
	“УЛСЫН ХЭВЛЭЛИЙН ГАЗАР” Улаанбаатар хотноо 1957 онд эрхлэн хэвлүүлсэн “ҮНЭГЭН ХАРАНХУЙД” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРВАН ГУРАВ

	Цахилгаан цахилаагүй боловч хүчит машины дуу адил алсад зогсоо зайгүй тэнгэрийн дуу нүргэнэ. Огторгуйн мандлыг, хязгааргүй үргэлжлэх саарал үүл хөшиглөж, зөвхөн өрнө хязгаарт урагдсан юм уу гэмээр цоорхойгоор улайран жаргаж байгаа оройн нарны гэрэл харагдана. 

	Торгон нэхмэлийн үйлдвэрийн тасагт цахилгаан гэрэл асаад нүргэлэн байгаа тасагт ид ажил оргилж, усны уурын цаана ёлтойж байгаа цахилгаан дэн унтрах гэж байгаа юм шиг үзэгдэнэ. 

	Эргэлдэн нүргэлэх машины чимээнд дассан эмэгтэй ажилчид хэдийгээр, гаднах тэнгэрийн дууг сонсохгүй байгаа ч гэсэн хоорондоо ярилцсанаа төвөггүй сонсож байв. Тэдний дэргэд машин хүржигнэсээр. Тэр эмэгтэйчүүдийн царай минчийж улайгаад, гар ам хоёр нь тун ч завгүй байгаа ажээ. Мастер эмэгтэй хэдийгээр дүлий юм шиг боловч хааяа хааяа нам дуугаар цөөн үг хэлэхэд нь сонсож байсан эмэгтэйчүүд шоолон хөхрөлдөнө. 

	Гэнэт яндан дуугарахад бүх ажилчид бужигналдан. машины нүргэлэх дуун намдан намдсаар хүмүүсийн шуугианаар солигдлоо. Хоосон сагснуудыг тохойноосоо өлгөсөн бүсгүйчүүд үйлдвэрийн тасгаас чихэлдэн гараад үйлдвэрийн үүдэнд цувран шалгуулсаар гудамжинд гарахдаа гадаа тэнгэр харанхуйлж, дуутай ширүүн бороо тэднийг хүлээж байсныг сая мэдлээ. Бүх үйлдвэр нам гүм болж, цехүүдийн цахилгаан гэрэл унтарчээ. Зөвхөн конторын тасалгаанаас хурц тод гэрэл гарна. Тү Вэйио өөрийн тасалгаанд толгойгоо унжуулан суух бөгөөд гучин хоёр салаатай цахилгаан гэрлийн унжлага түүний баргар царайг гийгүүлж ямар нэгэн чулуун дүр шиг болгожээ. 

	Хаалга онгойход тэр харвал

	— Тү гуай! Эзэн сая утасдаж цалинг хорогдуулах зарлал наасан эсэхийг асуухад нь таны санал ёсоор маргааш гүйцэтгэнэ гэж хариулахад тэр их дургүй байна. Та юу гэж бодно вэ?

	Сая ажил тарах үеэр эмэгтэйчүүдийн дунд сүрхий шуугиан дэгдсэнийг ажвал, тэд цалин хорогдуулах гэж байгааг минь мэдсэн бололтой байна. Урьдын гашуун түүх дахиад давтагдах гэж байгаа юм биш биз? гэж нэг хүн аяархнаар асуулаа. 

	— Эрт орой мэдлээ ч гэсэн айх юу байсан юм бэ? гэж Тү Вэйио инээмсэглэн хариулаад Мо Ганчэний нүүр өөд харснаа цонх руу ширтэв. 

	— Хэрэв маргааш, эзэн хилэгнэвэл надад хамаагүй шүү. 

	Яадаг юм бэ? гэж Тү Вэйио эрс хэлэв. 

	Мо Ганчэн хулганан нүдээрээ Тү Вэйиог харснаа “надад хамаагүй хэрэг ээ” гэсэн шиг хүзүүгээ нугдайлгаад эргэж гарч одохдоо хаалгаа ширүүн хаав. 

	Тү Вэйио анзааргагүй байдлаар инээвхийлсэн боловч чулуун дүр шиг хөдөлгөөнгүй, сууж чадахгүй болжээ. Тэгээд энгэрийн цагаа гаргаж хараад дахин цонх руу ширтсэнээ босож гадагш гарч одлоо. Яг энэ үеэр хоёр хүн сүүтгэнэн түүний контор луу очихыг Тү Вэйио хараад тасалгаа руугаа буцаж үүдэнд очиход нь хойно нь нэг эмэгтэй хүн ирээд түүний мөрөн дээр аяархан цохиж инээмсэглэв. 

	— А-жэнь! Одоо бид яг боллоо гэж эргэж хэлээд тасалгаа руугаа ороход нь тэр эмэгтэй мөн дагаж орлоо. Тасалгаанд Гүй Чаньлин, цоохор Ли хоёр Тү Вэйиог орж ирэхийг хараад “О!” гэж сүүрс алдаж яриандаа орохоор завджээ. 

	Тү Вэйио, тэр гурвыг тасалгааны булангийн сандал руу зангаж суулгаад, өөрөө цонх руу очиж жаазыг нь налж зогсов. Гучин хоёр салаатай цахилгаан гэрлийн унжлагын гэрэл нь аажмаар саарч бүдгэрээд, алсад тэнгэрийн дуун нүргэлнэ. Тү Вэйиогийн царай барайж нөгөөдүүлээ хараад, 

	— Яо Жиньфэн хаа байна? гэж асуув. 

	— Түүнийг хүн харчих вий гэж болгоомжлоод авчирсангүй. Тэр эмэгтэйд өгөх ямар нэг даалгавар байвал буцахдаа би дамжуулъя гэж А-жэнь хэлэнгүүт инээмсэглэн Тү Вэйиог харахад Тү, толгой дохиж нөгөө эмэгтэйн царай руу харсан ч үгүй, хариу инээсэн ч үгүй, харин царайгаа төв болгож чангаар, 

	— Одоо бид нэг сэтгэлээр ажиллах болжээ. Маргах, зөрөлцөх явдал байж болохгүй гэж хэлэхэд А-жэнь царайгаа барайлган амандаа нэг чимээ гаргасан боловч Тү Вэйио анзаарсан ч үгүй, сонссон ч үгүй үргэлжлүүлэн, 

	— Ван Жинжэнийг өөр ажилд явуулсан болохоор тэр ирж чадахгүй. Одоо бид дөрөв л ярилцъя. Сая эзэн утасдаж одоо болтол яагаад зарлал наагаагүй вэ? гэж надаас асуув. 

	Одоо эзэн тэсгэлгүй бачимдан яарч байх шиг байна. Би маргааш зарлалыг гаргана гэж хариулсан. Эхлээд нэлээд бэлтгэж байж хутгаа далайх хэрэгтэй гэдгийг эзэн ойлгож байна. Энэ нь тодорхой юм. Дайснууд эзний өмнө бидний нэр хүндийг бууруулахаар бүх хүчээрээ чармайж, ажилчдад дийлэгдүүлэхийн тул бас оролдож байгаа болохоор бид тэднээс тусгаар байвал таарна. 

	Гүй Чаньлин! Чи юү гэж бодож байна? Хэрэв маргааш бид зарлал гаргахад шуугиан дэгдэх үү? гэж хэлэв.

	— Заавал шуугиан дэгдэнэ. Чянь Баошэн тэд чинь үймээн гаргахын тул нэг шалтаг харж суугаа юм. Нохойн гөлөгнүүдийг дээ!

	— Тү гуай! Бид өөрсдийн хүмүүст мэдэгдье. Хэрэв маргааш тэд үймж эхэлбэл аюулаас хамгаалах газар луу уучлалтгүй залчихъя. Тэд тэнд амттайхан амьдарч байг! Тэгвэл Чянь Баошэн тэд яаж маяглая гэсэн ч амжихгүй гэж цоохор Ли, Гүй Чаньлинг ямар ч арга олсонгүй гэсэн шиг харж яриан дундуур нь орж хэлээд ханцуйгаа шамлан алга руугаа нулимж, нударгаа зангидан өвдөг дээрээ тавиад бүр одоо хөдлөх гэж байгаа юм шиг сүр бадруулна. Тү Вэйио түүнийг анзаарсангүй, инээмсэглэн А-жэнь рүү хараад, 

	— А-жэнь! Чи яагаад дуугарахгүй байна вэ? Сая цехэд ямар янзтай байв? Цехэд өнөөдөр цалинг хорогдуулах тухай яриа дэгдээхэд ажилчид юу гэж байна? Сюе Баожү, бас нөгөө Чжоу Эржэ нар юу гэж байв? Чи түргэн хэлээч! гэв. 

	— Би мэдсэнгүй. Яо Жиньфэнийг авчирч хэлүүлбэл дээр байх даа! гэж А-жэнь хэлээд, байшингийн булан руу харжээ. 

	Тү Вэйиогийн царай хувьсхийж Гүй Чаньлин, цоохор Ли хоёр инээж А-жэнийг аргадна. Тү Вэйиогийн царай минчийж улайгаад газар дэвсэхэд нь А-жэнь баахан зөөлөрч

	— Тэд юү хэлсэн гэж бодно? Ажилд “Шөнийн тонуулч Тү сөнөтүгэй!” гэлцэнэ. Сюе Баожү, Чжоу Эржэ хоёр уу? Тэр хоёр “Цөмөөрөө шөнийн тонуулчийн л явууллага!” гэж хашхиралдана. Олон сайхан үгийг тэд хэлсэн юм-сан. Би санахгүй байна. Гүй Чаньлин! Чи инээхийн хэрэггүй. “Сөнөтүгэй!” гэдгийг чи ч хуваалцах ёстой гэж хэлэв. Энэ үед цонхны цаагуур цахилгаан цахилж, хэдэн мөчийн дараа алсаас ширүүн бороо ойртон ирлээ. Догшин шуурга гэнэт оволзон тэр дөрвийг цочоожээ. Тү Вэйио гараараа, уурссан цоохор Лиг дохиод хүйтнээр

	— Чянь Баошэн болон тэднийхэн биднийг доромжлох санаатай байгаагийн баримт надад бий. Чухам бид юү хийх ёстой вэ? Өчигдөр орой би тушаалаас огцруулж өгөөч гэж эзэнд хэлсэн. Эзэн зөвшөөрсөнгүй учир би хуучнаараа ажиллах боллоо. Үйлдвэрчний эвлэлийн дотор намын хэсэг ч гэх шиг хагарал гарсан гэнэ бил ээ, тэр ч надад ямар хамаатай биш. Би үнэнч байхад дуртай шүү. Үнэнээр хэлэхэд Гүй Чанлин тэд хэтэрхий гомдож, Чянь Баошэн тэд хэтэрхий ичгүүргүй загнаж байгааг сайн мэдэж байна. Эрхэм Ли минь би зөв ярьж байна уу? гэв. 

	— Зөв, зөв Чянь Баошэнийг цохих л хэрэгтэй гэж цоохор Ли, Гүй Чаньлин хоёр зэрэг зэрэг дуугарлаа. Харин А-жэнь амаа таглаад хөхөрч байв. Тү Вэйио цээжээ гүдийлгээд амьсгалаа уртаар татан авангуут, 

	— Бид эзний нэрийг гутаагаагүй. Үнэндээ Чянь Баошэн тэд л нийтийн үйл явдлаар хувийн сонирхлоо хучиж, ажилчдыг түүндээ ашиглаж байгаагаар тэд агшин зуур ч тайван байж чадахгүй. Тэдний хувийн сонирхлын төлөө бид ядарч байх ёстой юм гэж үү? Тэд маргааш ажилчдыг ашиглаж бидний эсрэг довтлох болно. Тэгэг гэмгүй! Юуны өмнө бид Чянь Баошэнийг зайлуулж, дараа нь ажилчдын ажил хаялтыг дарна. Гурван өдөрт шүү гэж хэлэв. 

	— Өнөөдөр цехэд тэд их шуугиан дэгдээсэн шүү дээ. Олон ч хүн тэднийг итгэсэн гэж А-жэнь инээмсэглэн хэлэв. Гүй Чаньлин санаашрангуйгаар хөмсөг атируулна. Тэр угаасаа ажилчдын дунд төдий л нөлөөтэй биш бөгөөд сүүлийн үед жаахан нөлөөтэй болсон нь ганц Тү Вэйиогийн ач тус ажээ. Тү Вэйио энэ байдлыг нь сайн мэдэж байсан учир хүйтнээр инээмсэглэн Гүй Чаньлинг жигшиж үзнэ. Тү Вэйио эргэж цоохор Лиг харахад тэр бүдүүлэг эр нүдээ бүлтийлгэн нударгаа зангидсан байгаа хэн л наашаа харна түүнд үйлчлэх байдалтайд нь сэтгэл ханаж урагшаа хэд алхаад цахилгаан дэнгийн яг дор очиж зогсон, А-жэнь рүү хандаж, 

	— Ажилчид тэдэнд итгэж байна гэж үү? А-жэнь минь чи амттайхан үгээрээ Сюе Баожүгээс ангижирч чадахгүй байна гэж үү? Яо Жиньфэнийг Чжоу Эржэгээс хөндийрүүлж чадахгүй байна гэж үү? Тэд ажилчдыг мэхэлж чадаж байхад та нар чадахгүй байна гэж үү? Ажилчид Чжоу Эржэг, Чянь Баошэний зарц гэдгийг хараахан мэдээгүй байгаа, харин та нарын нүүрэн дээр хэний зарц болохыг чинь тамгалж өгмөөр байна уу? Ажилчдын өмнө Чжоу Эржэгийн нүүрний багийг хуулан хаяж олонд мэдэгдүүлэхээс айж байна уу? Чи одоо яв! Яо Жиньфэнд очоод Чянь Баошэн, Сюе Баожү, Чжоу Эржэгийн эсрэг ажилчдыг хөдөлгөхөд бэлтгүүл! Маргааш ажил хаялт болог! хамаагүй. Одоо түргэн яв! Чамд туслуулах хүнийг бид олно. Одоо яв! Чиний гавьяаг чинь би тэмдэглэж байя гэж хэлэв. 

	— Миний гавьяаг тэмдэглэж байгаасай гэж хэн хүсэж байгаа юм бэ? Олноороо хийх ёстой юмыг олноороо л хийвэл боллоо гэж А-жэнь хэлээд Тү Вэйио руу зориуд нүдээ цагаанаар эргэлдүүлэн хараад гарч одлоо. Тү Вэйио толгойгоо унжуулан нэг юм бодолхийлснээ цоохор Ли рүү очиж мөрөн дээр нь алгадаад 

	— Эрхэм Ли, өнөөдөр орой өөрийнхнөөсөө хорин хүнийг цуглуулж чадах уу? гэж шивнэн асуув. 

	— Болно, болно. Хорь байтугай, тавийг ч амархан цуглуулж чадна гэж цоохор Ли босон харайж баярласнаас царай нь улайж хөөс цахруулан хэлэхэд нь Тү Вэйио инээмсэглэлээ. 

	— Тэгвэл сайн байна. Гэвч өнөө орой зөвхөн хорин хүнийг авч ажилчдын сууж бий сүрлэн овоохойн түүгээр оч! Эрхэм Ли түүгээр очихын учрыг мэдэж байгаа биз дээ? Ямар нэгэн хэрүүл маргаан гарлаа ч гэсэн хавьтахын хэрэггүй. Зөвхөн Хэ Сюмэй, Чжан А-синь хоёрыг л ажигла! Өргөн царайтай Чжан А-синийг чи танина биз? Маргааш тэр хорин хүнтэйгээ үйлдвэр дээр эргэж ирэхэд чинь юү хийхийг чинь би хэлж өгнө. Одоо очиж Мо Ганчэнээс зуун юань ав! Тэгээд яв! Одоо тасалгаанд Тү Вэйио, Гүй Чаньлин хоёр үлдлээ. Эхлээд юү ч ярилцсангүй. Тэнгэр урьдынхаас илүү дуутай нүргэлж байвч, гудамжинд өглөө гарч ирдэг тэрэгний чимээ шиг сулхан чимээ сонсогдоно. Цахилгаан гурван минут тутамд цахилж байсан боловч ахар богино хугацаанд жирвэгэнэн өнгөрнө. Салхи ширүүсэж тасалгаа дахь цахилгаан дэн үе үе ганхана. Гадаа бүр харанхуй болжээ. Тү Вэйио цагаа харахад яг долоо болж байв. 

	Тү гуай. Энэ ажил хаялт олон өдрөөр үргэлжилбэл бид тамаа эдлэх болно шүү. Тооцоонд шинэ ирсэн Зэн овогт, Ма овогт, эзний холын хамаатан Ү Вэйчэн нар таныг муулж ярих юм. Тэд Чянь Баошэнтэй холбоотой бололтой гэж Гүй Чаньлин аяархан бөгөөд удаанаар хэлсэн боловч урамгүйдлээ далдалж чадахгүй байв. Тү Вэйио дал мөрөө хавчаад инээвхийлсэн нь юунаас ч айхгүй гэсэн санааг илэрхийлэх гэсэн бололтой. Гүй Чинь-лин онигор нүдээ жартайлган, 

	— Бидний байдлыг А-сянд хэлүүзэй гэж та сая цоохор Лигээс огт болгоомжилсонгүй нь буруу юм болов бололтой, ер нь А-сяныг Чянь Баошэн нааш нь явуулж нүд чихээ болгож байгаа байх гэж их сэжиглэдэг юм. Цоохор Ли түүнтэй их сайн байдаг шүү дээ гэж шивнэв. 

	— Гүй Чаньлин! Чи ингэж айдаг бол юу ч бүтээж чадахгүй шүү. Одоо чинь хүмүүсийг ашиглаж үзэлцэх цаг болоод байна шүү. А-сяныг чадах арга надад байна. ажилчид л харин яггүй. Ажил хаялтыг гурав хоногийн дотор дарж чадна гэдгээ эзний өмнө би андгайлсан юм. Тэр бүтэлгүйчүүдийг торондоо оруулж авсан цагт дор хаяхдаа хагас жил тэд толгойгоо өндийлгөж чадахгүй. Ийм ч учраас тэднийг маргааш ажил хаях болоосой гэж би бодож байгаа хэрэг. Үймэхэд урьдчилан сануулаад ч хэрэггүй. Маргааш бид зэвсгийн хүч хэрэглэхгүй, ажил хаяад хоёр хоног болсны дараа юуны өмнө Чянь Баошэний бүлгийг дарж авсны дараа хатуу ширүүн аргаар тэднийг номготгох болно. Ингэхээр олонх ажилчдыг атгадаа оруулж авахын тул чармайн оролдох хэрэгтэй. 

	— Ажлын хөлсийг хорин хувиар хорогдуулахын эсрэг би хүмүүсээ удирдъя. 

	— Тэгэх л ёстой. Бид юуны өмнө Хэ Сюмэй тэднийг янзалж байж дараа нь ажилчдыг хууран ажилд нь гаргаад цаашлах хэрэгтэй. Хэ Сюмэй, Чжан А-синь хоёр учиртай байх гэж би бодож байна. Бас өөр хүн байгаа байх, олох л хэрэгтэй. Гүй Чаньлин! Чамд энэ ажлыг даалгая, дүнг нь маргааш мэдэгд! гэж Тү Вэйио хэлээд цагаа харангуут Гүй Чаньлинг явуулж өөрөө ч тасалгаанаас гарч одлоо. Цахилгаан үе үе цахилан, зарим газраа урагдчихсан юм уу ч гэмээр, зарим газраа зулсаар байгаад зузааруулчихсан юм уу гэмээр хар саарал үүлийг байн байн гэрэлтүүлнэ. Тэр үүлнүүд зарим нь уул шиг нэг дор багларалдаж улам харанхуйлна. Бороо ширүүсэхэд Тү Вэйио гүйсээр модон хайрцаг овоолсон газрыг өнгөрч Ү Сүньфү, үйлдвэр дээр ирэхдээ хүмүүсийг хүлээн авдаг байшинд ирэв. Ихэнхдээ энд хоосон байдаг авч харин одоо сүрхий битүүлсэн цонхны хөшигний цаанаас бүдэг гэрэл гарч байв. Тү Вэйио хаалгыг түлхэн ороход тэнд байсан хоёр хүн бослоо. Тү Вэйио инээмсэглэн гараараа тэднийг суу гэж дохиод урьдаар хоёрдугаар машины мастер луу хандаж

	— Чи тэр эмэгтэйд хэлсэн үү? гэв. 

	— Бид бас л саяхан ирээд байна. Тү гуай өөрөө түүнд хэлээч гэж Ван Жинжэнь гайхсан янзаар хэлэхэд Тү Вэйио руу нүдээ ирмэж явахаар завдав. Гэвч Тү Вэйио гараараа түүнийг суу гэж зангаад нөгөө талд их л тэвдсэн янзтай сууж байгаа залуу бүсгүй рүү харав. Тэр нь хорь орчим насны, тайрмал үстэй, дунд зэргийн нуруутай, бараан боловч энэрэнгүй царайтай, нүд нь сэргэлэн эмэгтэй байв. Тү Вэйиогийн ичгүүргүй ширтэлт нь тэр бүсгүйн царайг улайлгажээ. Тү Вэйио нэлээд ширтсэнээ инээмсэглэн зөөлнөөр;

	— Чжү Гүйин минь! Чи үйлдвэрт ирснээсээ хойш удахгүй хоёр жил болох нь. Чи бол ажиллахдаа ч сайн, зарчмыг баримтлагч хүн. Би чамайг мастер болгон дэвшүүлье гэж эзэнтэй ярилцсан. Энэ дэвшүүлж байгаагийн учрыг чи ойлгож байгаа биз? Чжү Гүйиний царай улам улайж шал руу ширтэж байв. Түүний зүрх оволзож, сэтгэл нь үймэрнэ. Уг нь мастер Ван Жинжэнь түүнийг конторт очиж ярих юм байна гэхэд нь, ажил тарах үеэр цалин хорогдуулахын эсрэг ярьж байсны нь хэн нэгэн этгээд ховлочхоод энэ конторт дуудаж загнах гэж байгаа байх гэж бодсон Чжү Гүйин одоо харин ийм үг сонссондоо гайхжээ. Түүний өмнө зогсож, бий бүхнийг чадагч Тү Вэйио түүнтэй маасганах дуртай байдгийг нь санаж одоо л юм гэгч болох нь гэж бодогдовч юу ч хэлэх аргагүй байв. Хажуугаас нь Ван Жинжэнь нударч зоригжуулан хэлсэн нь;

	— Үнэхээр эзэн шиг үнэнч хүн ховор шүү. Тү гуай бас чамд туслах гэж байна. Гол нь чамайг сайн хүн гэж... 

	— Ван Жинжэний хэлдэг түмэн зөв. Эзэн их үнэнч хүн, хүнийг дотор нь орсон юм шиг мэддэг бил ээ. Хэрэв үйлдвэрлэсэн зүйлийн үнэ буураагүй бөгөөд алдагдал гараагүй бол эртээрийн будааг ажилчдад баяртай өгөх байсан гэж эзэн байн байн ярьдаг юм. Хэрэв сүүлийн үед нэхэгдсэн зүйлийн үнэ буураагүй бол цалинг хорин хувиар хорогдуулах санаа ч орохгүй байсан байх. Эзэнд алдагдал гарсан ч гэсэн ажилчдаа сайн журмыг баримтлагч хүнд үнэнч байж дэвшүүлж байна гэж Тү Вэйио мөн л зөөлнөөр хэлээд Чжү Гүйинийг ажиглан ширтэнэ. Чжү Гүйин хэдийгээр бөхийгөөд сууж байсан боловч тэр ажиглалтыг мэдэж байв. Эцсийн эцэст тэр шийдээд толгойгоо өргөж царай нь цайж, 

	— Тү гуай. Их баярлалаа! Надад тийм хувь заяа байхгүй! гэв. 

	Яг энэ үед аянга буух шиг сүрхий нижигнэн байшин доргив. Тэр дуунд тэр үү? эсвэл Чжү Гүйиний хэлсэн үгэнд тэр үү? Тү Вэйиогийн царай бас хувьсхийв. Гү Вэйио хөмсгөө атируулан Ван Жинжэнь рүү ирмэсэнд цаадах нь царайгаа барайлгасаар гарч явав. Чжү Гүйин гэнэт боссон боловч Тү Вэйио түүний замыг хөндөлссөнд эмэгтэй, 

	— Тү гуай, та яах гэж байна гэж асуув. 

	— Чи битгий сандар! Би чамтай хэдэн үг ярилцъя. Чжү Гүйиний царай гахайн илэг шиг барайв. Тү Вэйио загнах нь гэж тэр мэдэв. Тү Вэйио жижиг албан хаагч байхдаа түүнийг сонирхож байсан боловч бусад албан хаагчдын адил дэвшиж тооцооны газарт ирснээс хойш тэр хоёрыг ер бишийн том уул тусгаарлаж цөөхөн үг ярилцсан ч тохиромжгүй санагддаг байлаа. Гэтэл одоо түүнийг хуурч авчирсан атлаа явуулахгүй гэж байна. 

	— Би юү ч сонсохыг хүсэхгүй байна. Маргааш контортоо намайг дуудаж ярилцахад чинь би хэлэх болно гэж Чжү Гүйин, Тү Вэйиог харж хариулаад босоход нь Тү Вэйио хүйтнээр инээмсэглэн

	— Чи айсны хэрэггүй. Эмэгтэй хүнтэй би журмыг баримтлан харилцдаг нарийн зарчимтай хүн юм шүү. Чамайг дэвшүүлэн мастер болгох гэхэд чи яагаад дургүй байгааг би чамаас асууж байна. Чамаар хэцүү ажил хийлгэх ч үгүй. Харин бидэнд тусал! Замаа алдсан тэр хэдэн коммунистуудыг хэлбэл л гүйцэх нь тэр!

	Чамайг хэлсэн гэж би хэлэх ч үгүй. Ван Жинжэнийг ч ажилд явуулж байгааг харж байгаа биз гэж ихэмсэг боловч нам дуугаар хэлэв. Чжү Гүйин үүнийг сонсоод зүрх нь цохилж, царай нь хувхай цайлаа. Уг нь түүнийг загнасангүй ийм байдалд хүрсэнд тэр эмэгтэй Тү Вэйиог үнэнээсээ жигшиж байв. 

	— Би тэрий чинь огт мэдэхгүй байна гэж Чжү Гүйин хэлээд Тү Вэйиогийн хажуугаар дайран гарч гүйхдээ, Ван Жинжэнийг хойноос нь дуудаж, Тү Вэйио түүнийг сүрдүүлэн хашхирч байгааг сонссон боловч эргэж харалгүйгээр нэхэх цехийн дэргэдүүр яарч гүйсээр үйлдвэр лүү чиглэв. Хаалганд ойртох үед европ маягийн, харанхуй байшингууд ба хүр хорхойн үрийн цехийн байшин арсайлцаж байлаа. Гэнэт цахилгаан цахилж хавь ойрыг өдөр шиг гэрэлтүүлэв. Тэнгэрийн дуу яг түүний толгой дээр нижигнэж нэг хүн гарч ирээд түүнийг тэврэн авлаа. Чжү Гүйиний гар хөл нь суларч, зүрх нь түг түг цохилон дуу гарахын аргагүй хоолой нь хатсан байв. Нөгөө хүн тэр эмэгтэйг хэдэн алхам чирчээ. 

	— Авраач намайг! гэж Чжү Гүйин биеэ займруулсаар хашхирав. Тэр Тү Вэйио гэж санажээ. Тэнгэр тасралтгүй дуугарч, түүний дуу огт сонсогдсонгүй. Цахилгаан цахилахад тэр нь Тү Вэйио биш болохыг мэдлээ. Яг энэ үеэр дэнлүү барьсан хүн урдаас нь ирж зам хөндөлдөн зогсож, 

	— Яаж байгаа юм бэ? гэж асуусан нь Тү Вэйиогийн дуу байлаа. Чжү Гүйинээс зууралдаж байсан хүн тавиад нуугдахаар завдсан боловч Тү Вэйио өрөөсөн гараараа түүний гараас барьж аваад нөгөө гараараа дэнлүүгээ өргөхөд Зэн Жажюй болохыг танилаа. Тү Вэйиогийн царай зэвхийрэн цайгаад Зэн овогтыг ширтэнэ. Тэнгэрийн дуу нижигнэсээр л Тү Вэйио тэр эмэгтэйг тавьж Чжү Гүйин рүү хандан хүйтнээр инээмсэглэн

	— Чи надтай ярихыг хүсээгүй юм бол юунд зугтав аа? Чамайг ганцаар явахад хаалганы манаач гаргана гэж үү? Ван Жинжэньтэй явсан бол болох байж гэж аяархнаар хэлээд Ван Жинжэнийг гараараа даллаад эргэж оджээ. 

	 

	* * *

	 

	Чжү Гүйинийг “гэр”-тээ хүрэхэд бороо нэгэнт орж эхлээд, борооны том дуслууд түүний«гэр”-ийн хулсан үүдийг балбаж байв. Сүрэл дээвэртэй овоохой гэрэлгүй харанхуй, зөвхөн эвдэрсэн шавар хананы нүхээр зэргэлдээ айлын дэнлүүний гэрэл орж ирнэ. Чжү Гүйин амьсгаагаа дарж чагнахад эвдэрхий хулсан орон дээр эхийн зовуурилах сонсогджээ. 

	— Ээж ээ! Яагаа вэ? Бие чинь өвдөө юү?

	Чжү Гүйин эхийн хажууд очиж давхар давхар үрчлээ гарсан эхийн духан дээгүүр илэв. Эмгэн охиноо үзэж баярлаад нулимсаа барьж чадсангүй уйлжээ. Эмгэн дандаа уйлдаг байсан тул Чжү Гүйин онц тэвдсэнгүй зөвхөн сүүрс алдаад зүүд шиг болж өнгөрсөн саяын явдал, мөн үйлдвэрээс цалинг хорин хувиар хорогдуулах гэсэн яриаг саналаа. Түүний зүрх хорсол заналын галаар оволзоно. Эх нь:

	— Гүйин! Энэ жил... Бидний ядуучуудад... Үхлийн ганц зам үлджээ гэхэд охин нь эхээ айсан байдалтай ширтэж юү ч хэлсэнгүй. 

	Үхлийн зам уу? Үхлийн зам дээр ирснээ тэр эрт мэдсэн бил ээ. Гэвч ядуу амьдралын дунд зоригжин хатуужсан арван есөн настай Чжү Гүйин үхлийн өмнө бууж өхийг хүсэхгүй, харин бусдын адил тааламжтай амьдарч болох юм гэж боддог байжээ. Охин, эхийнхээ цээжин дээр гараа тавиад тайвшруулан, 

	— Ээж ээ! Өнөөдөр худалдаа сайнгүй байна уу? Гэв. 

	— Худалдаа сайнгүй гэнэ ээ? Ай! Гүйин минь! Худалдаа муу байдаг чинь ганц өнөөдөр ч биш. Би өдөр бүр уйлдаг шүү дээ. Өнөөдөр... Чи очиж үз! гэж эмгэн орноосоо өндийн заналтайгаар хэлэв. Чжү Гүйин, уд модны мөчрөөр сүлжиж хийсэн сагсыг булангаас авч нарийвчлан харлаа. Энэ сагсанд ээж нь өдөр бүр газрын самар хийж худалдахаар явдаг байжээ. Тэр сагс хоосон, дахиж хэрэглэх аргагүй цоорч эвдэрсэн байв. Гүйин түүнийг зад татаж, 

	— Ээж ээ, та хүнтэй муудалцаа юу? гэж асуулаа. 

	— Муудалцаа юу гэнэ ээ? Би хэнтэй муудалцаж гавих юм бэ? Тэнгэрт ниргүүлж баймаар хулгайчид миний газрын самрыг булааж аваад намайг бас цагдаад аваачиж өгнө гэж байхгүй юу. 

	— Ямар ч шалтгаангүй хүний юмыг яагаад булааж байгаа юм. 

	— Намайг юу ч гэлээ дээ... Би сайн санахгүй байна. Чи энэ цааснуудыг харахгүй юу? Энэ цааснууд л хуулийн эсрэг юм гэнэ дээ гэж эмгэн уурсангуй хэлсэн боловч уйлсангүй, ширээн дээрээс чүдэнз авч дэнлүүгээ асаалаа. Чжү Гүйин тэр сагсны ёроолыг харахад хэдэн мөр улаан бичигтэй жижиг дөрвөлжин цааснууд байв. Түүнд ээж нь газрын самар боодог байжээ. Арваад өдрийн өмнө хөрш айлын Сы Шизы гэдэг хүү, хаанаас ч олж ирснийг бүү мэд, бөөн тийм цаас авчраад газрын самраар сольж байсныг саналаа. Газрын самар боодог энэ цааснууд яагаад хуулийн эсрэг байдаг юм бэ? Чжү Гүйин түүнээс нэгийг авч нарийвчлан харвал нэг мөр том үсгүүдийн дундаас хэзээ хэзээний танил “Гүньчаньдан” (коммунист нам) гэсэн гурван үсэг үзэгдлээ. Үйлдвэрийн хаалганы хажуу, хана, утасны мод зэрэг дээр энэ гурван үсгийг байн байн тэр хардаг байжээ. Түүний дүү нь энэ үсгийн утгыг тайлбарладаг, сая Тү Вэйин ч энэ тухай асууж байсан бил ээ. 

	— Ганцхан би ч энэ цаасыг хэрэглэсэн биш. Үхрийн чанасан мах худалддаг Лао Ба хүртэл ийм цаас хэрэглэж байсан. Бас... гэж эмгэн нэмж хэлэхэд нь уруул нь чичирч байв. 

	Хогийн хулгайчид үүгээр далимдуулж гэдгийг Чжү Гүйин мэдэж байв. Тэр, цааснуудыг авч хаяад, энэ сагсыг засаж болох болов уу гэсэн янзтай үзэж бодлогоширон хэсэг зуур үг дуугүй зогссоноо сагсаа шавар шалан дээр унагааж юм чагнан зогслоо. Зэргэлдээ сүрлэн дээвэртэй овоохойд түүнтэй хамт үйлдвэрт ажилладаг эмэгтэйчүүд хэрэлдэн шуугилдаж байжээ. Бороо улам ширүүсэж хулсан үүдийг нь хүчтэй савчуулж байв. Хүмүүсийн шуугиан маргаан, сүрлэн дээвэр дээр шижигнэж байсан борооны дуунаас илүү сонсогдож, тэдний хулсан үүд тасралтгүй дуугарах нь хүмүүс орж гарч байгаагийн тэмдэг ажээ. Торгоны үйлдвэрийн ажилчдын суудаг энэ хэсэгт ширүүн бороо, тэнгэрийн догшин дууны дор ер бишийн хөдөлгөөнтэй байв. Ийнхүү давхар давхар шуугиан болж байлаа. 

	Чжү Гүйин дахиад тайван сууж чадахгүй болж босон харайж гарахыг завдсан авч үүд нь сөхөгдөн хөх цамц өмдтэй туранхай залуу орж ирээд

	— Муу хар нохойн гөлгийг! Янхны газраар хэсэх, мөрийтэй тоглох, гадаадын маягийн олон давхар том байшин бариулахдаа мөнгө байдаг мөртөө ажилчдын цалинг олгох болохоор мөнгөгүй болдог гэнэ. Нохойд зулгаалгаж баймаар малыг дээ! гэж хараав. Энэ нь Чжү Гүйиний гуравдугаар дүү бөгөөд чүдэнзний фабрикт ажилладаг ажээ. Эх, эгч хоёроо юү хэлснийг ч тэр үл хайхран, 

	— Өдөрт жараадхан мөнгөний хөлс өгдөг байж энэ намар арвыг нь хасчихсан, өөрийн өртөг их байгаагаас орлого бага байна гэж бас арваад мөнгөөр цалинг хорогдуулахаар зарлал гаргаж байхгүй юу гэж хашхиран, эвдэрхий ширээн дээр байсан чүдэнзийг авч базангуут үргэлжлэн, 

	— Ийм юмыг хоёр мөнгөөр худалддаг байтлаа бас алдагдал гарлаа гэнэ шүү. Эгч минь! надад найман мөнгө өгнө үү? Би бин олж ирье. Манай фабрикийнхан өнөө шөнө хуралдана. Би, Жин Хэшантай хамт түүнд очно. Гөлөгний Жөү Жуньвэйг цалин хорогдуулах юм бол бид ажил хаяна гэв. Хүүгийнхээ ажилладаг фабрикт бас цалин хорогдох нь гэж эмгэн мэдмэгц тэнгэрт ниргүүлсэн юм шиг болов. 

	Дүү нь гарахын хамт Чжү Гүйин түүний хойноос гарлаа. Түүний нүүрийг борооны ус шавшиж хүйтэн оргиулах боловч зүрхэнд нь уур хилэнгийн гал оволзон бадарна. Борооны ус хулсан хаалганы дэргэд баахан хог урсган авчирч овоолжээ. Цахилгаан гялсхийж сүрлэн дээвэрт овоохойнуудыг гэрэлтүүлэн, тэр гэрлийн доогуур борооны усан дунд хүмүүс гүйлдэнэ. Цахилгаан цахилаад өнгөрсний дараа улам харанхуй болно. Чжү Гүйин, энэ сүрлэн дээвэрт овоохойнуудын зүүн хэсэгт хамт ажилладаг Чжан А-синий “гэрт” очиж Тү Вэйио өөрийг нь хэрхэн дуудаж аваачсан, юу гэж түүнийг мэхлэх гэсэн, хэн нь коммунистуудтай холбоотойг асуусан зэргийг хэлэх гэсэн бил ээ. Түүний зүрх улам хүчтэй цохилно. Чжан А-синий сүрэл дээвэрт байшинд ойртож явахад харанхуй дотроос, нэг хүн гарч ирэнгүүт түүнээс зууран авч:

	— Гүйин эгч ээ! гэсэн дууг танимагц дотор нь онгойлоо. Тэр нь торгоны үйлдвэрийн торго хуйлагч Жин Сяомэй ажээ. Юмны учрыг сайн мэддэг арван гурван настай энэ охин Чжү Гүйиний хөрш Жин Хэшаний дүү нь юм. Тэр, Чжү Гүйинээс бүх хүчээрээ зууралдаж, 

	— Гүйин эгч ээ! Хаа очих нь вэ? гэж асуув. 

	— Чжан А-синийд очъё. 

	— Хэрэггүй! Тэд цөмөөрөө Яо Жиньфэнийд цуглаад байгаа. Хоёул хамт очъё. 

	Хоёулаа эргэж баруун тийшээ явж байхдаа Жин Сяомэй түүнд олон юм мэдээлжээ. Чжү Гүйин бүгдийг сонсож явахдаа бороо орж байгааг ч мартаж, борооны ус түүний хувцсыг нэвтэлж байгааг ч мартжээ. Яо Жиньфэн дахиад толгойлох нь. Үүний түрүүнд Сюе Баожү түүнийг эзний тагнуулч зарц гэж байсан нь худал байна шүү. Өөр хэн бий бил ээ? Чжоу Эржэ, Чян Чяолин нар бий. Чян Чяолин маань Чянь Баошэний дүү биш бил үү? Тэр чинь манай талынх болох нь ээ? Ер нь ажилчид ажилчдаа дэмжинэ! Тэд удалгүй Яо Жиньфэний гэрт ойртлоо. Мөн л сүрлэн дээвэртэй овоохой боловч нэлээд цэвэрхэн бөгөөд модон хаалгатай бил ээ. Тэднийд хүмүүсийн ярилцах сонсогдоно. Чжү Гүйин баярласнаас зүрх нь түг түг цохилно. Үүний урьдах ажил хаялт нь үүн шиг хөгжил хөдөлгөөнтэй байгаагүй ба хүмүүс ч одоогийнх шиг эрэлхэг тууштай байгаагүй, зөвхөн сэмхэн ярилцаж байсан бил ээ. Жин Сяомэй түрүүлж очоод хаалга онгойлгов. Чжү Гүйинийг ороход урдаас нь халуу оргин, тасалгаа дүүрэн хүмүүс сууцгаан ид ярилцаж байлаа. Зөвхөн орчин тойрноо гэрэлтүүлж байгаа цахилгаан дэнгийн гэрэлд цайвар царайтай, дүрэлгэр нүдтэй Чян Чяолин зогсож нүднээсээ нулимс цувуулсаар өндөр дуугаар, 

	— Энэ чинь бүгдээрээ Гүй Чаньлин, Тү Вэйио хоёр эзнийхээ төлөө хийж байгаа явууллага, ажлаа хаяцгаая. Маргааш ажлаа хаяцгаая, тэр хоёр зарцыг алцгаая гэж хашхирна. 

	— Ажлаа хаяцгаая Хункөүд олон үйлдвэрийн ажилчид ажил хаяжээ. 

	— Бид тэдэнтэй нийлцгээе!

	— Хункөүгийнд ажилчид маргааш үйлдвэр лүү ирцгээнэ. Тэгэхэд бид машинаа зогсоож ажил хаяцгаая гэж хэдэн хүн ээрэг хашхиралдана. Чжү Гүйин бүгдийг сонсож хамгийн сүүлд үг хэлж байгаа Сюй авгайг харав. Гуч гаруй насны энэ авгай тун аймхай хүн байжээ. Чян Чяолин

	— Тү Вэйио, Гүй Чаньлин хоёрыг зайлуулъя гэж хэлсэн нь намхан биетэй Чжоу Эржэ байжээ. 

	— Чянь Вашэнийг ч зайлуулъя! Бидэнд хүмүүсийг мэхлэгч тийм үйлдвэрчний эвлэл хэрэггүй, жинхэнэ өөрсдийн үйлдвэрчний эвлэл л хэрэгтэй гэж нэг хүн түргэн хэлээд чимээгүй болоход нь хүмүүс хэн ингэж хэлснийг мэдэх гэж хэртэй нүүрээ эргүүлэн харцгаав. Энэ нь Хэ Сюмэй байсан бөгөөд царай нь час улайж нүдээ бүлтийлгэн Чян Чяолинийг үзэн ядах харцаар харна. Гэвч энэ нам гүм байдал удаан үргэлжилсэнгүй. Ов тов цоохор, өргөн нүүртэй Яо Жиньфэн тосон дэн рүү харснаа эрсхэнээр

	— Яах аргагүй зөв. Чянь Баошэнийг зайлуулъя. Түүний гар хөл бологчдыг ч зайлуулъя. Чжоу Эржэ бол түүний гар хөл бологч зарц нь байгаа юм гэж хашхирав. 

	— Бузар эм! өөрөө Тү Вэйиогийн гар хөл бологч зарц нь шүү дээ гэж Чжоу Эржэ галзуурсан юм шиг хашхираад Яо Жиньфэн рүү ухасхийж Яо Жиньфэнийг барьж авахад нь ажилчид тэднийг салгаж Чжоу Эржэг булан руу түлхчхэв. 

	— Эхэлж хэн гар хөдөлгөнө, тэр буруутай гэж ажилчид шуугилдана. 

	— Нөхдөө! Чжоу Эржэг Чянь Баошэний гар хөл бологч зарц гэсэн маань үндэстэй юм аа. Бидний байдлыг тагнуулахаар үүнийг энд ирүүлжээ гэж Яо Жиньфэн хэлээд өөрийн нь хэлсэн үг хүмүүст ямар сэтгэгдлийг төрүүлснийг мэдэх гэсэн шиг хүмүүсийг ээлжлэн харна. Хүмүүс шуугилдаж эхлээд хэн нь юү гэж хэлж байгаа нь мэдэгдэхгүй боловч хүмүүс цөмөөрөө Чжоу Эржэг үл бүтэх этгээд гэж байв. Энэ үеэр Чжан А-синь бусдаас тод дуугаар

	— Чян Чяолин ч биднийг тагнахаар иржээ. Түүнийг эндээс хөөж гаргавал зохино. Чянь Баошэний дүү яаж өөдтэй байх вэ! гэв. 

	— Бас үйлдвэрт шинэ ирсэн Зэн овогтыг хар. Тэр чинь эзний үеэл дүү юм гэж хэн нэг хүн хэлэв. Хэрэв Чян Чяолин тэд өчүүхэн ч эсэргүүцэх байдал гаргасан сан бол зодогдохоос аврагдахгүй байжээ. Чян Чяолин, Чжоу Эржэ хоёр ч үүнээс хамгаалж чадахгүй байснаа ойлгож олны нүдийг хариулж байж зайлан гарчээ. Чжү Гүйин энэ завшааныг ашиглан урагшаа дөхөж Чжан А-синьтэй зэрэгцэн очлоо. 

	— Тэд зугтаагаад явчихлаа. Очоод мэдээлнэ байх. Түргэн тарцгаая гэж аймхай Сюй авгай хэлээд олны дунд түрэн орлоо. Хүмүүс цөм сонсоцгоосон боловч шал өөр хариулт өгчээ. 

	— Үгүй, үгүй. Юунаас айх юм бэ? Бид ярилцаж дуусаагүй байна. 

	— Маргааш цехэд очиж төлөөлөгч сонгоод бүгд хамт үйлдвэрт очиж ажил хаялт зарлая. 

	— Бид бас эзний шинэ үйлдвэр ба Чжанбэйгийн бусад үйлдвэрийг дайран орцгооё. 

	— Юуны өмнө Хункөүгийн ажил хаягсадтай холбоо барьж тэднийхнийг манайханд ирэхэд бид ажлаа зогсооё гэж бусдыг хүлээж байж хөдөлье гэсэн саналтай хүн гарч ирсэн нь Чжү Гүйиний хажууд байсан Лү Сяобао байжээ. 

	— Хэн бусдыг хүлээж байж хөдөлье гэнэ, тэр бусдын гар хөл бологч мөн гэж Хэ Сюмэй, Лү Сяобаогийн нүүр өөд нулиман ууртайгаар хариулахад цаадах нь бууж өгсөнгүй баахан маргалдлаа. Ийнхүү бусдыг хүлээж байж хөдлөх үү? Өөрсдөө хөдөлцгөөх үү? Эсвэл бусдын үйлдвэр лүү хамт дайралцах уу? гэдэг асуудал дээр маргалдаж энд байсан 7—8 хүн хоёр бүлэг болцгоов. Хэ Сюмэй, Чжан А-синь ба Чжү Гүйин нар өөрсдөө хөдөлцгөөх ба бусдын үйлдвэр лүү хамт дайралцах үзлийг баримталж байсан ба Яо Жиньфэн ч үүнийг дэмжиж байв. Энд байгаа хүмүүс нь хоёр, гурван машин дээр ажиллагсад байсан тул маргааш эхлэн гүйцэтгэхээр шийдвэрлэсэн бил ээ. Сюй авгай мөн л

	— Түргэлцгээе! Тэд очиж мэдээлнэ. Нааш нь заавал хүн явуулна гэж хэлэв. 

	Яг энэ үед Жин Сяомэй хүмүүсийн орж ирээд долоо, найман хүн үүгээр түүгээр ямар нэг хүнийг эрж байгаа бололтой явцгаагаад байна гэж хэлэв. Хүмүүс цөм чимээгүй. Харин А-жэнь бүгдийг түүнд урьдчилан хэлсэн болохоор Яо Жиньфэн бүгдийн учрыг мэдэж байв. Гэвч тарцгаая, маргааш цехэд эцсийн шийдвэрийг гаргая гэж тэр хэлээд өөрийн үүргийг биелүүлсэн болохоор А-жэньтэй түргэн уулзаж энэ амжилтаа хэлэхийн тул тэр тун их яарч байв. Бороо намдсан боловч гадаа жихүүн байсан тул тарж байгаа хүмүүс чичирнэ. Чжү Гүйин, Чжан Асинь ба Чэнь Юево гурав хамт буцаж явлаа. Чэнь Юево хажуудаа ойрхон явсан Чжан А-синий чихэнд

	— Маргааш заавал ажил хаях болж байх шиг байна. Өнөө Ма-жинь бидний юү гэхийг хүлээж байгаа юм сан гэж шивнэв. 

	— Бид одоо тийшээ очъё л доо. Харин хувцас норчхоод мөн хүйтэн байна гэж Чжан А-синь шивнэн хариулав. Чжү Гүйин, Чжан А-синий хажууд явж байхдаа тэдний хоорондоо “явах” тухай ямар нэг юм ярилцахад нь Тү Вэйио түүнийг мастер болгон дэвшүүлье гэснийг гэнэт санаж хэлье гэтэл замын хажуугаар хар цамцтай ямар нэг хүн сүүмэлзэн тэдний хойноос явж байгааг харангуут Чжан А-синий тохойг нударч дохио өглөө. Чэнь Юево ч мөн харж Чжан А-синий бүсэлхий рүү нь нудраад

	— Ая! Яасан хүйтэн юм бэ? Асинь эгч минь! бид салцгаая. Маргааш уулзамз гэж зориуд чангаар хэлээд тэр гурав салан явцгаав. Чэнь Юево нэлээд яваад зориуд замаасаа гарч эргэж ажиглахад нь өнөө хар хувцастай хүн Чжан А-синий хойноос явж байгааг хараад зүрх нь догдлон, Чжан А-синий түргэн зантайг мэдэх учир зогсонгуут

	— А-синь эгч ээ! Таны толгойны алчуурыг би мартаад авч явна гэж хашхирав. 

	Чжан А-синь зогсоод өнөөх хар хувцастай хүнийг эргэж хараад

	— Маргааш би авъя гэж хариулаад гэр лүүгээ явав. Хар хувцастай хүн ч сүүтгэнэсээр хойноос нь одлоо. Чэнь Юево ардаа хүн байхгүйг мэдэж цаашаа хурдан гүйж сүрлэн дээвэртэй байшингуудыг орхиж бохир гудамжаар өнгөрөн байшингийн арын хаалган дээр очиж гурван удаа аяархан тогшоод дотогшоо оржээ. 

	Хоёрдугаар давхрын эхний тасалгаанд яйжийсан гурван ор, нэг ширээ байх бөгөөд тэр ширээний ард тайрмал үстэй хоёр залуу эмэгтэй бөхийж суугаад цахилгаан дэнгийн бүдэг гэрэлд ямар нэг юм бичиж суув. 

	Чэнь Юево тун сэмхэн алхалсан авч тэр бүсгүйчүүд сонсжээ. Тэдний сэргэлэн нүдтэй нэг нь толгойгоо өргөн Чэнь Юевотой мэндлээд дахин бөхийж бичиж байсан зүйлээ цааш үргэлжлүүлэхдээ

	— Цай Жэнь минь түргэн дуусгая. Юево эгч ирлээ. Цаг ч орой болж. Хурдан шиг ярилцъя гэж хэлэв. 

	— Эхэлж ярилцчихаад, дараа нь бичихэд ч болно гэж нөгөө Цай Жэнь гэгч эмэгтэй хэлээд, бийрээ тавьж дахин суниалаа. Тэр, Чэнь Юевогоос бага зэрэг өндөр бөгөөд торгоны үйлдвэрийн бусад ажилчдын адил богино цагаан цамц, өргөн урт ямбуу өмдтэй байв. Гэвч түүний царай ба хөдөлгөөн нь сэхээтэн болохыг илчилнэ. Түүний нүд нь талимаарч, цайвар царайд нь ядарсны тэмдэг үзэгдэх ажээ. Нөгөө эмэгтэй нь мөн л бийрээ орхиж Чэнь Юевог ухаалаг цовоо нүдээр нэвт шувт ширтэж

	— Юево эгч ээ! Танай үйлдвэрийнхэн ямар байна? Танайхан хэрэв маргааш ажлаа хаявал Чжанбэйгийн бүх үйлдвэрийн ажил хаялт найдлагатай байна гэж хэлэв. 

	Чэнь Юево ажил тарахаас өмнө үйлдвэр дээр болсон явдал, сая Яо Жиньфэнийд болсон яриа зэргийг өөрийн тэдэнд яриад “хүмүүсийн тэмцлийн зориг өндөр байгаа” учир сайн “удирдвал” маргаашийн “хөдөлгөөн” дажгүй гэж эвлүүлж ядан хэлсэн боловч их урамтай байв. Тэр, эдгээрийг ярьж байхдаа амьсгал авахын тул, духан дээгүүрээ гарсан хөлсийг арчихын тул хэд хэд дахин зогсжээ. 

	— Эндхийн байдал Хункөүгийн байдалтай бараг адилхан байна. Маргааш та нар өөрсдөө эхлэн ажил хаялтыг зарлаж, дараа нь бусад үйлдвэр лүү дайралцах хэрэгтэй. Чжанбэйгийн торгоны бүх үйлдвэрийн нийт ажил хаялтыг зохион байгуулах хэрэгтэй гэж Чэнь Юевогийн ярьсан зүйлээс зайлшгүй бодууштай асуудлыг түүж Цай Жэнь товч дүгнэлт хийлээ. Гэвч сэргэлэн цовоо нүдтэй Ма Жинь, Чэнь Юевогийн царай өөд харж түүний саяны хэлсэн дотор хэтрүүлсэн юм байгаагүй байгаа даа гэсэн шиг ажиглан юу ч хэлэхгүй дуугүй зогсоно. Чэнь Юевогийн саяны хэлсэн үгэнд зарим нь нэлээд төвөгтэй асуудал учраас түүнийг шууд зөвөөр судлан дүгнэхэд хялбаргүй хэрэг гэж бодож байжээ. 

	Бороо дахин орж эхлээд цахилгаан цахилан дуу шуу болж байгаа боловч тасалгаанд нам гүм байв. 

	— Ма Жинь! Түргэн шийдэцгээе! Бидэнд өөр бас хийх зөндөө ажил бий гэж Цай Жэнь бийрээр ширээ тогшив. Түүний үзэж байгаагаар асуудал тун хялбархан байжээ. Ажилчдын тэмцлийн урам зориг нь өндөр байна. Учир нь одоо бүх хятад даяар “хувьсгалын өрнөлт” болж, гуравдугаар сараас эхлэн олон улсын эзэмшлийн газарт ажил хаялт эхэлж, автобус, цахилгаан тэрэгнийхэн болон бас Францын эзэмшлийн газарт ажил хаяж, бүх Шанхай хотын үйлдвэрүүдэд тэмцэл өрнөн “эдийн засгийн тэмцлүүд” нь цаашдаа “улс төрийн тэмцэл” болон хувираад, “хувьсгалын өрнөлт болон хөгжжээ». Цай Жэнь энэ бүхнийг Кэ Зофүгээс нэг биш удаа сонссон нь одоо нэгэнт томьёолол болжээ. Энэ томьёолол нь тун тодорхой байсан учраас Чэнь Юево оролдож чармайж байж тогтоодог бусад нэр томьёоны адил цээжлээд Чжан А-синь, Хэ Сюмэй нарын шударга уур хилэнт тархинд хүмүүжлийн хамгийн тохиромжтой хэрэгслүүд юм гэж мэдрүүлсэн бил ээ. 

	Ма Жэнь үүнтэй яг адил байсангүй. Энэ томьёололд ямар нэг буруу зүйл байгаа юм шиг түүнд бодогддог боловч мэдлэг, дадлага дутагдалтайн улмаас өөрийн бодлыг эвлүүлж чадахгүй байв. Тэгээд ч хамаагүй ярихыг зүрхлэхгүй байжээ. Тэр ямагт бодит асуудлыг түшиглэн, асуудлыг шийдэхийг эрмэлздэг учраас Чэнь Юевогийн хэлснийг сайн бодох хэрэгтэй байв. Цай Жэнь түүнийг түргэлэхийг шаардаж байгаа учир өөрийн бодож байгаагаа хагас дутуу ч болсон хэлэхээр шийдэж, 

	— Яарсны хэрэггүй. Бид сайн бодох хэрэгтэй. Юево эгчийн хэлж байгаагаар Яо Жиньфэн урьдахаасаа сайн байгаа боловч үүний урьд тэр чинь гуйвж байсан биш бил үү? Тэгээд ч шар үйлдвэрчний эвлэлийн дотор хоёр бүлэг тэмцэлдэж байгаа үед Яо Жиньфэн магадгүй Гүй Чаньлингийн хэрэглүүр нь болоод олон түмнийг өөртөө татаж аваад ажил хаялтын удирдлагыг эзэгнэх гэсэн байж болно. Иймээс бид сайн бодох хэрэгтэй байгаа гэж хэлэв. 

	— Буруу. Асуудал бүр тодорхой байна. Өргөн олны хувьсгалт үзэл санаа Яо Жиньфэний гуйвалтыг арилгасан юм. Чи хувьсгалын өрнөлтийн үеийн олон түмний тэмцлийн зориг санааг хялбарчилж, өргөн олны хувьсгалын хүчийг үнэлж үзэхгүй байна. Бас шар үйлдвэрчний эвлэлийн хэрэглүүр болсон хүн өргөн олныг удирдаж чадна гэж байгаа чинь барууны үзэл мөн гэж Цай Жэнь томьёоллоо дурдан шууд эсэргүүцэв. Чэнь Юево эдгээр үгийг хажуугаас нь сонсоод бүрэн гүйцэд ойлгоогүй боловч Цай Жэний эдгээр үг тун зөв юм шиг түүнд санагджээ. Ма Жиний царай нь час улайж

	— Яагаад би барууны үзэлтэн болж байна? гэж эргүүлэн асуув. 

	— Учир нь чи өргөн олон түмний агуу их хувьсгалт хүчинд сэжиглэж байна. Учир нь чи өргөн олон түмний хувьсгалын үзэл санааны өрнөлтийг харахгүй байна гэж Цай Жэнь шинэ томьёоллоос төвөггүй иш татаж хариулав. Ма Жиний царай хувхай цайж босон харайгаад

	— Надад баруунтны ямар ч үзэл алга аа! Харин тэр төвөгтэй асуудлыг нарийн боловсруулъя гэж байна. Яо Жиньфэний зүүний үзэл нь сэжиглэлтэй юм гэж би үзэж байна гэж ширүүнээр хэлэв. 

	— Тэгвэл бид Яо Жиньфэнийг ирж удирдлагыг булаан авна гэж айж суугаад хөдлөхгүй сууж байх уу? Үүний чинь барууны үзэл гэхгүй юү гэх юм бэ?

	— Хөдлөхгүй сууж байя гэж би нэг ч үг хэлээгүй. Эхлээд тактикаа тогтоож, дараа нь хөдлөх ёстой гэж би үзэж байна. 

	— Юун тактик вэ? Чамд бас нэг тактик шийдвэрлэх их ажил гарч л дээ. Чи манай ерөнхий шугамыг мартжээ. Баруунтан!

	— Цай Жэнь! Баруунтан, баруунтан биш гэдгээр би чамтай маргахыг хүсэхгүй байна. “Юйхуа” торгон нэхмэлийн үйлдвэрийн олон төрлийн бүлэг, түүний гар хөл бологсдоос ажилчдын дунд явуулж байгаа хорт явууллагуудыг бут цохих аргыг сүвэгчлэх маань хэрэггүй гэж үү? гэж чамаас асууя. 

	— Бут цохих арга гэнэ үү? Юү гэнэ ээ? Чинийхээр бол нэгтэй нь эвсэж байж нөгөөг нь бут цохьё гэж байна уу? Энэ чинь эвсэгч үзэл юм шүү. Бут цохих ганц зөв зам бол өргөн олон түмний хувьсгалч үзэл санааг өрнүүлж, тэдний агуу их хувьсгалч хүчийг удирдсанд оршино. 

	— Ая, түүний чинь би мэдэхгүй юм гэж үү? Эдгээр онолын асуудлыг бид бүлгээрээ хэлэлцсэн юм. Одоо харин бодит асуудалд хүрээд байна. Юево эгч хэчнээн удаан хүлээв ээ? Маргаашийн ажил хаялтаас эхлээд Яо Жиньфэнтэй зөв ёсоор харилцах... 

	— Өргөн олон түмний хүчээр түүнийг хатуу хяналтад авбал болох нь тэр гэж Цай Жэнь ширүүн хэлээд хүйтнээр инээлээ. Ма Жинийг ажилдаа шамдамгай, тэсвэртэй, өөрийн үзлийн төлөө тууштай зогсдогт нь их өндөр үнэлэлт өгч байсан бол одоо харин түүнийг сэжиглэхэд хүргэж “хувьсгалын өрнөлтийн” үед ухарч байна гэж үзэх болов. 

	— Үнэхээр Яо Жиньфэнийг яачих бол гэж айсны хэрэггүй юм. Бусдын гар хөл хэн болж байгааг манайхан мэдмэгц түүнийг устгана. Яо Жиньфэн хэний ч гар хөл болохоо зүрхлээгүй байгаа гэж Чэнь Юево хажуугаас хэллээ. Тэрүүн дээр арай тэсвэргүйтжээ. Ялангуяа эдний хэлж байгаа олон “томьёолол”-ыг сайн ойлгоогүй бил ээ. Гэвч Чэнь Юево бол халуун хувьсгалч, цаашдаа сурахаар чармайж яваа хүн учраас хэдийгээр сайн ойлгоогүй боловч тэсвэртэйгээр сонсож байсан бил ээ. 

	— Яо Жиньфэнийг хэн нэгэн этгээдийн гар хөл бологч гэж айж байгаа юм байж. Бид дахиад ярихаа больё. Харин ажил хаялт эхэлсний дараа яах тухайгаа эхлэн ярилцъя гэж Ма Жинь тэр эх толгойгүй олон “томьёолол”-ыг тасалж хэлээд саяхан юм бичиж байсан цааснуудаасаа нэгийг авч урьдчилан боловсруулсан программаа уншиж ярианы үзүүр ажил хаялтыг удирдах хороог хэрхэн зохион байгуулах, хэн хэнийг оролцуулах, ажлын ямар нөхцөлүүдийг дээшлүүлэн гаргах, Чжанбэйгийн олон үйлдвэрийн ажил хаялтыг хэрхэн холбох, Хункөүгийн олон үйлдвэртэй ямар гэрээ байгуулах... гэх зэрэг бодит асуудалд шилжин оржээ. Одоо тэд маргалдсангүй. Чэнь Юево ч сонсогч болон суух үүргээс чөлөөлөгдөн гурвуулаа өөрсдийн саналаа ярилцан сэтгэл нь догдолсноос царай нь улайжээ. Цонхны цаагуур цахилгаан цахилж тэнгэр нүргэлэн бороо цутган орсоор... тэнгэрийн догшин дуу байшинг донслуулах боловч дотор нь суугаа энэ гурван эмэгтэй юуг ч үл анзааран тэр гурвын бүх сэтгэл санаа өөр нэг төрлийн ширүүн салхи, догшин аянга дээр хуран цогцолсон байв. 

	
АРВАН ДӨРӨВ

	Ширүүн борооны сүүлээр сэнгэнэм салхи сэвэлзэж, огторгуйд бараан саарал үүлс мөлхөлцөн, алс дорнодоос нар мэлтийж улайсаар мандаж байв. 

	«Юйхуа” торгон нэхмэлийн үйлдвэрийн цехүүдэд нүргэлэн эргэлдэх хэдэн зуун суурь машин гэнэт зогсоцгоов. Ажилчдын хилэнт дуу дэгдэж, эмэгтэй ажилчид цехүүдийн хаалгаар усны үер шиг урсан гарч ирээд конторын байшингийн өмнө цугларан, сонирхон харсан хэдэн албан хаагчдыг хөөн зайлуулж, цалинг хорогдуулах тухай саяхан наагдсан зарлалыг хуулж тастан хаяцгаав. 

	— Урвагчид, гар хөл бологчдыг цохьё!

	— Чэнь Баошэн, Сюе Баожү нар үхэх болтугай!

	— Урьдын цалинг хэвээр олгогтун! Сайн өдрийн ажлын хөлсийг олгогтун! Будаанд нэмэлт олго! гэж хилэгнэсэн хүмүүс сүртэйеэ хашхиралдана. Тэд, эгнэн зэрэгцэж конторын байшин руу улам ойртоно. Тэр байшин тэдний өмнө нэг ёсны сүрхий хэрэм мэт харагдаж эзлэх хүсэл бадарна. 

	— Тү Вэйио сөнөтүгэй!

	— Гүй Чаньлин, Ван Жинжэнь нар зайлагтун! гэж хүмүүс урьдынхаасаа илүү чанга хашхиралдана. Ажилчин эмэгтэйчүүдийн эгнэсэн жагсаал улам урагш түрсээр захиргааны байшинг хүрээлэн авлаа. Цоохор Ли өөрсдийн хорин хүмүүсийн хамт усан хөөргийн хоолойг барьж, хараацгаан сүрдүүлнэ. Тэдэнтэй хамт явсан А-сян яах вэ гэсэн янзтай цоохор Ли рүү харах боловч цаадах нь яах тухай тушаал аваагүй байснаас хүмүүс рүү харан дайралтад бэлтгэж байв. Гэнэт туранхай биет Тү Вэйио хаалганы тус газар үзэгдэн биеэ эгцлээд хүйтнээр инээмсэглэж байв. Хүмүүс түр чимээгүй болж түрэхээ болив. Гэвч удсангүй өргөн олны түрэлт улам ширүүсэж урагш давшлан цоохор Лигийн хориод хүмүүст улам ойртож тэдний дуу тэнгэрийн дуу шиг нүргэлэн, уур хилэн нь бадарсан тэр хүмүүс дайсны эсрэг ухамсартай дайралтад орж гардан тэмцэлдэж эхлэв. Анхны очноос түймрийн гал ийнхүү бадарсан бил ээ. Өргөн олны өөр нэг хэсэг захиргааны байшингийн нөгөө талаас түрэн оржээ. Цонхны шил бут үсрэв. Ингэж эхэллээ. Өргөн олон сүртэйеэ давшлан ороход цоохор Лигийн бүлэг тушаалыг хүлээж чадсангүй цохилцож эхэлсэн боловч ажилчдын цохилтод няцаагдан ухарна. Тү Вэйио ч ухарчээ. Гэнэт түүний араас нэг хүн гарч ирсэн нь Ү Вэйчэн бөгөөд

	— Ли гуай! Цохь, Тэнэгүүдийг цохь! Барьцгаа тэднийг! гэж бархирна. 

	— Цохь! Цагдаа дууд. Буудацгаа! гэж Ма Жиньшань, Зэн Жажюй хоёр цонхоор толгойгоо цухуйлган их дуугаар хашхирна. Цоохор Лигийн хүмүүс ухарсаар боловч байраа хамгаалан тэмцэлдэнэ. Тав, зургаан эмэгтэйчүүд цоохор Лигийн хүмүүсийн эзэлж байсан шугамыг эзлэн аваад ширүүн цохилцоно. Ажилчид байшингийн довжоон дээр гарч ирснийг үзвэл захиргааны байшин хамгаалагдаж чадахгүй нь гэмээр байв. Яг энэ үеэр ажилчдын хойд талд бужигнаан болж илдээр зэвсэглэсэн арав гаруй цагдаа ажилчдын дундуур зүсэн оржээ. Цоохор Лигийн хүмүүс завшааныг ашиглан дайралтад ороод өнөөх тав, зургаан эмэгтэйчүүд бүслэгдэж улмаар баривчлагдлаа. Ажилчид ухран, цагдаа н;р байшингийн довжоон дээр гарцгаав. Гэвч ажилчид их ухралт хийсэнгүй, харин хориглолтод орж хилэнтэйгээр хашхиралдан дараагийн дайралтад бэлтгэж байсан бил ээ. Ү Вэйчэн, Ма Жиньшань, Зэн Жажюй нар гарч ирээд газар дэвсэн

	— Буудацгаа! Энэ тэнэгүүд үхвэл таарна гэж хашхирахад ажилчид урагш давшин дайрч их шуугиан гарахад цагдаа нар зэвсгээ бэлтгэсэн боловч Тү Вэйио гарч ирээд цагдаа нар луу дохиж өндөр дуугаар:

	— Битгий бууд! Та нар тайвшир Бид буудахгүй, хэдэн үг хэлэхийг сонс! гэж хашхирав. 

	— Нохойн гөлөг чиний үгийг сонсохыг хүсэхгүй байна. Зайл! гэж ажилчид нирхийн хэдэн хүмүүс урагш ахисан боловч олонх нь зогссон байв. 

	Тү Вэйио хүйтнээр инээмсэглэн урагшаа нэг алхаж байшингийн довжоон чулуун шатан дээр ирж

	— Та нар бодоцгоо! Хоосон гараараа буу зэвсэгтэй хүмүүсийг дийлнэ гэж бодно уу? Та нар намайг хараан зүхэж, намайг алъя гэж байна. Гэтэл би та нарын адил энэ үйлдвэрийг дулдуйдаж хоол олж идэж байхад энэ үйлдвэрийг бусниулах гэсэн чинь өөрийн будаатай аягыг хэмхэлж байгаа хэрэг биш үү? Та нар төлөөлөгч сонгож надтай хэлэлцээ хийлгэ! Одоо тарцгаавал таарна. Би энх тайвны аргаар асуудлыг шийдвэрлэхийг хүсэж байна. Та нарын ингэж үймэлдэх чинь биеэ л зовооно шүү дээ! гэж хэлэв. Гүй Чаньлин гарч ирээд, чимээгүй болсон ажилчдын дэргэд ирж их дуугаар

	— Тү гуайн хэлдэг түмэн зөв! Тарцгаа! Олныг зовоохгүйн тул үйлдвэрчний эвлэлийн байгууллага манайхантай хэлэлцээ хиймээр байна гэв. 

	— Нохойн гөлөгнүүдийн үйлдвэрчний эвлэл бидэнд хэрэггүй, бидэнд үйлдвэрчний эвлэлийн өөрсдийн байгууллага хэрэгтэй гэж эмэгтэйчүүд хашхиралдана. Гэвч тэд дахин урагш түрэхээ больж тэдний дунд тодорхойгүй шуугиан дэгдэнэ. Тэдний энэ шуугиан нь хилэнгийн долгион биш, харин цаашдаа яах тухай ярилцаж байсан хэргээ. Ажилчдын дотроос Яо Жиньфэн гарч ирээд олны зүг хандаж

	— Эгч дүү нараа! Эд, манай тав, зургаан хүнийг баривчлав. Тэднийг суллахгүй бол бид амиа хайрлахгүй тэмцэх болно гэж хашхирлаа. Хүмүүс шуугилдана. Тэд эргэлзэн гайхна. Яо Жиньфэн урагшаа дөхөж Тү Вэйиогийн царай руу харж

	— Манай хүмүүсийг суллаж аль! гэхэд Ү Вэйчэн

	— Суллахгүй гэж зэрлэгээр хашхирав. Харин цоохор Ли, Тү Вэйиогийн царай өөд харна. Тү Вэйио мөн л хүйтнээр инээмсэглэсэн боловч шийдвэртэйгээр

	— Тэднийг сулла! гэж тушаалаа. 

	— Хүмүүсийг суллана. Та нар тарцгаа! Ярих юм байвал төлөөлөгчөө илгээж ярилцуул! гэж Гүй Чаньлингийн хоолой нь хатсан болов уу гэмээр сөөнгө дуугаар бархиран ажилчдын хажуугаар гүйнэ. Ажилчдын дунд баярын шуугиан дэгдэж бужигналдаж эхэлсэн боловч тэд үйлдвэрийн хаалга руу чиглэцгээв. Хэ Сюмэй явангуутаа

	— Тү Вэйио, Гүй Чаньлин нар сөнөтүгэй гэж хашхирахад зуу гаруй ажилчид

	— Чянь Ваошэн сөнөтүгэй! гэж түүний дууг түрэн хашхиралдана. Энэ нь эмэгтэй ажилчдын дуу юм. Яо Жиньфэн ч мөн хашхирсан бил ээ. Чэнь-Юево, Чжан А-синьтэй зэрэгцэн явж байхдаа хөмгийгөө өөрийн эрхгүй зуулаа. Өчигдөр орой Ма Жинь, Цай Жэнь хоёрын маргалдсаныг санаад бусад үйлдвэрийг дайралцана гэсэн төлөвлөгөө нь биелэгдэхгүй байгуузай гэж сэтгэл нь зовнино. Ажилчид үйлдвэрийн хаалга хүрэх үед Чжан А-синь гэнэт

	— Өөр үйлдвэр лүү явцгаая гэж хашхирахад ажилчид

	— Явцгаая! Юуны өмнө шинэ үйлдвэр лүү явцгаая!

	— Нийтийн ажил хаялт хэрэгтэй. Бидэнд үйлдвэрчний эвлэлийн өөрсдийн байгууллага хэрэгтэй гэж хашхиралдан гудамжинд гарцгаав. Түдсэн ч үгүй Ү Сүньфүгийн шинэ үйлдвэр лүү очицгоож хоёр үйлдвэрийн ажилчид хамтран нийлэлдэж хоёр мянга, гурав дөрөв, таван мянган хүн болж ганц цаг болоогүй байхад Чжанбэйгийн торгоны том жижиг олон үйлдвэрт нийтийн ажил хаялт эхэлж бил ээ. Бүх Чжанбэй түгшүүрт автагдан, гудамжаар цагдаа нар гүйлдэнэ. 

	 

	* * *

	 

	«Юйхуа” торгоны үйлдвэр нам гүм бөгөөд хаалганы тус газар нь бие биеэ харсан цагдаа нар зогсох боловч конторт урьдын адил хөл үймээнтэй ажээ. Ү Вэйчэн ба бусад нөхөд нь Тү Вэйиог ширтэн сууцгаах боловч цаадах нь юү ч үл дуугаран хүйтнээр инээмсэглэх бүлгээ. Машины дохионы царгиа дуу сонсогдон, үйлдвэрийн хаалгаар орж ирэх чимээнд Тү Вэйио яаралгүй босож гадагш харахад Ү Сүньфү машинаас бууж байв. Түүний царай чинэрч минчийгээд, нүд нь зэвүүнээр эргэлдэн хэнийг ч харсангүй. Хажууд нь Мо Ганчэн толгойгоо унжуулан, хувхай цагаан царайлаад зогсож байв. Тү Вэйио биеэ эгцлээд Ү Сүньфүгийн өмнө очиж чимээгүй бөгөөд хүйтнээр инээмсэглэн зогсоно. Ү Сүньфү, Тү Вэйио руу харсан боловч юу ч хэлсэнгүй харин Тү Вэйио, Мо Ганчэн хоёрыг хойноосоо яв гэж дохиод цаашаа явж конторын бут цохигдсон цонх, хоосон тасалгаануудыг ажиглан хараад бага зэрэг тайвширсан бололтой царай нь жаахан сайжрав. Тэгээд контортоо орж Тү Вэйиогийн ярихыг сонсохоор суув. Нарны алтан шаргал туяа цонхоор нэвт гэрэлтүүлэн, Ү Сүньфүгийн ард алтлаг өнгөт цахилгаан сэнс шуугин эргэлдэнэ. Цонхны дээр хүмүүсийн сүүдэр үзэгдэж, ямар нэг хүн тэдний яриаг сэмхэн сонсож байгааг Тү Вэйио ажигласан боловч үргэлжлүүлэн ярина. Ү Сүньфү хөмсгөө атируулан хөмгийгөө зуун ийш тийшээ хялалзана. Эцэст нь тэр тэссэнгүй. 

	— Ажилчид машин эвдэн, гал тавьж үймэлдэнэ гэж чи бодож байгаа юм биз дээ? гэж Тү Вэйиогийн яриаг таслан асуухад

	— Тэд галзуурсан юм шиг үймэлдсэн юм. Гэвч энэ галзуурал нь удаан биш бөгөөд хүмүүс цөм тараад, оволзож байсан гал намдсан гэж Тү Вэйио хариулав. 

	— Тэгвэл өнөөдөр бид зөвхөн цонхны хэдэн шилээ хагалуулж азтай өнгөрсөн хэрэг үү? Бид ялах хэрэг үү? Тийм үү? гэж Тү Вэйиог нэвт ширтэхэд цаадах нь биеэ эгцэлж инээмсэглэнэ. 

	— Сонсвол хэдэн ажилчдыг торгосноор үймээн гаргахын шалтаг болсон бололтой. Аюулаас хамгаалах газарт хэдэн хүнийг явуулъя гэж чи хүсэж байгаа юм уу? гэж Ү Сүньфү хүйтнээр асуулаа. Гэвч Тү Вэйио ингэж зориуд асууж байна гэж бодоод бас нөгөө хүмүүсийг сулласан тухай ямар нэг хүн түүнд ховлочихжээ гэж тааж, 

	— Тэднийг сулласан шүү дээ гэж шууд хэлэв. 

	— Юү гэнэ ээ? Дураараа суллаа юу? Тэднийг сулласнаар миний үйлдвэрийн аюулгүй байдлыг хангаж байна гэж санана уу?

	— Үгүй. Огт тийм биш. “Бүгдийг барьж чадахгүй” гэж эзэн уржигдар надад хэлсэн шүү дээ. Тав, зургаахан хүнийг энд барьж байх нь ямар ч утгагүй хэргээ. Тү Вэйио эзний амнаас зөрүүд үг дахин сонсож дуугүй болжээ. “Соёлч хүнийг алж болно уу гэхээс биш, доромжилж болохгүй” гэсэн шиг тэр цээжээ гүдийлгэн гүнээр амьсгал авав. Зөвхөн ийм замаар, ширүүн зантай дураараа загнагч Ү Сүньфүг номхруулж болно гэж тэр мэдэж байлаа. Хоёул нэлээд чимээгүй сууцгаав. 

	Цонхон дээр дахиад хүмүүсийн сүүдэр туссаныг Ү Сүньфү ч харлаа. Тэр хөмсгөө атируулах ба энэ сүүдэр ямар учиртай болохыг мэдэж байсан бил ээ. Хааяа чагнахад Ү Сүньфү дургүй учраас зориуд чангаар. 

	— Тэгвэл Тү Вэйио минь! Бүрэн эрхийг чамд олгоё. Маргааш ажлыг сэргээх хэрэгтэй! Маргааш л шүү гэхэд Тү Вэйио түүний ноёрхол түр сэргээгдсэнийг мэдэж мөн зориуд чангаар

	— Эзний зарлигийг биелүүлэхээр бүх хүчээ гаргая гэж хариулжээ. Ү Сүньфү инээмсэглэн гараараа Тү Вэйяог дохиход, Тү Вэйио босож гарахаар завдахад Ү Сүньфү гэнэт

	— Сонсвол хэн нэг хүн чамтай эвгүй байгаа бололтой, үнэн үү гэж асуув. 

	— Эзэн минь хэнийг хэлж байгааг би сайн мэдэхгүй байна. 

	— Чиний захиргаан дахь конторын хүмүүсээс

	— Би өөрөө мэдэхгүй байна. Тийм явдал байж ч болохгүй. Бид цөм эзэнд үйлчилж байна. Би ч тэдний адил. Та надад эрх олгосон учир би даалгаврыг чинь биелүүлэх болно гэж Тү Вэйио тайвнаар хэлсэн боловч зүрх нь базлагдаж мэхийн ёслоод гарч одлоо. 

	— Ү Сүньфү, Мо Ганчэнийг дуудав. Тэр өвгөн орж ирэхдээ өвдөг нь чичирч байсныг эзэн харсангүй, зөвхөн цонхон дээр туссан хэн нэгэн хүний сүүдрийг ажиглана. Конторын олонх хүмүүс өнөөдрийн ажиллагааг нь сайшаахгүй байгааг энэ Тү Вэйио мэдэхгүй байгаа гэж үү? үгүй, тэр заавал мэдэж байгаа. Харин яагаад хэлэхгүй байгаа юм бол? Ичиж байна уу? Энэ залуу даанч бардамтгай!.. Өнөөдрийн хийсэн нь цаашдаа юу болохыг үзье” гэж тэр бодлоо. Ү Сүньфүгийн сэтгэл нь эвгүй болж толгойгоо сэгсрээд Мо Ганчэн рүү эргэж

	— Мо Ганчэн! Та чинь томоожсон хүн. Залуучууд хоорондоо муудалцвал та тэднийг эвлэрүүлэх ёстой гэж ширүүн хэлэв. 

	— Эзэн минь!

	— Дуугаа аяд! Хүмүүс миний чихэнд иймээ тиймээ юм ярихыг би огт тэвчдэггүй юм, Би өөрөө өөрийн бодлоготой хүн, бусдын ятгахыг би хүлээн авахгүй. Хэн чадвартайг би өөрөө харж чадна. Миний өмнө ирж магтах чинь ямар ч ашиггүй. Ойлгов уу? Цаадуулдаа очиж хэл!

	— За!

	— Зэн Жажюй, Тү Вэйио хоёр ямар нэг эмэгтэйн улмаас муудалцан өчигдөр орой үйлдвэр дээр инээдэмтэй явдал болсон гэж үнэн үү?

	Түүнийг... Би сайн мэдэхгүй байна гэж Мо Ганчэн үймэрсэн байдалтай хариулсан нь үнэхээр хөөрхийлөлтэй байв. Үнэндээ тэр явдлыг сайн мэдэж байсан боловч сая эзний зандарсныг сонссоноос хойш дахин үг хэлэхээ зүрхэлсэнгүй бил ээ. Энэ байдал нь эзний харцны гадуур өнгөрч чадсангүй учир Ү Сүньфү инээмсэглэн

	— Юү? Сайн мэдэхгүй байна гэнэ ээ? Би чамаас. асууж байхад чи татгалзаж байдаг. Та нар конторт “хамар доорхоо харахгүй мөртөө, хажуугийн унхиагүй юмнаас тойрч чаддаггүй” суудгийг чинь би сайн мэдэж. байна. Үйлдвэр дээр зохилдохгүй юм гармагц та нарын чих сунаад л сонсчихсон байдаг. Тү Вэйио буруутай байснаас ийм хэрэг гарсан гэж дуулдсан. Үнэн үү? Мо Ганчэн, айснаас нүд нь далдирч, Ү Сүньфүгийн амыг дагуулан өнгөрөөх үү? Эсвэл бүгдийг нь үнэнээр хэлэх үү гэдгийг шийдэж чадахгүй нэлээд удсаны эцэст үнэнээр нь хэлэхээр шийдэж бас Тү Вэйио эзэнд нэлээд итгэгдсэнийг мэдэх учир

	— Эзэн минь! Тэр чинь үнэхээр Зэн Жажюйгээс гарсан явдал юм гэхэд Ү Сүньфү инээмсэглэв. Мо Ганчэн овоо зориг орж үргэлжлүүлэн

	— Мастер Ван Жинжэнь тэр явдлыг өөрөө харсан байна бил ээ. Тэгээд надад хэлсэн юм. Харин Тү гуай энэ талаар юу ч яриагүй юм шүү. Өчигдөр орой Тү гуай Ван Жинжэнийг явуулж Жү овогт эмэгтэй ажилчныг энэ тасалгаанд авчруулан эмэгтэйчүүдийн дотроос хэн нь коммунистуудыг дагаж байгааг асуусан юм. Ван Жинжэнь ч байлцсан юм. Сүүлд нь Жү овогт гараад явжээ. Түүнийг хүр хорхойны байшингийн хажууд явахад нь Зэн Жажюй түүнийг барьж авсан гэнэ бил ээ. Тэр үед ширүүн бороо орж байснаас юу ч үзэгдэхгүй байжээ. Гэтэл Тү гуай Ван Жинжэнь хоёр түүнийг төдий л анзаараагүй юм байна бил ээ. Ийм л явдал болсон гэнэ бил ээ. 

	Ү Сүньфү хөмсгөө атируулан юу ч хэлсэнгүй, түүнд бүхэн тодорхой болжээ. Ү Вэйчэний хэлсэн нь ганц талыг харсан хэрэг байжээ. Хоорондоо хамаатай Зэн Жажюй, Ма Жиньшань хоёр ба өөрийн хамаатан Ү Вэйчэн нарыг нэг үйлдвэрт байлгах нь тохиромжгүй бөгөөд цаашдаа их яриа гарах юм гэж тэр бодов. 

	— Ганчэн! Энэ явдлын талаар би дахин сонсохыг хүсэхгүй байгааг цаадуулдаа хэл! гэж Ү Сүньфү гараараа дохиход Мо Ганчэн гарч одлоо. 

	Ү Сүньфү бөхийж суугаад хэсэг зуур бодсоноо бийр авч “Ү Вэйчэн, Ма Жиньшань, Зэн Жажюй нарыг “Ижун нийгэмлэгийн найман үйлдвэрт шилжүүл” гэж бичээд “өөрийн төрөл саднуудыг нэг үйлдвэрт бөөгнөрүүлэхэд журамгүй явдал эхэлнэ” гэж бодоод түргэн түргэн бичиж байтал нэг хүн зөвшөөрөлгүй орж ирсэн нь Ү Вэйчэн байв. 

	— Чамайг хэн нааш нь ирүүлэв? Мо Ганчэн үү? гэж Ү Сүньфү бийрээ ширээн дээр тавиад ширүүнээр асууж, Ү Вэйчэний ухаалаг бөгөөд залирхаг царайг ширтэнэ. Ү Вэйчэн хаалга хаагаад бичгийн ширээнээс нэлээд зайтай ирж зогсонгуут тайвнаар, 

	— Би танд хэдэн үг сонсгох гэсэн юм гэж хэлэхэд нь Ү Сүньфү хөмсгөө зангидсан боловч цааш дуугүй суув. 

	— Сая үйлдвэрчний эвлэлийн Чянь Баошэн надад ингэж хэллээ. Өчигдөр орой ажилчид Яо Жиньфэн гэдэг эмэгтэй ажилчныд хуралджээ. Өнөөдөр ажилчид үймэлдэж конторын байшин руу дайрах үед тэр бас дунд нь явалцсан, ажилчид руу хандаж “хэрэв манай зургаан хүнийг суллахгүй юм бол амиа хайрлахгүй тэмцэнэ” гэж хэлсэн гэнэ. Нэг сарын өмнө үйлдвэрт үймээн гарахад нууцаар удирдсан хүн нь энэ Яо Жиньфэн байна. Тү Вэйио түүнийг аргадаа оруулж авлаа гэсэн боловч өчигдөр орой ажилчид тэднийд хуралдаж. бас л ажилчдыг сүрхий нууцаар удирдаж байгаа юм байна гэхэд Ү Сүньфү түүний царайг хичээнгүйлэн хараад үл мэдэг инээмсэглэсэн боловч юу ч хэлсэнгүй. Өчигдөр орой ажилчид хурал хийж Яо Жиньфэнийд оролцсоныг Тү Вэйиогийн хэлснээс сайн мэдэж байсан учир Ү Вэйчэний хэлсэнд ямар нэг шинэ юм байсангүй. Харин Яо Жиньфэний нэр нь түүний санаанд илхэн байв. Туранхайвтар өргөн царайтай, ов товхон цоохор, гучаад насны энэ эмэгтэйг Ү Сүньфү сайн мэдэж байсан бил ээ. Тү Вэйио түүнийг хахуульдаж авсны дараа зохимжгүй явдал гарч есдүгээр машины мастер Сюе Баожү гэгч тэр нууцыг илрүүлсэн боловч тэр нь аажмаар хэвийн байдалд оржээ. 

	— Ах аа! Миний бодож байгаагаар үйлдвэр дээр гарсан үймээн нь Тү Вэйиогийн явууллага бололтой. Урьдчилан сэргийлэх цаг бололцоо өчигдөр түүнд байсан авч тэр юү ч хийсэнгүй. Өнөөдөр бас л түүнийг анзаарсангүй. Үйлдвэрчний эвлэлийн Гүй Чаньлин гэгчтэй хуйвалдаж хүмүүсийг хахуульдан авах юм гэнэ. Ү Сүньфүгийн царай гэнэт хувирч ямар нэг шинэ юм сонссон юм шиг болсон боловч агшин зуур царай нь хүйтэн дүрд шилжиж нударгаар ширээн дээр цохиж

	— Вэйчэн! Чи юү гэж дэмийрч байгаа юм. Одоо би Тү Вэйиод бүх эрхийг олгосон. Чи олон юм донгоссоны хэрэггүй. Саяын хэлснээ, надаас өөр, хэнд ч ганц үг цухуйлгаж болохгүй. Ойлгож байгаа биз? Одоо яв! гэж хашхирлаа. 

	Ү Вэйчэний явсны дараа Ү Сүньфү түрүүчийн бичиж байсан тушаалаа дахин уншиж үзээд хумхиж орхилоо. Түүний царайд эргэлзэн гайхах байдал тодорсон боловч өнөөх тушаалаа дахин дэлгэж уншмагцаа толгойгоо сэгсэрч сүүрс алдан, барьж байсан цаасаа хэдэн хэсэг тастаж хогийн сав руу хаяв. Тэгээд төрөл садны хүнтэйгээ нэг үйлдвэрт ажиллаж болохгүй гэдэг шийдвэрээ няцааж бийрээ авч өөр нэг зарлал бичсэн нь:

	«Тус үйлдвэрт цалинг хорогдуулах нь зайлшгүй болсон юм. Торгон нэхмэлийн үнэ нэмэгдмэгц цалин урьдын адил олгогдох болно. Бүх ажилчид дэмий цуурхлыг сонсож биеэ зовоосны хэрэггүй гэдгийг сайн ойлгож ажилдаа гарагтун. Тус үйлдвэрийн үйлдвэрчний байгууллагын дотор гарсан хагарлыг би удаан тэсвэрлэсэн бөгөөд хэрэв үүнийгээ зогсоохгүйгээр ажилчдыг үймүүлэхэд хүргэвэл тус үйлдвэрийн даргаас хамгийн ширүүн арга хэмжээнд орохоос өөр аргагүй, үүний тул зарлав” гэж бичиж дуусаад олонд үзэгдэхүйц газар наалгахаар Мо Ганчэнд өгч явуулав. Машиндаа суух үедээ Тү Вэйио руу хандаж ширүүнээр

	— Ямар ч байсан маргааш ажилд оруул! Маргааш шүү гэж тушаав. 

	 

	* * *

	 

	Өдрийн нэг цаг болж байлаа. Тү Вэйио тасалгаа дотуур нааш цааш алхалж заримдаа хүйтнээр инээмсэглэж, заримдаа хөмсгөө атируулна. Түүний ийнхүү тайван биш байгаа нь түүний ялагдсанаас шалтгаалах ажээ. Өглөө ажилчдын үймээн эхлэхэд

	— Тү Вэйио сөнөтүгэй! гэж хашхиралдаж байсныг олон сонссон ч ялалт түүний атгад байна гэж үзэж байсан. Харин Ү Сүньфү ирээд явснаас хойш баахан эргэлзэх болжээ. Ү Сүньфү “Тү Вэйиод бүх эрхийг олголоо” гэж нэг биш удаа хэлсэн ч гэсэн Тү Вэйиогийн ажигч нүд нь Ү Сүньфүгийн энэ үгний мөн санаа бол “Бүх эрхийг маргааш хүртэл олголоо” гэсэн үг гэж мэдэж авлаа. Хэрэв маргааш ажил хаялтыг зогсоож чадахгүй юм бол түүнд үйлдвэрээс зайлах ганц зам байлаа. Бас Ү Сүньфүгийн энэ удаагийн шийдвэргүй байдал Тү Вэйиод тод харагдаж, Ү Сүньфү мэтийн ширүүн дориун хүн ийм шийдвэр, зориггүй байх нь түүнд үйлчлэхэд хэчнээн бэрхшээлтэй болохыг тодорхой болгож өгсөн бил ээ. 

	Гэнэт цонхон дээр хүний сүүдэр тусахад Тү Вэйио зогсож цонхоор шагайж хараад хаалгаар гарч харвал Гүй Чаньлин зогсож байв. Хоёулаа бие биеэ харан чимээгүй хэсэг зогссоноо Мо Ганчэний тасалгаанд орлоо... Тэнд Мо Ганчэн зэрэг гурав, дөрвөн хүн тэднийг хүлээж байжээ. 

	Тү Вэйио хүйтнээр инээмсэглэн тэднийг ширвэн харснаа

	— Маргааш заавал ажилд оруул гэж эзэн даалгасан. Одоо зөвхөн хагас өдөр, нэг шөнө үлдсэн нь тун ч бага хугацаа юм. Өглөөгүүр хэлэлцээ хийхээр ажилчдын төлөөлөгчдийг гаргуулах гэсэн боловч бүтсэнгүй. Ажилчид үйлдвэрчний эвлэлийн хуучин байгууллагыг зөвшөөрөхгүй, харин ажил хаялтын хороог зохион байгуулаад байна. Би сая Гүй Чаньлинг явуулж ажил хаялтын хороотой хэлэлцээ хийх гэсэн боловч торгоны үйлдвэрийн ажил хаялтын ерөнхий хорооны шийдвэрийг хүлээж байна гэж тэд хэлж байна гэнэ. Энэ тун хэцүү хэрэг. Гэлээ ч гэсэн тэдний ерөнхий хороо энэ тэр ч бидэнд падгүй хэрэг. Бид өөрсдийн хүчээр бүгдийг шийдвэрлэнэ. Одоо хамгийн гол нь маргааш заавал ажил эхлүүлэхэд оршино. Цөмийг нь биш болсон ч хагасыг нь ажилд гаргасан цагт эзний өмнө үүргээ биелүүлсэнд тооцогдоно. Чаньлин! Маргааш ажил эхлүүлж чадна гэж чи бодож байна уу? Тэд одоо ямар шаардлага тавьж байна бэ? гэж асуужээ. Гүй-Чаньлин шууд хариулсангүй Тү Вэйио, Мо Ганчэн хоёрыг ээлжлэн харснаа толгойгоо сэгсрэн сүүрс алдаж, 

	— Би бүр толгой эргээд байна. Шөнөжин огт борви нугалсангүй. Хоёулыг гомдоохгүйн тул хэчнээн оролдсон гэж санана. Бас эзний өмнө очиж биднийг муучилна байгаа гэж хэн бодох вэ? Тү гуай намайг ярь гэж байна. Хэрэв би саналаа хэлэхгүй бол хүмүүс намайг мөнгөний төлөө хөөцөлдөгч гэж занан зүхнэ. Харин би саналаа хэлбэл хүмүүс намайг хувиа бодсон гэж зэмлэн буруушаана. Миний ийм зовлонтой байгааг Мо гуай гадарлаж байгаа биз ээ? гэж хэлэв. Тасалгаанд ер бишийн чимээгүй. Тү Вэйио хөмсгөө атируулан, хөмхийгөө зууж суух ба Мо Ганчэн тун санаашрангуй байдалтай үзэгдэнэ. Харин буланд сууж байгаа А-жэнь жуумалзах ба хажуудаа суугаа Ван Жинжэнийг нудран Тү Вэйио руу зааж нүдээ ирмэнэ. Гүй Чаньлин яагаад ийм тогтворгүй байгааг энэ бүсгүйчүүд сайн мэдэж байсан бил ээ. Цоохор Ли хажуугаас

	— Тү гуай! Та юу л хий гэвэл бид гүйцэтгэхэд болоо юм биш үү? гэж асуув. 

	— Үнэхээр тиймээ! Бидний юү хийхийг хэлж аль! Чань Лин-минь юү хэлэх гэснээ зоволгүй хэл! Цөмөөрөө ярилцъя гэж Ван Жинжэнь залгаж хэлээд ямар нэг юм бодож суугаа Мо Ганчэнийг харна. Тү Вэйио толгойгоо аажмаар дохиж цоохор Лиг харж эргэн Гүй Чаньлинг ширтэхэд

	— Тэгвэл одоо би шууд хэлье. Манай эзэн алдагдлаас айж байгааг ажилчид мэдэж байна. Эзний бичсэнээр торгон нэхмэлийн үнэ эрс багассан учир ажилчдын цалинг хорин хувиар хорогдуулах гэсэн нь тодорхой ба харин хожим байдал өөрчлөгдөхөд дахин ярилцаж болох юм. Ажилчдын ажил хаяж байгаа нь цалинг хорогдуулсантай үзүүр ёзоор нь холбоотой ч гэсэн Сюе Баожүг харгис хэрцгийд нь, Чянь Чяолин, Чжоу Эржэ нарыг үзэн яддагт бас бий. Энэ гурвыг хэд хоног нуучих юм бол маргааш ажил хаялтыг амархан зогсооно гэж Гүй Чаньлин яаралгүй хэлээд Мо Ганчэнийг ширтэнэ. Тү Вэйио мөн түүнийг харна. Мо Ганчэн үүнийг анзаармагц бүх учрыг ойлгож өөрөө конторын хүмүүстэй эвээ алдахгүйг хичээдэг дундын хүн болохоор

	— За, за. Маргааш ажил хаялтыг зогсооё гэж яаран хэллээ. 

	— Тү Вэйио урьдынхаараа инээмсэглэх ба бэлтгэл нэгэнт дуусаж одоо зөвхөн урьдчилсан төлөвлөгөөгөөр тушаал гаргах явдал үлдсэнийг тэд мэдэж байв. Түүний царай аажмаар хувирч зүүн гараа өргөж хүмүүсийг чимээгүй болгоод ширүүнээр

	— Хүмүүсийн юү гэж ярих нь хамаагүй хэрэг. Тэд маргааш ажилчдыг ажилд оруулж чадвал бид иргэний үүргээ гүйцэтгэсэнд тооцогдоно. А-жэнь! Чи, Яо Жиньфэнтэй уулзав уу? Ажил хаялтын хороонд түүнээс өөр хэн байна вэ? Түүнтэй хэн нөхөрлөж байна?

	— Тэднийг би сайн мэдэхгүй байна. Мэдэхээс л Хэ Сюмэй, Чжан А-синь бас Сюй А-и, Лү Сяобао нар бий гэж А-жэнь уруулаа хөдөлгөж нүдээ жирвэгэнүүлж хэлсэн нь аальгүйтэх авьяасаа мартсангүй. Тү Вэйио уурлан

	— Чи яасан анзааргагүй юм бэ? Ажил хаялтын хороо хэдэн хүнээс бүрдэж байгааг заавал мэдэх ёстой. Би, Ван Жинжэнийг танд туслалцуулахаар явуулна. Чи юуны өмнө Яо Жиньфэнийг олж, Сюй А-й ба Лү Сяобао нарыг манай талд оруулахыг бод! Тэгээд тэднийг болгоомжлохыг хамтад нь захиарай. Хэ Сюмэй мэтийн бузар коммунистуудыг аюулаас хамгаалах газраар бариулбал таарна. Маргааш ажлыг эхлүүлэхгүй бол эзэн огт өршөөхгүй шүү. Хэрэв ярих юм байвал дараа ярилцъя. Та нар одоо мастеруудыг цуглуулж ажилчны “байрууд” руу явуулан, ажилчдыг янз бүрийн ярианд битгий автагд! гэж хэлүүл гэв. 

	— Горьгүй байх аа! Ажилчдыг ятгах гэж оролдох нь тэдний дургүйцлийг улам хөдөлгөнө гэж Ван Жинжэнь, А-жэнь хоёр нэг дуугаар хэлэхэд Тү Вэйио тэссэнгүй ширүүнээр

	— Юунаас айх юм! Дургүйцвэл дургүйцэг! Та нар чинь биеэ хамгаалуулах гээ юү? Ли гуай! туслагчдаа дуудаж бэлтгүүл гэв. А-жэний царай улайж маргах гэсэн боловч Ван Жинжэнь хажуугаас нь нударч юм хэлүүлсэнгүй. Тү Вэйио ч тэднийг дахин анзаарсангүй эргэж Гүй Чаньлин рүү хандан

	— Тэдний ажил хаялтын хорооны ар талд нь ямар хүмүүс нуугдаж байна вэ? гэж асуулаа. 

	— Коммунистууд л үймээн дэгдээх гэж завшааныг эрж байна. Хункөү Чжанбэйгийн том жижиг зуу гаруй үйлдвэр одоо ажил хаялтад автагдаад байна. Тэд ямар нэг зочид буудалд байрласан нэг удирдлагатай юм шиг байна. Өнөөдөр орой түүнийг мэдэж болох юм. 

	— Өнөөдөр орой гэдэг чинь оройтно. Бид өнөөдөр үдээс хойш заавал мэдэх ёстой. Гэвч чамайг өөр нэг чухал ажилд явуулахаас яах вэ. Ажилчид олуул, бас зоригтой. Зэргэлдээ үйлдвэрүүд ажилдаа орохгүй бол манай эндхийн ажилчид ажилдаа тийм амархан орохгүй. Чи харин одоо тэр үйлдвэртэй ярилцвал ажилчид маргааш заавал ажилдаа орно. Зэвсгийн хүчээр ч болсон нударгалж байгаад ажилд нь оруулна. Аюулаас хамгаалах газраас олон цагдаа ирүүлж ажлаа зогсоох гэсний нь баривчлуулна. 

	— Зөв. зөв! Бид өөрсдөө ингэж ажиллая. Би тэднийг ажилд нь хөөж оруулах юм сан гэж бодож байсан юм гэж цоохор Ли зэвсэг хэрэглэх болсныг сонсож баясаад хоёр өвдгөө алгадаж хэлэв. Цоохор Ли тун зэрлэг хүн учраас өглөөнөөс эхлээд энэ Тү Вэйио яагаад зэвсэг хэрэглүүлэхгүй байна вэ? гэж гайхаж байсан бил ээ. Хэрэв Тү Вэйиод үнэнч биш байсан бол ар хударгаар нь түүнийг муучилж юу ч гэж хэлэхээсээ буцахгүй байсан юм. Одоо ч гэсэн тэсэж чадахаа байхдаа өөрийн санаснаа илэрхийлж байгаа нь энэ. Тэгээд өөрийн даргынхаа царай өөд юү гэх бол гэж харахад цаадах нь түүний санааг сайшаасан ч үгүй, магтсан ч үгүй царай өөд нь ширтэж байснаа тайлбарлаж байгаа юм шиг боловч тушаангуйгаар

	— Ли минь! Яарсны хэрэггүй. Чиний нударга чинь хэзээд ч бэлхэн юм. Нударгалахдаа эхэлж гар хөдөлгөсний хэрэггүй. Тийм шүү дээ! Манай үйлдвэр бусдыгаа бодвол байдал хүнд байхад учрыг нь сайн олоогүйгээр гар хөдөлгөж болохгүй, харин улам давруулж мэднэ. Манай эзэн бидэнд итгэж байхад бид түүний нь хөсөрдүүлж болохгүй. Чаньлин чи ч ойлгож байгаа биз? Бусад үйлдвэрүүд ажилчдаа журамлуулсны дараа бид энэ сармагчнуудыг нясалж орхиё гэв. 

	— Намайг итгэ! Бүгд журам ёсоор хийгдэнэ. 

	— Тийм л бол сайн. Эрхэм Мо! Чян Чяолин, Чжоу Эржэ, Сюе Баожү нарыг хөөх зарлалыг түргэн гаргаж наа! гэж Тү Вэйио гэнэт Мо Ганчэн рүү эргэж хараад ширүүнээр хэлэхэд цоохор Ли, Ван Жинжэнь хоёр цочсон бил ээ. Үнэхээр тэднийг хэдэн өдөр нуухгүй, харин хөөнө гэж хэлсэн нь үнэмшмээргүй хэрэг байсан учир Тү Вэйиогийн шийдэмгий харцыг ажиглаж Чянь Баошэний бүлэг энэ удаа дарагдсан, энэ шийдвэр эргэлтгүй болжээ гэдгийг ойлгов. Мо Ганчэн ч учраа олохоо байгаад Тү Вэйиогийн хүйтэн царай өөд чимээгүйхэн харж байснаа

	— Сюе Баожүг шинэ үйлдвэрт шилжүүлэх тухай эзнээс гуйж болохгүй юу? гэж сэжиглэнгүй хэлэв. 

	— Энэ чинь эзний хэргээ, харин бидэнд огт хамаагүй. Бид л зарлал түргэн гаргавал боллоо гэж Тү Вэйио хүйтнээр хэлж Гүй Чаньлин нар луу харж

	— Өчигдөр үдээс хойш Сюе Баожү ба тэдний нөхөд цалинг хорин хувиар хорогдуулахын эсрэг цехэд ажилчдыг хөдөлгөснийг та нар мэдэж байгаа. Тэд, эзний үйлдвэрт ажиллахгүй ажилчдын үймээнийг ашиглан Гүй Чаньлиний эсрэг довтлуулахаар оролдож байна. Гэвч эд чинь сайн ажилчдыг гутаахыг оролдож байгаа бэртэгчин хүмүүс. Ажилчид ч тэднийг үзэн яддаг юм. Одоо бид юү ч болсон тэднийг хөөж болно. Хэрэв энэ үймүүлэгчдийг базаж чадвал ажилчид маргааш ажилдаа орох болно. Эзэн огцрогдъё гэсэн саналыг минь зөвшөөрөөгүй учраас би аргагүй болсоон. Харин бүгд хамтарч өнөө, маргааш ажил эхлүүлж чадвал огцруулж өгөхийг эзнээс дахин гуйна гэв. Мо Ганчэн ба бусад нь түүнийг чимээгүй анхааралтай чагнана. 

	— Цаг орой болжээ. Бүх ажлаа тууштай явуулж таван цагт надад мэдэгд! Ли минь чамайг өөр нэг ажилд явуулъя гэж Тү Вэйио сүржин дүрээр тушаагаад цоохор Лиг гараараа дохиж гарч одоход цоохор Ли, А-жэнь ба бусад хүмүүс рүү харж инээмсэглээд бас гарч одлоо. 

	Конторын байшингийн гудамж хүрэх үедээ Тү Вэйио гэнэт зогсоход цоохор Ли түүний урдуур гүйж ороод урд нь очиж орсгор шүдээ ярзайлган зусардан инээнэ. Тү Вэйиогийн царайг нэг талаас нарны туяа гийгүүлж байсан учраас нөгөө тал нь хувхайрч цайсан юм шиг харагдана. Тэр бөхийгөөд Лигийн царай руу цоолох мэт ширтэн, 

	— Үд өнгөрөөд байхад чи чинь холбоо тогтоож чадаагүй байгаа юм уу? гэж асуув. 

	— Үгүй. Бараг манай үйлдвэрийн ажилчид хамрагдсан тэдгээр явдалд бид хяналт тавьж байна. Гэвч хяналт маань өвсөн овоохойнууд дээр л байгаа юм шүү. 

	— Тэр ажилчид, та нарын хянаж байгааг мэдээгүй байгаа юм гэж үү?

	— Яалаа гэж! Манайхан чинь туршлагатай, тэгээд болгоомжтой шүү дээ. 

	— Гаднын хүн үзэгдэж байна уу?

	— Үгүй. Хэ Сюмэй, Чжан А-синь хоёрынд зөвхөн манай үйлдвэрийнхэн л очиж байна. Тү Вэйио түүнийг дахин ширтэж бөхийгөөд өрөөсөн нүдээ анилаа. Цоохор Лигийн тэдгээр хүмүүс хэтэрхий маанаг, ул мөрөө үлдээхгүй яах вэ дээ гэж Тү Вэйио бодож байв. Хэ-Сюмэй, Чжан А-синь хоёр аюултай гэдгийг өөрөө ч мэдсэн бил ээ. Тэгээд цоохор Ли рүү хандаж

	— Яо Жиньфэний гэрээс өчигдөр орой тэд хэнтэй хамт явсан бэ? гэж асуув. 

	— Аа! Өчигдөр орой юу? Хэ Сюмэй, Лү Сяобаотой хамт гарч шивнэлдсээр явсан. Чжан А-синь, хоёр хүнтэй хамт гараад удалгүй гурвуулаа гурван тийшээ салж явсан.

	— Цаад хоёр нь манай үйлдвэрийнхэн үү? Хэн хэн бэ?

	Тийм ээ. Манай үйлдвэрийнхэн! Тэднийг Яо Жиньфэнийхээс гарч ирэхэд би сайн хараагүй. Манайхны хэлснээр нэг нь дунд зэргийн нуруутай, гялалзсан нүд бүхий дугариг бараан царайтай хүн гэнэ, нөгөө нь ямар хүн болох нь тодорхойгүй, нэлээд өндөр нуруутай л хүн гэнэ бил ээ гэхэд Тү Вэйио хүйтнээр инээмсэглэнэ. Дунд зэргийн нуруутай, гялалзсан нүд бүхий, дугариг бараан царайтай хүн хэн болохыг тэр мэдэж байв. 

	— Тэд замдаа юу ч яриагүй юу?

	— Тэд даруйхан салаад явцгаасан гэж би хэлсэн шүү дээ. Харин дотно найзууд бололтой хөтлөлцсөөр гарч ирсэн юм шүү гэж цоохор Ли хэлээд байцаалт дуусав уу гэсэн шиг гарынхаа араар амаа арчаад дарга өөдөө нүдээ бүлтийлгэн харна. Буланд хүний сүүдэр үзэгдэхэд Тү Вэйио очиж харвал А-сянь байв. Шинэхэн ирсэн энэ хүнд Тү Вэйио ямар нэг чухал даалгаврыг өгч байгаагүй бил ээ. Цаадах нь Тү Вэйиог хараад зогсоход нь Тү Вэйио хөмсгөө зангидан

	— А-сян! Ажилчдыг маргааш ажилд оруулахаар мастеруудын өвсөн овоохойнууд руу явуулсан. Тэд цөм тэнд байна уу? Нуугдсан хүн байхгүй биз? очиж үзээд надад ирж мэдэгд! гэв. 

	— Хэрэв ямар нэг будилаан гарвал хайрласны хэрэггүй, шууд дохио өг! Өвсөн овоохойнуудын орчмоор манайхны хүмүүс байгаа гэж цоохор Ли хажуугаас орж хөхрөн хэлэхэд Тү Вэйио мөн инээмсэглэсэн боловч цоохор Ли рүү хандаж ширүүнээр

	Бид ч гэсэн тийшээ явах болно. Дагуулж явах хэдэн хүнийг ол! гэж хэлэв. Нөгөө бараан царайт Чжү Гүйин бол заавал үймүүлэгчийн нэг гэж Тү Вэйио тааварлаж байснаар өөрөө явж хяная гэж шийджээ. Тэдний замд цагдаагийн болон хамгаалах отрядынхан дайралдах ба мөн ажилчид хоёр, гурваараа бөөгнөрөн ямар нэгэн юм ярилцаж байх нь үзэгдэнэ. Нар тэднийг бүх илчээрээ шарж халууцуулах боловч тэд баяр баясгалантайгаар зорчилдон шуугилдах ажээ. Өвсөн овоохойнуудад ойртоход энэ байдал улам өрнүүн болно. Эмэгтэй ажилчид нөгөө гурван этгээдийг үйлдвэрээс хөөх тухай ярилцан, үдшийн шумуул шиг шуугилдана. 

	— Бид урьдын цалингаа сэргээж авъя. Мэхлэгдэж болохгүй гэж тэр шуугиан дундаас сонсогдлоо. Тү Вэйио мөн л хүйтнээр инээмсэглэн бусдын хамт өвсөн овоохойнууд руу очсон боловч түүний царай улам зэвийжээ. Дөрвөн зүг найман зовхисоос мянга мянган хорт нүд түүнийг ширтэж байгаа юм шиг санагдана. “Шөнийн тонуулч, шөнийн тонуулч сөнөтүгэй!” гэсэн шуугиан энд тэнд бүдэг сонсогдож байснаа сүүл сүүлдээ ширүүсэхэд Тү Бэйио сэмхнээр цоохор Ли рүү харахад түүний царай төмөр шиг хөхрөөд, хөмхийгөө зуусан байв. Урт цамц, богино хар торгон өмдтэй хүмүүс хоёр гурваараа ажилчдын дундуур гүйлдэх нь хар цох шиг санагдах ажээ. Тэд бол цоохор Лигийн талынхан бөгөөд тэд бөөнөөрөө овоорсон ажилчдын дундуур зориуд орж, тэднийг шүргэн нударч зориуд өдөөнө. Энд тэндгүй шуугиан дэгдээх боловч дорхноо намдах ажээ. Ажилчид тэдэнтэй цохилдохгүйг хичээн тэсвэрлэх ба цаадуул нь ажилчидтай цохилцох ямар нэг тушаалыг хүлээж аваагүй байлаа. Тү Вэйио бөхийсхийн хурднаар алхлах ба цоохор Ли түүнийг Чжү Гүйиний суудаг өвсөн овоохой руу удирдана. 

	— Шөнийн тонуулч Тү хүн барихаар ирлээ гэж өвсөн овоохойн үүднээс хэн нэг хүн хашхирах нь сонсогдож намхан нуруутай нэг эмэгтэй гарч ирсэн нь Чжү Гүйиний хөрш торго хуйлагч Жин Сяомэй байлаа. Цоохор Ли амандаа нэг юм үглээд бүдүүлэг хар нударгаа зангидан ухасхийж түүнийг барьж авах гэсэн боловч тэр охин авсаархан биеэрээ бултаж гүйн оджээ, Тү Вэйио цоохор Лиг харж түүнтэй хөөцөлдсөний хэрэггүй гэж зангаад Чжү Гүйиний овоохой руу орохдоо дагуулж ирсэн хүмүүсээ үүдний гадаа хамгаалуулахаар үлдээв. Өвсөн овоохойн доторх харанхуйд нүдээ дасгаад харахад Чжү Гүйин түүний өмнө нь зогсоод очтон гялалзсан нүдээр өөрийг нь ширтэж байгааг үзэв. Тэр эмэгтэйн баргар царайд уур хилэнгийн оч бадарч уруул нь чичирнэ. Овоохойд тэр гурваас өөр хүн байсангүй учир түр зуур нам гүм байсан боловч гадаа усны үер шиг түрсэн их шуугиан сонсогдож байлаа. Тү Вэйио хүчээр инээмсэглээд

	— Гүйин! Чамайг коммунист гэж хүн ярилцах юм. Чиний өмнө шилж сонгож авах хоёр зам байна. Нэг зам нь миний хэлснээр чиний адил хэн байгааг хэлбэл чамайг мастер болгон дэвшүүлэх болоод байна. Нөгөө зам нь хэрэв чи саяхныг эс хэлбэл шоронд суух ёстой болоод байна гэв. 

	— Би коммунист биш ээ! Би юү ч мэдэхгүй. 

	— Надад тодорхой байна! Нөгөөдүүл чинь Хэ Сомэй, Чжан А-синь хоёр шүү дээ... гэхэд Чжү Гүйиний зүрх нь цохилж царай нь хувирахад Тү Вэйио баясан инээмсэглэж

	— Өөр хэн байгааг чи л хэлэх ёстой болж дээ гэв. 

	Би үнэхээр мэдэхгүй юм аа! Цагдаагийн газар очлоо ч гэсэн би ингэж хэлэх хүн! гээд Чжү Гүйиний царай засрав. Нүд нь улам их очтон гялалзана. Тү Вэйио инээмсэглэнгүүт цоохор Ли рүү хандаж

	— Ли! Нэгжээрэй гэв. Энэ үед овоохойн гаднах шуугиан улам ширүүсэж хараах дуу сонсогдоно. Бас хүмүүсийн бие биеэ цохилцох, модоор цохилцох хийгээд хүмүүсийн хөлийн чимээ түймэр шиг сонсогдож байснаа цэлмэг агаарт ялалтын дуу нижигнэж, бөөн хүмүүс овоохойд орж ирээд Тү Вэйио, цоохор Ли хоёрыг хүрээлжээ. Бүдэг харанхуйд хэсэг зуур чимээгүй. Ширээ, хулсан ор цөм урвуулагджээ. Тү Вэйио урт сандлаар зам гаргаж хүмүүсийн дундаас гарсан боловч овоохойд дахин бөөн хүмүүс түрэн орж ирснээр тэр дахин хүмүүсийн дунд оржээ, Гадуур хүмүүсийн шуугиан улам ширүүсэж, Тү Вэйио хоёр хүний дунд хавчуулагдах үедээ түүний урдуур Чжан А-синь явж өнгөрөхийг харж амжжээ. Цоохор Ли нэг хүнтэй зууралдаж тэр хүнээ урдаа түлхсээр зам гаргаж Тү Вэйиод туслах гэж тэмүүлэхэд нь Тү Вэйиог хүрээлж байсан хүмүүс цоохор Лигийн гараас өөрийн хүнээ суллаж авахаар хошуурлаа. Энэ завшаанд Тү Вэйио өвсөн овоохойн хулсан үүдээр гүйж гараад арав гаруй хүмүүсийн дунд орсон нь золоор тэд нь хилэнт ажилчид биш, харин цоохор Лигийн талынхан байжээ. Ажилчид тэдэн рүү дайрснаар өвсөн овоохойн өмнүүр бөөн шуугиан дэгдлээ. Цагдаагийн шүгэл тасхийж, эмэгтэй ажилчдын дундуур цагдаагийн цагаан эмжээртэй малгайнууд үзэгдэн сүрдүүлсэн буудлагын дуу сонсогдов. Цоохор Ли нэг эмэгтэй ажилчныг чирч гулдарсаар Тү Вэйио руу ойртож явахдаа түүнийг харж маасганан инээнэ. 

	 

	* * *

	 

	Арваад минутын дараа Чжү Гүйиний овоохойн ойролцоо нам гүм болсон байлаа. Шаварлаг гудамжинд хугарч бяцарсан хулснууд, торх цэвэрлэдэг сойзнууд замбараагүй хөглөрчээ. Эвдрэн салсан хулсан үүднүүд шувууны буудуулсан далавч шиг нэлмийх ажээ. Гэвч эдгээр хулсан овоохойн дорнод хэсэгт хог овоорсон талбайд хүмүүс цугларсан нь ажилчид цуглаан хийж байгаа нь энээ. Цөөн тооны цагдаа зөвхөн холоос тэд рүү харахаас өөр яаж ч чадахгүй ажээ. Цоохор Лигийн найм, есөн хүн цагдаа нарын дэргэдүүр тэнүүчилнэ. Гайхмаар түргэн эхэлсэн энэ цуглаан цахилгаан гялсхийн цахилахын адил хурдан тарсан бил ээ. Ажилчдыг баривчилснаас цугларагсдын тэмцлийн зоригийг өрнүүлсэн цуглаан ийнхүү болжээ. Сая Тү Вэйио ажилчдыг баривчилсан явдал нь ажилчдын тэмцлийг маш хурдан өрнүүллээ. 

	— Шөнийн тонуулч Тү, Сюе Баожү тэднийг баривчилж биднийг мэхлэн ажилд гаргах гэж байна. Сюе Баожү тэднүүд чинь Тү Вэйиогийн дайсан юм. Тү Вэйио ингэж хүний гараар могой барих гэж байна. Биднийг баривчлахаар цоохор Лиг авчирч байна. Шөнийн тонуулч Тү Вэйио сөнөтүгэй! Маргааш бид ажилд гарахгүй! Хэн ажилд гарсан хүн бол тэдний гар хөл бологч мөн! гэж Чжан А-синь овоолоотой хог дээр зогсоод тохойгоо хөдөлгөн хашхирахад хүмүүсийн дунд

	— Хэн ажилд гарсан хүн бол тэдний гар хөл бологч мөн!

	— Биднийг ажилд гаргахыг хүсэгчид бол тэдний гар хөл бологч мөн!

	— Золбин зулбасга Яо Жиньфэн сөнөтүгэй! гэлцэнэ. 

	— Цалинг урьдынхаар олгохгүй бол бид үхтлээ ажилд гарахгүй! Шөнийн тонуулч Тү Вэйиог зайлуулахыг бид хүсэж байна. Гүй Чаньлин, Ван Жинжэнь, цоохор Ли, А-жэнь, Яо Жиньфэн нарыг хөөхийг бид шаардаж байна. Хэ Сюмэйг суллахыг бид шаардаж... гэж Чжан А-синь хашхираад гэнэт доош буухад түүний оронд Чэнь Юево гарч ирсэн нь түүний царайд хоёр цусан зурвас үзэгдэнэ. Тү Вэйиотой тэмцэлдэж байхад үлдсэн ул мөр ийнхүү үлдсэн нь тэрээ. Тэр хурц царгиа дуугаар

	— Ажил хаялтын хороог шинэчлэн байгуулах хэрэгтэй. Яо Жиньфэн, Сюй-А-и, Лү Сяобао нарыг түүнээс хөөвөл таарна. Маргааш ажилд гарна гэж тохиролцогсдыг хөөвөл зохино гэж хашхирахад, 

	— Бүгдийг нь хөөвөл зохино гэж ажилчид нирхийсэн дуугаар давтан хашхирлаа. Чжан А-синь газраас арай гэж өндийв. Түүний царай гахайн элэг шиг барайжээ. Тэр бүх хүчээрээ

	— Торгоны үйлдвэрийн ажилчдын ажил хаялтын хорооны тушаалгүйгээр бид ажилд гарахгүй. Эгч дүү нараа! Ажил хаялтын хорооны төлөөлөгч та нарт үг хэлэг! гэж хашхирахад хүмүүс түр чимээгүй болцгоосноо “ажил хаялтын хорооны” төлөөлөгч гэнэ үү? Хэн бэ? гэлцэн хөлс цувсан царайтай ажилчдын нүүрэнд баярын совин бадарч бие биеэ харан шивнэлцэнэ. Энэ үед ухаалаг нүдтэй залуу бүсгүй овоолоотой хог дээр үсрэн гарч Чжан А-синь, Чэнь Юево хоёрын дунд зогссон нь Ма Жинь байв. 

	— Эгч дүү нараа! Шанхайн зуун хоёр торгоны үйлдвэрт нийтийн ажил хаялт эхэлжээ. Та нар бол түүний хатан зоригт хошуучлагчид юм аа! Танай үйлдвэрийн урвагчид ба тэдний гар хөл бологсод хоорондоо хэлхэлдээд та нарыг нэг санаагаар дарлаж байхдаа тэднийхээ заримыг та нартай холбоотой гэж та нарыг мэхэлж байна. Та нар өөрсдийн хүчинд түшиглэж тэмцвэл ялалтад хүрнэ. Урвагчид, тэдний гар хөл бологчид сөнөтүгэй! Өөрсдийнхөө үйлдвэрчний эвлэлийн байгууллагыг зохион байгуулцгаа! Ажил хаялтын хорооны тушаалгүйгээр ажилдаа гарч болохгүй! гэж тэр хашхирахад Чжан А-синь, Чэнь Юево нар эхлэн

	— ... Тушаалгүйгээр ажилд гарахгүй! гэж хашхиран -Ажилд гарахгүй! гэж нийтээрээ түрэн хашхиралдав. Ма Жинь өнөөх “томьёолол”-ыг аль болохоор цээрлэсэн авч түүний саяын хэлсэн үг нь сэхээтэн хүний үгтэй адил байсан юм. Ийм ч учраас ажилчид заримыг нь сайн ухаарсангүй бил ээ. Гэлээ ч ажилчид түүний үгийг сайшааж байв. 

	— Эгч дүү нараа! Бүгд санал нэгтэй байцгаагтун! Ажилд гарч болохгүй!.. Одоо тарцгаая гэж Чэнь Юево чангаар хашхираад Чжан А-синь, Ма Жинь хоёрын хамт овоолоотой хогноос үсрэн буулаа. Ажилчид хоорондоо юм ярилцан тарцгаав. Энэ үед аюулаас хамгаалах газрын мотоциклчидын том зэвсэгт отряд хүрэлцэн ирсэн боловч ажилчид нэгэнт тараад хоосон талбай тэднийг угтсан бил ээ. Тэдгээр цагдаа, тэр талбайд ажилчид дахин ирж цуглаан хийгүүзэй гэж талбайг хамгаалалтдаа авчээ. Нэг сарын өмнө Шанхайн хятад хүмүүс суудаг хэсгүүдэд онц байдал зарлагдаад, хурал цуглаан хийхийг хатуу хориглосон юм санжээ.

	 

	* * *

	 

	Яо Жиньфэн, А-жэнь хоёр хэдийн үйлдвэр дээр гүйж очоод юу болсон бүхнийг Тү Вэйиод илтгэж гарлаа. Тэр хоёр, Тү Вэйиогоос хамгаалалтыг эрж байжээ. Тү Вэйио уруу царайлж хөмсгөө атируулан суугаад юу ч үл дуугарна. Ажилчдын доторх түүний хувь заяа муутай нэр алдар нь бүрэн уналтад оржээ. Ингэнэ гэж тэр огт санасангүй бил ээ. Зөвхөн өчүүхэн хүчийг хэрэглэж байж ажилчдыг хазаарлан авна гэж бодож байсан бол одоо үүний төлөө бүх хүчээ зарцуулах ёстой юм байна гэдгийг ухаарчээ. 

	— Үзэшгүй жигшүүрт бузруудыг дээ! Хатуу нударгаар нэг балбаж “шөнийн тонуулч Тү” гэгч хэн болохоо та нарт үзүүлье! гэж Тү Вэйио хөмхийгөө зуун, шүднийхээ завсраар сийгүүлэн хэлээд тэр хоёрыг орхиж конторын байшин руу одоход нь түүний урдаас яаран тэвдсэн Мо Ганчэн угтан ирж хормойноос нь барьж аваад

	— Дүү минь! Би чамайг яг эрж явна. Эзэн утсаар хараасаар... ууртайг нь яана! Ер нь маргааш ажил эхлүүлэх найдлага байна уу? гэж асуухад Тү Вэйио эрс шулуунаар

	— Байна! байна гэж хариулаад хүйтнээр инээв. Мо Ганчэн гайхсанаас нүд нь гурвалжилж

	— Эзэн удахгүй ирнэ шүү гэхэд

	— Ирж яах юм бэ? гэж Тү Вэйио аяархнаар хэлж мөрөө хавчсанаа царай нь гэнэт хувирч

	— Ван Жинжэнь гэдэг зулбасга ул мөр нь ч үзэгдэхгүй бас алга болчихжээ! Эрхэм Мо! хүн явуулж түүнийг олуулж ирээч, би конторт хүлээж байя! Шалавлаарай! гэж хэлээд Мо Ганчэнээр үг хэлүүлсэнгүй цааш явав. Түүнийг үйлдвэрийн хаалгаар очиход тэр төмөр хаалга бөх гэгчийн хаагдаад хоёр манаач үүдэнд нь зогсож байв. Цоохор Ли өөрийн хүмүүсийн хамт үүгээр тэнүүчлэх ба тэдний зарим нь зодолдоонд ялагдсан эр тахиа шиг гуниглан, хүр хорхойны байшингийн шатан дээр сууна. Цоохор Ли, Тү Вэйиог үзмэгц урд нь гүйж очоод

	— Саяын зодоонд Чянь Баошэний хамсаатнууд бас оролцсоныг та мэдсэн үү? гэж аргадсан байдлаар асуув. 

	— Чи яаж мэдсэн юм бэ?

	— А-сян надад хэлсэн. 

	— Одоо тавин хүн хэрэгтэй! Чи одоо тэднийг цуглуулж үйлдвэрийн хашаанд авчраад намайг хүлээж бай! гэж Тү Вэйио хүйтнээр инээмсэглэн хэлээд тэргүүнээ өргөн тэнгэрийг эргэн тойрон ширвэж хараад умарт хаалганд хүрч түүгээр баахан тэнүүчилсэн ба түүний тархинд шинэ шийдвэр бий болж контортоо буцаж ирлээ. Ү Чэнвэй, Ма Жиньшань, Зэн Жажюй нар конторын байшингийн өмнө талын дотоод гудамд толгойгоо нийлүүлэн ямар нэг нууц юм ярилцана. Тү Вэйио тэдэн рүү анзааргагүй харснаа конторын байшинг орхиж тогооны байшингийн хажуугаар гараад нэг хаалгаар орлоо. Хоёр гарыг нь ар дээр нь хүлсэн Хэ Сюмэй тэнд сөхрөөд сууж байснаа Тү Вэйиог орж ирэхийг хараад нүүрээ буруулж заналтайгаар цаашаа харав. Тү Вэйио инээмсэглэн тэр бүсгүйг анхааралтай харж чимээгүй зогсоход Хэ Сюмэй эргэж түүний байгаа эсэхийг сэмхэн харсан нь Тү Вэйиогийн хүйтэн харцтай яг мөргөлджээ. Тү Вэйио тэссэнгүй бүдүүлгээр хөхөрч

	— Хэ Сюмэй! Тэсвэртэйгээр жаахан хүлээ. Зургаан цагт танай төлөөлөгчид бидэнтэй хэлэлцээ хийхэд чи суллагдах болно гэхэд Хэ Сюмэй нүдээ айсан маягтай дүрлийлгээд түүн рүү харах боловч юу ч хэлсэнгүй, нүүрээ ч буруулсангүй. 

	— Төлөөлөгчдийн бүрэлдэхүүнд Лү Сяобао, Яо Жиньфэн, бас чиний сайн найз Чжан А-синь нар оролцоно. Хэ Сюмэйгийн хамаг бие чичрэн, царай нь хувхайрч дахиад юу хэлэх бол гэсэн шиг Тү Вэйио руу харна. 

	— Чжан А-синь ч ухаантай бүсгүй. Би түүнтэй жаахан юм ярилцахад тэр бүгдийг нь ойлгосон. Даруу зантай тэр бүсгүй надад бүгдийг нь хэлсэн. Та хоёрын нөхөрлөл ч яриагүй сайн юм. Чамайг их сайн хүн, харин төөрөлдөөд коммунистуудын урхинд орчихсон юм гэж цээжээ цохиж байгаад л хэлж байна бил ээ. Тийм биз? гэхэд Хэ Сюмэйгийн царай үхсэн юм шиг зэвхийрэн цайгаад дуу алдаж Тү Вэйиогийн царай өөд аймшигтайяа ширтэнэ. 

	— Тэдний дотор бас чамтай сайн нөхөрлөдөг хэд хэдэн хүн байгаа юм биз дээ? Чжан А-синь бүгдийг нь хэлсэн. Чи бүү сандар! Би тэднийг баривчлахгүй, би та нартай үргэлж сайн байхыг эрмэлздэг шүү дээ. Харин та нарыг коммунистуудтай холбоотойг цагдаа нар мэдчихвэл барьж аваад буудчихна шүү. Чи сайн бод! Коммунистуудаас холбоог таслахад хэнтэй нь ярилцвал дээр вэ? Би хамаагүй, та нарт тусалъя. 

	— Э! А-синь! гэж Хэ Сюмэй дуу алдаад хамаг бие нь чичирч, зүрх нь шархалсан юм шиг толгойгоо унжууллаа. Тү Вэйио хөмхийгөө зууж хүйтнээр инээмсэглээд түүнд дөхөж очингуут бөхийж намуухан зөөлөн дуугаар

	— Чи Чжан А-синийг эндүүрэн гайхсаны хэрэггүй. Харин чи бүх зүрх сэтгэлээрээ сайн дэнслэн бодож үзвэл учир нь амархан олдоно. Шанхайн өдий төдий ажил хаялт цөм коммунистуудтай холбоотой байтлаа шоронд суугчид нь хэзээд ажилчид байх юм, харин өнөөх коммунистууд маань европ маягийн өндөр байшингуудад жаргаж суудаг байна шүү. Та нарыг нэг удаа ажил хаяхад тэд чинь хэдэн түмэн доллароор шагнагдаад мөнгөөр туйлж сууна. Жишээ нь, А-синиас салахаа байсан тэр эмэгтэй оюутныг хаана суудгийг нь та нар мэдэхгүй шүү дээ, тийм биз дээ? Тэр чинь олон давхар том байшинд суудаг, тэгээд уранхай хувцас сольж өмсөж ирээд та нартай хамт хурал хийдэг юм. Гэхдээ та нарыг нэг хуралдуулсных гэж арав, хорин доллар авдаг байхад харин та нар нэр хүндээ барж хоосон гүйж байгаад өнгөрч байна. Тэр чинь үнэхээр европ маягийн том байшинд суудаг юм шүү, түүнийг асрагч эмгэн ч та нараас хамаагүй чинээлэг суудаг, нэг удаа А-синь түүнтэй дайралдахад хүнд битгий хэлээрэй гээд таван доллар өгч гэнэлээ. А-синь чамд хэлээгүй гэж үү? А-синь ч тун нүүрэмгий хүн байна шүү, гэвч та хоёрын харилцаа муугүй учраас тэр чиний төлөө тэмцэж байгаа юм гэж ярилаа. Хэ Сюмэй урьдын адил толгойгоо бөхийлгөн чимээгүй сууж байснаа хүүхэд шиг эхэр татан уйлж гарав. Нэлээд уйлснаа больж нулимстай нүүрээ дээш нь болгож Тү Вэйиог харж байхдаа завж нь чичирсхийж, түүний дотоод ертөнцөд сүрхий тулалдаан болж байгааг илтгэнэ. Хэ Сюмэй чухам яахаа мэдэхгүй байлаа. Түүний завьжны чичирхийллийг харж амжсан Тү Вэйио довтолгоогоо улам гүнзгийрүүлэн энэрэнгүй дүрээр

	— Сюмэй минь! Чи айсны хэрэггүй. Бид чамайг удахгүй суллана. Бид Сюе Баожүг халснаар нэг мастерын орон тоо гарсан, одоо чамайг оронд нь мастер болгохоор би эзэнтэй ярилцъя. Харин хүмүүс л үймэлдэхээ боливол сайн юм сан гэхэд Сюмэйгийн царай улайж нүдэн дээгүүр нь нулимс гүйлгэнэсэн авч гиншин уйлсангүй. 

	— Гэлээ гэхэд чиний найзуудын дотроос хэнийг авчирч яривал сайн байх бол гэдгийг чи бодууштай байна. Бид тэдэнд сайн хэлж өгье. 

	Хэ Сюмэй нүдээ аньж толгойгоо бөхийлгөж хормойгоо учир зүггүй базалснаа уртаар сүүрс алдаж, 

	— Та нар А-синиас л асуу л даа. Тэр чинь надаас илүү мэднэ гэж шивнээд дахин тонгойход хамаг бие нь чичирч байв. Тү Вэйио яриа дууссаныг мэдэж дал мөрөө хавчисхийж коммунист энэ эмэгтэйг үзэн ядахдаа түүн рүү ширвэн харснаа эргэж гарч одлоо. Сэтгэлдээ тун их ханамжтайгаар захиргааны байшингийн гудамд ирэхдээ А-сяны зогсож байхыг харангуутаа

	— Өвсөн овоохойнууд руу очиж Чжан А-синийг мэхэлж авчир! Хэрэв мэхлэгдэхгүй бол хүч хэрэглээд аваад ир! Түргэл! гэж тушаалаа. Энэ үеэр нэг машин үйлдвэрийн хаалгаар орж ирээд зогсоход бие хамгаалагч үсрэн бууж машины хаалга онгойлгож Ү Сүньфү бууж ирээд өмнөөс нь угтаж очиж яваа Тү Вэйиог хармагцаа

	— Улам л балраад байх шив дээ. Маргааш яаж ажил эхлүүлэх юм бэ? гэж асуув. 

	— Эзэн минь ээ! үүр гийхийн өмнө жигтэйхэн их харанхуй байдаг шүү дээ. Од ч байхгүй, сар ч байдаггүй гэж Тү Вэйио бөхөлзөн өөртөө итгэнгүй янзаар хэлэв. Ү Сүньфү хүчээр инээмсэглээд хар замаар хэд алхсанаа эргэж

	— Чи итгэж байгаа юм бол сайн байна. Харин одоо юу болж байгааг надад ярь! гэв. Эзний эдгээр үг их дотно байсанд Ү Сүньфү эзнээ цаашдаа зан нь хувируузай гэж өнгөрсөн явдлуудын хамгийн чухлаас нь ярьж суухдаа эзнийхээ царайнаас харцаа салгасангүй. Жаргаж байгаа нарны эцсийн туяа Ү Сүньфүгийн хөлс дааварласан хацар дээр нь тусаад нөгөө хацар нь сүүдэр тал руу харсан нь хоёр хүн байгаа юм шиг санагдана. Тү Вэйио гүнзгийгээр сүүрс алдаад огторгуй өөд харахад дорно зүгт дүрэлзэж байгаа галын хэлбэртэй их үүл хөшиглөж байгаа үзэгджээ. 

	— Тэгвэл чи баригдаад байгаа тэр Хэ Сюмэйг суллая гэж байгаа юм шив дээ?

	— Бүрий болохын хамт түүнийг суллаад нэг хүн гаргаж түүнийг сэмхэн мөрдүүлэхэд бид болдоггүй тэр хүмүүсийг торондоо оруулж болох юм аа гэж хэлэхдээ Тү Вэйиогийн завжинд инээмсэглэлийн мөр үзэгдлээ. 

	— За, за тэг л дээ тэг. Харин бүх хүмүүс ажилдаа маргааш заавал гар! Хэрэв гарахгүй бол шууд хална гэж дахин зарлал гарга! гэж Ү Сүньфү уцаарлангуй хэлээд Тү Вэйиогийн хариултыг ч сонссонгүй машиндаа орчихжээ. Тэгээд бие хамгаалагч нь жолоочийн хажууд суумагц машин хөдөлж хаалга руу чиглэхэд хаалга нээгдэж цоохор Лигийн хүмүүс шуугилдан үймэлдэж байв. Машины хаалгаар гарах үед гэнэт их шуугиан дэгдэж үй олон эмэгтэй ажилчид бүрхэн гарч ирээд зам хааж, үйлдвэрийн хаалганы орчимд сүрхий үймээн дэгдэв. Цагдаа нар цоохор Ли, түүний талынхан нааш цааш гүйлдэн ажилчид хоёр, гурав, тав дахин нэмэгдэж, хаалганы орчмын бүх замыг хаасан ба Ү Сүньфүгийн машиныг ч хөдлөхийн аргагүй хүрээлсэн учир Ү Сүньфү тэвдэхийн ихээр тэвдлээ. 

	— Хэ Сюмэйг суллавал, бид чамайг явуулна гэж ажилчид хашхиралдсаар цагдаа болон цоохор Лигийн хүмүүсийг түрж ойртсоор айсуй. Тэд хэдийгээр зэвсэггүй ч гэсэн бүрэн зэвсэглэсэн цэргийнхээс илүү хүчтэй харагдав. Бие хамгаалагч машинаас ухасхийн гарч ууртаа гар буугаа гаргасан боловч ажилчид ухарсангүйгээр барахгүй түрүүчийн эгнээний араас чулуу шавраар шиджээ. Ажилчид үнэндээ тодорхой чиглэлгүй Тэд

	хэрэв зэвсэгтэй байлаа ч гэсэн байлдаан хийхгүй байжээ. Ү Сүньфүгийн царай төмөр шиг хөхөрч

	— Яваад дайраад гар! гэж хашхирахад жолооч дэмий л дохиогоо дуугаргахад тэр дохионд машины өмнө байсан хүмүүс жаахан ухарч машин хөдөлсөн боловч ажилчид дахин ухарсангүй, харин хашхиралдан арын эгнээнээс шавар, чулуу машин дээр мөндөр шиг буув. Бие хамгаалагч галзуурсан юм шиг хашхираад буугаа авч эмэгтэйчүүд руу шагайхад гэнэт нэг хүн ухасхийн агшин зуур гүйж ирээд бие хамгаалагчийн гарыг барьж авснаар бууны ам тэнгэр өөд чиглэлээ. Энэ нь Тү Вэйио байжээ. Тэр бие хамгаалагчийг гэдрэг нь түлхээд жолооч руу хандаж

	— Тэнэг минь! Гэдрэгээ! гэж өндөр дуугаар зандарлаа. Машин дохиогоо дугаргасангүй гэдрэгээ ухарч үйлдвэрийн хаалгаар ороход Ү Сүньфү машины зөөлөвч сандал дээр шигдэн суугаад шүдээ ярзайлган инээмсэглэжээ. Жолооч машинаа түргэн эргүүлж хар замаар явж арын хаалгаар гарч оджээ. Энэ үед ажилчдын зарим нь хаалгаар орж ирсэн боловч ихэнх нь хаалганы цаана таслагдсан ба хаалганы гадна дотно дэмий л үймэлдэж хаалганы гаднах хүмүүс цагдаа нарт, доторх хүмүүс Лигийнхэнд хөөгдөн тарлаа. 

	Аажмаар бүрий болж салхи хүүгж эхлэв. Үйлдвэрийн ойр орчим нам гүм байсан авч байдал урьдын адил хурц бөгөөд хүмүүсийн сэтгэл сүрхий донсолж байв. Үйлдвэрийн хаалган дээр харуул нэмэгдүүлжээ. Захиргааны байшинд дүүрэн хүнтэй ба Ван Жинжэнь, А-жэнь бусад хүмүүс тэнд саяын болсон явдлын тухай ам булаалдан шуугилдана. Ли, тавь гаруй хүн цуглуулаад байшингийн гудамд зогсоцгоох ажээ. Гэгээн цагаан өдөр нэгэнт өнгөрөөд гүн шөнө үлджээ. Маргааш ажлыг эхлүүлж чадашгүй юм гэж хүмүүс бодоцгоох боловч ямагт өөртөө итгэдэг заншилтай Тү Вэйио эрс хүйтэн дуугаараа тэр итгэлгүй байдлыг няцааж байв. 

	— Залхуурах байдлыг зөвшөөрөхгүй. Хагас шөнөдөө та нар ажиллах болно. Маргааш ажилдаа гарахгүй бол хална, хэрэв хэн ч ажилдаа гарахгүй бол эзэн үйлдвэрээ хаана гэдгийг ажилчдад очиж хэл! Хэрэв тэд дахиад үймэлдвэл барьж аваад шоронд суулгана. Харин ажилдаа гарвал тэдэнтэй хэлэлцээ хийж болох юм. За явцгаа! Залхуурч болохгүй шүү! Би хүн явуулж шалгуулна гэж мэдээрэй гэж тэр ээлжийн мастеруудад хэлэв. Мастеруудын хэн нь ч ам нээж зүрхэлсэнгүй хоорондоо нүдээрээ ирмэлцэж хэлээ гаргана. Тү Вэйио цоохор Лиг дуудаж

	— Эрхэм Ли! Танайхан цөм бэлхэн үү? Тэд шөнөжин ажиллах болжээ. Чи тэднийг хоёр гурваар нь хэсэглэж өвсөн овоохойнуудыг тагнуул! Ажилчид хэрэв хоёр гурваараа бөөгнөрвөл тэднийг хайр найргүй хөөж тараа! Хэрэв гэр орондоо хуралдвал ороод хэн үзэгдсэний нь баривчил! Нааш цаашаа гүйлдэхийг нь сайн тагна! гэж цаадуулдаа хэл! Ойлгоо биз? Энэ хоёр зуун юанийг цаадуулдаа хувааж өг! гэж тушаагаад А-сян руу хандаж ширүүнээр

	— А-сян! Чжан А-синийг авчрав уу? гэж асуулаа. Хүмүүсийн хойд талд сууж байсан А-сян, Тү Вэйиог царайчлан хараад

	— Эрээд эрээд даанч олдсонгүй. Нэг л газар ороод нуугдчихсан байгаа. Би дахиад эрье гэж царай нь улайж хэлэв. Тэр цоохор Лийг дэмжих сэн болов уу гэж сэмхнээр харна. Тү Вэйио чимээгүй болсноо нийтэд хандаж

	— Бүгдээрээ ойлгов уу? Нэг нь хэдийн нуугдаж амжжээ. Гэвч А-сян минь! Чи дэндүү хайнга хөдөлжээ. Чухал хүний нэгийг алдчихжээ. Чамайг одоо дахиж явуулахгүй, өөр ажилд явуулна гэж хэлээд явцгаа гэж дохижээ. Ганц А-сян үлдээд юү гэх бол гэж догдлон хүлээж байв. Гадаа нэгэнт харанхуй болж байшингийн дээвэр дээгүүр хар хэрээ гуаглана. Тү Вэйио энэ этгээд ер нь чухал ажлыг гүйцэтгэж чадах болов уу гэж А-сяныг нэвт ширтэх мэт харж байснаа шууд шийдэж

	— Бид одоо Хэ Сюмэйг суллана. Чи түүнийг мөрдөх болно. Энэ удаа чи тун болгоомжтой байх хэрэгтэй гэж хэлээд бүх хүмүүсийг хуваарилан явуулсан Тү Вэйио ойр орших аюулаас хамгаалах газарт утасдаж цагдаагийн хүчийг нэмэгдүүлж үйлдвэрийг хамгаалж өгөөч гэж хүслээ. 

	 

	* * *

	 

	Үдэш есөн цагийн орчим Ү Сүньфүгийн гэрт, түүний ойр дотнын хүмүүс цугларан, үйлдвэр дээр болсон тааламжгүй явдлын тухай хэлэлцэхээр иржээ. Гадна дотногүй цахилгаан дэн асаж, энд тэндгүй сэрүүцүүлэгч сэнс эргэлдэнэ. Энд урьдын адил баяр баясгалантай байв. Пэйяо, Пэйшань, Фү-фан, Хүйфан нар том танхимд тоглож байлаа. Эзэн, зочлох тасалгаанд зочдыг хүлээн авч сүүлийн хоёр сарын доторх Шанхайн ажилчдын хөдөлгөөнийг ярилцаж эхлэв. Зочдын дотор саяхан Шанхайд буцаж ирсэн штабын дарга Лэй байлцжээ. Тэд хүчээр инээлдэн энэ тэрийг ярилцана. Ү Сүньфүгийн зүрхийг ямар нэг утсаар чангааж байгаа юм шиг тааламжгүй байгаа бөгөөд зүрхээ хэвийн байдалтай болгохын тул оролдох боловч зүрх нь огт тайвширч өгөхгүйгээр барахгүй царайны өнгө нь үе үе хувиран өөрчлөгдөж байв. 

	Хүмүүс чимээгүй болоод ганц сэрүүцүүлэх сэнс зөгийн дуу шиг шунгинан эргэлдэж зэргэлдээ өрөөнөөс тоглогчдын, ялангуяа А Сюанийн инээх дуу сонсогдоно. Хаалгаар хоёр хүн ямар нэг юм маргалдан орж ирсэн нь Дү Шүэши, түүний үеэл ах Дү Шиньдэ хоёр байв. 

	— Миний хэлсэн маань туршиж болохын аргагүй үл гүйцэлдэх хоосон санаа юм биз дээ. Чинийх хаа байна? Чи үйлдвэр гаргаж байсан уу? Зөвхөн л орон дээр гэдсээ маажиж хэвтээд санаашрахаас цаашгүй шүү! гэж Дү Шүэши уцаарлан хэлэх нь түүний мууран дүрс туулай шиг болжээ. Тэр нь өөрийн үеэл ахаас гурав дөрөв насаар дүү боловч, саяхан Францаас буцаж ирээд, байгаа бүхнийг дийлэгч доктор биш ч гэсэн үеэл ахынхаа өмнө ширүүн дүрийг үзүүлж бусдыг сургамжлах дуртай бил ээ. Дү Шиньдэ алийг нь ч тоомсорлолгүйгээр, том тасалгааны үүдийг нуруугаараа налаад инээмсэглэн, 

	— Тэгвэл чиний үзэж мэдсэн чинь даанч явцуу шив дээ. Би хэзээ ч орон дээрээ гэдсээ маажиж хэвтээд санаархаж байгаагүй. Англид ч билүү. Америкт ч билүү... би санахгүй байна. Ямар ч болсон энэ хоёр. улсын нэгэнд хүн туршлага хийгээд амжилт олж байсан юм. Эдийн засгийн ухааны нэг сурах бичигт хөрөнгө нийлүүлэн байгуулагдаж их хөгжсөн гутлын үйлдвэрт ажил хаялт огт гарч байгаагүй гэж бичсэн байдаг. 

	— Тэгвэл миний бодсон маань туршигдаж их амжилт олж байна. Чи Италийг сана л даа гэж Дү Шүэши няцаагаад сэтгэл ханамжтай инээмсэглэжээ. 

	— Гэвч Хятадын нөхцөлд хэрэглэгдэх аргагүй. үйлдвэрийн эзнээс очиж асуувал учрыг нь чи олно. 

	— Тэгээд чиний хэлдэг чинь хятадад хэрэглэгдэж болох юм гэж үү? Чи нэг үйлдвэрийн эзнээс очиж асуу л даа, яах вэ. Ү Сүньфүгээс ч асуу гэж Дү Шүэшигийн царайд уурласны тэмдэг тодорч хэлсэн боловч тэдний таслан шийдвэрлэх хүнийг олж Дү Шиньдэгийн хэлэхийг хүлээсэнгүй эргэж өндөр дуугаар

	— Ү Сүньфү ахаа! Танай үйлдвэрийн ажилчид чинь танай нийгэмлэгт хувь нийлүүлэн орж болох уу даа? гэж асуулаа. Гүн бодолд дарагдан суусан Ү Сүньфү ийм гэнэтийн асуултад тулгарсандаа хөмсгөө атируулан эргэж харлаа. Урд нь сууж байсан Ли Юйтин ч Дү Шүэшигийн ширүүн харцтай мөргөлджээ. Эдийн засгийн ухааны профессорын хувьд Ли Юйтин, саяын хүний ярилцсаныг сонсоод сэтгэл нь үймэрч толгойгоо илсэн бил ээ. Энэ нь Ли Юйтин ямар нэг саналаа илэрхийлэхийн өмнө заавал хийдэг заншил юм. Гэвч Дү Шүэши түүнээс урьтаж царгиа дуугаар хурдан хурдан ярьж эхэлсэн нь энэ явдлыг маш чухалд үзсэний тэмдэг ажээ. 

	— Бид ажил хаялтыг зогсоох тухай маргаад байна. Дү Шиньдэ хэлэхдээ хэрэв бүх ажилчид үйлдвэрт хувь нийлүүлбэл ажил хаялт зогсоно гэх юм. Тэгээд Английн гутлын нэг үйлдвэрээр жишээлж байна. Миний бодож байгаагаар бол энэ дэмий хэрэг. Хэрэв ажилчид мөнгө байгаад хувь нийлүүлэх юм бол ажилчид биш болно. Хэрэв цөм хувь нийлүүлэгчид болчихоор ажилчингүй бол ямар үйлдвэр гэж байх вэ дээ гэж Дү Шүэши хэлэхэд бүгдээрээ нирхийтэл хөхрөлджээ. Дү Шиньдэ ч мөн хөхөрсөн бил ээ. Ганц Ү Сүньфү шүдээ арзайлгасаар инээмсэглэж сууна. Энэ шуугиан нь зэргэлдээ тасалгаанд тоглож суусан Ү Жишэн, Фан Бовэнь хоёрт сонсогдож яагаад шуугилдсаны нь тааварлахдаа мөн инээмсэглэцгээсэн бил ээ. 

	— Ах минь та оносонгүй. Би тийм ч ердийн юм хэлээгүй шүү гэж Дү Шиньдэ аяархнаар хэлэхэд Дү Шүэшигийн царай нь хувьсхийж уурлаад

	— Тэгвэл өөрөө хэлэлдээ гэв. Дү Шиньдэ инээмсэглээд толгойгоо сэгсрэн хэлээ цухалзуулж ямар нэг франц аяыг амандаа аялахыг Дү Шүэши хараад өөрийгөө доромжилж байна гэж бодсондоо царай нь час улайжээ. Яг энэ үеэр Фан Бовэнь орж ирээд

	— Би Дү Шиньдэгийн хэлж байгааг мэдэж байна. Нэг үйлдвэрийн ажилчид нь хувь нийлүүлэгчид, хувь нийлүүлэгчид нь ажилчид байх юм гэж тэр хэлж байгаа юм. Өөрөөр хэлбэл хувь нийлүүлсэн хөрөнгө нь ажилчдад хуваагдахаас биш, харин цөөн тооны хувь нийлүүлэгчдэд оногдохгүй гэсэн үг. Энэ нь сайн арга байж магадгүй. Харамсалтай нь Ү Сүньфүгийн үйлдвэрийн ажилчид нь ангайх амнаас өөр юмгүй болтлоо хоосорчээ гэж хэлэхэд Ү Сүньфү аргагүй инээмсэглэсэн боловч юм хэлсэнгүй. Залуучуудын ингэж маргахыг санамсаргүй хэрэг гэж Ү Сүньфү хэзээнээсээ үзэж байгаагүй бил ээ. Штабын дарга Лэй тамхи татан толгойгоо сэгсэрнэ. Лэй хэдийгээр Шанхайд ирээд хоёр, гурав хонож байгаа боловч их бууны гал оволзож байгаа байлдааны тэргүүний шугам дээрх аюултай байдал болон дайсны олзлогдогсдыг хэрцгийгээр доромжилж байсныг мартаж чадахгүй байлаа. Ийм ч учраас дайн дажны, өөрийн ирээдүйн талаар сэтгэл нь уналтад орж өөрийн явдлыг санахдаа толгойгоо сэгсэрсэн юм санж. 

	— Үнэхээр Дү Шиньдэгийн бодсон биелэгдэшгүй. Харин минийх... үйлдвэрийн эзэд базаахгүй байдалд эхлэхийн хамт үйлдвэрээ хаадгийг би эсэргүүцнэ. Хятадад үйлдвэрийг хөгжүүлье гэвэл ямар нэг алдагдал гарахад тэсвэрлэж сурах хэрэгтэй. Ажилчдыг ажил хаяулахгүй, үйлдвэрийн эзэд үйлдвэрээ хаахгүй байснаар улсын сонирхлыг хамгаалах юм аа гэж Дү Шүэши хэлсэн нь Дү Шиньдэ нэгэнт үгээр ялагдсан учир өөрийн саналаа дэвшүүлэн гаргая гэж бодсон хэрэг ажээ. Гэтэл хэн ч түүний хэлснийг анзаарсангүй. Дү Шиньдэ, Фан Бовэнь хоёр байшингийн гудмын өмнөх шатны гишгүүр дээр очиж өөр юм ярилцан эхэлж Ү Сүньфү, Лэй Мин, Ли Юйтин гурав хэдийгээр ажилчдыг хувь нийлүүлэн үйлдвэрт оруулах тухай яриагаа эхэлсэн боловч дайны зогсонги байдлын тухай ярианд шилжжээ. Дү Шүэши бухимдахдаа мууран царайгаа үрчийлгээд тоглоом сонирхохоор зэргэлдээ тасалгаа руу оржээ. Энд дайны тухай яриа дэлгэсэн байлаа. Ү Сүньфү баахан догдолжээ. Тяньжинь-Пүкөүгийн төмөр замын чиглэлийн байлдааны ажиллагааны хувиралт нь түүний нийгэмлэгийн олз ашигт сүрхий хохиролтой байсан боловч байлдааны ажиллагаа нь цаашдаа түүнд ашигтайгаар өөрчлөгдөж түүнийг баярлуулж болно гэж тэр итгэж байв. 

	Тэр, штабын дарга Лэйг хараад

	— Байлдааны ажиллагаа удахгүй төгсөх нь шив дээ? Жинаньд ухарсан (Нанжины засгийн газрын цэргийн ухралтыг хэлж байна) гэж өнөөдөр банкны түүгээр яригдаад байна бил ээ гэв. 

	— Үгүй. Тийм ч амархан дуусахгүй шүү. Жинаниас гадна бас Сюйжоуд байгаа шүү дээ. Дайны явдлыг урьдчилан хэлэхэд амаргүй. Заримдаа таслагдсан хэсэг газарт болон хотод хагас жил гаруй нүдэлдчихдэг. Иймээс одоо түүнийг яаж тааварлах вэ дээ! гэж штабын дарга зөгнөн хэлжээ. Ү Сүньфү инээмсэглэнэ. Тэр хэдийгээр штабын дарга Лэй яагаад байлдааны түрүүн шугамаас Тяньжиньд, дараагаар Шанхайд ирсний учрыг тодорхой мэдэхгүй байсан боловч гол шалтгааныг мэдэж байсан учир одоо ч штабын даргын өөрийн хэлж байгааг сонсоод аргагүй инээмсэглэсэн ажээ. Сюйжоуд түүний очихыг хүсэхгүй байгаа нь үүний тод баримт мөн. Тэгээд Ли Юйтинг эргэж харахад цаадах нь сандарч

	— Дайн бас дахин зургаан сар үргэлжилнэ гэнэ ээ? Юү гэсэн үг вэ? Арай үгүй байгаа! Хэ Лүн, Шаши ба Дае руу, Пэн Дэхуай Люянь руу, Фан Чжимин Жиндэжэн рүү, Чжү Дэ, Мао Цзэдун нар Жинань руу дайран ороод байна. Дахин зургаан сар үргэлжлэх юм бол коммунист дээрэмчид юунд хүрнэ гэж бодно! Тэгвэл бид дүүрэх нь тэрээ! гэв. 

	— За тэд ч яах вэ. Айх хэрэггүй. Их цэргээр л бут цохичихно. Бид тэднийг юман төдий бодохгүй байна. Харин япон сонинууд л их үймүүлж байна. Тэр чинь энд тэндгүй цуурхал дэгдээж төв засгийн газрын нэр сүрийг бууруулж байгаа нь их аюултай байна гэж Лэй Мин улам зөгнөнгүй хэлсэн нь бүр ч зоригтой болчихоо юу гэмээр. Ли Юйтин үл итгэсэн маягтай толгойгоо сэгсрээд Ү Сүньфү рүү хандаж

	— Ү Сүньфү! Танай үйлдвэр дээр ажил хаялт яг одоо дэгдэж байна шүү дээ. Зэвсгийн хүч хэрэглэн түргэн дарахгүй бол горьгүй! Торгоны үйлдвэрийн ажил хаялтын хороо, коммунистуудын 7-р сарын нийтийн ажил хаях төлөвлөгөөний нэг хэсэг нь юм. Энэ чинь нэг ёсны дохио. Ажилчид бөөгнөрч чиний машиныг дайрсан чинь улам л аюултай болоод байгааг харуулж байна. Чи эхлээд гар хөдөлгөж дарахгүй юм бол бүх үйлдвэрт түймрийн гал оволзоно гэдгийг хэн байг гэх вэ? Тэгэхэд чи тэднийг бүгдийг хядна ч гэсэн хожидно шүү! гэв. 

	Ү Сүньфүгийн царай хувхайрч, заводын хаалган дээр ажилчдад бүслэгдэж байсан аймшигт байдал нүдэнд нь харагдах шиг болж сэрүүцүүлэх цахилгаан сэнсний хүнгэнэх дуу ажилчдын хилэнт дуу шиг сонсогджээ. Энэ үед зарц Гаошэн, хоёр хүн дагуулан орж ирсэн тул улам ч сэтгэлийг нь хүндрүүлжээ. Тэр хоёр нь саяхан үйлдвэр дээрээс ирсэн айсан царайтай Ү Вэйчэн, Ма Жиньшань нар байв. Ү Сүньфү цочсондоо ухасхийн босож

	— Та нар үйлдвэр дээрээс ирэв үү? Тэнд юү болж байна? Үймээнтэй байна уу? гэж асуув. 

	— Биднийг гарч ирэх үед тайван байсан. Гэвч бид зарим чухал мэдээг сонсгохоор ирлээ гэж тэр хоёр хоолой нийлүүлэн хариулаад эзнийхээ царай өөд харав. Ү Сүньфү түр амсхийж, ингэж яаралтай илтгэх ямар чухал мэдээ байдгийг цааш нь лавласангүй, урагшаа хоёр алхаад “бас л Тү Вэйиог ховлохоор ирээ биз” гэсэн шиг Ү Вэйчэний царай өөд харахад цаадуул нь юу ч дуугаралгүй зогсоно. Штабын дарга Лэй эд юм ярих гээд байх шиг байна гэж бодоод гарч одсон бөгөөд Ли Юйтин цэцэрлэгт очиж Дү Шиньдэтэй ярихаар явсан учир тасалгаанд зөвхөн одоогийн ирсэн маань “амжилттай байх болов уу? Балрах болов уу?” гэсэн шиг бие бие рүүгээ харсан Ү Вэйчэн, Ма Жиньшань хоёр үлджээ. Хажуугийн тасалгаанаас тоглогчдын дуу сонсогдоно. 

	— Ямар чухал мэдээ вэ? Бас л Тү Вэйио буруу юм хийж байна уу? гэж Ү Сүньфү асуугаад тэднийг суу гэж дохилоо. Тэд, Тү Вэйиог ховлохоор ч ирсэнгүй. Харин ажил хаялтыг дарах нэг аргыг эзэндээ сануулах гэж ирсэн юм санж. Үнэндээ тэр аргыг Чянь Баошэн санаачлаад эзний хамаатнуудаар дамжуулан эзэнд хэлүүлэх гэсэн байжээ. 

	— Авга ах минь! Үйлдвэрчний эвлэлийн байгууллагад Чянь Баошэн хүчтэй хэвээрээ байна. Ажилчдын байдлыг тэр сайн мэднэ. Тү Вэйио, ажилчдын дотор хэн нь коммунист юм бэ? гэдгийг хоёр өдөр ирээд олоогүй байхад Чянь Баошэн бүгдийг нь сайн мэдэж байна. Одоо тэр коммунистуудыг баривчлаад, хэрүүл шуугиан гаргаж байгаа ажилчдыг халж, зөвхөн үйлдвэрчний эвлэлийн байгууллагын танилцуулгаар, түүний бүрэн хариуцсаны үндсэн дээр ажилчдыг ажилд авах, хэрэв ажилчдын цалинг хорогдуулах, тэднийг амралтын өдөр ажиллуулъя гэвэл юуны өмнө үйлдвэрчний байгууллагатай ярилцаж тохиролцоод үйлдвэрчний эвлэлийн байгууллагаар дамжуулан гүйцэтгэж байх саналыг Чянь Баошэн гаргаж байна. Ингэвэл ажилчдын цалинг дөч, тавин хувиар хорогдуулсан ч үймээн гарахгүй гэж тэр хэлж байна. Түүний саналаар ажиллаж үйлдвэр дээрх үймээнийг дарвал дээр биш үү? Тэр, энэ саналаа эрт хэлэхийг хүссэн боловч таныг итгэхгүй юм шиг байхаар хойшлуулсаар байгаад аргагүйд хүрч сая бид хоёрт хэлэв. Тэр чинь хэлж ч чаддаг, хийж ч чаддаг хүн юм шүү гэж Ү Вэйчэний хэлэхэд

	— Тү Вэйио лав маргааш ажлыг эхлүүлж чадахгүй байх аа! Ажилчид түүнийг тун их занаж байна. Тэр өнөөдөр овоохойнуудын тэнд очиж хүн баривчлахад сүйд болсон шүү дээ. Таныг алдагдалдаа тэсэж ядахдаа цалинг хорин хувиар хорогдууллаа гэцгээх боловч бас хэлэлцээ хийхдээ бэлхэн байна. Тү Вэйиог энд байсан цагт ажилчид яавч ажилдаа гарахгүй. Одоо үйлдвэрийн бүх ажилчид, мастерууд, хянагчид ганц түүнийг үзэн ядаж эсэргүүцэж байна гэж Ма Жиньшань нэмж хэлээд Ү Сүньфүг харж байснаа Ү Вэйчэн рүү харцаа шилжүүлж тэр хоёрыг ээлжлэн харна. Ү Вэйчэн санаашрангуйгаар толгой дохиж суухдаа зэргэлдээ тасалгааны тоглогчдын шуугиан, Линь Пэйшаний хонх шиг жингэнэсэн хөхрөлтийг чагнаж байлаа. 

	Ү Сүньфү инээмсэглэв. Тэр анхааралтай сонсож байгаа дүр үзүүлэх авч түүний нүдэнд сэжиглэлтийн шийдэнгүй бишийн дүр илэрхий ажээ. Эрүүгээ шувтарч, хөмсгөө хөдөлгөн ямар нэг юм хэлэхийг завдсан боловч гар нь гэнэт сандлын түшлэг дээр хүрч юү ч хэлсэнгүй. Түүний зүрхийг бугуйлдан чангааж байсан хий утсан дээр бас нэг хий утас нэмэгдэж сэтгэлийн үймээнийг дарах хүч дахиад байхгүй болсон шиг санагдаж, уур хилэнгийн дөл оволзон байсан үед Ү Вэйчэн дахин хэдэн үг хэлсэн нь түүний хилэнг улам өдөөжээ. 

	— Ах минь! Би бусдыг ховлохыг огт ч хүсэхгүй боловч одоо би танд хэлэхгүй бол болохгүй байна. Тү Вэйио хэдий амттай үгийг хэлж зөв зам олсон гэж өөртөө хэчнээн итгэвч, хүмүүсийг худалдан авахын тул хааш нь хамаагүй таны мөнгийг ямар ч найдваргүй, хайр найргүй хэчнээн шидлэвч, овоохойнуудад очиж нэг хүн барьсан хүнд нэг доллар өгнө гэж мастер, хянагч нарт хэчнээн хэлэвч эд бүхэн аврах арга нь болж чадах юм уу? гэж Ү Вэйчэнийг хэлэхэд Ү Сүньфүгийн царай барайсхийж, Тү Вэйиог итгэх итгэл нь эргэлзэлд орж, сандлын түшлэгийг алгадаад, 

	— Тийм гэж үү? Чи худал хэлээгүй биз? гэж хашхирав. 

	— Тэгж том худал хэлж яаж болох вэ?

	Ма Жиньшань ч баталж чадах байх аа!

	— Мо Ганчэн яагаад надад юу ч хэлээгүй бил ээ? Тэр хөгшин нохой ганц ч үг хэлдэггүй нь юү вэ?

	— Мо Ганчэн юү ч мэдээгүй байхаа. Тү Вэйио аминчирхаад хамаг юмаа бусдаасаа нуудаг шүү дээ гэж Ма Жиньшань яаран хэлээд Ү Вэйчэнийг сэмхэн харлаа. Уур хилэнд автагдсан Ү Сүньфү үүнийг анзаарсан ч үгүй түргэн босож зочдын тасалгааны хаалгаар шагайн

	Гаошэн! Мо Ганчэнийг дууд! Үгүй, үгүй! үйлдвэртэй холбож Тү Вэйиог дууд! гэж хашхирав. 

	— Гэвч ах минь! Юү юү ч болоогүй байхад яах гэж уурлана вэ? Эд мөрийн тодорхой баримтгүй байхад Тү Вэйио чинь бултаж чадна шүү гэж Ү Вэйчэн хөндлөнгөөс хэлээд Ма Жиньшанийг харлаа. Ма Жиньшань айснаас нүд нь бүлтэлзэх боловч үг хэлсэнгүй. Ү Сүньфү бөхийж ямар нэг юм бодсоноо хамраа дуугаргаж суудалдаа ирж суунгуут хаалганы тэнд зогсож байсан Гаошэн рүү дохиж

	— Яв! Утасдахаа больё гэв. 

	— Ах минь! Маргааш Чянь Баошэнийг дуудаж бүгдийг нь асуувал дээр байхаа. Хэрэв Тү Вэйио маргааш ажил эхлүүлж чадахгүй юм бол Чянь Баошэний аргыг хэрэглэсэн ч болно шүү гэж Ү Вэйчэн, хэрэг биш болж магад гэж айхдаа түргэн зайлахаар шийдэж яаран сандран хэлээд Ма Жиньшанийг нүдээрээ дохив. Зочдын тасалгаа нам гүм болжээ. Цэцэрлэгийн таримал модны мөчир салхинд шажигнаж, бас Ли Юйтин нарын хөхрөлдөх нь сонсогдоно. Зэргэлдээ тасалгаанаас тоглогчдын болон хүүхнүүдийн цангинаа дуугаар хөхрөлдөх нь дуулдаж байв. Тэнд саяын тоглолтын тухай ярилцаж байсан биз. Ү Сүньфү эд бүхнийг сонсож бачимдаж байсан авч эд бүхэн нь түүний сарнисан сэтгэлээ хумхиж авахад өчүүхэн ч гэсэн тус болсонгүй. Тү Вэйио бол шийдэмгий, зөрүүд, үг цөөнтэй, тийм амархан дагуулж болохгүй хүн гэдгийг тэр мэдэж байвч эднүүдийн саяын хэлсэнд бүрэн итгэж болохгүй, зөвхөн өөрийн нүд чихээр үзэж сонссоноороо шийдвэрлэх ёстой юм гэж гэнэт бодлоо. Эцэст нь уйтгартайгаар толгойгоо сэжиж, айн сүрдсэн Ү Вэйчэн нар луу хараад ширүүн дүрээр

	— Мэдлээ мэдлээ. Одоо явцгаа! Гадуур дэмий юм чалчаад явцгаав аа! гээд Ү Сүньфү хүчтэй үймэрснийгээ өөрөө ч мэдсэнгүй гарч одлоо. Тэр, ажлынхаа тасалгаанд ороод сүүлийн өдрүүдийн Тү Вэйиогийн байдлыг Ма Жиньшань, Ү Вэйчэн хоёрын саяын хэлсэнтэй холбож эргэцүүлэн бодох тусам нь сэтгэл нь улам ч үймэрсэнд өөрийн шавхагдашгүй хүч чадал чухам яагаад байхгүй болчихоо вэ? гэж гайхжээ. Үнэхээр түүний хэзээ ч ундарсаар байдаг хүчин чадал нь шавхагдсан ажээ. Тэгээд цонхны цаана шажигнах модны навчны шуугианыг ямар ч утгагүй чагнан сууснаа үйлдвэрийн хаалган дээр бүслэгдэн баларч байсан аймшигт явдлыг гэнэт санасан бил ээ. Бичгийн ширээн дээр туссан дэнгийн шаргал туяаг Ү Сүньфү хармагцаа ажилчид түүний үйлдвэрийг шатааж байгаа юм шиг санагдлаа. Ү Сүньфү ердийнхтэй огт адилгүй болжээ. Аймшигт бодол түүнийг бүрэн нэрмэжээ. Түүний бодол үйлдвэрийн хүрээнээс бүх нийгэмлэгийн хүрээнд шилжих мөнгөн хонжворт дал, наян мянгыг алдсан, Чжао Байтаогийн явуулж байгаа эдийн засгийн бүслэлт, үлэмжхэн капитал оруулалт шаардагдаж байгаа найман үйлдвэр, Жү Иньчиү, өөрийн торгоны үйлдвэрийг нийгэмлэгээс гаргасан зэрэг дэвэн дэлхийн юм бодогдож эхлэв. Эдгээр бодлоос зайлан гарах хүч тамир ч түүнд байсангүй. Гэнэт хаалганы түгжээ дуугарч Ү Сүньфү нойрноос сэрсэн юм шиг цочин ухасхийхэд, түүний өмнө уйтгарт царайт Ван Хэфү өрөвдмөөр байдлаар зогсож байжээ. Ү Сүньфү дахин түүн рүү харахад хөөрхий нөхөр нь түшлэгтэй сандал дээр хэдийн суусан байв. 

	— Ван Хэфү минь! Манай найман үйлдвэр тайван байгаа биз? гэж Ү Сүньфү гэнэт асуув. 

	— Яльгүй юм гарсан, та хэдийн мэдээ шив дээ гэж хариулахад Ү Сүньфү толгой сэгсэрлээ. Тэр зүүдэлсэн шиг болж Ван Хэфүгийн уруул дээрх сахлыг нойрмог нүдээр харав. 

	— Жаахан аягүй юм болоод байна. Дайны хар сүүдэр юм бүхэн дээр тусжээ. Түрүүчийн долоо хоногт бидний очиж явуулсан бараа маань буцаад хүргэгдээд ирж. Цаашдаа яах ч юм бил ээ? Бид найман үйлдвэртээ мөнгөн тусламж олох гэж хэчнээн хөөцөлдсөн бил ээ дээ. Гэтэл түүний гаргаж байгаа бүтээгдэхүүн нь ашиг өгөхгүй байна... Тэгээд бас тэр бүтээгдэхүүний нь хадгалах гэж өчнөөн төчнөөн мөнгө гарзаддаг байна. Иймэрхүүгээр удаан тоглож чадах уу? гэж Ван Хэфү хэлээд сүүрс алдангуут Ү Сүньфү рүү харлаа. 

	Тэдгээр найман үйлдвэрт ажил хаялт болоогүй нь түүнийг бага зэрэг тайвшруулсан авч удалгүй өнөөх үймрээ байдалдаа эргэж орлоо. Түүний зүрхийг бугуйлдан чангааж байгаа хий утаснуудыг тас цохиж чадахгүй болсон нь түүний сэтгэл зүрхний үймээнийг улам ширүүсүүлжээ. Ван Хэфү хариултыг хүлээсэнгүй үргэлжлүүлэн

	— Төв засгийн газрын цэрэг, хэдийгээр Жинань хотыг орхисон ч гэсэн гол хүч нь хэвээрээ үлдсэн гэлцэх юм. Жаожоү-Жинанийн (Шандун мужид байдаг) төмөр замын шугамыг тэд барьж Жинаниас урагш чухал газруудад бат бөх бэхлэлтийг хийж амжсан юм байна. Бодвол дайн дахиад хэдэн сар үргэлжлэх байх аа! Шинэ жил хүртэл үргэлжлэх байх гэж гадуур ярилцаж байна. Одоо бид найман үйлдвэрээ янзлах аргыг түргэн бодож олохгүй бол түрүүчийн хүмүүс шиг уналтад орох болоод байна гэхэд Ү Сүньфү ам нээж, 

	— Шинэ жил хүртэл гэнэ ээ? Тэгэхгүй. Ер нь түүний чинь амархнаар урьдчилан хэлж болохгүй гэв. Иймэрхүү хариултыг авсан Ван Хэфү, түүнийг хараад эзэн маань сүүлийн хэдэн өдрүүдэд үнэхээр ядарч үзэл санааны уналтад орж дээ гэж бодов. Ү Сүньфүгийн царай хэвийн байдлаасаа өөр байхыг харсан Ван Хэфү

	— Ү Сүньфү! Та үнэхээр их ядарчээ. Би чамайг одоо үймүүлэхээ больё. Маргааш ярилцамз гэв. 

	— Зүгээр, зүгээр одоо ярилцъя. 

	— За тэгвэл... Сүнь Жижэнь бид хоёр ярилцлаа. Сүүлчийн сараас эхэлж ажилчдыг цөөлж, цалинг нь хорогдуулаад бас хагас ажлын өдрийг явуулж үзье гэж шийдсэн юм. 

	— Хагас ажлын өдөр гэнэ ээ? Үймээн гаргахад хүрэх юм биш биз? Одоо ажилчид үйлдвэрийг бусниулж, гал тавих нь холгүй байна гэж хэлэнгүүт Ү Сүньфү босон харайв. Түүний царай урьд өмнө огт үзэгдээгүйгээр минчийн улайжээ. Ван Хэфү айхдаа зусардан инээмсэглэж

	— Яалаа гэж дээ! Манай үйлдвэрүүдийн хамгийн томд нь гурван зуун хүн, багад нь зуун хүн ажиллаж байгааг-та мартаагүй. Тэд үймээн гаргаж чадах уу? Та үнэхээр ядарснаас толгой чинь эргэж байх шиг байна. Хэд хоног амраач! гэж би зөвлөе гэв. 

	— Зүгээр! Яагаа ч үгүй байна. Тэгээд одоо хагас ажлын өдрийг явуул л даа. 

	— Торгоны үйлдвэр намрын бүтээгдэхүүнээ гаргахын тул урьдынхаараа ажиллах ёстой болоод байна гэж Ван Хэфү хэлээд Ү Сүньфү түүний саяын хэлсний нь гайхсан байдлаар хүлээж авч байгааг ажиглав. Энэ хоёр хэдэн үг ярилцсанаа салцгаалаа. Огторгуйг битүү үүл бүрхээд цэцэрлэгт шам гүм болжээ. Ли Юйтин, бусад хүмүүс аль хэдийн тарцгаасан байлаа. Цэцэрлэгийн цахилгаан гэрэл унтраад... ер нь их эл хуль болжээ. Зөвхөн хүмүүсийн тоглож байгаа тасалгаанаас хурц гэрэл цацарч тэндээс тоглогчдын шуугиан сонсогдоно. Хүлээн авагчаар сүүлчийн нэвтрүүлэг явагдаж байгаа ажээ. Ү Сүньфү тасалгаандаа аажмаар орж явахдаа гэнэт сэрсэн юм шиг болж Ван Хэфүгийн саяын хэлсэн үгийг санаад өөрөө их үймэрч байгаагаа мэдэрчээ. Ү Сүньфүгийн зүрхэнд уур хилэн оволзож, энэ уур хилэн нь ердийн уур хилэн биш, өөрийгөө занах, үзсэн харсан бүхнээ занах занал болон хувирлаа. Тэр, галзуурсан юм шиг тасалгаа дотуураа нааш цааш алхалж байхдаа нүд нь улаанаар эргэлдэн шүдээ тачигнуулан хавирч байв. Тэр, хэн нэгэн хүнд хилэгнэн уурлаж ямар нэг юмыг хэмх цохин устгамаар санагдана. Үйлдвэрийн талаас ч юм уу, нийгэмлэгийн талаас юу ч дайралдсан бут цохиж алга хиймээр санагдана! Бичгийн ширээний дэргэд байгаа эргэдэг сандал дээр суугаад, өлсгөлөн зэрлэг араатан шиг нүдээ гялалзуулан эргэн тойрноо ширтэх нь хэрэв хэмх цохивол түүний уур хилэнг гаргаж чадахуйц тийм юм эрж байсан ажээ. Хаалга онгойж зарц эмэгтэй Ван орж ирээд түүний урд хараацайн өндөгтэй цагаан будаа тавихад түүний энд тэнд хүрч алдан байсан хилэнт харц нь залуу хүүхний гар дээр тусжээ. Тэр нь хуруун дээрээ жижиг сорвитой жижиг тарган цагаан гар байлаа. Ү Сүньфүг эзэмдсэн галзуу уур хилэн бүр цагаандаа гарч цус хурсан улаан нүдээрээ зарц эмэгтэй Ванг ширтэхэд түүний урд зогсож байгаа нь зарц эмэгтэй Ван биш, харин бут цохин уур хилэнгээ гаргаж болох өөр нэг хүч байгаа юм шиг санагдлаа. Ү Сүньфү ухасхийн босож авхай руу довтлон эхлэхэд цаадах нь цочсон боловч агшин зуур учрыг нь ойлгож аальгүйтэн инээмсэглээд хөнгөнөөр гэдрэг ухрав. Залуу эмэгтэйн хөөрхөн нүдэнд сэжиглэнгүй боловч шийдэмгийн харц тодрон гэдрэг ухарсаар хананд хүрэх үед Ү Сүньфүгийн хүнд биед нэгэнт шахагдлаа. Хүүхний сорвитой тарган цагаан гар гэрлийн унтраалгад хүрмэгц бүх тасалгаа дүүрэн цацарч байсан шаргал гэрэл хумхигдан арилав. Зөвхөн алсад анивчих цахилгаан гэрэл цонхны цаанах модны мөчрийг харван онож түүний сүүдэр цонхны хөшиг дээр тусжээ. 

	Хэзээ дахин гэрэл асах үед Ү Сүньфү зөөлөн сандал дээр хөмсгөө атируулан хэвтэж байв. Юмыг эвдэн бусниулах гэсэн уур хилэн нь арилж нүгэлт явдлаа санах гээд чадсангүй. Сая болж өнгөрсөн бүх явдал зүүд шиг санагдана. Маргааш ажил эхлүүлж чадах болов уу? гэдэг бодол аажмаар дахин орж ирлээ. Үйлдвэрийн бүтээгдэхүүнийг хэрхэх бил ээ? Тү Вэйио, Чянь Баошэн хоёрыг яах бил ээ... гэх зэрэг бодол дахин түүний бодлыг үймүүлж эхэллээ. Ү Сүньфү ууртай инээмсэглээд хөмгийгөө зууж нүдээ анив. Ханан дахь том цагны харанга шинэ өдөр эхэлснийг мэдэгдэн цохилов. Хажуугийн тасалгаанаас тоглогчдын хөхрөлдөн шуугилдах сонсогдсоор... 

	
АРВАН ТАВ

	Маргааш өдөр нь битүү манантай байв. Гудамжаар тэрэгнүүд чахран цуварч эхлэх үед торгоны үйлдвэрийн яндан дуугарав, Үйлдвэрийн хаалганы орчмоор винтов, маузераар зэвсэглэсэн цагдаа нар хөлхөлдөнө. Цоохор Ли, Ван Жинжэнь нарын авчирсан мастерууд, хянагчид нэхэх цехийн дэргэд цугларчээ. Тэдний ядарсан нойрмог царай нь зэвхийрэн, нүд нь улайжээ. Ялалт уналт хоёрыг шийдвэрлэх сүүлчийн мөч улам ойртсоор байв. Энэ “баатруудын” зүрх сэтгэл нь хэдий тайван биш боловч “ялалтын” төлөө цөхрөлтгүй оролдож байгаа бил ээ. Конторын байшингийн өмнүүр Тү Вэйио ямар нэг цэргийн жанжин шиг ихэмсгээр нааш цааш алхалж, ялалтын мэдээ хүлээнэ. Тү Вэйио эрс шийдвэртэй бөгөөд өөртөө бүрэн итгэлээр төгс ажээ. Өчигдөр орой Ү Вэйчэн, Ма Жиньшань хоёр эзнийд очсон боловч тэр огт айхгүй байв. Тэр бүхнийг нарийн зохион байгуулж хянагчид, мастеруудын дунд багагүй ажил хийсэндээ түүний сэтгэл хангалттай байв. Ганц Хэ Сюмэйгийн хойноос мөрдөхөөр явсан А-сян одоо болтол эргэж ирээгүй нь түүний сэтгэлийг жаахан зовооно. Яндан дахиад чанга, уртаар уянгалан дуугарсан нь Тү Вэйиогийн чихэнд бүр хоногшжээ. Цехийн дотор цахилгаан гэрэл асаж өтгөн мананг нэвт гэрэлтүүлнэ. Алсаас Гүй Чаньлин гүйж ирлээ. Түүний том дөрвөлжин царай дунд гялалзах онигор нүд нь Тү Вэйиог ширтэнэ. 

	— Гүй Чаньлин! ямар байна?

	— Ажилчид хоёр гурваараа, тав арваараа үйлдвэр лүү орж байна. 

	Тэр хоёр бие биеэ харж инээлдэв. Чухал явдал болжээ. Тү Вэйио контор луу гүйж ороод утсан харилцуураа чихэндээ барьж Ү Сүньфүгийн байр луу утасдав. Эзэндээ баяртай мэдээ сонсгохыг хүсжээ. Ү Вэйчэн, Ма Жиньшань, Зэн Жажюй гурав дэргэд нь суугаад нүдээ ирмэлцэнэ. Тү Вэйио дахин залгуулах үед ер бишийн шуугиан дэгдэж, нөгөөдүүл нь гүйж гарлаа. Тү Вэйио тэдний хойноос эргэж хараад хүйтнээр инээмсэглэнэ. Тэр шуугиан нь чухам_юу болохыг тэр сайн мэдэж байсан бил ээ. Тэр шуугиан бол ажилчид үйлдвэрийн хаалган дээр үймээн дэгдээж байгаа хэргээ. Тү Вэйио ийм явдал болно гэдгийг мэдэж байсан тул тэр үймээн гаргагчдыг цөмийг баривчлах тушаал өгсөн учраас түүнд айх юм байсангүй. Тү Вэйио утсан харилцуурыг чагнасан боловч нэгэнт таслагджээ. Дахин залгуулах гэтэл их шуугиан дэгдэж үс нь сэгсийсэн А-жэнь их дуугаар бархиран гүйж ирээд;

	— Дахиад нүдэлдэж эхэллээ! Нүдэлдэж эхэллээ! гэж галзуурсан юм шиг хашхирав. Тү Вэйио утсан харилцуураа тавиад ууртайгаар А-жэнийг түлхэн зайлуулаад гүйж гарлаа. Түүний замд Ван Жинжэнь дайралдав. Түүний царай нь бас үхсэн юм шиг зэвхийрчээ. 

	— Хаалган дээр бас үймээн гараад байна уу? Тэднийг баривчлах хэрэгтэй! гэж Тү Вэйио гүйдэл дундаа хашхирна. Гүй Чаньлин, цоохор Ли нар яагаад юу ч хийж чаддаггүй юм бэ? гэж уур нь хүрч явав. Тэр, хүр хорхой чанах цехийн үүдэнд ирмэгцээ гэнэт зогсов. Гүй Чаньлин урдаас нь гүйсээр айсуй. Түүний нүүрнээс цус гоожно. 

	Үйлдвэрийн хаалганы орчмоор үймээн дэгдэж, цагдаа нар шуугилдан бужигнана. Үймээн дунд эмэгтэй ажилчид бараг үзэгдэхгүй бөгөөд харин хаалганы тэртээд баахан эмэгтэйчүүд бөөгнөрч ямар нэг юм хашхиралдана. Гүй Чаньлин түүнийг хөндөлсөөд

	— Цааш явсны хэрэггүй! Манайхан цохигдсон, хэрэггүй! гэв. 

	— Яана гэнэ ээ? Та нар чинь махан мануухайнууд уу? Ли хаана байна?

	— Тэр бөөн хүн дотор байгаа, 

	— Үйлсгүй хогууд! гэж ууртайгаар хараагаад Гүй Чаньлинийг түлхэж зайлуулан цааш гүйлээ. Гүй Чаньлин түүний хойноос, 

	— Цааш явсны хэрэггүй гэж хашхиран гүйнэ. Хаалганы дэргэд Зэн Жажюй сандал дээр, түүний өмнө Ү Вэйчэн, Ма Жиньшань нар зогсоод

	— Цохиод бай! гэж хашхиралдана. 

	Хаалганаас баруухантай Чянь Баошэн нэг хүнтэй ярилцан зогсоно. Тү Вэйио байдлыг нь тааварлаж нөгөө гурвын дэргэд очоод, 

	— Та нар хэнийг цохь гэж байгаа юм бэ? Эзнийг ирэхэд та нарын тухай илтгэнэ дээ гэж хашхирав. Тэр гурав айжээ. Зэн Жажюй хамраараа дуугараад Тү Вэйио руу дайрсан боловч Гүй Чаньлин түүний урдуур хөлөө тавьсанд тэр газар уналаа. Тү Вэйио тэднийг орхиж Чянь Баошэний дэргэд очоод түүнтэй ярилцаж байсан цагдаагийн даргад хандаж, 

	— Би бол энэ үйлдвэрийн ерөнхий захирагч Тү овогт мөн. Манай хүмүүсийг цохиж байгаа тэр хулигаануудыг өөрийн хүмүүсээрээ бариулаач! гэв. 

	— Гэвч бид танай үйлдвэрийн хүмүүс аль нь болохыг мэдэхгүй байна. 

	— Бүгдийг нь баривчилчих! Дараа нь бид ялгаруулна биз гэж хэлээд Чянь Баошэн рүү эргэн хартал цаадах нь хэдийн алга болжээ. Цагдаагийн дарга шүглээ үлээж бөөн хүн рүү ухасхийхэд тэр хүмүүс тарж, арваад хүн үйлдвэрийн хаалганаас гадагш зугтав. Шүглийн дуугаар цагдаа нар гүйлдэнэ. Тү Вэйио зугтаж яваа хүмүүсийн дунд А-сян явахыг харж, түүн рүү заан цагдаад— Тэр нэг нь явна. Түүнийг баривчлан конторт авчир гэж хашхирав. А-сян түр зогсоод бодолхийлсэн боловч Тү Вэйио эргэж үйлдвэр лүү гүйж орлоо. Үймээн зургаа, долоохон минут үргэлжилсэн боловч үйлдвэрийн захиргааны байшинд нуугдан айхдаа чичрэн дагжиж суусан А-жэньд бараг зуун жил болох шиг болжээ. Тү Вэйиог байшинд ороход А-жэнь ухасхийн босож айсан царайгаар Тү Вэйиог угтсан боловч Тү Вэйио хүйтнээр инээмсэглэн түүнийг түлхэн зайлуулж бүдүүлгээр, 

	— Энд буг болсоор л уу? Бүгд чам шиг бол мөн балрах байжээ гэж хараалаа. 

	— Та тэр жинхэнэ бугуудаа хараагүй юу? Тэд чинь... 

	— Дуугүй бай! Үймээн нэгэнт зогслоо. Одоо яваад Гүй Чаньлин, цоохор Ли хоёрыг энд авчир! гэж Тү Вэйио ширүүнээр тушаагаад утсан харилцуураа авч “байна уу? байна уу?” гэж хашхирснаа харилцуурыг тавиад гүйж гарав. Түүний санаанд гэнэтийн бодол төрсөн авч ингэж гүйн гарах үед мартагджээ. Тэр хилэнтэйеэ нааш цааш алхалж явтал урт цамцтай, маажиг шаахайтай Мо Ганчэн амьсгаадан гүйж ирээд

	— Эрхэм Тү минь! А-сяныг яагаад баривчилж байгаа юм бэ? гэв. Тү Вэйио түүнийг хараад юу ч хэлсэнгүй. Гэнэт хүйтнээр инээмсэглэн

	— Мо гуай! Тү Вэйио би хулчгаруудыг нясалдаг, эрсчүүдийг тэтгэдэг хүн гэдгийг цаадуулдаа хэл! Өнөөдөр бид заавал ажил эхлүүлэх ёстой байсан боловч эд үймээн дэгдээв. Үүнийг юү гэж үзвэл таарах вэ? А-сян чинь өөрөө хянагч байтлаа эднийг дагалдан үймэлдэж байна. Түүнийг шийтгэхгүй байж болохгүй. Эзэн хараахан ирээгүй байхад би бүгдийг хариуцах ёстой! гэж өндөр дуугаар хэлэв. 

	— Өвгөн миний үгийг сонсооч! Найрамдъя! Бүгд манайхан шүү дээ. 

	— Үгүй эзнийг ирэх үед би ярилцана. Үймээн дэгдээгчидтэй найрамдах гэсэн чинь болохгүй!

	Мо гуай! Та харин утсан харилцуураар хүн яриулж болохгүй шүү! Хэрэв зөрчөөд дахин үймээн дэгдвэл та хариуцах болно гэж хэлээд Мо Ганчэнийг ширтэв. Тэр, өвгөнийг сүрдүүлэхийг оролдсон боловч өвгөн ямар нэг юм хэлэх гэсэн шиг түүнийг ширтэнэ, Цоохор Ли, Гүй Чянь-лин нар айсуй. Хойноос нь Ван Жинжэнь, А-жэнь хоёр дагажээ. Цоохор Лигийн нүдний дор нь хүрэн няц болжээ. 

	— Одоо эзэнд хэлээд хэрэггүй. Би өөрөө түүнийг энд ирэхийг урина, тэгэхэд сайн ярилцамз гэж Тү Вэйио хэлээд Гүй Чаньлин нарын илтгэлийг сонсохоор тэдэн рүү угтан очив. Байшингийн урд талд зарлал наадаг самбарын дэргэд тэд зогсоно. 

	Хөшиглөж байсан манан шингэрээд, нарны туяа түүнийг нэвтэлж хүмүүсийн нүүр дээр тусна. Гүй Чаньлиний ярихыг сонсож байснаа гэнэт нэг бодол тархинд нь бий болж Гүй Чаньлиний ярихыг дохиж зогсоогоод А-жэньд

	— Янданг удаан, чангаар дуугарга гэж хэл гэв. 

	— Одоо дуугаргаад ч яах вэ дээ. Саяхан үймэлдэж байсан тэд чинь яалаа гэж тийм амархан ажилдаа орох бил ээ гэж А-жэнь эсэргүүцэв. Тү Вэйиогийн царай гэнэт хувирсанд А-жэнь гүйн одлоо. Тү Вэйио тайвшран сүүрс алдаад Гүй Чаньлин болон бусдыг харж шийдвэртэй бөгөөд ширүүнээр, 

	— Би бүгдийг нь мэдлээ, цааш ярихын хэрэггүй, ажилчдыг үйлдвэрийн хаалган дээр саатуулснаас, Чянь Баошэн үймүүлснээс саяын үймээн гараа шив. Ийм ширүүн үеэр ингэх гэж байх уу. А-сяныг баривчилсан, тэр чинь бүгдийг хэлнэ бий. Тэр намайг дандаа залилж байсан, одоо би түүнийг аюулаас хамгаалах газар луу явуулсан. Ажилчдыг дотогш орохыг нь саатуулахын тул хаалган дээр ажилчдыг саатуулах тухай Чянь Баошэн тэднийг ятгаснаас үймээн дэгдсэн. Урьд өмнө би түүнтэй тэсвэртэй харьцаж байсан, одоо больсон нь дээр шив гэж хэлэв. 

	— А-сяныг баривчлах ёсгүй байсан юм. Тэр чинь тарцгаахыг уриалж байсан гэж цоохор Ли найзаа цагаатган хэлэв. Цоохор Ли, Чянь Баошэнтэй маргахыг огт хүсэхгүй байлаа. Тү Вэйио үүнийг мэдэж инээмсэглэнэ. Гүй Чаньлин, Цоохор Ли рүү хандаж, 

	— А-сяныг баривчлах ёсгүй байсан юм гэнэ ээ? А-сян нударгаараа Чянь Баошэнд туслан уриалж байхыг нь би өөрийн нүдээр харсан гэв. 

	— Чань минь! Дайсантай л битгий хүж зул барьчхаарай, чи дэндүү хийсвэр шүү. Чянь Баошэнийг ирүүлж ярилцмаар!байна. Хэрэв минийхээр болохгүй бол Ли би ч түүнийг огт хайрлахгүй. Эрхэм Тү минь зөв үү? Юу гэж бодож байгаагаа хэл дээ! Яндан дахин дуугарлаа. Шархадсан араатан тусламж эрэн бархирч байгаа юм шиг удаанаар орилов. 

	— Ер нь хэчнээн хүн ажилдаа ороод байна? гэж Тү Вэйио толгойгоо сэжиж хүйтнээр инээмсэглэсэн боловч түүний инээмсэглэл нь урьдынх шигээ өөртөө итгэлтэй байж чадсангүй. 

	— Саяын үймээн болох хүртэл дөчөөд хүн болсныг би тоолсон гэж Ван Жинжэнь уйтгартай хэлээд Гүй Чаньлин рүү харлаа. Гүй Чаньлиний шанаа дээгүүр хөх судас гүвийн тодорч шүдээ хавиран эргэн тойрныг ширвэн харна. Энэ удаа Тү Вэйиогийн эрх гэгч нь үнэхээр сууриараа ганхсаныг мэдэрлээ. Түүний явууллага хэчнээн зөв байлаа ч гэсэн цоохор Литэй бүх хүчээрээ нягтрах явдал түүнд чухал байсан бөгөөд энэ нь хамгийн хүнд үед ч гэсэн цоохор Ли, Чянь Баошэн хоёрын урьдын харилцаанд нөлөөлөхгүй байв. Тэгээд жаахан бодолхийлснээ, 

	— За, за Ли минь чамайг хүндэтгэж, тэднийг хөндөхөө больё. Чянь Баошэнийг энд ирүүлье. Юу гэхийг нь сонсъё. Өнөөдөр бид заавал ажил эхлүүлэх ёстой. Бид янданг дахин дуугаргалаа. Чянь Баошэн бодвол гадуур цайны газар сууж байгаа биз. Ли минь! түүнд очоод намайг ярилцъя гэж байгааг сонсго! Бид цөм өөрсдийн хүмүүс, саяынхаар оролдсоноос, нийгмийн аюулаас хамгаалах газартай хамтран ажилласан нь дээр!

	— Тү гуай намайг яв гэж байгаа бол би явъя. Харин Гүй Чаньлинийг надтай хамт явуулаач!

	— Үгүй. Энэ удаа чи ганцаар яв! Чаньлинийг өөр ажилд явуулна гэж Тү Вэйио, Гүй Чаньлинийг үг хэлэхээс нь өмнө тосож хэлээд Ли рүү сүрхий харснаа эргэж, ээрэх цехийн мастеруудаар журамлуул гэж Ван Жинжэнь, Гүй Чаньлин нарт үүрэг өгч явуулав, 

	Нөгөө тасалгаанд Мо Ганчэн, Ма Жиньшань, Ү Вэйчэн нар шивнэлдэн ярилцаж байгаад Тү Вэйиог орж ирмэгц чимээгүй болов. Тү Вэйио юу ч анзаараагүй юм шиг тэдний өмнө хүрч очоод

	— Та нар сая их зүдэрсэн байхаа. Би сая шалгаад учрыг нь оллоо. Жаахан л цохилцож шүү дээ. Тэгээд л тэр! Харин ажилчид цөм бүсгүйчүүд болохоор айгаад гүйгээд явчхаж, гэвч яах вэ! Байзнаж байгаад буцаж ирэх юм байгаа биз гэхэд цаадуул нь гөлрөн ширтээд юу ч хэлсэнгүй учир Тү Вэйио инээмсэглэсхийгээд гарч явлаа. Гүй Чаньлин гудамд нааш цааш алхалж явснаа Тү Вэйиог гарч ирэхийг хармагц ийш тийш ажин харснаа түүн тийш гүйн очоод, 

	— Тү гуай! Чянь Баошэнд ингээд бууж гэж үү гэж шивнэв. Тү Вэйио зөвхөн инээмсэглээд юү ч гэж хариулсангүй цааш явлаа. Гүй Чаньлин мөн дагав. Тү Вэйио хэсэг дуугүй явснаа сулхнаар

	— Чянь Баошэнийг ямар хүн гэж бодно. Гэвч өөрөө л мэдэг гэв. 

	— Тэгээд та цоохор Лиг яагаад түүн тийш... 

	— Тэнэг минь тэгээд яагаа вэ. Юуны өмнө түүнийг мэхэлж байгаад ажилчдыг ажилд орсны дараа түүнтэй тооцоо бодох нь чухал байна. А-сянь хоригдож байгаа учир ажилчид үймээн гаргахын шалтаг нь болно. Цоохор Ли энэ хүнд үед манай ажилд оролцохыг хүсэхгүй бол бид өөр хүн олох хэрэгтэй. Түүнд бас цаг хэрэгтэй. 

	— Чянь Баошэн тэнэг хүн биш ээ. Таны энэ төлөвлөгөөг таасан ч байж болно. 

	— Таавал тааж л байг! Харин цоохор Лид нүүр өгөхгүй байж болохгүй. Тэгснээр түүний тусламжийг ашиглах хэрэгтэй гэж хэлээд хоёул хөхрөлдөв. Тэр хоёр цоохор Лиг эргэж ирэхийг хүлээж нэхэх цехийн өмнө талын хоосон талбай дээр зогсов. Манан аажмаар шингэрч, цэнхэр хөх огторгуйд бөөн бөөн үүл нүүж, нарны гэрэл хүмүүсийг ээж эхлэв. Найман цаг хагас болжээ. Тү Вэйио өчигдөр тун их орой унтаж өглөө 5 цагт боссоноос хойш ганц ч мөч зогссонгүй ийш тийш гүйсэн тул их ядарч байлаа. Гэвч ядралаас айсангүй. Хэсэг зуур зогссоноо гэнэт нэг юм санаж ухасхийн гүйнгүүтээ, 

	— Би бараг мартчих шахаж. Чаньлин минь чамайг нэг юманд явуулъя. Хэ Сюмэй, Чжан А-синь хоёрыг баривчилъя гэж аюулаас хамгаалах газарт очиж мэдэгд. Тэднийг мөрдүүлэхээр өчигдөр А-сяныг явуулсан боловч Чянь Баошэнийхэнтэй нийлчхээд өнөөдөр үймээн дэгдээлцэж явдаг байна шүү. Чаньлин минь! Хэ Сюмэйгийнд өөр хүн байвал нэгийг нь ч гаргахгүй барьж авна шүү гэж хэлж дуусаад Гүй Чаньлинийг гараараа даллаж ээрэх цех рүү орчихлоо. Цехэд ажил эхлээгүй, ээрэх машинууд хоосноор эргэлдэж байв. Зуу гаруй хүн нэгэнт ирсэн боловч цөм машины дэргэд уйтгартай сууцгаах ажээ. Мастерууд нь тэднийг сэжиглэнгүйгээр ширтэнэ. Тү Вэйио нялуунаар инээмсэглэн ойртоход А-жэнь гараараа дохиод түүнийг угтахад Тү Вэйио түүнийг машиныхаа дэргэд оч гэж тушаалаа. Цехэд агшин зуур нам гүм болж зөвхөн тогоо, төмпөнд буцалсан ус оргилно. Тү Вэйио биеэ эгцлэн Ван Жинжэнь, А-жэнь хоёрын дунд зогсоод эргэн тойрныг ажиглан харснаа өмнөө зогсох ажилчид руу хандан ширүүнээр:

	— Бүгдээрээ миний хэлэхийг сонсоцгоо! Тү овогт би энэ үйлдвэрт ирээд хоёр жил гаруй боллоо. Хэзээнээсээ та нартай найрамдуу харьцдаг болохоор сар гаруйн өмнө эзэн намайг өөрийн орлогч болгосоон. Би энэ албан тушаалд ер нь дурладаггүй юм. Та нарын ядууг сайн мэднэ. Би ч өөрөө өндөг шиг нүцгэн ядуу эрээ. Ер нь бололцоо олдвол та нарт туслахад бэлхэн байна. Гэвч манай нэхмэлийн үнэ буураад байна. Зөвхөн ганц ээрүүл утсанд дөрвөн зуун лан мөнгийг зарцуулж байна. Ойлгож байгаа? Дөрвөн зуун лан мөнгө шүү. Хэрэв гадаадын мөнгөөр бол зургаан зуу болно шүү. Эзэн үүнд алт зарцуулалтай биш, ганц үйлдвэрээ хаах л хэрэг болоод байна. Үйлдвэрийг хаахаар та нар цөм хоолноосоо хагацна шүү дээ. Шанхай хотын дэвсгэр дээр хорь гаруй үйлдвэр хаагдаад байгааг та нар мэднэ. Эзэн мөнгө зээлж, байшин гаргаж үйлдвэрээ хаахгүйн тул санаачилж байна. Энэ нь та нарыг хоолтой байлгах оролдлого юм. Одоо өөр ямар ч аргагүй болоод ажлын хөлсийг хорин хувиар хорогдуулсан юм. Тэд нар тайвангүй байхад эзний сэтгэл хэчнээн их зовж байгаа гэж санана. Хүнд үед эзэн ажилчин хоёр бие биеэ дэмжих хэрэгтэй. Та нар ухаалаг, юмны наана цааныг боддогоороо өнөөдөр ажилдаа орцгоожээ. Ажилд гарахгүй бол аманд орсон алтыг хэлээрээ түлхэнэ гэгч болно гэдгийг бусдадаа хэлэгтүн. Эзнийг хилэгнүүлчихвэл үйлдвэр хаагдаж хорин хувиар хорогдуулсан хөлс чинь ч олдохгүй болж магадгүй шүү. Та нар магадгүй надад дургүй болоод үймээн гаргасан бол ч шийдвэрлэхэд амархан хэрэг. Та нар ажил хаясны ч хэрэггүй, би өөрийгөө огцруулж өгөх тухай эзэнтэй ярилцаж болно. Би бүр эрт огцруулж өгөхийг хүссэн боловч эзэн зөвшөөрөөгүй юм. Би одоо энд байгаа болохоор та нар юу бодсоныгоо надад хэлж болно. Айсны хэрэггүй гэж ярилаа. Тогоо, төмпөнд буцалсан ус боргилон, халуун уурт ажилчдын царай улайцгаажээ. Тэдний зүрх сэтгэл уур хилэнд автагдсан боловч тэр нь тэдний хоолой гүрээнд түгжигдсэн юм шиг байлаа. Тү Вэйио ганцаардсан юм шиг санагдан цехэд хэдийгээр ерээд градус (фаренгейтийн градусаар) дулаан байсан боловч түүний нуруунаас хүйтэн мөсөөр жигнэж байгаа юм шиг санагдана. Тү Вэйио ямар ч утгагүй дороо эргэлдэж мөрөө хавчилзуулснаа Ван Жинжэнь, А-жэнь нарт суурь машинаа хөдөлгөх дохио өгөөд гарч одлоо. Байшингийн гудамд цоохор Ли, Чянь Баошэний хамт зогсоод ийш тийш харж байснаа Тү Вэйио нуруугаа үүрээд аажимхан алхалж явахыг харснаа

	— Тү гуай! Би таныг зөндөө эрлээ. Баошэнийг олж ирсээн гэж хашхирав. Тү Вэйио түр зогссоноо шууд тэдэн рүү зүглэлээ. Цехэд саяхан ганцаардаж байсан сэтгэл нь агшин зуур тайтгараад, одоо шинэ төлөвлөгөөг бодож байлаа. Тэр одоо Чянь Баошэнтэй илэн далангүй ярилцах ёстой болов. Гэхдээ ажилчидтай ярилцсанаасаа ондоогоор үүнтэй ярилцах хэрэгтэй болсон нь ганцаардсан сэтгэлээс нь ангижруулжээ. 

	Чянь Баошэн түүн рүү хараад инээмсэглэсэн нь ялагч хүний дүүрэн инээмсэглэл шиг байсныг Тү Вэйио хармагцаа анзаараагүй дүр үзүүлсэн ч уур нь хүрэв. Энэ гурван хүн тус тусдаа нэг юм бодож конторын байшинг тойрон явна. Тэдний дунд зөвхөн цоохор Ли тун их хөгжилтэйгөөр хөхрөн, ямар ч хамаагүй эх захгүй яриа дэлгэн явна. Тэд, ганц ч хүнгүй байгаа Ү Сүньфүгийн албан тасалгаанд ирж ярилцаж эхэллээ. Чянь Баошэн ялагчийн дүр үзүүлэн шууд шаардлага тавьж эхэлсэн нь, Сюе Баожү, Чянь Чяолин, Чжоу Эржэ нарыг хуучин ажилд нь оруулж, Гүй Чаньлинийг өөр газар шилжүүлэх болон үүнээс хойш ажилчдыг халах бол заавал өөрөөр нь зөвшөөрүүлэх, мөн үйлдвэрийн “нууц фондыг” түүний мэдэлд шилжүүлэхийг шаардаад энэ бүхэн нь үйлдвэрчний байгууллагын сонирхлын үүднээс тавигдаж байна гэж нэмж хэлэв. 

	— Гэвч Гүй Чаньлин чинь танай үйлдвэрчний эвлэлийн хорооны гишүүн шүү дээ гэж Тү Вэйио инээмсэглэн хэлсэн боловч дээрх шаардлагад хариулт өгсөнгүй. Ийнхүү дүйвүүлэн цагийг хожиж цаашдын тэмцэлд биеэ бэлтгэхээр тэр шийджээ. Чянь Баошэний нүүрний үрчлээ нь улам тод болж нударгаараа ширээг дэлдэн, 

	— Хорооны гишүүнээ ч алд даа. Бас тэгээд үйлдвэрчний хорооны гүйцэтгэх захиргааны гишүүн нэртэй. Бид түүгээр ажил хийлгэх санаатай сонгож байх, түүний байж байгаа хоёр ч таарч дээ. Гүйцэтгэх захиргааны гишүүн 5, 6 хүн байдаг. Тэр ганцаараа юу гавих вэ. Харин би нийтийн төлөө зогсож байгаа хүн гэж өндөр дуугаар хэлэв. Цоохор Ли бас хөндлөнгөөс орж нударгаараа ширээ балбаж

	— Чи сандарсны хэрэггүй. Дуугаа аяар! Бид цөм ярилцаж байна гэв. Тү Вэйио хүйтэн царайгаар бусад руугаа хандаж

	— Больцгоо! Үйлдвэрчний хорооныхоо хэргийг өөрсдөө мэдэцгээ. Харин бид үйлдвэрийн асуудал ярьж байна. Өнөөдөр ажил эхлүүлэхийг эзэн даалгасан. Бид цөм бие биедээ туслан ажилчдыг ажилд нь оруулах ёстой. Шанхайн торгоны үйлдвэрүүдийн нийтийн ажил хаялт эхлээд байдал их хүнд болоод өчүүхэн явдлаас болж үлэмжхэн үймээн гарч болзошгүй байна. Бодвол танай тэр үйлдвэрчний хорооныхон үймээн гаргахад тааламжтай байхгүй биз. Хэрэв үймээн дэгдвэл та нар ч хариуцлагыг нь хуваалцана. Юуны өмнө яаж ажил эхлүүлэхийг харилцан тохиролцох ёстой байна гэв. Чянь Баошэнийг юм хэлэхгүй болохоор, 

	— Зөв, зөв. Юуны өмнө л үүнийг шийдвэрлэх хэрэгтэй гэж цоохор Ли хажуугаас нь үгээ олж ядан хэлэв. Тү Вэйио түр бодолхийлснээ, 

	— Баошэн! Чиний шаардлага чинь бага хэргээ түүний чинь дорхноо шийдвэрлэж болно. Харин өнөө өглөөний нударгалал маань урьдаас төдий л сайн бодоогүйгээс болж олны дургүйцлийг үүсгэчихлээ. Эзэн мэдэж гэмээж нь балрах болоод байна. Эзэнд энэ тухай дуулгасны ч хэрэггүй, өөрсдөө л нэг тийш болгох хэрэгтэй. Ингэхлээр ярилцан тохиролцож өнөө өглөөний нударгалалтыг давтахгүй болгох хэрэгтэй. Харин өөрсдийн хүмүүсээ элдэвлэвэл базаахгүй юм болж ажил эхлүүлэхэд саад болно гэхэд Чянь Баошэний царай хувьсхийж, ширээ алгадаад

	— Яалаа гэнэ. Худал гэж Чянь Баошэн хэлсэн боловч түүний үгний өнгөнд айн самгардсан байдал илэрхий байв. Тү Вэйио энэ байдлыг ажиглаад түүний дипломат арга нь амжилт олсонд улам цааш довтлон, 

	— Яалаа гэж би худал хэлэх вэ? Манайхан руу дайрсан байна шүү дээ. Лигийн хамар дээрх шалбархайг хар л даа, үүнээс илүү баримт хэрэггүй биз гэв. 

	— Өөрснөө өдөхийг өдөөд энэ тухайгаа надад огт дуулгаагүй. Овоо босгоогүй бол шаазгай юунд суух вэ?

	— Ажилчид хаалган дээр саатуулахаас хамгаалж бид өөрсдийнхийгөө цуглуулсаан. 

	— Ажилчид хаалган дээр саатуулахаас бид болгоомжлон та нарт тусалсан шүү дээ. 

	— Чи ямар баримт гаргаж чадах вэ? Танайхан эхлээд үйлдвэрийнхэнд халдаж, хаалган дээр саатуулж байсан хүмүүсийг манайхан хөөж зайлуулахад тэд манайхан руу дайрсныг А-сян ч гэрчилж чадна. 

	— А-сян дэмий донгосохоос өөр юу мэдэх вэ? гэж Чянь Баошэн өндөр дуугаар хэлээд шүдээ хавирлаа. Духан дээгүүр нь хөлс бөнжгөнөж хэсэг чимээгүй болсноо дахин

	— Өглөөний явдал нэгэнт өнгөрсөн байхад түүнийг улиглаад яах вэ? Харин би ганц зүйлийг сонирхож байна. Миний шаардлагыг юу гэж үзэж байна? Бавтналгүй шууд хэлчих! Үйлдвэрчний эвлэлийнхэн хариултыг нь хүлээж байгаа гэв. 

	— Юуны өмнө бид сайн ярилцаж тохирохгүй бол өнөө өглөөний нударгалалт давтагдана. Би түүнээс айж байгаа юм биш, өөрийнхнийгөө дайрвал гаднын хүний инээдэм доог болно. Өөр хоорондоо муудалцаж байхаар ажилчдыг л ажилд нь оруулууштай. 

	— Тэгвэл та нар өөрийн хүмүүсээ цуглуулахын хэрэггүй байсан шүү дээ. 

	— Ажилчдыг үймээн дэгдээхээс болгоомжлон хүмүүсээ цуглуулсан. Цуглуулахгүй ч байж болохгүй байсан, тийм биз дээ Ли минь?

	— Тийм ээ, тийм. Баошэн минь! тайтгар! Тэднийг цөмийг нь би цуглуулсан, тантай ч маргахгүй шүү дээ. 

	— Тийм ээ! Ли зөв хэллээ. Өглөөний явдлыг давтаж нуршихын хэрэг алга. Баошэн минь!

	Юуны өмнө буцаж очоод хүмүүстээ хэлж тараа! Би эзнийг ирэхэд чиний шаардлагын тухай ярилцаад чамтай дахин уулзъя гэж Тү Вэйио завшааныг ашиглан улам цааш түрэн орж довтолгоогоо гүнзгийрүүлэхэд цоохор Ли хажуугаас нь

	— Баошэн! Үймээн дахин гаргахгүйн тул өөрийнхөнтэй ярилцаж Тү гуайн сэтгэлийг амраагаач гэж инээж хэлэв. 

	— Ярилцах юу ч байх вэ. Намайг юм хэлээгүй цагт тэд үймээн гаргахгүй гэж Чянь Баошэн хэллээ. Гэвч түүнийг үгээ дуусгах үед алсаас хашхиралдах чимээ сонсогдов. Тү Вэйиогийн царай барсхийж босон харайлаа. Цонхны цаагуур хүний хөлийн чимээ сонсогдон нэг хүн хаалга түлхэн орж ирсэн нь Мо Ганчэн байжээ. 

	— Дахиад... дахиад хэрэг гарлаа гэж тэр хашхирав. Тү Вэйио, Чянь Баошэнийг “энэ чинь үймүүлж байгаа хэрэг биш үү” гэж асуух адил зэвүүнээр ширтээд хөлөөрөө өмнөх сандлаа түлхэн зайлуулж гүйн гарлаа. Цоохор Лигийн царай час улайн ухасхийн босоод Чянь Баошэн рүү гараар занган амнаасаа хөөс цахруулсаар, 

	— Баошэн! Юү болох нь энэ вэ? юү болох нь энэ вэ? гэж хашхирав. Чянь Баошэн юү ч дуугаралгүй, царай нь зэвхийрээд мөн цоохор Лиг харахад

	— Явж үзье... үхэж байвал таарах үймүүлэгчид гэж цоохор Ли гарч одлоо. Тэр, гүйсээр Тү Вэйиог бараг гүйцэж очлоо, Үйлдвэрийн хаалганы дэргэд бөөн хүн овооролдож байгаа нь алсаас харагдана. Тэд тун сүртэй шуугилдана. Тэр гурав гүйсээр тэнд хүрээд цочирдлоо. Хүмүүсийн олонх нь догширсон барс шиг хилэгнэсэн ажилчид ажээ. Тэр гурав эргээд зугтаах гэсэн нь нэгэнт хожимджээ. Хилэн нь бадарсан ажилчид тэр гурав руу нөмрөн ирж хүрээлэн авлаа. Замын тэндээс шинэ ажилчид нурсан уул шиг бүрхэн ирж үйлдвэрийн хаалганы нимгэн хүчтэй хамгаалалтын шугам руу дайран оронгуут, 

	— Нийтийн ажил хаялт! Нийтийн ажил хаялт!

	— Хэн ажилд гарсан хүн дайсны гар, хөл бологч мөн!

	— Машинаа зогсоогоод гарч ир! гэж хашхиралдах сүрт дуу огторгуйд цуурайтав. Хаалганы дэргэдэх хамгаалалтын шугамынхан гэдрэг ухарч ажилчид түймрийн гал шиг давшин орлоо. Явцуухан төмөр хаалга руу түрэн орсон ажилчдын хүч хаалгыг хүчээр түрэн онгойлголоо. Эд бүхэн нь цахилгаан гүйдлийн адил агшин зуур болж өнгөрөв. Тэдний хүч далайг ч хөмрүүлж, уулыг ч урвуулж чадахаар үзэгдэж байлаа. Гэтэл хаанаас гарч ирснийг бүү мэд, хэсэг хүмүүс гарч ирээд болд илдээр ямар нэг юмыг хуваахын адил ажилчдыг хоёр хэсэг болгон хуваалаа. Энэ нь Гүй Чаньлиний авчирсан хэсэг цагдаа, хожимдсон ч үгүй, эртэдсэн ч үгүй яг л цагтаа ирсэн нь бил ээ. Шүглийн дуу тасхийж бууны дуу гарав. Үйлдвэрийн хаалганы дэргэдэх хамгаалалтын шугамынхан сөөргөө дахин довтолж, ажилчид гэдрэгээ ухран, Гүй Чаньлиний бүлгийнхэнд түрэгдсэн ажилчид гудамж руу хөөгдөв. 

	— Хөөгөөд барьцгаа! Бариад бай! гэж Гүй Чаньлин галзуурсан юм шиг хашхирна.. Гудамжинд энд тэндээс цагдаагийн шүгэл тас тас хийсэн нь ойр орчмын цагдаа нарт түргэн ирж туслаач гэж дохио өгсөн хэргээ. Гүй Чаньлиний дагуулж ирсэн цагдаа нар өвсөн овоохойнууд руу гүйлдэн очиж хулсан үүдний нь дэргэд аймшигт мөрөө үлдээлээ. Тэд хорь гаруй хүнийг баривчилж, хоёр зуугаад хүнийг ажилд оруулахаар хөөн одов. Тү Вэйио, Чянь Баошэн нар энэ үймээн дунд шархдав. Чянь Баошэн өвдөг дээрээ шархдан арьс нь ярагдсан байв. Гэвч өөрийг нь аварсан Гүй Чаньлинд талархахгүй байж чадсангүй. Тү Вэйиогийн байшинд Гүй Чаньлин гүйж оронгуут баяртайгаар

	— Гурван зуугаад хүн ажилдаа орлоо. Ээрэх тасгийн чимээг сонсооч! Хэ Сюмэй, Чжан А-синь хоёрыг ч барьсан! Завшаанд нь арав гаруй хүнийг баривчилсан. Хэдэн өдөр шоронд сууг! Үйлдвэр лүү дайрч байгаа тэр этгээдүүдийг харахгүй юу? Зарим нь манай үйлдвэрийнхэн биш, өөр үйлдвэрээс ирсэн байна бил ээ. Тү гуай! Чянь Баошэн та хоёрын хэлэлцээ юү болов! гэв. 

	— Одоо бид яллаа. Чи утасдаж эзэнд хэл! гэж Тү Вэйио хүйтнээр инээмсэглэн хэлээд дахин нэг хүний тухай асууя гэж бодсон боловч түүний шарх нь өвдөөд юү ч хэлсэнгүй. Түүний духан дээгүүр хөлс бөнжгөнөн, шүдээ хавиран дуугүй зогсоно. 

	 

	* * *

	 

	Торгоны үйлдвэрийн нийтийн ажил хаялтын чухал нэг хэсэг нь ийнхүү цохигдож оройн долоон цагийн орчим бүрий болохын үеэр нийтийн ажил хаялтын хөдөлгөөн бүрмөсөн бутран сарнилаа. Ажилчдын өвсөн овоохойн орчмоор чив чимээгүй ажээ. Тэр хэсгийг цагдаагийн хүч нэмэгдүүлсэн анги бүсэлсэн байв. Харанхуй бүргийн дотор ажилчдын зэвийж цайсан царай үзэгдэн, гаслант дуу хааяа сонсогдоно. Аймшигт нам гүмийг эвдсэн шуугиан гарах бүрд цагдаагийн шүгэл тачигнаж зандран хашхирах дуу цуурайтаж байлаа. Өвсөн овоохойн харанхуй дундаас ямар нэг юм сүүмэлзэж идэш эрсэн гуйранч нохой шиг үүгээр түүгээр үнэртэн цагдаагийн бүслэлтээс гарах арга замыг эрэлхийлнэ. 

	Гүн цэнхэр огторгуйд одод жирвэлзэн эхлээд ажилчдын байрнаас хүүхэд уйлах чимээг зөөлөн салхи дамжуулан авчирна. 

	Цагдаагийн шүгэл тачигнав. Өнөөх сүүмэлзэн агч хүн гэнэт цагдаа нарын дундуур нэвтрэн гараад гүйн одлоо. Шавартай гудамжаар мухиралдан гүйсээр цааш одохыг жирвэгэнэн агч одод л ажигласан байхдаа. Хамгийн захын байшингийн арын хаалган дээр хүрсэн өнөө хүн аяархан гурав тогшоод, хаалга нээгдэхэд тэр хүн дотогш орлоо. Хоёрдугаар давхрын урд талын тасалгаанд ялааны хамгаалалт бүрхүүлгүй, эвдэрсэн гурван ор, нэг дөрвөлжин ширээ харагдана. Арван таван гэрэл ноцсон цахилгаан унжлага, цонхны дэргэдэх орон дээр хэвтэж байсан эмэгтэй, түүний дэргэд суугаад түүнтэй шивнэн ярилцаж байгаа өөр нэг эмэгтэй хоёрыг гэрэлтүүлжээ. Сууж байгаа эмэгтэй нь гэнэт эргэж харангуут нам дуугаар:

	— Аяа! Юе эгч та ганцаараа ирэв үү? гэж асуув. 

	— Хэ Сюмэй, Чжан А-синь хоёр баривчлагдсаныг та нар мэдээгүй юү?

	— Мэдсээн! Чжү овогт, яагаа вэ өнөө шинэ ирсэн Чжү Гүйин ирсэнгүй юү?

	— Би түүнийг эрж олохын аргагүй байлаа. Би ч арай баригдсангүй. Тун сүрхий сэргийлж байна шүү гэж Чэнь Юево толгой сэгсрэн хэлээд нулимав. Тэр, ширээний хажууд суугаад цай аягалж аажмаар залгиллаа. Хэвтэж байсан эмэгтэй нөгөөгийн мөрнөөс татаж. 

	— Чжанбэйгийн байдал, бас Хункөү шиг болоод байна. Ма Жинь минь энэ удаагийн нийтийн ажил хаялт бас л дарагдлаа гэхэд Ма Жинь дуу алдсан авч юу ч гэж хэлсэнгүй, ухаалаг тунамал хар нүдээрээ Чэнь Юевог эргэж харлаа. Чэн Юево сэтгэл зовонгуй янзтай сууж хүнд хэцүү байдлаас яаж ангижрах вэ гэж бодолхийлнэ. Ма Жинь харцаа түүнээс салгаж аваагүй байгааг сайн мэдэж байсан боловч ширээн дээрх аяга руу ширтэн яаруугаар, 

	— Одоо яах вэ? Надад шууд хэлээч! гэв. 

	— Кэ гуайг ирэхийг хүлээ. Бид ярилцъя, Цай Жэнь минь! хэдэн цаг болж байна? Кэ гуай яагаад ирэхгүй байгаа юм бол? Сү Лүнь ч алга шүү. 

	— Долоон цаг хорин минут. Би ч одоо удаан хүлээх аргагүй боллоо. Хункөүд найм хагаст очих ёстой гэж орон дээр хэвтэж байсан Цай Жэнь хэлээд өндийн сууж Ма Жинийг тэврэн авч, Ма Жинийг өхөөрдөн хүзүүг нь аяархан хазахад Ма Жинь тэссэнгүй хөхрөн, 

	— Яаж байгаа чинь энэ вэ? Ичдэггүй шүү... Юе эгч ээ! Танайхны урам зориг ямар байна? Сайн байгаа биз? Чжанбэйгийнхэн шийдэмгий байгаа шүү. Өнөө өглөө танай зарим ажилчид ажилдаа орсныг сонсоод танай үйлдвэр лүү дайрсан нь тэр. Хэрэв танайхан эрс шийдэмгий байвал нийтийн ажил хаялт үргэлжлэх юм шүү. Танайхан ажилд орохоо л зөвшөөрвөл балрах нь тэр. Энэ удаа бид дарагдвал дараагийнхад ярихын хэрэггүй гэв. 

	— Одоо ч бас болоогүй л байна. Миний бодож байгаагаар бол өнөөдөр бүхнийг дайчилж маргааш үйлдвэр лүү дайрахад бэлтгүүштэй. Тэнд бид дарагдсан ч шийдвэрлэх тулалдаан хийх ёстой. Дарагдсан ч гэсэн баатарлаг явдал. Ма Жинь минь минийхээр болбол яана. Айсны хэрэггүй. Баатарлаг тулалдаанд бэлтгэе гэж Цай Жэнь хэлээд Чэнь Юевогийн дэргэд ирж тэврэн аваад хацраа нийлүүлэв. Юевогийн царай час улайж түүний тэврэлтээс мултрах гэж оролдоно. Цай Жэнь галзуурсан юм шиг хөхөрч орон дээр дахин суухад ор нь шажигнав. 

	— Чимээгүй бай л даа... баатарлаг тулалдаан гэнэ шүү гэж Ма Жинь хэлээд ширээний дэргэд Чэнь Юевогийн урдаас харж суугаад үйлдвэрийн байдлыг нарийвчлан асууж гарлаа. Гэвч тэд ярилцаж базаагаагүй байтал гаднаас хоёр хүн гүйж орж ирэнгүүт нэг нь ширээний дэргэд яаран суугаад энгэрийн уутнаас төмөр хамгаалагчтай цаг гарган, яаралтайгаар, 

	— Долоо хагас болоод байна, түргэлээч! Ярихаа боль! Босооч! Яасан удаан юм бэ? гэв. 

	— Кэ гуай, та ч өөрөө хождож ирлээ. Түргэл л дээ. Найм хагаст бид Хункөүд очих ёстой гэж Цай Жэнь хэлэнгүүт босож ширээний цаана сууж байсан залуугийн дэргэд очиж суулаа. Тэр нь гуч хүрээгүй насны нэлээд өндөр нуруутай, туранхай цайвар царайтай хүн байв. Түүнд жимийсэн нимгэн уруулаас нь өөр онц ялгагдах тэмдэггүй аж. 

	Ке Зофүтэй хамт ирсэн хүн, сэргэлэн нүдтэй, нэлээн зовлон үзсэн болов уу гэмээр духандаа үрчлээстэй авч таргавтар хүн байжээ. Тэр Ма Жинь рүү харж инээмсэглээд түүний дэргэд суулаа. Тасалгаанд чимээ ихдэж цахилгаан унжлага хүмүүсийг дээрээс нь тодоор гэрэлтүүлэх ажээ. 

	Ке Зофү нөгөө залуу руу хандаж, 

	— Сү Лүнь! Чиний ажил чинь нэг л базаахгүй байна. Өнөөдөр торгоны үйлдвэрийн идэвхтэн ажилчдын хурлыг чи буруу удирджээ. Чи өргөн олны хувьсгалт санаа зоригийг өрнүүлж чадсангүй, тэмцлийн нэг хэлбэрээс нөгөөд шилжүүлж, түүнийг өрнүүлсэнгүй, харин баруунтны хэлбэрэлд шилжсэн байна. Ингээд бүх ажил маань одоогийн шатан дээр зогсоод, чи өөрөө олон түмний сүүлд нь орлоо. Торгоны үйлдвэрийн ажилчдын нийтийн ажил хаялт хүнд байдалд ороод байхад юуны өмнө энэ сүүл барьсан байдлаасаа салах хэрэгтэй болоод байна. Чжанбэйгийн байдлыг Ма Жинь чи ярь! гэхэд Цай Жэнь хажуугаас нь яаруулан үзгээр ширээг түргэн түргэн цохилж, 

	— Түргэл! Товчхон ярь! Би явах дөхөж байна гэв. Ма Жинь тайван байдлаар таван минут хэртэй ярив. Идэвхтэн ажилчдын хүч ихээр хорогдож өргөн олны хүч суларсныг тэр дурдав. Ке Зофү, Ма Жинийг харж хааяа хааяа цагаа үзнэ. Түүний нимгэн уруул улам илүү жимийгджээ. 

	— Чиний хэлж байгаа буруу байхаа. Тэмцэл дунд шинэ идэвхтнүүд хатуужин бий болно, өргөн олны хүч ч тэмцэл дунд бэхэжнэ. Чиний энэ аймхай байдал чинь ч мөн сүүл баригч үзлийн илрэл гэж Цай Жэнь хэлээд Сү Лүнийг ширтлээ. Өөрийнхөө анхны санаж байсныг зөв гэж тэр хатуу итгэж байв. Юу вэ гэвэл ярианы эхэнд Ке Зофүгээс барууны хэлбэрэл, сүүл баригч үзэл гэж хэлсэн нь түүний бодож байсныг зөв гэж нотолсон юм шиг байв. Ке Зофү амаа ангайчих вий гэсэн юм шиг улам жимийж чимээгүй сууна. Тэр хэзээний хамгийн сүүлд дүгнэлт хийж өөрийн санаснаа хэлдэг бил ээ. Цай Жэньд ширтүүлэн суусан Сү Лүнь, Ма Жиний саналыг дэмжиж байв. Сүүл баригч гэснийг хүлээж огт болмооргүй байсан учир Сү Лүнь өөрийн санаснаа хэлэв. 

	— Цай Жэнь ч яах вэ онол л ярьж байна. Харин Ма Жинь бодит байдлыг ярьж байна. Бид энэ хоёрыг салгаж болохгүй. 

	Өнөөдөр идэвхтний хурал дээр намайг алдаа гаргасан гэж Ке Зофүгийн хэлж байгааг би хүлээнэ. Гэвч идэвхтний энэ хурал маань төдий л өндөр хэмжээнд явагдаж чадаагүй. Хуралд зөвхөн хагас нь ирж илтгэл нь ч их өнгөцхөн, үг хэлсэн хүмүүс ч тодорхой юм ярьсангүй. Энэ нь манай удирдах зарим хүмүүсийн чадвар дорой, удирдах арга муу байгааг гэрчилж байна. Хэрэв би сүүл баригч юм бол манайхан цөм сүүл баригч болох байх. Нийтийн ажил хаялтыг шууд удирдаж байгаа Цай Жэнь, Ма Жинь нар ч сүүл баригч болох ёстой. 

	— Яагаад би бас сүүл баригч болдог бил ээ?.. 

	— Маргалдсаны хэрэггүй. Харин ажлаа бодоцгооё. Юево юү гэж бодож байна гэж Ма Жинь тэдний маргааныг таслаад Ке Зофүгийн анхаарлыг Чэнь Юевод чиглүүллээ. Ке Зофү нүдээ бүлтийлгэн Юево руу харав. 

	— Яах ёстойг надад хэлж өгмөөр байна. Манай үйлдвэрийн хоёр маань баригдаад би ганцаардаад байна. Ажилчдыг хүчээр хөөн аваачиж ажилд оруулав. Бид ямар нэг арга сүвэгчилж олбол ажил хаялт маань маргааш үргэлжлэх л болно. Яах ёстойг надад хэлж өгмөөр байна гэж Чэнь Юево догдлонгуйгаар хэлэв. Тэр, саяын маргааны олон томьёоллыг ойлгоход хүнд байснаар өөрийн бодож санаж байгааг илэрхийлэн эвлүүлж хэлэх нь бэрхтэй байсан бөгөөд Ма Жиний яриа түүнд зөв мэт санагдаж байжээ. Хэ Сюмэй, Чжан А-синь хоёр баривчлагдаад, хөдөлгөөнийг удирдах ганцхан өөрөө үлдсэн нь хүчнийг сулруулсан хэрэг биш гэж үү? Гэвч Цай Жэний хэлснийг эсэргүүцэхээ тэр зүрхэлсэнгүй. Учир нь түүний хэлж байгаа нь хувьсгалт хөдөлгөөний хуулиас үндэслэгдсэн хэрэг гэж тааварлаж байжээ. Тэгээд Ке Зофүг юү гэх бол гэсэн шиг харлаа. Ке Зофүгийн туранхай царай нь гэнэт өөрчлөгдөн цагаа дахин харснаа, 

	— Та нар эрчимтэй болгож, олон түмний дайчин үзэл санааг өндөржүүлэх хэрэгтэй болоод байна. Маргааш ажилд орж болохгүй. Ялангуяа Юйхуа үйлдвэрийнхэн ажил хаялтаа маргааш заавал үргэлжлүүлэх хэрэгтэй. Ямар ч байсан бүх бэрхшээлийг давж маргааш ажил хаялтыг үргэлжлүүл. “Капиталистуудын зарц нар сөнөтүгэй! Ажилчдыг баривчлахаа боль” гэсэн уриалгыг олон түмнээр гаргуул! гэж шийдвэртэй хэлэв. Тасалгаанд чимээгүй боллоо. Доншуурын худалдаачдын хашхирах ба догшин чимээ, хүүхдийн уйлалдах дуу гаднаас сонсогдоно. Цахилгаан унжлага мөн л тэднийг гэрэлтүүлсээр байв. Энэ чимээгүй. нам гүм байдлыг Ма Жиний тайван дуу цочоолоо. 

	— Юйхуа үйлдвэрийн идэвхтний үлдсэн хүч бараг дарагдаж, бусад нь цагдаагийн хяналтад ороод зохион байгуулахад хэцүү байна. 

	— Юү гэнэ ээ! Зохион байгуулах гэнэ ээ? Одоо нийтийн ажил хаялт шийдвэрлэх үедээ тулаад байхад зохион байгуулалт гэнэ ээ, тийм их цаг хаа байна? Бүгдийг өнөө орой шийдвэрлэж олон түмнийг тэмцэлд босгон шинэ довтолгоо хийх хэрэгтэй. 

	— Үүнд ганц орой яаж хэлэлцэх юм бэ? Манай зохион байгуулалт маань бүр сарнисан, дайсны хяналт тун ширүүн байна. Бид арай гэж шинэ зохион байгуулалт хийлээ гэхэд дахиад л дарагдаж, одоо манай үлдээд байгаа хүч маань ч сөнөх болно гэж Ма Жинь итгэлтэй бөгөөд эрсээр хэлээд бусдыгаа харав. Ке Зофү чимээгүй байсан боловч хүчтэй жимийсэн уруулын байдлаар нь үзэхэд өөрийн бодсондоо итгэж байгаа нь илт ажээ. Цөм жигтэйхэн нам гүм болцгоов. Цай Жэнь ямар нэг юм хэлэх гэж завдсан боловч юм хэлсэнгүй. Түүний толгойд “Хоёрдугаар санал” нь бодогдох боловч анхны нь бодол бас хажуугаас нь үймүүлнэ. Цай Жэнь аргагүйдсэн байдлаар шүдээ зууж инээмсэглэхийг оролдоно. Чэнь Юево гайхаж тэвдсэн байдлаар нүдээ бүлтийлгэн суух ажээ. 

	— Ма Жинь. Чи юү гэж санаж байгаагаа хэлээч гэж Сү Лүнь хэлэв. 

	— Минийхээр бол нийтийн ажил хаялтын чиглэлийг өөрчлүүштэй. Үргэлжлүүлэн ажил хаяж болох үйлдвэрүүд тэмцлээ цааш үргэлжлүүлэх ёстой. Их хохирол үзсэн зарим үйлдвэр түр амсхийх хэрэгтэй байна. Тэнд бид шинэ зохион байгуулалтыг хийж хүчээ хадгалан зохистой цагт цааш... гэж Ма Жинь үгээ дуусгаагүй байхад Ке Зофү хажуугаас ширүүнээр, 

	— Тэгвэл чи чинь нийтийн ажил хаялтыг зогсооё гэж байх шив дээ. Хувьсгалт хөдөлгөөний өрнөлтийн хамгийн шийдвэрлэх үеэс айж ухрах гэнэ ээ? Барууны үзлийг баримталж байна гэв. 

	— Зөв, зөв. Нэг нийтийн ажил хаялтын ерөнхий чиглэлийг өөрчлөх гэж нөгөө талаар зарим үйлдвэрийг үргэлжлүүлэн тэмц гэх, энэ чинь хоорондоо авцалдаагүй хэргээ! гэж Цай Жэнь хажуугаас нь хашхирах шахам хэлсэн нь түүний санаанд анхны төлөвлөгөө ялсных ажээ. Ма Жиний царай нь час улайж эрс шийдвэртэйгээр, 

	— Юуны авцалдаагүй хэрэг гэж? Үнэндээ миний санал гүйцэлдэх нөхцөлтэй юм. Үргэлжлэн довтолно гэдэг чинь өөрсдийгөө! хядуулна гэсэн үг гэв. 

	— Хэрэв олигтой юм бодож олбол манай үйлдвэрт маргааш ажил хаялт үргэлжилж чадна. Ганцхан манайхны хүч даанч сулраад байна. Уржигдрынх шиг хөдөлнө гэвэл ажилчид цагдаагийн хядлагаас айж юу ч хийж чадахгүй. Чухал нь хамгийн сайн шинэ аргыг бодож олох хэрэгтэй гэж Чэнь Юево, Ма Жинийг харж хэлсэн нь тун их чармайлтыг гаргаж байж өөрийн санаагаа илэрхийлсэн нь тодорхой байв. Гэвч Ке Зофү, Цай Жэнь хоёр түүний хэлснийг тоомсорлосонгүй, зөвхөн Сү Линь түүний хэлсэн санааг ойлгон дэмжиж байснаараа, 

	— Юевогийн хэлдэг үнэхээр зөв. Хуучин аргын оронд өөр шинэ арга олъё гэж байна. Тийм биз дээ? Миний бодлоор бол Юйхуа үйлдвэрийн зохион байгуулалтад их хохирол учирсан болохоор түүнийг шинээр байгуулахад ганц хоног яаж хүрэлцэх вэ? Харин дахин нэг өдөр нэмж нөгөөдөр ажил хаялтыг үргэлжлүүлбэл нийтийн ажил хаялт цаашдаа үргэлжлэх бололцоотой юм гэж хэлэв. Цай Жэнь үүнийг эрс эсэргүүцлээ. 

	— Болохгүй! маргааш л тэмцлээ өрнүүлэх юм бол нийтийн ажил хаялт дуусах нь тэр! Юйхуа үйлдвэр маргааш ажилд орвол бусад нь гуйвж эхэлнэ гэхэд Ма Жинь шууд, 

	— Ер нь энэ удаагийн ажил хаялтын цаг нь сайн боловсрогдоогүй шүү дээ гэж хэлэхэд Ке Зофүгийн царай нь хувьсхийж нударгаараа ширээ дэлдэн, 

	— Ма Жинь Чи манай ерөнхий чиглэлийг шүүмжилж байна. Чиний барууны хэлбэрлийн энэ үзэл чинь хэтэрч. Намаас барууны энэ үзэлтэй эрс тэмцэл хийхийг шаардаж байгаа шүү. Юйхуа үйлдвэрт маргааш ажил хаялт үргэлжлэхгүй бол нийтийн ажил хаялтад тун их хортой хэрэг, манай ерөнхий чиглэлд тун их хортой хэрэг болно. Намаас чамд хатуу сануулга өгч байна гэв. 

	— Үнэндээ нөхрөө дайсны гарт өгч байгаа хэрэг гэж Ма Жиний царай хувирч улам эрс хэлэв. Ке Зофү сүүрс алдаж ширээг дахин балбаад

	— Ма Жинь! Би чамд урьдчилан сануулъя. Намд төмөр мэт сахилга байдаг. Тушаал биелүүлэхгүй байхыг огт зөвшөөрөхгүй! Одоохон Юевотой хамт буцаж очоод маргаашийн хөдөлгөөнийг зохион байгуул! Ямар ч хохиролтой байлаа ч гэсэн тэмцлээ үргэлжлүүл! Энэ бол тушаал! гэж зандарлаа. Ма Жинь толгойгоо бөхийлгөөд юү ч хэлсэнгүй. Ке Зофү түүнийг ширүүн харснаа Цай Жэнь, Сү Лүнь хоёр луу хандаж, 

	— Хункөүд ажлаа цааш үргэлжлүүл. Тушаалыг шийдвэртэй биелүүлж баруунтантай эрс тэмц! Үйлдвэрийн үйлдвэрчний эвлэлийн нэгдсэн хорооноос саяын гаргасан чухал шийдвэрийг эдэнд хэлж өг! гэж хэлээд цагаа дахин харснаа өөрөө түрүүлэн гарч явлаа. Үлдсэн хүмүүс хэсэг зуур юу ч ярилцсангүй. Цай Жэнь залхуурсан маягтай явсаар орон дээр очиж хэвтэхэд ор нь сүрхий шажигнана. Сү Лүнь цахилгаан унжлагыг харж инээмсрэн Чэнь Юево, Ма Жинийг юү гэх бол гэсэн янзтай харна. Хүмүүсийн хэрэлдэх, золбин нохойн хуцах дуу гаднаас сонсогдох ажээ. Ма Жинь толгойгоо өргөн Чэнь Юево руу харж инээмсэглээд орон дээрх Цай Жэнь рүү харснаа

	— Цай Жэнь! “Ямар ч хохиролтой байсан тэмцлээ үргэлжлүүлэх” зарлиг буулаа... Одоо бид ажлаа хуваарилъя. Цаг орой болсон шүү босоорой гэв. 

	— Аяа! Найман цаг хагаст би Хункөүд очсон байх ёстой, Баларчээ, одоо найм болох гэж байна гэж Цай Жэнь хэлэнгүүт Ма Жиний дэргэд гүйж очоод бас Сү Лүний толгой руу тоншиж

	— Ма Жинь минь! Миний цээжинд нэг юм оволзоод байна, хэрэв оволзоод дэлбэрвэл дайсныг бут ниргэх нь тэр. Нүгэлтэй дайсныг олоод толгойг нь хага няслах юм сан, чи миний нүүрийг илээд үз л дээ, хэчнээн халуун байгаа гэж санана. Гэтэл одоо бид ажлаа хуваарилах ёстой гэв. Ма Жинь түүнийг анзаарсангүй харин Чэнь Юево руу хандаж

	— Та явж бай л даа. Юуны өмнө Чжү Гүйинийг олж, дараа нь бусад охид бүсгүйчүүдийг цуглуулж Хункөү ч Жанбэй, бусад үйлдвэрийн ажилчин бүсгүйчүүд ажилдаа орохгүйгээр шийдсэн, Юйхуа үйлдвэр маргааш ажилдаа орвол тэд ирж үйлдвэр лүү дайрна. Нийтээрээ ажил хаяж та нарыг дэмжиж байхад та нар ажилд орвол даанч эвгүй болно, дахиад нэг хоёр өдөр тэсвэл эзэд заавал буулт үзүүлнэ гэдгийг хэл! Шийдвэртэйхэн л бай, хагас цагийн дараа би очъё, гэртээ байж байгаарай, тэгээд хоёулаа нийтийн ажил хаялтын хорооны төлөөлөгчдийн зөвлөгөөнд очимз! гэв. 

	— Зөв. Есөн цаг хагаст нөгөө зочид буудалдаа очоорой. Их эрт очсоны хэрэггүй шүү. Би ч болсон Хункөүгийн төлөөлөгчдийн хамт есөн цаг хагаст очно гэж Цай Жэнь яаран хэлээд босож ямар нэг дуу аялан явахаар завдлаа. 

	— За, бүгдийг ярилцаж тохиролцов шив. Чжанбэйгийн хэдэн үйлдвэрийн төлөөлөгчидтэй А-ин ярилцахаар явсан. Тэд эрт очвол биднийг хүлээж байна биз. Юево! Та эхлээд яв! Цай Жэнь ч удсаны хэрэггүй. Ес хагаст шүү, тогтоосон биз, нийтийн ажил хаялтын хорооны төлөөлөгчдийн зөвлөгөөн шүү. Би энд жаахан хүлээе. Хэрэв хэдэн минут болоод А-ин ирэхгүй бол түүнийг ирж чадахаа байсан гэж мэдье, тэгээд зөвлөгөөн дээр уулзана биз. 

	— Цай Жэнь! яарсны хэрэггүй. Үйлдвэрчний эвлэлийн нэгдсэн хорооны хурлын шийдвэрийг та нар ажилчдад. мэдэгдэхээ мартаагүй биз гэж Сү Лүнь хэлээд энгэрийн уутнаас нэг цаас гаргаж ирэв, Гэвч Цай Жэнь яарсан хэвээр тэр цаасыг авч нэг харснаа Сү Лүньд эргүүлэн өгч Юевогийн гараас шүүрэн барих зуураа

	— Тахианы савар шиг бичгийг би яаж унших юм бэ? Харин Ма Жиньд л хэл! За, Юево явъя. та бид хоёр л гэж нэг таарах юм даа гэв. Тасалгаанд зөвхөн Сү Лүнь, Ма Жинь хоёр үлдлээ. Үйлдвэрчний эвлэлийн нэгдсэн хорооны хурлын шийдвэрийн тухай тэр хоёр цөөн минут ярилцсанаа чимээгүй болцгоов. Ма Жинь тасалгаа дундуур нааш цааш алхална. Түүний царайд догдолсон байдал илэрхий, тэр гэнэт толгойгоо сэгсрэн, 

	— Үнэхээр давшилт хиймээр байна. Зайлшгүй ар тал хэрэгтэй. Юйхуа үйлдвэрийн хүчийг хамгаалах хэрэгтэй гэж амандаа шивнэв. Сү Лүнь түүний байдлыг харж инээмсэглээд Ке Зофүгийн хэлснийг давтаж, 

	— “Би чамд урьдчилан сануулъя, ямар ч хохиролтой байлаа гэсэн ч тэмцлээ үргэлжлүүл. Энэ бол тушаал!” гэв. 

	— Чи юү гээд л байгаа юм бэ? гэж зогсонгуутаа инээмсэглэн хэлэв. Гэвч Сү Лүний байдал ширүүсэж

	— Илэн далангүй хэлэхэд ар талгүйгээр давшилт хийнэ гэдэг ч бас буруу! Тэгээд яая гэх вэ? Чи ам ангайнгуут түүнийг эсэргүүцэж баруунтан, сүүл баригч гэж хараалган ширүүн зарлиг хүртсэн. 

	Ма Жиний ухаалаг харц нь Сү Лүний царай дээр тогтож, Сү Лүний саяын хэлснийг дэмжиж байв. Сү Лүний “онол” ярьдагт Ма Жинь бага ч болсон хүндэтгэдэг бил ээ. Харин одоо түүний боддогоос нь Сү Лүнь илүү байгаа юм шиг харагджээ. Ма Жиний нүдэнд Сү Лүнь ухаантай, олон таван үггүй, зөвхөн даруухнаар инээмсэглэчхээд хэнтэй ч илүү дутуу маргаан үүсгэхгүй байдаг нь ерийн хүндэтгэлээс гадна өөр нэг халуун сэтгэлгээг Ма Жиньд төрүүлжээ. 

	— А-ин яагаад ирэхгүй байна аа? Ирж чадахаа больжээ дээ гэж Ма Жинь яриагаа өөр зүйлд шилжүүлээд цонхны дэргэдэх орон дээр очиж хэвтсэн боловч нэг л ерийн биш байдлаар Сү Лүнийг ширтсээр байв. 

	— А-ин ирэхгүй! Сүүлийн үед тэр чинь хоёр сүрхий ажлын дунд зүдрээд байгаа хүн. 

	— Ямар хоёр ажил вэ?

	Сү Лүнь орны ирмэг дээр суугаад инээмсэглэхэд Ма жинь ч инээмсэглээд, 

	— Юунд инээгээ вэ? гэж асуув. 

	— Хоёр ажил гэдгийг чи мэдэхгүй. Ма Жинь орон дээрээ хөрвөөж Сү Лүнийг гайхсан байдалтай хараад, 

	— Дэмий юм ярьсны хэрэггүй шүү гэв. 

	— Яалаа гэж тэр чинь ойрдоо бүр нүднээс гарчихсан, Цай-Жэнь ч бас турж эцээд байгааг чи хараагүй юу? Шалтгаан нь тэр ээ. Эд, хувийн бэрхшээлээс гадна, хувьсгалын ажилд ядраад байгаа юм.

	Ма Жинь инээмсэглээд толгойгоо сэгсэрлээ. 

	Сү Лүнь бүр шахаж суугаад

	— Өнөөдөр Ли Ба чамайг эрээд л явна. 

	— Тэр. Зэвүүн амьтан

	— Чамайг өөрийн тэндээ аваачна гэдэг сэн. Одоо энэ талаар Ке Зофүгээс зөвшөөрөл авах гээд бэлтгэж байгаа байх. 

	— Тэр чинь зөв сэтгэлтэй амьтан биш ээ. 

	— Чи яагаад түүнд дурладаггүй юм бэ? гэхэд Ма Жинь дахин инээмсэглээд юү ч хэлсэнгүй. Сү Лүнь дахин аяархнаар

	— Сяохуан Шанхайгаас явснаас хойш би бүр шороон дээр унаад байна. 

	Ма Жинь жингэнэн хөхрөөд, хөхөрснөөс болж ороо хөдөлгөөд Сү Лүний царайг харж дооглох маягтайгаар

	— Ингээд л ойрдоо санаагаар унаад байгаа юм биз дээ? гэв. 

	— Ортой гэхэд хортой л болохгүй байх гэхэд Ма Жинь ханиалгатлаа хөхрөн бүр сүүлдээ өндийж ирээд захныхаа товчийг тайлав. 

	— Нээрэн шүү! Чи итгэхгүй байна уу? Дурлалыг бид хэдийгээр чухалчилдаггүй ч, зүрхийг нэг л сэрвэгэнүүлээд байх юм. Сүүлийн үед манай өдий төдий нөхөд маань амь алдаж миний зүрхийг бүр ч шархтуулаад байна гэж Сү Лүнь хэлээд бөхийлөө. Ма Жинь хөхөрсөөр, 

	— Сү Лүнь! Чи чинь хувьсгалч биш гэнэн бүсгүй болоо шив. 

	— Аяа! Ма Жинь минь!, 3аримдаа гэнэн бүсгүй шиг л болчих юм. Намайг нэг хүн дэмжиж зоригжуулаасай гэж би хүсэх юм. Чи... надад... гэж Сү Лүнь толгойгоо өргөж Ма Жиний гарыг атгаж харцаа нийлүүлэхэд тэр эмэгтэй хөдөлсөнгүй, зөвхөн атаархмаар зөөлөн инээж байлаа. 

	— Ма Жинь! Чи чинь их бууны сум шиг юм аа. Ма Жинь гэнэт эргэж Сү Лүниэс мултран босон харайгаад

	— Цаг болжээ! Юевотой уулзах ёстой... гэж хэлээд Сү Лүнийг дахин цааш түлхэж цонхны дэргэдэх өөр нэг орны араас ажилчны хувцас гаргаж ирээд өмслөө. Сү Лүнь гэнэт босож Ма Жинийг тэврэн аваад ор луу зүтгэв. Ма Жинь инээмсэглэн

	— Чи... зэрлэг зантай... тавь. Би ажилтай гэж хашхирав. 

	— Юун ажил вэ? Ажлаа ч алд даа. Хоосон тушаагчид! Би мэдэж байна аа!

	— Юү мэдэх гэж?

	— Мэдэж байна аа! Гол чиглэл гэдэг маань өөрсдийгөө алах гэсэн үг, Зөвлөлт засаг (хятад дахь иргэний дайны үеийн Зөвлөлт засаг) гэдэг чинь нүүдэлчдийн засаг, Улаан цэрэг гэдэг чинь шинэ хэлбэрийн дээрэмчид... Ма Жинь чи ер нь битгий... Ма Жинь гэнэт уурлаж бүх хүчээрээ Сү Лүнийг түлхэж нүдээ цагариглуулан Сү Лүнийг ширтэж босон харайгаад

	— Хн, Юү гэнэ ээ! Чи чинь ёстой зэсээ цухуйлгалаа. Үгүйсгэгч бүлэгтэй нэг хамраар амьсгалж байдаг юм байна гэж хэлээд шатаар доош гүйж ороод байшингаас гарлаа. Цэлмэг тэнгэрт жирвэлзэх одод түүнийг ширтэнэ. Ма Жинь замдаа Ке Зофүтэй хэрэлдсэн болон Сү Лүний бузар явууллагыг санаж зүрхэнд нь дахин хилэн бадарлаа. Тэгээд эд бүгдийг мартахыг оролдож өөрийн ажлын тухай бодож эхлэв. Өвсөн овоохойнууд ойртлоо. Анхааралтайгаар цагдаагийн хамгаалалтын шугамыг давж Чэнь Юевогийн овоохойн хажууд очиход урд нь нэг хүн сүүмгэнэв. Ма Жинь зогслоо. Цаад хүн нь ч зогслоо. Гэвч Чэнь Юевогийн өвсөн овоохойн хулсан үүд сөхөгдөн тэр хүн ороход Ма Жинь сая учрыг ойлгож хөнгөнөөр алхлан хулсан үүдний өмнө очоод эргэж харснаа мөн орлоо. Ширээн дээр тосон дэн бүрэлзэж, хажууд нь Чэнь Юево, Чжү Гүйин сууцгаана. Харанхуй дунд Чэнь Юевогийн ахын хурхирах сонсогдоно. Ма Жинь

	— Цөмтэй нь ярилцсан уу? гэж шивнэн асуув. 

	— Уулзсаан. Хэрэв гаднын хүмүүс ирж манай үйлдвэр лүү дайралт хийвэл бид машинаа зогсоож тэмцэлд оролцоно гэж ажилчид амлаж байна. 

	Ма Жинь хөмсгөө атируулав. Гадуур ямар нэг шуугиан дэгдэхэд тэр гурав чимээгүй болж чагнасан боловч шуугиан намжихад Ма Жинь

	— За тэгвэл төлөөлөгчдийн зөвлөгөөнд очъё. Ямар хүмүүстэй ярилцвал дээр байна, намайг тийш нь аваач! гэж шивнэв. 

	— Болохгүй! энд чинь тун хатуу байна. Нэг алхаад л торонд орно гэж Чэнь Юево дуулдахын төдий шивнэлээ. Гэвч Ма Жинь заавал очно гэж шаардсан учир Чжү Гүйин, Чэнь Юевогийн хормойноос татаад

	— Би дагуулаад явъя. Намайг ирэхэд юү ч дайралдаагүй гэв. 

	— Чиний дайралдаагүй чинь хамаагүй. Шөнийн тонуулч Тү шиг зальтай этгээд чамайг мартана гэж үү? Харин Жинь Сяомэйг явуулсан нь дээр гэж хэлээд үүдээр орж ирсэн жижиг сүүдэр лүү зангалаа. Жинь Сяомэй өөрийг нь явуулна гэж хэлснийг сонссон болохоор баяртайгаар Ма Жинийг харахад Ма Жинь түүнд явах зөвшөөрөл өгчээ. 

	— Жинь Сяомэй горьгүй байхаа. Задгай амтай болохоор хэзээний хараанд нь орсон гэж Чжү Гүйин татгалзахад Ма Жинь дургүйцсэн маягаар

	— Маргасны хэрэггүй. Бүгд явцгаая. Гүйин чи түрүүлээд яв, би чиний хойноос нэг алхмын зайтай миний хойноос Юево мөн тийм зайтай яв. Хүн явж байгааг хамгийн түрүүнд харсан хүн дохио өг гэв. Хэн ч үүнийг эсэргүүцсэнгүй, төлөвлөгөө ёсоор явах боллоо. Тэр гурав Чэнь Юевогийнхоос гараад хол явсангүй, нэг айлын үүдэнд очиж Чжү Гүйин түрүүлж ороод Ма Жинь хойноос нь орох гэтэл харанхуйн дотроос нэг хүн

	— Яах гэсэн юм бэ? гэж хашхирав. Чэнь Юево цочингуут гэдрэг гүйтэл нэг хүнд баригдаж шүгэл тачигнав. Цоохор Ли, Гүй Чаньлин хоёр баахан хүмүүс дагуулж ирээд өвсөн овоохойнуудаар галзуурсан юм шиг гүйлдэн баривчилж эхэллээ. Энэ хэсэгт арваад минут үймэлдээд намдлаа. Мастерууд инээмсэглэсээр айсан бүсгүйчүүд рүү хандаж

	— Айсны хэрэггүй! Зөвхөн л коммунистуудыг баривчилж байна. Та нар маргааш ажилдаа орвол тайван болно. Эзэн та нарт ээлтэй байдаг шүү дээ гэлээ. 

	
АРВАН ЗУРГАА

	Үүр цайхын өмнөхөн Чжү Гүйиний эх, эвдэрхий хулсан орон дээр чимээгүй хэвтэж байв. Энэ эмгэн бүхэл шөнө уйлан хайлж өвсөн овоохойнуудаар охиноо эрж гүйгээд, Тү Вэйиотой үзэлцэхээр үйлдвэр лүү орох гэж хэд дахин оролдон нэлээд их хүч гаргасан учир хөөрхий энэ эмгэн хөдөлж чадахын аргагүй ядарчээ. Гэвч эмгэн унтсангүй, зөвхөн нүдээ их болгож гөлрөөд, уур хилэн, өшөө хонзон түүний зүрхэнд түймрийн гал, далайн давлагаа шиг оволзон байв. Ширээн дээрх дэнгийн тос дуусаж, бүрэлзэж сүүмгэнэсээр унтарлаа. Гадаа мөн л харанхуй байв. Ямар нэг хүйтэн гар түүний өрийг нэвтлэн орж зүрхийг нь сугалах шиг болно. Нэг үе хулсан үүд онгойж охины нь цус болсон толгой орны нь дэргэдүүр бөмбөрөн ирэх шиг санагдахад эмгэн ухасхийн босов. Гэвч охин нь биш, харин өөр хоёр хүн түүний өмнө зогсож байв. Түүний хүү Сяо Саньзы, зэргэлдээ айлын Жин Хэшан хоёр байхыг харанхуйд таниад сэтгэл нь жаахан онгойж, 

	— Асуув уу? Охин минь хаа байна? Саяын бөмбөрөн орж ирдэг А-иний толгой биш биз? гэв. 

	Юун толгой вэ? Яалаа гэж... зарим нь түүнийг аюулаас хамгаалах газарт хүргэгдсэн, зарим нь үйлдвэр дээр байгаа гэж хүн хүн янз янзаар яриад байна. Чөтгөр аваг гэж Жин Хэшан хөмхийгөө зуун хариулав. Сяо Саньзы хөлөөрөө сандал зайлуулж сүүрс алдлаа. Эмгэн аймшигтайгаар хараан зүхнэ. Өвсөн овоохойн орчмоор хүмүүс шуугилдан эхэлж үйлдвэрийн яндан сүрдүүлэх гэсэн шиг орилов. Гадуур яаран тэвдсэн хүмүүсийн хөлийн чимээ, хүмүүсийн инээх, шуугих дуун сонсогдоно. 

	Гэнэт гаднаас туранхайвтар өндөр биетэй эмэгтэй гүйн орж ирснийг Яо Жиньфэн гэж Сяо Саньзы танив. Сяо Саньзы нүдээ бүлтийлгэн түүн рүү ухасхийхийг завдсанд Яо Жиньфэний араас орж ирсэн Лү Сяобао түүний ханцуйнаас нь татаж хаалганы дэргэд аваачаад, 

	— Би бүгдийг мэдлээ. Гүйин эндээ байгаа юм байна. Тү Вэйиогоос сайн гуйвал түүнийг тавина байх гэж шивнэв. Сяо Саньзы хараахан хариулаагүй байхад Яо Жиньфэн инээмсэглэн, 

	— Гүйин өөрийнхөө гэнэдсэнийг ойлгох болжээ. Тү гуай түүнийг дэвшүүлэх гэхэд тэр өөрөө зөрсөн юм. Сэтгэл зовсны хэрэггүй. Би очиж ярилцъя. Тэр чинь зөөлөн сэтгэлтэй хүн байгаа юм. Харин Гүйин өөрөө одоогийн бодож байгаагаасаа буцууштай... гэж түүний хэлэхийг сонсогдмогц Сяо Саньзы, түүний дэргэд хэзээний гүйж очоод, 

	— Үхэж байвал таарах муу хог! Чамайг ингэж дэмий донгос гэж хэн чинь явуул аа вэ? гэж хашхираад түүнийг барьж авахад Хэшан тэднийг салгаж Лү Сяобао ч Яо Жиньфэнийг дагуулан гарлаа. Эмгэн үүдээр толгойгоо цухуйлгаж, 

	— Та нар цөм түүнийг барьж идэх гэсэн хүмүүс. Тэр шөнийн тонуулч Түтэйгээ очиж наргихгүй юу? Та хоёр шиг ийм өмхий хогуудыг хог руу хаявал таарна гэж хорсолтойгоор хашхирав. Эмгэн буцаж орж ирсэн авч дахин уйлсангүй, харин уйтгар гуниг нь урьд үзэгдээгүй занал хорслоор солигдож Тү Вэйио, Яо Жиньфэн болоод ажилд орсон хүмүүсийг занаж байв. Түүний энэ занал хорсол, дайсны гар хөл болохыг хүсээгүй охины төлөө бардамнах сэтгэлийг төрүүлэхэд хүргэв. Сяо Саньзы, Хэшан хоёр мөн тийм сэтгэгдэлтэйгээр өөр нэг явдлыг ярилцаж байлаа. Жин Хэшан эхлээд, 

	— Цаг болжээ. Цөм Жөү эзнийд очиж ярилцана гэж манайхны залуучууд ярилцсан юм сан. Чи очих уу? гэв. 

	— Явна, явна. Тэр “Улаан толгойт чүдэнз” чинь ажил зогсоосон. Түүний “улаан толгойг” нь хар болгож өгье. Түүний ичээг нь хэмх цохьё. 

	— Гэм нь тэр чинь нуугдчихаад ичээнийхээ наагуур цагдааг зогсоочихсон байж магадгүй. 

	— Хэ! Өчигдөр бид цөм ярилцан тохиролцоогүй бил үү? Нуугдвал нуугдаг л даа. Бид ичээний нь дэргэд сахиад суучихгүй юу гэж Сяо Саньзы ууртайгаар ширээг алгадав. Хажуугаас сонсож байсан эмгэн учрыг нь ойлгоод ухасхийн босож, 

	— Би ч болсон явна. Та нарыг нэг нэгээр нь баривчлаад явчихаар би яах юм бэ? Та нартай хамт явна гэж хашхираад хүүгээсээ зуурч авлаа. Ингэж зууралдаж байгаа нь тэдэнтэй хамт явна гэсэн хэрэг үү? Эсвэл хүүгээ явуулахгүй гэсэн хэрэг үү? гэдгээ тэр өөрөө мэдэхгүй байв. Түүний ийнхүү хүүтэйгээ зууралдан бархирахад Жин Хэшан яах ч арга олдсонгүй. Сяо Саньзын царай улайж, 

	— Ээж ээ, толгой чинь эргэжээ. Та тийшээ яваад ямар ч хэрэггүй гэж хэлээд эхээсээ мултарч Жин Хэшаний хамт гарч одлоо. 

	 

	* * *

	 

	Жин Хэшаний зэрэг тавь гаруй ажилчид чүдэнзний фабрикийн Жөү Жуньвэйгийн байранд очих үед нар хэдийн мандсан байлаа. Жөү эзэн жижиг явцуу гудамд суух бөгөөд үүдээ цагдаагаар хамгаалуулжээ. Тэнд очсон ажилчид долоо, найман төлөөлөгчийг сонгож бусад нь тэднийг хүлээх болов. Тэд цемент дээр сууцгаагаад ханцуйгаа дэвүүр шиг савлаж хөлстэй нүүрээ арчина. Төлөөлөгчид Жөү эзний хаалганд хүрч удаан тогшсон боловч огт онгойгоогүйгээр барахгүй хүнгүй хоосон юм шиг байв. Сяо Саньзы нарын зэрэг төлөөлөгчид маажиндсан хаалгыг нударгаараа балбаж, 

	— Нуугдсан амьтан энд байхгүй юм? Гал тавиад гарч ирэх үгүй хоёрыг нь үзье. 

	Зөв, зөв. Гал тавиад үзье гэж хашхиралдан чүдэнз гаргаж ирлээ. Хоёрдугаар давхрын сэхээвч дээрээс зэрлэг инээд сонсогдов. Ажилчид энэ дууг таньж толгойгоо өргөж харахад сэхээвч дээр “Улаан толгойт чүдэнз” зогсож байгаа харагдана. Тэр энэтхэг торгоор хийсэн богино цамц өмсөөд доош ажилчдын төлөөлөгч рүү хараад хөхөрч байв. Ажилчид нааш цааш гүйлдэн үймэлдэх боловч цаадах нь хөхөрсөөр байв. Гэнэт толгойгоо сэгсрэн бүдүүн биеэрээ сэхээвчийн хашлагыг тэгнэн зогсоод, 

	— Та нар гал тавих гэнэ ээ? Сайн байна. Би ганцхан баярлалаа гэж хэлье. Юү вэ гэвэл энэ байшин аюулаас хамгаалуулан даатгуулсан юм болохоор миний гарт гурван түмэн юань орж ирнэ биз. Энэ байшин минийх биш болохоор гал тавьсан ч надад хамаа алга. Харин ганцхан миний авгай өвчтэй хэвтэж байгаа. Юуны өмнө түүнд туслах хэрэгтэй байна гэж хэлжээ. Жөү Жуньвэй хөхөрснөөс болж царай нь минчийжээ. Ажилчдын төлөөлөгчид яах ч аргагүй болж дэмий л хараана. Ажилчид хэчнээн хараавч Жөү эзэн огт уурлах янзгүйгээр барахгүй галзуурсан юм шиг улам их хөхөрч байснаа,

	— Найзууд аа! Би та нарт зөвлөгөө өгье. Та нар миний үйлдвэрийг очиж шатаасан нь онох байх шүү. Тэр чинь найман түмэн мөнгөн төгрөгөөр даатгагдсан авч хагас сарын дараа хугацаа нь гүйцэх гээд байна. Тэр даатгал чинь гадаадынхны гарт байгаа юм. Хэрэв тэр мөнгийг гадаадынхнаас миний гарт оруулж өгвөл чинь би та нарт талархлаа илэрхийлж ресторанд та нарыг дайлна гэж хэлэв. 

	Ажилчид аргагүй мухардаж дэмий л үймэлдэн шуугилдаж байснаа хүлээж байгаа нөхөд дээрээ очихоор буцацгаав. 

	Жөү эзэн байшингийн сэрүүвч дээр зогсож ажилчдын хойноос хөхрөн харсаар хоцорсноо байшиндаа буцаж оржээ. Энэ хүн өөртөө гурван давхар байшинг эзэгнэн суудаг боловч үйлдвэрт алдагдал гарч эхэлснээс хойш хөлслөхийн тул байшингийнхаа өрөөсөн хэсгийг суллаж тэнд сууж байсан тогооч, шивэгчин нарыг халжээ. Түүний эхнэрийн уушгины сүрьеэ өвчин нь гуравдугаар үедээ орж зунжингаа орноосоо өндийж чадсангүй. Гэсэн ч “Улаан толгойт чүдэнз” галзуурсан юм шиг хөхөрсөөр байлаа. Жөү гар хоосон, хөл нүцгэн байх цагаасаа эхлэн худалдааны ажил хийж эхлэхдээ өчнөөн, төчнөөн арга хэрэглэсэн нь одоо хүртэл ор мөр нь үлджээ. Жөү эзэн ямар нэг хамгийн хүнд үедээ галзуурсан юм шиг ингэж хөхөрдөг байжээ. Ийм ч учраас хоосон хотыг хамгаалж байсан Чжүгэ Лян1 шиг дэмий хөхөрсөөр сая ажилчдын төлөөлөгчдийг явуулжээ. Тэгээд хажуугийн байшин руу орлоо. Тэнд тэр нэг “үзэсгэлэн” байгуулсан юм санж. Зэрэгцүүлэн тавьсан дөрвөлжин ширээн дээр янз бүрийн хэрэгтэй, хэрэггүй юм тавьжээ. Найман сард түүний дөчин насны ой болох юм байжээ. Өнөө өглөө Манжуурын хаанчлалын үед ойгоо тэмдэглүүлж байсан шиг баахан наргих энэ “үзэсгэлэнг” бэлтгэх гэж бодож байв. Яг ингээд ажлаа эхэлж байтал нь ажилчид ирж шуугиулснаас сэхээвч дээр гүйж гараад инээдмийн жүжгээ тогложээ. Жөү эзэн одоо “үзэсгэлэнгээ” үзэж байхдаа хэрэв эхнэр нь түүний ойгоо тэмдэглэхээс өмнө үхчихвэл тэр бэлтгэсэн ажил нь унтрахаас өөр аргагүй юм гэж бодлоо. Тэгээд тэр тасалгаа доторхыг гашуудлын байдлаар засаж тавьсан нь гурван цун хэртэй хөшиг татаад, чүдэнзний хайрцгийн чинээ жижиг сандлуудыг цагаан бүрээсээр бүрхэж тавилаа. 

	— Түүний сэтгэл үйлдвэртээ байдгаас илүү хөгжөөнтэй байв. Том багаараа зөрчний хэртэй дэнгийн шилийг дунд нь суулгаад түүндээ баруун зүүн тийш хаалга гаргаж байтал Жү Иньчиү, Чэнь Жүньи нар ирсэн тул энэ ажлаа цааш үргэлжлүүлж чадахгүй боллоо. Тэр хоёр, ширээн дээрх хачин юмсыг үзээд аргагүй инээлдэв. Жөү Жуньвэй сэтгэл хангалуунаар инээж хоёр зочны гарыг атгав. Жү Иньчиү нөхрийнхөө мөрөн дээр алгадаж, 

	— Жуньвэй минь! Би чамайг магтаж байна. Чи чинь ямар их шулуун сэтгэлтэй хүн бэ? Танай үйлдвэрийн ажилчид шаардлага тавьж ирээд байна шүү дээ. Тэд хаалганы дэргэд шуугилдаад цагдаа нарыг хөөж байна гэхэд Жөү Жуньвэй айсан маягтайгаар, 

	— Тийм гэж үү? Би ч мэдээгүй. Уучлаарай. Би явж үзээд ирье гэж хэлээд цамцны товчийг товчилж явахаар бэлтгэв. Чэнь Жүньи түүнийг саатуулан, 

	— Явсны хэрэггүй. Шуугилдвал шуугилдаж л байг. Журмыг баримтлагч хүн ямар ч аюулд автагддаггүй гэлээ. Чи нүүрээ ч цухуйлгасны хэрэггүй! гэхэд Жү Иньчиү мөн, 

	— Чэнь Жүньигийн хэлдэг маш зөв. Уржигдар Ү Сүньфүгийн машин руу ажилчид дайрч гэнэлээ. Тэдний зэрлэг нь хэтэрч байна... Харин чи алдагдлын улмаас үйлдвэрээ хаасанд чинь бид гайхах юм. Танай үйлдвэр чинь манайхантай адилгүй шүү дээ. Танайхан хүнд хамгийн хэрэгтэй долоон махбодыг2 хийдэг. Тийм шүү дээ. Эдгээр гудамжны тэнүүлчид хоол эрэн золбин нохой гуриатан явдаг шиг танай чүдэнзийг гарахад тэд тамхи татахгүй байж чадахгүй нь мэдээж гэж хэлээд ширээний дэргэдээс босож дэнгийн шил рүү өнгийж хараад инээмсэглэв. Жөү Жуньвэй юү ч гэж хэлсэнгүй дуугүй сууж байснаа гэнэт мэлхий шиг үсрэн босоод арын тасалгаа руу орж ширээнээс нэг бичиг гаргаж авчраад тэр хоёрт өгч, 

	— Та хоёр энэ баримтыг үзээд чухам миний юу хийх ёстойг мэдэх болно гэв. Энэ нь бүх Хятадын чүдэнзний аж үйлдвэрийн нэгдсэн нийгэмлэгээс өөрийн гишүүд болон худалдааны яамны харьяа Гуандун мужийн чүдэнзний аж үйлдвэрийн нийгэмлэг илгээсэн илгээлт. Энэ илгээлтэд:

	«Гуандун мужийн чүдэнзний аж үйлдвэрийн нийгэмлэгийн өргөж гуйсан бичиг болон Гуандун муж, Хонконг хотонд дармалладаг сонинуудад мэдээлэн сонгосон нь: Швед улсын үйлдвэрийн эрхэмсэг ноёдын мэдэлд хамаарагдах Швед-хятад хоёр гүрний чүдэнз үйлдвэрлэх хамтарсан нийгэмлэгээс хятад улсад хандаж, чүдэнзийг тогтоосон хугацаанаа бүрэн эрх бүхий ашиглах нөхцөлийн дор зээллэг хүссэн бил ээ. Чүдэнзний фабрикийнхны дунд түмэнтээ үймээн болж үүний улмаас худалдаа аж үйлдвэрийн яамнаа харилцан мэдэгдэж үйл явдал цаашдаа юу болохыг тайлбарлаж өгөхийг хүсжээ. Цаашилбал Манжуурын чүдэнзний аж үйлдвэрийн нийгэмлэг нь Японы чүдэнзний худалдаачдын илгээсэн илгээлтийг хүлээн авсны дотор Шанхайд суугаа элчин төлөөлөгчийн газар нь Швед-хятад хоёр гүрний чүдэнз үйлдвэрлэх бүлгэмдэн хамтарсан нийгэмлэгийн хүсэлтийг Хятадын сангийн яам зөвшөөрснийг дурдсан гэнэ. Үүний хамтад энэ оны зуны зул сараас эхлэн манай нийгэмлэг дээрх зүйлийг үндэслэн удаа дараа хянан үзсэний үндсэн дээр зээллэг олгох тухай засгийн газрын зөвшөөрснийг татгалзах явдал чухал болж засгийн газрын зүгээс албан ёсоор тайлбарласныг мөрдөн гүйцэтгэвэл үйлдвэрийн эздийн дунд гарч байгаа зохимжгүй яриа өгүүллүүд унтран арилна. Дээр дурдсан бүхнийг харгалзан тодорхой тайлбар өгөхийг худалдаа, аж үйлдвэрийн яамны өмнө хүсэн толилуулж энэ тухай өөрийн гишүүдэд мэдэгдэх болно. Үүний тул Гуандун мужийн чүдэнзний аж үйлдвэрийн нийгэмлэгт толилуулав” гэжээ. Жөү Жуньвэй өлмий дээрээ зогсоод Жү Иньчиүгийн араас бичгийг хамт уншин дуусаад гүнээр сүүрс алдан Гуандун мужийн чүдэнзний аж үйлдвэрийн нийгэмлэгийн өөр нэг бичгийг өндөр дуугаар уншлаа. Тэр бичигт “Дотоодын дайн самуун удаан хугацаанаа үргэлжилсний харгаагаар юм ховордоод засгийн газраас санхүүгийн бэрхшээлийг даван туулахын мөн санаагаар гааль түрээсийг нэмэгдүүлсний сацуу чүдэнзний үйлдвэрлэлд хэрэглэгдэх түүхий эдийн зүйлд мөнхүү гааль татварыг ихэсгэж зээллэг авах явдлыг улам их болгожээ, хэмээхээс гадна Шведийн чүдэнзний нийгэмлэг нь манай улсын түүхий эдэд дулдуйдаж өөрийн ирүүлж бий чүдэнзэндээ өчүүхэн гаалийг тогтоолгоод түүнийгээ Хятадын зах зээл дээр хямд худалдаж байгаа нь түүнээс өндөр үнэтэй худалдагдаж байгаа манай чүдэнзнээс ашиг олохгүй шахам байдалд хүргэсэн нь энэ бол уу. Чүдэнз жигтэйхэн ихээр овооролдож, худалдааны байгууллагад алдагдал үлэмж их болж манай чүдэнзний үйлдвэрийн эздийн хөрөнгө багасан ирснээр тэд үлэмжхэн их хөрөнгө бүхий, улс орон бүхэнд өргөн их зах зээлтэй Шведийн чүдэнзний нийгэмлэгийн эсрэг өрсөлдөх тамиргүй болоод манай чүдэнзний фабрикийн тавь гаруй хувь нь зогссон...” гэснийг Жөү Жуньвэй уншаад толгой сэгсрэн өндөр дуугаар хөхрөн, 

	— За би юу хэллээ, нөхөд минь! Ингээд л манайхан хонжворгүй худалдаанд орсон юм. Тэгэхгүйгээр Шведийн нийгэмлэгт залгиулах болно гэв. 

	Чэнь Жүньи, Жөү Жуньвэй хоёр хөмсгөө атируулав. Гаднын энэ хоёр хүн Жөү Жуньвэйгийн энэ хөхрөлтийг уйлахын наахнуурхи хөхрөлт, уйтгарлан шаналсны хөхрөлт гэж мэдэж байв. Жөү Жуньвэй ер нь ямагт инээж байдаг хүн. Хэрэв тиймгүй сэн бол аль хэзээний

	турж эцэх байсан биз. 

	Энэ үед Жөү Жуньвэйгийн гурван дугуйтын хөтөч гүйн орж ирээд ажилчид арваад төлөөлөгчдөө дахин ирүүлснийг айн сандарч мэдэгдлээ. Жү Иньчиү, Чэнь Жүньигийн ханцуйнаас татаж явахаар завдсан авч Жөү Жуньвэй тэдний өмнүүр хөндөлсөж, 

	— Жаахан сууцгаагаач! Би та хоёртой чухал юм ярья. Ажилчдын төлөөлөгч гэж тэднээс айх юу байгаа юм гэж их дуугаар хашхирав. 

	— Тийм биш ээ! Чамайг ажилчидтайгаа ярилцахад хөндлөнгийн бид байлцах нь зохимжгүй хэрэг. Бидэнтэй юм ярилцъя гэвэл үдээс хойш ярилцахад ч болох биш үү?

	— Яалаа гэж ээ? Уучлаарай! Нэгэнт л ирсэн юм болохоор жаахан суу л даа! Та хоёул түр миний бие хамгаалагч болж үз! Тайвширцгаа! Манай үйлдвэрийн ажилчид тун соёлч улс, тийм учраас би тэдэнтэй зөөлнөөр харилцдаг. Хэрэв тэд та хоёрыг сандаргах юм бол би арга хэмжээ авна. Жөү Жуньвэйгийн царай цас улайж хоёр нөхрөө түшлэгтэй сандал руу аяархан түлхэж суулгахыг оролдоно. Цаад хоёр нь энэ “Улаан толгойт чүдэнз” ямар тоглолт үзүүлэхийг нь ойлгоогүй авч өөрийн эрхгүй инээв. Яг энэ үеэр маажинтай хаалгыг ширүүнээр тогших чимээ сонсогдож, тэр хоёрын инээмсэглэл царайнаас нь агшин зуур арилав. 

	— Хөгшин нохой! Дээрэмчээн! гэж ажилчны төлөөлөгчдийн хашхирах нь тод сонсогдоно. Чэнь Жүньи, Жү Иньчиү хоёрын царай чихний угаа хүртэл улайж айн сандран байхад Жөү Жуньвэй харин инээсэн хэвээр цээжээ алгадаж, 

	— Би тэднийг соёлч улс гээгүй бил үү? Толгой түрүү, хумс хуруу нь соёлч улсаа! Тэд жаахан эвгүй үг хэлсэн ч миний ходоодонд хор болдоггүй юм. Жүньи минь! Урьд бид худалдааны ажил хийж байхад эвгүй юм дайралдаж, гадаадын захирагч хилэгнэн хараахад ажилчид нь хятад, бид бас хятад хүмүүс болохоор тэр өөрийгөө л харааж байна гэлцдэг байсан шүү дээ гэж хэлэхдээ цаад хоёрынхоо царай руу ээлжлэн харж байв. 

	— Жуньвэй минь! Чи ч мөн ховор тохиолдох уужим сэтгэлтэй хүн юм аа. Хулхиндаа нэг тамгалуулаад авсан ч магад уурлахгүй байх аа! гэж Чэнь Жүньи хэллээ. Жу Иньчиү хөмсгөө атируулан сууна. Жуньвэй гэнэт ширүүнээр, 

	— Урьдын тэр захирагч америкийн хүн үү? Немец3 хүн үү? Би сайн санахгүй байна. Ямар ч гэсэн харийн л хүн байсан. Тэр надад хэлэхдээ танай хятад хүмүүс үнэхээр сүрхий улсаа. Хүнд зодуулаад газарт уначхаад байхдаа хөл дээрээ босоод явж байснаас илүү тааламжтай санагддаг байна. Хөл дээрээ явж чадахаа байсан ч мөлхөөд явах улсаа! гэж бил ээ. Энэ үнэн үү? үгүй юү? Хятад хүмүүсийн зан байдлыг мөн зөв хэлсэн юм шүү. Үнэхээр хятад хүн гэдэг чинь ямар ч нөхцөлд амьдарч чадна шүү гэв. Хаалганы тэндэх чимээ улам ширүүслээ. Хоёр хүний толгой төмөр тортой цонхны цаагуур цухалзаж дотогш шагайхыг Жү Иньчиү хармагц зүрх нь өөрийн эрхгүй оволзов. Нөгөө хоёр хүний толгой далд ормогц тасалгаа дотор сууж байсан хүмүүсийн яриа хоорондоо сонсогдохгүй болтол өндөр дуугаар харааж хашхиралдах сонсогдов. Жү Иньчиү сүүрс алдаж Жөү Жуньвэй рүү хандан, 

	— Хайрласны хэрэггүй. Цагдаагийнханд утасдаж цагдаа нарыг ирүүлж эднийг хөөлгөөч! гэв. 

	— Зөв зөв. Би ч болсон тэгж санаж байна. Таны өвчтэй эхнэрт энэ айхтар шуугиан бүр ч халтай хэрэг. 

	— Зүгээр, зүгээр. Түүний чих дүлий юм. Даатгагдсан хугацаа ч маргааш гүйцнэ. Хэрэв өнөөдөр хэрэг гарвал тэнгэр ч надад хилэгнэхгүй. Ха, ха... Тэд өнөөдөр ингэж хашхиралдсаар байж хоолой нь сөөхөөр би тэднийг буцаачихна. Ганцхан л та хоёр эндээс явахгүй бай. Миний эртний найзууд надад туслахаасаа магад татгалзахгүй биз. 

	— Жуньвэй! Чи чинь ер нь яаж тоглож байгаа чинь энэ вэ? Ажилчдаар доог хийх чинь галаар тоглосноос ч аюултай шүү гэж Чэнь Жүньи сандран хэлээд босоход Жү Иньчиү ч бас бослоо. Хаалганы тэндээс сонсогдож байсан чимээ хэсэг зуур намжжээ. 

	— Та хоёрын биеэс ширхэг үс ч тастуулахгүй байж чадна гэж би баталъя. Зөвхөн намайг юу гэвэл та хоёр зөвшөөр! Үүний тул урьдчилан талархъя гэж хэлэх нь юу ч ярьсан ойлгоогүй юм шиг хөхөрсөөр явж хаалгаа онгойлгоод, 

	— Чимээгүй болцгоо! “Тааруухан чалчиж, дориухан идэж бай” гэдэг хуучин үгийг санацгаа! Та нар чинь одоо цөм идэх хоолтой биш үү гэж хашхирав. 

	Хаалганы дэргэдэх арван хүн дээр нэг хүн нэмэгдэв. Энэ нь бүрэн зэвсэглэсэн цагдаа ажээ. Ажилчны төлөөлөгчид Жөү Жуньвэйг гарч ирснийг хараад түүнийг тойрон авч шуугилдана. Жөү Жуньвэй амьдралдаа хэдийгээр аюул зовлонтой дайралдаж явсан боловч энэ удаа дотор нь пал хийж сандран тэвдэхдээ духан дээгүүр нь хөлс бурзайн, нүүр нь улайгаад юу гэж хэлэхээ мэдэхгүй дэмий л зугтаамаар санагдсан боловч зугтаах аргагүй болжээ. Ашгүй нөгөө бүрэн зэвсэгт цагдаа арван хүний дундуур зүтгэж ороод их дуугаар, 

	— Бүү шуугилд! Жөү гуайн юу хэлэхийг сонсъё. Та нар чинь зарчим мэддэггүй хүмүүс үү гэхэд Жөү Жуньвэй бага зэрэг тайвшран духныхаа хөлсийг арчаад. 

	— Миний хэлэхийг сонсоцгоо! Үйлдвэрийн эзэн би ч Хятад хүн, та нар ч хятад хүн. Хятад хүн хятад хүндээ туслах ёстой. Та нар яах гэж энд ирсэн бил ээ? Намайг л үйлдвэрийн ажлыг эхлүүл гэж шаардах гэж ирээ биз. Тийм ээ. Үйлдвэр хаагдвал та нар ч, би ч гэсэн турж үхнэ. Та нарын шахалтгүйгээр би үйлдвэрийн ажлыг эхлүүлж чадна. Би бурхандаа баярлаж суудаг. Худал гэвэл миний шүтэж суудаг, баруун байшинд байгаа баялгийн бурхныг үз! Би түүний ивээлээр маргааш үйлдвэрийн ажлыг эхлүүлэх болно гэж хэлээд ха, ха гэж хөхрөв. Хэтэрхий хурдан ярьснаас удаан хөхөрч чадсангүй амь тэмцэн амьсгаадахад нүд нь бүлтэлзэнэ. Тэр ажилчдын төлөөлөгчид рүү харах боловч тэд нь юү ч дуугаралгүй чимээгүй зогсоно. Бусад ажилчид нь баялгийн бурхныг үзэхээр зэргэлдээ тасалгаанд орлоо. Жөү Жуньвэй ч тэдний хойноос гүйж очоод, 

	— Банкны эзэн Чэнь гуай! Эрхэм захирагч Жү гуай! Ажилчны төлөөлөгчдийг хараач! гэж хашхирав. Жү Иньчиү тэссэнгүй инээж ихэмсгээр алхлан очоод гадагшаа харснаа хөмсгөө атируулав. Чэнь Жүньи ч түүний хойноос очлоо. Ажилчны төлөөлөгчид тэр хоёрыг хараад үнэхээр бурхан уу, биш үү гэсэн байртай бие бие рүүгээ дэмий л харна. 

	— За, за. Жөү гуай ажил эхлүүлнэ гэж хэлж байна шүү дээ. Та нар буцацгаа. Шуугилдаж хашхиралдах чинь хуульд харштай хэрэг шүү. Дахиад шуугилдан үймэлдвэл та нарыг аваад явна шүү гэж зэвсэгтэй цагдаа хаалганы тэндээс хашхирав. Жөү Жуньвэй цагдаагийн хажуугаар ажилчид руу гараа сарвайж инээсээр, 

	— Би та бүхэнд тун их баярлаж байна. Хэрэв та нар ирээгүй сэн бол банкны эзэн, захирагч хоёр надад мөнгө зээлдүүлэхгүй байх сан. Одоо гүйцэх нь тэр. Маргааш үйлдвэрийн ажлыг эхлүүлэх болно. Эзэн чинь за гэвэл ёогүй хүн шүү дээ гэв. 

	— Чамайг хаанаас ч гэсэн бид олох юм чинь! гэж Сяо Саньзы гарах үедээ хаалга руу нулимж хэллээ. Жөү Жуньвэй хоёр нөхрийн хамт байшиндаа инээлдсээр орлоо. Жөү Жуньвэй бөөн мөнгө зээлдэн авсан юм шиг бухан толгойгоо сэгсчин тасалгаа дотуур их л хангалуунаар нааш цааш алхална. Ер нь хоёр нөхрөөсөө мөнгө алдуулж чадах байжээ. Ингэж хангалуун байснаараа өөрийн инээдмийн “жүжгээ” үргэлжлүүлжээ. Тэр Жү Иньчиүг хараад “энэ чинь Японы фермийн захирагч юмаа” гэж бодмогцоо бүдүүлгээр инээхэд Чэнь Жүньи хажуугаас нь өндөр дуугаар, 

	— Жуньвэй минь! Нэг арга бодож ол! Өнөөдөр элдэвлэж байгаад л тэднийг явуулчихлаа. Маргааш дахиад л ингээд шуугилдан үймэлдэж эхэлбэл үнэхээр хэцүү болно гэв. 

	— Тийм ээ! Маргааш тэд ирэх юм бол өнөөдрийнх шигээ байхгүй шүү. Урьдчилан болгоомжлох хэрэгтэй гэж Жү Иньчиү нэмж хэлээд хөмсгөө атируулав. Жөү Жуньвэй, түүний ингэж хөмсгөө атируулахыг нь хараад инээмсэглэн, 

	— Арга гэнэ ээ? Энэ чинь та бүхний л гарт атгагдаж байна шүү дээ гэв. Жөү Жуньвэйгийн энэ байдал ялангуяа түүний маяглалгүй хэлж байгаа юм шиг байдал нь тэр хоёрыг айлгажээ. Жөү Жуньвэй бүр ажил хэргийн чанартайгаар үргэлжлүүлэн. 

	— Би бүр эртнээс бодсон юм. Үйлдвэрийн эзэн байх маань ч өнгөрчээ. Хэн л энэ үйлдвэрийг эвдэнэ, би баярлах хүн. Шведийн чүдэнзний нийгэмлэгийнхэн хятадад үйлдвэрээ ажиллуулахыг хүсэхгүй байхад би тэдэнтэй хамтран ажиллаж чадах уу даа. Би та хоёртой чухал юм ярилцъя гэж саяхан хэлсэн шүү дээ. Надад ер нь хоёрхон л зам байна. Нэг нь Японы фермийн нэг эзэнтэй танилцаж түүгээр туслуулах, нөгөө нь “Ижун” нийгэмлэгийг түшиглэх юм. Би хятад хүн болохоор ашигтай юмыг өөрийнхнөөрөө л эзэмшүүлэхийг хүсдэг. Ван Хэфү Сүнь Жижэнь, Ү Сүньфү гурав чинь миний хуучин найзууд. Хүн хүндээ энэрэнгүй байх ёстой. Би яг л түүнийг мөрөөддөг хүн. Харин тэд юү гэж бодож байгааг бүү мэд. Та хоёр тэр нийгэмлэгийг сайн мэдэх болохоор тэд надад тусалж чадна гэж бодож байна уу? гэв. 

	— А! чи чинь ингэж бодож байгаа хүн үү? Үйлдвэрээ түрээсээр өгөхийг бодож байна уу? Эсвэл бүр худалдъя гэж байна уу? Тэд үйлдвэрийг чинь түрээсээр авах гэж бодохгүй л байх гэж Чэнь Жүньи хэлээд Жү Иньчиү рүү харав. Жү Иньчиү саяын үгэнд эргэлзлээ. Ер нь юмыг итгэдэггүйгээрээ саяын үгс нь түүний янзыг үзсэн хэрэг шиг санагдсанд хөмсгөө атируулан чимээгүй сууна. 

	— Аль нь дээр вэ! Цөм танил хүмүүс хойно учраа ололцож болно гэж “Улаан толгойт чүдэнз” хэлэв. Учир нь Чэнь Жүньи бол “Ижун” нийгэмлэгийн төлөөлөгч шиг санагдаж, энэ яриа нь жинхэнэ хэлэлцээрхүү юм болжээ. Жөү Жуньвэй хэтэрхий сандарсан шиг харагдсанд Чэнь Жүньи инээмсэглэн, 

	— Жуньвэй! Нийгэмлэгийн бүх эрх ганцхан Ү Сүньфүгийн гарт байдгийг чи мэдэх хэрэгтэй. Тэр чинь зальтай, аргатай хүн. Чи түүнтэй худалдаа хийе гэвэл тэр чинь бултаж орхино. Хэрэв чиний үйлдвэрийг сонирхох юм бол залгихаа ч буцахгүй. Чамайг сүүлээрээ хуурч байгаад л гарах газаргүй болгож, толгойг чинь эргүүлчихнэ. Ингээд л чи түүнээс тусламж авахгүй байж чадахгүй болно. Иньчиү ч ингэж түүний урхинд орсон... гэж Жөү Жуньвэйгийн саналыг дэмжин түүнд тайлбарлаж өгөв. Жү Иньчиү ууртайгаар, 

	— Японы фермийн эзнийг түшсэн нь дээр байхаа. Ү Сүньфүг түшвэл түүнд зажлагдахгүй залгигдана гэж хэлэхэд Жөү Жуньвэйгийн найдлага талаар болсноо мэдэж царайд нь цус хуран нүд нь цагариглан эргэлдлээ. Японы фермийн эзэнтэй тохиролцоно гэж бодож байтал ийм аюултай нөхцөлд бас “Ижун” нийгэмлэгийг түшин бараадах хоёрдсон бодол түүнд төржээ. Гэтэл одоо Чэнь Жүньи, Жү Иньчиү хоёрын ярихыг сонсоод сандарч амьдралдаа анх удаа ха, ха гэж хөхөрч чадсангүй. Гэлээ ч гэсэн найдлага тасарсангүй. Зөвхөн эдийн засгийн талаар ашигтай байвал хувийн талаар жаахан хохирохоос огт буцахгүй байв. Духныхаа хөлсийг арчиж царайгаа татвалзуулан, 

	— Чэнь Жуньи минь! Би үйлдвэрээ түрээсээр өгвөл та хоёр мөн түрээсээр өгөх юм уу? гэж яаран асуулаа. 

	Тийм ээ! Бид цөм түрээсээр өгнө. Жү Иньчиү нэгэнт түрээсэлчхээд одоо сар бүр түрээсний таван зуун ланг авч байгаа, Миний хувьд бол хуучнаараа үйлдвэрийн захирагчаар ажиллаж үйлдвэрээ захирч байгаа учраас гадуур намайг үйлдвэрээ захирч байгаа гэж үздэг боловч, үнэндээ Ван Хэфүгийн харааны дор байдаг шүү дээ. Энэ ч юу ч биш ээ. Ван Хэфү чинь найрамдуу, нөхөрсөг хүн. Байшин, тоноглол төхөөрөмжөөс би түрээс авдаггүй, харин барааны гүйлгээнээс арван хувийг нь, байшин, тоноглол төхөөрөмжийн элэгдлийн хувь болгон авдаг. Эд бүхэн цөм л тэдний сайн санааных!

	— Чиний ингэж түрээсэлсний чинь би бүрэн сайшааж байна гэж Жөү Жуньвэй босон харайж хэллээ. Түүний мөрөөдөл нь дахин амьдарч эхэлснээр барахгүй инээж эхэллээ. Гэвч Жү Иньчиү хажуугаас нь түүний ундарсан баяр баясгалан дээр нь хүйтэн ус асгах адил, 

	— Чи уул үзээгүй байж хормой шууж, ус үзээгүй байж гутал тайлах чинь болоогүй байна. Чэнь Жүньи хэчнээн орлоготой байгааг чи сонсмогцоо мэднэ гайгүй. Хоёр зуун тавин юань шүү дээ. Гурван зуу гаруй ажилчидтай үйлдвэрийг захирч байгаа хүний орлого хоёр зуун тавь гэж бод. Ү Сүньфү тэд бас сайн санаанаасаа барааг нь гадагш нь гаргаж байгаа шүү. Чэнь Жүньи чи ч гэсэн тэнэг хүн юм. Би л бол ингэж дампуурахгүй гэв. 

	— Арга алга аа! Үйлдвэр хаагдвал машин зэвэрч хэрэггүй болоод хог дээр хаягдах болно. Би чинь өөрөө өөртөө бодолтой хүн. Завшаанаар тэднийг бараадаж, тэдний дүйвээнд явж байвал амар биш үү? Жуньвэй минь! тийм биз дээ. Жөү Жуньвэй толгой дохисон боловч юу ч хэлсэнгүй. Түүний өөхлөг царайд ер бишийн байдал илрэв. Чэнь Жүньигийн үйлдвэрээ түрээсээр өгсөн нь түүний сэтгэлд бүрэн нийцэж байлаа. Ялангуяа хуучнаараа захирагчаар үлдэж, гадаад байдлаараа хуучныгаа хадгалан үлдсэн нь түүнд атаархах сэтгэлийг төрүүлнэ. Тэгтэл бас энэ нь гол зүйл биш, гол нь эдийн засгийн талаар үлэмжхэн эрхтэй ажээ. Сүүлийн жилүүдэд Жөү Жуньвэй дундыгаа дүүргэж дутуугаа гүйцээж суухдаа нэг талаар нэртэй төртэй ч гэсэн үр ашиг багатай чүдэнзний үйлдвэрийг дулдуйдсанд орших боловч нөгөө талаар хоосрохын зөн болж ихээхэн алдагдалд орсон хүн юм. Түүн дээр бас өчнөөн төчнөөн үүрэг хариуцлага тулгаран самгардуулдаг байлаа. Жөү Жуньвэй инээхээ болив. “Ижун” нийгэмлэгийг бараадаж “хоёрдугаар Чэнь Жүньи” болоод үзье гэж тэр шийдлээ. Ингээд босон харайж алга ташин Чэнь Жүньи рүү хандаж

	— Чинийх туйлын зөв. Машин зогсвол зэвэрнэ. Ингээд л Гуандун мужийн чүдэнзний үйлдвэрийнхний илгээлтдээ гаслантайгаар дурдсан шиг болно. Сүүлийн жилүүдэд Хятадын чүдэнзний үйлдвэрийн хагас нь хаагдлаа. Би хятад хүн болохоор хятадын үйлдвэрүүдийг хамгаалах ёстой... Японы фермийн эзэд хэдийгээр япон хүн боловч Хятад Япон хоёр чинь эртнээс дотно, нэг соёлтой, нэг арьстан шүү дээ, ядахдаа тэр өндөр хамартай Шведийн чүдэнзний “хаан” шиг байхгүй. Түүний чинь би огт хүсэхгүй байна. “Ижун” нийгэмлэгтэй ашгаа хуваалцаж суусан нь дээр. Хятад хүн хятад хүндээ туслах ёстой. Гүйцлээ. Одоохон би Ү Сүньфүтэй очиж ярилцана. 

	— Жуньвэй минь! Хэрэггүй. Чи очоод хэрэг чинь бүтэхгүй балраад ирнэ гэдгийг би сайн мэдэж байна гэж Жү Иньчиү, Жөү Жуньвэйгийн сэтгэл рүү дахин хүйтэн ус цутгав. Жөү Жуньвэй ухасхийн босож царай нь час улайв. Чэнь Жүньи яаран, 

	— Үзээд л алдаж дээ. “Ижун” нийгэмлэг чинь шинээр найман үйлдвэр атгадаа оруулж авсан. Жуньвэй минь! Сайн санаанаасаа хэлэхэд Ү Сүньфү рүү очсоны хэрэггүй. Харин Ван Хэфү нь дээр байх. Түүнтэй ярихад хялбархан байдаг. Тэр чинь бас ч гэж “Ижун” нийгэмлэгийн ерөнхий захирагч шүү гэв. 

	Жөү Жуньвэй гүнээр сүүрс алдаад толгой дохив. Тэр “хоёрдугаар Чэнь Жүньи” болохоор бүрэн шийдсэн боловч Чэнь Жүньигийн хэлсэнд үнэний хувь бий гэж бодлоо. Хэрээний гуаглах адил Жү Иньчиүгийн дураараа донгосох нь түүний чихэнд эвгүй сонсогдох аж. Жөү Жуньвэй түүнийг харахад “харах тусам л Японы фермийн эзэнтэй адил харагдаж, мөн ч баларсан эрээ дээ!” гэж дотроо бодож инээмсэглэн суув. 

	 

	* * *

	 

	Өдрийн нэг цагт Жөү Жуньвэй үлэмжийн их мөрөөдөлтэйгөөр “Ижун” нийгэмлэгийн хоёрдугаар давхар байшингийн захирагчийн тасалгаанд ирж, Ван Хэфүтэй уулзав. Цонхны дэргэд хятад үсгийн бичгийн машинаар нэг залуухан бичээч бичиг цохиж сууна. Ван Хэфү тааламж муутайхан дүрээр Жөү Жуньвэйгийн ярихыг сонсож суух зуураа өнөөх бичээчийг харж яасан ч удаан юм бэ дээ гэж дотроо эгдүүцэж суув. Гэнэт ханын цаана харилцуурын хонх жингэнэн дуугарахад нэг үйлчлэгч орж ирээд, Ван Хэфүгийн өмнө очиж, 

	— Ерөнхий захирагчаа утсаар ярья гэж байна гэв. Ван Хэфү, Жөү Жуньвэйгийн хамгийн чухал юмаа ярьж байгааг ч анзаарсангүй. 

	— Жөү Жуньвэй минь! уучлаарай. Би утсаар ярьж ирээд дахин ярилцъя гээд босож, зэргэлдээ тасалгаанд ороод хаалгыг нь хаалаа. 

	Жөү Жуньвэй сүүрс алдаж духныхаа хөлсийг арчиж нэг аяга цай хийж уулаа. Энэ тасалгаанд орж ирснээсээ хойш жигнүүрт жигнүүлсэн шиг бүгчим санагдаж байв. Түүний тарган биеэс нь хөлс цувж юм ярихад нь бүр ч хэцүү болгоно. Цахилгаан сэнснээс ч халуун салхи гарч байгаа юм шиг санагдана. Босоод тасалган дотуур явснаа бичээчийн ард очоод харахад ямар нэг мэдэгдлийн хагасыг цохиж байлаа. Жөү Жуньвэй ийнхүү санамсаргүй харсан нь харин нэг өгүүлбэр дээр түүний нүд тусч баахан уншаад түүний сэтгэл дэх хүсэл нь аажим аажмаар замхарсаар бүр арилжээ. Тэр мэдэгдэлд өнөөх найман үйлдвэр нь хагас өдрөөр ажиллаж, үйлдвэрлэл нь буурсныг дурджээ. 

	Жөү Жуньвэйг суудалдаа очиж суухад түүний духны хөлс нь бүр их гарсан байв. Түүний хөөрүү зүрх нь хөлдсөн мөс шиг болжээ. Духныхаа хөлсийг ямар ч утга учиргүй арчаад зэргэлдээ тасалгааны хаалга руу нүдээ бүлтийлгэн Ван Хэфүг хэзээ гарч ирэх бол гэж хүлээн ширтэж суулаа. Арваад минут боллоо. Ван Хэфү гарч ирсэнгүй. Жөү Жуньвэй тэсвэртэйгээр хүлээн сууж байлаа. Бичээч бичгээ цохиж дуусаад залхуурсан маягтай цааш нь түлхээд цонхоор толгойгоо гадагш нь цухуйлгаад гудамжаар явж байсан дэгжин авхай, бүдүүн хүн хоёрыг харна. Жөү Жуньвэй улам халууцаж тэсэж суухын аргагүй болсон тул Ван Хэфү дээр очихоор шийдэж гараад явтал гадагшаа гардаг хаалгаар гарчхаад төөрснийгөө мэдэж инээд нь хүрлээ. Өөрөө онгойдог хаалга нь аяндаа нээгдсэн тул гайхахдаа түүний инээд бүр ч их хүрсэн байхаа. Тэгээд ч ямар нэг сэнгэнэсэн үнэр ханхалж, түүний сайн таних штабын дарга Лэй, Шүй Маньли хоёр сугацалдан орж ирлээ. 

	— Аяа! Штабын дарга Лэй! Санаандгүй байтал хэдийд Шанхайд хүрээд ирэх нь энэ вэ? гэж Жөү Жуньвэй инээсээр өндөр дуугаар асуув. Түүний уйтгар нь арилж штабын дарга Лэйгийн хариултыг нь хүлээсэнгүй. Шүй Маньли рүү харлаа. Түүний мөс шиг болсон зүрх нь дахин лугшин эхэлж, сэтгэл нь тайвшран, орох хаалгаа ч олж чадахаар болжээ. Шүй Маньлитэй уулзсан нь Чжао Байтао болон хонжворын газар дахь түүний шинэ ялалт, ялангуяа нэлээд эрт түүний зохион байгуулсан шинэ нийгэмлэг, үйлдвэрүүдийг худалдан авсан зэргийг эрхгүй санагдууллаа. Жөү Жуньвэйгийн хүсэл нь дахин ундран эхэлж, яагаад би тийм тэнэг байгаа вэ? Яагаад ёстой жинхэнэ энэ баялгийн бурхныг эртхэн санасангүй вэ? гэж өөрийгөө гайхав. Энэ үеэр Ван Хэфү гарч ирээд мэндэлмэгцээ штабын дарга Лэйг хажуу тийш нь аваачиж толгойгоо нийлүүлэн ямар нэг нууц юм ярилцана. Энэ завшааныг Жөү Жуньвэй ашиглан сэтгэлд нь шинэ юм орж ирээд Шүй Маньлитэй ярилцаж эхлэв. Жөү Жуньвэй инээмсэглэн эргэн тойрон харлаа. Шүй Маньли инээмсэглэн, 

	— Эрхэм Жөү! Эзнийг төлөөлж надтай ярилцах юм байгаа биз? “Улаан толгойт чүдэнз” гэдэг чинь дэмий үг биш шүү гэв. Жөү Жуньвэйгийн сэтгэл тайвшран инээмсэглэсээр, их л хүндлэнгүй байдлаар, 

	— Эрхэм Шүй! Тантай өчүүхэн явдал ярилцмаар байна. Та оролцохгүйгээр бүтэхгүй учир таныг туслах байхаа гэж бодож байна. Яльгүй явдал шүү гэв. 

	— Ээ! Юү юм бол доо?

	— Яльгүй юм аа! Миний чүдэнзний үйлдвэр сүүлийн үед дайны байдлаас болж базаахгүй болоод... 

	— Аяа! Дайн дажин болохын хамт үйлдвэрийн эзэн л зовох юм аа. Гэвч эрхэм Жөү нэртэй “Улаан толгойт чүдэнз” та зах зээл дээр танил ихтэй, зовох юу байх вэ?

	— Энэ жил тун өөдгүй байна. Хонжворт бүх мөнгөө алдаад банкнаас наян мянгыг ч зээлдүүлэхээ больж толгой сэгсрээд байна. Би бүр хэцүүдээд байна. Би зөвхөн тавин мянгыг хүссэн сэн, бүтэхээ болиод байна. Ядахдаа хорь, гучин мянга ч яах вэ дээ. Эрхэм Шүй минь! надад тус болооч!

	— Надтай юу гэж ярьж байгаа юм бэ? Тоглоом хийж байгаа юм биш биз?

	— Яалаа гэж дээ. Би таны өмнө ганц ч үг худал хэлэхгүй. Чжао Байтао хүнд мөнгө зээлдүүлэхдээ тун их дуртайг би мэдэх боловч харамсалтай нь баялгийн энэ “бурхан” даанч намайг мэдэхгүй л дээ. Харин өнөөдөр ямар азаар эрхэм дүү тантай уулзав даа. Бодвол миний өвөг дээдсийн үлдээсэн буян биз. Надтай тохиролцохоо магад татгалзахгүй биз. Чжао Байтао нэг л толгой дохивол Жөү Жуньвэй аврагдах нь тэр гэж Жөү Жуньвэйг ярьж байтал Шүй Маньлигийн царай барсхийж Жөү Жуньвэй рүү “чи надаар тоглоом хийж байна аа даа” гэсэн янзтай жөтөөрхөн хараад цаашаа эргэлээ. Хэрэг биш боллоо гэдгийг ажигласан Жөү Жуньвэй чухам яасныг тааж мэдээгүй боловч хэлээ гаргаад юу ч гэж хэлэхээ зүрхэлсэнгүй. Байзнаж байгаад Шүй Маньли эргэж харан инээх үгүй хоёрын хооронд, 

	— Чжао Байтао гэдэг чинь баларсан эр! Би түүнтэй уулзахыг огт хүсдэггүй. Та хэрэв түүнийг сайшааж байгаа бол өөр зуучийг ол л доо гэв. Жөү Жуньвэй үүнийг сонсмогц зүрх сүрхий цохилов. Түүний ганц найдлага бас талаар болж дотор нь дахин эвгүй боллоо. Шүй Маньли цочсон юм шиг дахин босож Жөү Жуньвэйг зэвүүцсэн байдалтай харахад Жөү Жуньвэй мөн босож эцсийн оролдлогоо хийхээр шийдсэн боловч цаадах нь гүйж одов. Ван Хэфү ирж түүний мөрийг алгадан. 

	— Жуньвэй минь! Түрүүчийн ярилцсанаас би чиний ирсний учрыг бүрэн ойлгосон. Ү Сүньфүгийн байшинд түүний эцгийг санамсаргүй нас барсан өдөр манай нийгэмлэг эмхлэгдэж байсныг чи санаж байгаа байх, Бид анх өөрсдийгөө хангахаар аж үйлдвэрийн банк байгуулахыг бодсон юм. Гэтэл бололцоо маань хязгаартай байсныг бидэнд туршлага үзүүллээ. Бид ийм байж яаж хүнд туслах вэ дээ! Түрүүчийн сард бид найман шинэ үйлдвэр авсан. Одоо дайны уршгаар үйлдвэрлэл маань Хөх мөрний орчимд борлогдохгүй, Шанхайд Японы бараатай өрсөлдөөд одоо бүр аргагүйдэж, ажилчдыг хагас өдөр ажиллуулж байна. Ийм байхад та бидэнд найдаад хэрэггүй болно. Уучлаарай! гэв. 

	— Хятадын үйлдвэр ч мянган алхмаар таягдуулан хоцрогджээ. Тяньжиний гурилын үйлдвэр мандаж, хятадад тэргүүн суурь эзэлж байсан бол одоо тэндхийн найман үйлдвэрийн долоо нь ажлаа зогсоогоод наймдугаар нь хэвийн байдалтай биш болжээ гэж штабын дарга Лэй, Жөү Жуньвэйгийн дэргэд ирж хэлэв. Жөү Жуньвэйгийн хамаг бие нь хөлөрч юү ч хэлж чадахгүй гайхаш нь барагдсан байртай зогсож байв. Энэ байдлаас ангижрахын тулд би чинь дайны үед ч гэсэн үйлдвэрээ хэвээр байлгаж байгаа шүү дээ гэж өөрийгөө хэд дахин тайтгаруулах гэж оролдлоо. 

	— Жуньвэй минь! Бид цөм үйлдвэрийн эзэд болохоор зовлон жаргалаа яг адил хуваалцах ёстой. Гэвч манай нийгэмлэгийн орлого хангалтгүй байгаа учир бид одоо өөр үйлдвэрт туслах, зээл олгох арга үнэндээ алга. 

	— Эрхэм Хэфү минь! Тэгвэл манай үйлдвэрийг Чэнь Жүньигийн үйлдвэр шиг түрээслэн авч болохгүй юу?

	— Жуньвэй! Хэрэв нэг сарын өмнө ирж ярилцсан бол бид хүндэтгэн хүлээж авах байсан. Одоо зөвхөн өршөөгөөрэй гэхээс л өөр арга алга гэж Ван Хэфү эрс татгалзаж Жуньвэйгийн хөлөрсөн царай руу харлаа. 

	Жөү Жуньвэйгийн найдвар бүрмөсөн арилаад гэнэт ха, ха гэж хөхрөн нэг гараар штабын дарга Лэйг, нөгөө гараар Ван Хэфүг зааж өндөр дуугаар, 

	— Ү эзнийг оршуулж байсан тэр өдрийг санаж байна уу? Биллиардын ширээн дээр бүжиглэж байснаа эрхэм Шүй Маньли ч санаж байгаа биз? Тэгэхэд эрхэм Шүй авхай өндөр өсгийтэй туфлиэ алга болгочхоод... ха, ха... инээдэмтэй ч юм болж бил ээ. Бас өнөөх нүгэлт зүүд. Гэвч Ван Хэфү миний өмнө өршөөл гуйхын хэрэг алгаа. Бид чинь цөм хуучин найзууд болохоор ёсорхохын хэрэг байна уу? Илэн далангүй хэлэхэд манай бүх үйлдвэр эрт орой хэдийд ч гэсэн чандруу болно. Зөвхөн гадаадынхны цус түүнийг амьдруулж магад. Штабын дарга Лэй үнэмшиж байгаа биз? Хараад л мэдэх болно. Ха, ха. Эрхэм Шүй минь эндхийн ширээ бас л гулгамтгай юм, дахиад нэг бүжиглээч! Ганц өдөр ч гэсэн жаргаад авъя гэхэд нь штабын дарга Лэй, Шүй Маньли хоёр инээлдлээ. Харин Ван Хэфү хөмсгөө атируулан царайгаа барайлгажээ. Үнэхээр Ү эзнийг нас барснаас хойш одоо хүртэл үйлдвэрээ хөгжүүлэхээр их л зүүдэлсэн юм санж. Гэвч энэ зүүд нь удахгүй замхрах болжээ. 

	— Цаг орой болж байна. Түргэлцгээе. Ү Сүньфүтэй хоёр цагт уулзахаар болзсон гэж Шүй Маньли хөмсгөө өргөн байж Ван Хэфү, штабын дарга Лэй хоёрт хандан хэлээд Жөү Жуньвэй рүү эргэж харлаа. 

	Жөү Жуньвэй, эднийг ийм нууц юм ярина гэж бодоогүй байсан тул “хоёр цагт” гэдэг үг нь түүний чихийг огтлох шиг боллоо. Тэр тэсэж чадалгүй ухасхийн босоод, 

	— Баяртай гэж хэлэнгүүт гүйж гараад шатаар бууж явахдаа солиорсон юм шиг хөхөрсөөр оджээ. “Ижун” нийгэмлэгийн их хаалгаар гарч явахдаа японы фермийн эзэнд очиж “цусаар нь амьжиръя” гэдгээ хэлье гэж нэгэнт шийдээд дахин их баяр баясгалантай болжээ. Хүн чирдэг гурван дугуйт дээрээ суунгуут “япон, хятад хоёр чинь эртнээс дотно, нэг ёслолтой, нэг арьстан шүү дээ, ядахдаа тэр өндөр хамартаас дээр. Өөрийн эх оронч үзлээ илрүүлэн гаргахгүй бол ямар хэрэг байх вэ? Гадаадынхантай зууралдаж байгаа нь ганц би биш дээ” гэж бодлоо. 1930 оны рекорд хурдаар яваа машин түүнийг нүд ирмэхийн зуур хажуугаар нь өнгөрөв. Машин дотор штабын дарга Лэй, хоёр талд нь Шүй Маньли, Ван Хэфү хоёр сууж явахыг Жөү Жуньвэй харж амжив. “Гурвуул, гурвуулаа чухал юманд л явж байгаа нь энэ юм байх даа?” гэсэн бодол Жөү Жуньвэйгийн толгойд орж ирлээ. Гэвч өнөөх Японы фермийн эзний тухай бодол дахин сэргэж, инээмсэглээд толгойгоо дохижээ. Үйлдвэрийн эзэн хэвээрээ үлдвэл ямар ч буулт хийхээс буцахгүй байв. Хэрэв ингэж чадахгүй юм бол бүх үүрэг хариуцлага түүний муу бөндгөр дээр бөөн бууж балрах байжээ. 

	 

	* * *

	 

	Маргааш нь Жөү Жуньвэйгийн чүдэнзний үйлдвэр үнэхээр ажилдаа оржээ. Жөү Жуньвэй шөнөжин сууж цоо шинэ бөгөөд хатуу ширүүн дэглэмийн төслийг бичжээ. Шанхай хэлээр төдий л сайн ярьж сураагүй, намхан биетэй техник шалгагч хоёр япон хүнийг тэр дагуулан ирсэн бил ээ. Жөү Жуньвэй их баяртай бөгөөд мэлхий шиг энд тэнд үсчиж тэр хоёр хүнд бүх ажлыг нь хүлээлгэн өгч дуусаад үйлдвэрийн хэмжээн дээр байгаа тавь, жараад ажилчдыг цуглуулан тэдэнд хандаж, 

	— Эзэн чинь өнөөдөр заавал ажил эхлүүлнэ гэж өчигдөр та бүхэнд амлаад өнөөдөр үйлдвэрийн ажлаа эхлүүллээ. Эзэн чинь за гэвэл ёогүй хүн шүү. Үйлдвэр алдагдалтай байсан ч би үйлдвэрээ ажиллуулна. Яагаад вэ? гэвэл үйлдвэрээ шууд хаачих юм бол та нар идэх хоолгүй болчихно. Та нар ч хятад хүн, би ч хятад хүн, Хятадын үйлдвэрийн эзэн хятад хүмүүстээ туслах ёстой. Цаашилбал зах зээл гадаадын бараагаар дүүрч хятад хүний мөнгө харийн хүний халаасан сав руу цутгагдан орж байна. Ганц жилд л хэдэн сая төгрөг сорчхож байна. Манайх бол Хятадын үйлдвэр, та нар хятад ажилчид, тэгэхлээр та нар эх орны барааг үйлдвэрлэж хятад эзэндээ туслах ёстой. Өндөр үнэтэй байвал бараа борлогдохгүй болно. Иймээс та нар юм үнэд ортол бага шиг цалин авч надад тусал! Үйлдвэрийн эзэн алдагдалтай байхад үйлдвэрээ хаахгүйгээр хятад ажилчдад тусалж байхад хятад ажилчид ч гэсэн амь хайргүй ажиллаж байж үнийг хямдруулахын тул хятад эзэндээ туслах ёстой. Гүйцээ! Эх орны таваарын үйлдвэр мандаг! мандаг! гэж Жөү Жуньвэй сүүлчийн үгээ уйлагнан хэлэв. Түүний өөхлөг царай нь улайн минчийгээд духнаас нь хөлсний дусал бөнжгөнөн урсах ажээ. Ажилчид чулуун хөшөө шиг огт дуу чимээгүй зогсоно. Жөу Жуньвэй уйтгартайгаар инээмсэглээд цуглаан тарсныг мэдэгдэн, гараар зангав. Удсан ч үгүй мотор нүргэлж, болд конвейрийн дээгүүр чүдэнзний мод цувж эхэлсэн нь дайз дахь сум төгсгөлгүй мэт цувж байгаа юм шиг ажээ. Жөү Жуньвэйгийн бодолд алсын юм орж ирнэ. Түүний нүдний өмнүүр өнгөрсөн амьдралын зураг нь нэг нэгээрээ жирэлзэн өнгөрч байв. Эхлээд худалдаач, дараа нь үйлдвэрийн бүрэн эрхт биеэ даасан эзэн, дахиад худалдаач... үйлдвэрийн зэрэмдэг эзэн. Энэ цагаас эхлээд энэ нэр нь бүх амьдралын туршид нь үргэлжилж магадгүй. Энэ эзэн гэнэт солиорсон мэт хөхрөв. Ямар ч байсан ингэж хөхөрч чаддаг л хүн. 

	
АРВАН ДОЛОО

	Салхигүй намуухан байлаа. Цэнхэр огторгуйн дунд, цагаан үүлс хөшиглөн түүний цаанаас сар инээмсэглэн ертөнцийн нууцыг шагайн харна. Хуанпу голын ус салхинд намиран хийсэж байгаа шар өнгийн бөс шиг намуухан бөгөөд баяр баясгалантайяа тасралтгүй шуугин урсана. Түүний толь шиг мандал дээгүүр яндангийн баргиа дуугаа хүнгэнүүлсэн дунд зэргийн хөлөг онгоц сүүмэлзэн ойртож ирэв. Түүний духнаас цахилгаан дэн ногоон, улаан өнгөөр гялалзах нь саруулхан шөнийн одон мичид жирвэгэнэх адил ажээ. Хөлөг онгоц Хуанпу голын энэ өргөн хэсгээр аажимхан мөлхөн гулсаж өнгөрөөд хойшоо чиглэв. Энэ нь Шанхай хотын аж үйлдвэрийн төв хэсгээс салан одож байгаа хэргээ. Цахилгаан энергийн үйлдвэрийн өндөр яндан хойноос нь харан хоцорлоо. Хоёр эргийн дээгүүрх нойрсонгуй зэрлэг тал шөнийн сарны гийгүүлэлд нүүгэлтэн хоцорч, хөлөг онгоцны талбай дээр архинд халамцсан баахан хүмүүс сууцгаан хориод минут шуугилдан хөхрөлдөж байснаа нэлээн ядарч, сартай шөнийн жигтэйхэн ертөнцийг ажиглан сууцгаана. Тэдний халамцсан улаан царайд хийх ажилгүй гиюүрэн уйтгарласны байдал тодрох ажээ. Сунжран сунасан амьдралын энэ урт өдрүүдэд тэд тэмцлийн төвөөс зайлан холдож, анир чимээгүй хээр тал, нүүгэлтэн сааралтах бүрэг шөнийн ахуйд хүрээлэгдэн зүрхэнд нь хоногшсон хатуу хөтүү аюулыг эрхгүй санан дурсацгаана. Эд нь хүнд тохиолдож болох уйтгар гунигаас гадна хүнд ховорхон тохиолддог гаслант хувь заяа тэднийг нэрмэж, түүнээс зайлахын мун болж яваа хүмүүс юм санж. Энэ сэтгэгдэл нь эдний дотор Ү Сүньфүг бүр ч илүү нэрмэж өнөө оройн зугаалгыг тэр санаачилж өөрийн хэдэн танил Сүнь Жижэнь, Ван Хэфү, Хань Мэнсян, бас Шүй Маньли нарыг оролцуулжээ. Бас ч Шүй Маньлид ч зориулсан байжээ. Шүй Маньлигийн өөрийн хэлдгээр хорин дөрвөн жилийн тэртээ яг ийм сартай нэг шөнө өөрийгөө энэ ертөнц дээр мэндэлсэн гэдэг. Хөлөг онгоцны цахилгаан гэрлээр гийгүүлэгдсэн талбай дээр өрөгдсөн архи дарс, зууш идээ бүхэн энэ эмэгтэйн төрсөн өдөрт зориулагджээ. Ийм ч учраас Сүнь Жижэнь шинээр угсрагдсан энэ жижиг хөлөг онгоцыг утсаар дуудуулсан байжээ. Хөлөг онгоцны хурд нь саарсаар, түүний хурд нь өлгийн дуулал адил нэгэн жигдээр усыг бүлэн сэлнэ. Хөлөг онгоцны туслах удирдаач эзний аясыг дагуулан хурдаа саасан ажээ. Хөлөг онгоцны талбай дээр өндөг хагалсан ч дуулдахаар нам гүм чимээгүй байв. Ү Сүньфү гэнэт эргэн Сүнь Жижэнь рүү хандаж, 

	— Ийм онгоцоор дээд хурдаар нь явахад цагт хэдий хэрийн газар явах вэ? гэж асуув. 

	Дөчин ли. Өнөөдрийн гарсан шиг бол дөчин тав, зургаан ли ч явна, ганцхан сүрхий дайвалздаг юм. Юу гээв? Танд хурдан хөлөг онгоц хэрэгтэй юү? Ү Сүньфү толгой дохин инээмсэглэлээ. Түүний бодлыг Сүнь Жижэнь таажээ. Түүний уйтгарт сэтгэл нь галзуурсан хурдыг мөрөөднө. Гэвч түүний хажууд нь сууж явсан Ван Хэфү түүний эсрэг бодлыг дэвшүүлэн гаргасан нь, зөвхөн бидний онгоцноос өөр онгоц алга байхад хамаг хурдаараа явна гэсэн чинь ямар ч сонирхол алга. Бууцгаая. Вайтаны цэцэрлэгт дандаа хөгжөөн наргиантай байдаг, түүгээр очиж баахан зугаалбал дээр биш үү гэв. 

	Яарсны хэрэггүй. Үсүн гарам хүрээд л Шанхайд буцъя. Одоо хамаг хурдаараа явмаар байна гэж Шүй Маньли сэргэлэн дуугаар хэлэхэд цөм сайшаав. Өнөө орой залуу авхай Сиванмугийн4 юу хүссэнийг дагахаар эд тохиролцсон юм байжээ. “Хамаг хурдаараа” гэдэг тушаал цааш дамжиж хөлөг онгоцны хүрд хурднаар эргэлдэн эхэлж хөлөг онгоц ч хумхаа өвчин туссан юм шиг чичирч эхлэв. Онгоцны хошуун дороос их долгион гарч хоёр хажуугаар нь ус алсад цацагдан хоцорно. Хуанпугийн ус догшрон оволзож эхэллээ. Хөлөг онгоцны талбар дээр халамцсан эзэд дахин шуугилдаж эхэллээ.

	— Өнөөдөр их баяртай байна. Хэзээ ч мартахгүй мөнх дурсаж явъя. Сүнь Жижэнь минь! энэ онгоцоо “Маньли” гэж өөрчлөн нэрлээч! Ямар вэ? Нөхдөө! гэж худалдаач Хань Мэнсян шампансктай хундагыг өндөр өргөж хэлэв. Онгоц гэнэт хажуу тийш эргэхэд Хань Мэнсян хөл дээрээ тогтож чадсангүй. Ван Хэфү рүү налан унахдаа хундагатай архи нь Ван Хэфүгийн хажууд сууж байсан Шүй Маньлигийн долгиотсон сэвсгэр үсэн дээр асгагдахад нөгөөдүүл нь дуу алдацгаан инээлдэв. Шүй Маньли инээнгүүт толгой сэгсрэн аальгүйтэж, 

	— Мэнсян! Чөтгөрөө! Хамаг үс архи болчхов. Чи заавал цэвэрлэж өг! гэж хэлсэн нь тохуурхсан хэрэг гэдгийг Ван Хэфү сайн мэдэж Мэнсянийг түлхэж, 

	— Та нар сонсоцгоосон биз? Сиванму авхай үсэн дээрх архиа заавал цэвэрлэхийг Мэнсянд тушааж байна. Мэнсян! Одоо архийг нь цэвэрлэ! Чамд их хувь заяа оногдлоо. Ажилдаа түргэн ор! гэв. 

	— За болиоч! Би тоглоом хийсэн болохоос биш үнэнээсээ хэлээгүй шүү дээ гэж Шүй Маньли, Ван Хэфүгийн хэлснийг няцаангуут Ван Хэфүгийн шилбэ рүү аяархан өшиглөж болихыг сануулав. Гэвч Ван Хэфү юуг ч үл хайхран “Мэнсян! ажилдаа түргэн ор!” гэж хашхирна. Ү Сүньфү, Сүнь Жижэнь хоёр ч өдөөн алга ташив. Энэ явдал нь тэдэнд шинэ юм болж ийм завшааныг алдаж болохгүй гэж тэд боджээ. Архинд баахан халамцсан нь тэдэнд бас тус болжээ. Хань Мэнсян инээмсэглээд өөртөө оногдсон завшааныг биелүүлэхээсээ огт татгалзсангүй. Ялангуяа Шүй Маньли бэлхэн байжээ. Тэр хангалуунаар инээмсэглэн бусдыгаа харав. Цаадуул нь ч тэдний өмнө сармагчин маяглаж байгаа юм шиг тэр эмэгтэйг харлаа. Тэдний өмнө хэтэрхий маяглаж байна уу даа гэсэн бодол Шүй Маньлид төрсөн боловч энэ тухай бодохоо больж шүднийхээ завсраар сийгүүлэн инээж, бусад нь цөм нөгөө талд байгаа юм байна гэж ухаарлаа. Ван Хэфү ёсыг гүйцэтгэхэд идэвхийлж Хань Мэнсяний толгойг Шүй Маньлигийн нүүр лүү түлхэв. Шүй Маньли шүднийхээ завсраар сийгүүлэн инээж хажуу тийшээ зайлан Ү Сүньфүгийн мөрийг налахад Ү Сүньфү мөн түүний толгойг барьж аваад Хань Мэнсяний уруул руу түлхжээ. Сүнь Жижэнь ч мөн наргианд оролцож, 

	— Нэг!.. хоёр!.. гурваа! ёслол гүйцлээ гэж хашхирав. Шүй Маньли үсээ янзлаад аальгүйтэн инээж, 

	— Та нарт баярлалаа. Миний толгойтой үс бүр балиартаж гүйцлээ. Шампанск дээр бас дарс... гэж хэлэв. Ван Хэфүд хэрэг явдал дуусаагүй шиг санагдан, 

	— Тэгвэл дахин үзье. Харин чи татгалзсаны хэрэггүй. Бүгд ёсоор болно гэж хашхирлаа. Гэтэл хажуугаас нь Ү Сүньфү

	— Больцгоо! Маньли ярилцсанаасаа ухарлаа. Үүний тул торгууль хүлээлгэмээр байна гэв. Ид мандсан хэрэг унтарсан шиг түүнд санагджээ. Иймээс өөр шинэ сонирхолтой юм хэрэгтэй байлаа. Бүжигт дуртай Хань Мэньсян торгуульд Шүй Маньлиг бүжиг хийхийг хүсэв. Сүнь Жижэнь хэрэг биш болж мэднэ гэж бодоод саатуулж, 

	— Горьгүй байх аа! Энэ онгоц хэтэрхий дайвалзаж байна. Хуанпу голд онгоц эргэнэ гэдэг чинь амаргүй хэрэг, торгуулийг дараа болмоор юм. Үүнийг бодолцох хэрэгтэй гэв. 

	Хөлөг онгоц Үсүн гарамд ойртлоо. Тэнд гадаадын цэргийн хэдэн хөлөг онгоц зогсож, гол баганад нь хэдэн гэрэл гал шиг улалзана. Нэг онгоц дээр нь дохио дуугарч байснаа чимээгүй болжээ. Эргэн тойрон голын ус сарны гэрэлд мэлтгэнэн гялалзана. Хөлөг онгоц хурдаа сааж Шанхайн зүг эргэх үед Ван Хэфү гэнэт ширүүнээр:

	— Өнөөдөр үдээс хойш Америкийн хоёр хөлөг, Японы гурван хөлөг Ханькөү рүү явах яаралтай тушаал авсан гэнэлээ. Жижэнь минь! Чаншагаас танай нийгэмлэгийн нэр дээр цахилгаан утас ирээгүй биз? Тэнд их аюултай байгаа гэлцэх юм гэв. 

	— Нэг цахилгаан утас ирсэн, түүнд онцын юмгүй байна бил ээ. 

	— Шалгалт, хяналт их байгаагаас магадгүй дэлгэрэнгүй бичиж болохгүй байгаа биз. Коммунист дээрэмчид Чаншад довтлохоор бэлдэж байгаа бололтой. 

	— За тэр чинь бас л япончуудын цуурхал. Японы цахилгаан мэдээний агентлаг Хунань, Жанси мужид коммунистуудын нэрийг барьж дэмийрч байдаг шүү дээ. Харин Чанша, Жианьд л байдал их аюултай даг. Өнөөдөр бас мөнгөн хонжворын газарт тиймэрхүү яриан гарсан боловч тэнд төдий л нөлөөлж чадсангүй, ерийн байдалтай өнгөрөв гэж Хань Мэнсян хэлээд эвшээсэн нь юуны өмнө Шүй Маньлид халдаж Сүнь Жижэнь ч амаа ангайлгаж эхлэв. 

	— Япончуудын ярих болгон нь цуурхал биш ээ. Хунань, Жансид байдал үнэхээр хүнд байгаа юм. Өмнө, умарт зүгийнхний хоорондын байлдаан даанч удаан зууралдаж хоёулаа зууралдан урагш тэмүүлж байна. Ар талд үлдсэн цэрэг нь хүчээр сул дорой учраас үүргээ биелүүлэх аргагүй болжээ. Иймээс коммунист дээрэмчид ашиглаж байна. Юугаар төгсөхийг бүү мэд!

	— Одоогийн байдлаар урьдчилан хэлэхийн арга алга. Эхний үед хоёр сарын дотор л дайн самуун дуусна гэж итгэж байсан. Гэтэл хоёр сар гаруй болсон боловч төгсгөл нь үзэгдэхгүй л байна. Фронт дээр үхэж шархдагсдын тоо учиргүй их болжээ. Штабын дарга Лэй бараг бүх насаа фронт дээр өнгөрүүлсэн хүн байтал фронтын байдлын тухай ярихдаа ч хүртэл толгойгоо сэгсэрч байна. Хоёр тал дайнд гурван сая гаруй цэргийг дайчлан шидээд, шархадсан, алагдсан хүмүүсийн тоо гурван зуун мянгаас давжээ. Үнэндээ ийм дайн урьд хожид байгаагүй! гэж Ү Сүньфү гутруу байдалтай яриад нүдээ аньж эрүүгээ иллээ. Удаан дуугүй суусан Шүй Маньли гэнэт, 

	— Аяа! Тэр шархадсан хүмүүс чинь үнэхээр аймаар байна. Тэд чинь хүн дүрсээ алдаа биз дээ. Өдөр бүр галт онгоцоор, галт тэргээр ачиж ирсээр л Шанхай— Нанжины болон Шанхай—Ханькөүгийн төмөр замын дагуух хот, тосгонуудад цэргийн эмнэлгийн газрууд байгуулагджээ. Сүмүүд дүүрэхийн хамт буудлуудад, буудлууд дүүрэхийн хамт сургуулиудад чихэн орж байна. Орох газаргүй болохоор галт тэрэгний буудлын сэрүүвч тавцан дээр бороо салхинд нүдүүлэн байдаг гэнэлээ. Урьд өмнө Сужоу, Ханжоуг диваажингийн орон гэдэг байсан нь одоо шархдагсдын орон болжээ гэв. 

	— Бодвол билгийн улирлын долоон сарын сүүлчээр энэ чинь шийдвэрлэгдэнэ. Үхэж, шархдагсад тийм олон болж байхад яаж удаан үргэлжлэх вэ дээ гэж Ү Сүньфү итгэлтэйгээр хэлж зориуд инээв. Ван Хэфү толгойгоо сэгсрэн үгээ цувруулсаар, 

	— Горьгүй л байхаа даа... Сужоугийн орчимд гадаадын зөвлөлүүдийн хяналтын дор бүтэн жил тэсвэрлэж болох цэргийн бэхлэлт барьж байгаа бөгөөд тэр бэхлэлтэд гурав, таван сая юань зарцуулж байгаа гэнэлээ. Дайн энэ жилдээ л бараг үргэлжлэх байх! гэв. 

	— Шархдаж, үхэгсэд олон байх нь хамаа байж уу?Дахиад л шинийг дайчилна биз. Жэньжан, Сужоу, Ханжоу, Нинбод цэрэг дайчилж байгаа гэнэ. Өдөрт л гурван зуу, таван зуу, заримдаа мянгыг ч элсүүлж Нанжин руу сургахаар явуулж байна. Шанхайн умарт зогсоол ч гэсэн цэрэг дайчлах газар болоод өдөрт хоёр, гурван зуун хүнийг элсүүлж байна гэж Хань Мэнрян, Ү Сүньфүгийн адил итгэл төгс хэлэв. Хэн ч дахиад юм ярьсангүй. “Өмнөд, умарт зүгийнхний хоорондын дайн удаан үргэлжлэх гэж үү” гэдэг бодол эднийг зовоож байв. Хөлөг онгоцны моторын дуу улам бүдгэрсэн нь эдний сэтгэлийн гутралыг улам нэмэгдүүлэх шиг. Шүй Маньли, Хань Мэнсян хоёр энэ хүнд сэтгэгдэлд наадуул шигээ хараахан автагдсангүй. Харин үйлдвэрийн эзэд Ү. Сүньфү, Сүнь Жижэнь, Ван Хэфү нар аюулт бодолд бүрэн автагдаж дайн цаашдаа удаан үргэлжлэх юм бол тэдэнд аюултай болохыг бодож явлаа. 

	Голын дээгүүр шингэн манан суунаглаж, алсад цахилгаан гялсхийн аянгын дуу нижигнэнэ. Дорно зүгээс салхи сүрхий сийгж, ус хүчтэй долгилон, хөлөг онгоц түүнийг сөрөн урагшилж байв. Голын хоёр эргээр шингэн манан дундаас Шанхай хотын цахилгаан гэрэл гялалзана. 

	— Та нар үхсэн юм шиг чимээгүй болчих чинь. Яагаад ингэж дүлийрсэн юм шиг таг болчхов? гэж Шүй Маньли аймшигт чимээгүй байдлыг эвдэж хэлэв. Дайны үхэж шархадсан хүмүүсийн тухай болон бэхлэлтийн тухай яриа, өнөө оройны баяр баясгаланг дарчихлаа гэж түүний сэтгэл зовних ажээ. Өөрийн арга мэхээр нөхдийгөө ажин тажин байдлаас гаргахыг тэр оролдоно. Хань Мэнсян түүний санааг ойлгон гэнэт, 

	— Цөм ганц хундага тулгая. Зочин Сиванмуг хүндэтгэн нэг ууцгаая, ямар вэ? гэхэд хэн ч дуугарсангүй, тэдний цээжинд хурсан уйтгар гунигийг архи хэдийгээр арилгаж чадахгүй ч гэсэн тэдний энэ уйтгарыг өөр чиглэлд аваачиж баясгалант байдалд оруулахад хүргэжээ. 

	— Архи дуусжээ. Одоо бид өөрөөр наргия. Хамгийн их хурдаар яв гэж онгоцныхонд хэлээч. За Маньли минь. Бид ширээн дээр “алтан тахиа” шиг өрөөсөн хөл дээрээ зогсож үзье... Унахаас айж байна уу?

	— Айсны хэрэггүй. Бид дөрөв дөрвөн талаас чинь харж байя. Чиний, хэний тал руу унана түүнд аз тохиолдож энэ сард баяжна гэж мэдье гэж Ван Хэфү хэллээ. 

	— Больё. Хөлөг онгоц хамгийн хөгжөөн шуугиантай газрын дэргэдүүр явж байхад юу гэсэн үг вэ? гэж зориуд татгалзаад эргэж бэлхүүсээрээ ганхсаар цааш явахад нөгөөдүүл нь инээлдэн алга ташив. Ү Сүньфү инээнгүүт Шүй Маньлигийн бүсэлхийгээр тэвэрч ширээн дээр гаргаад түүнийг доошоо харайчих вий гэсэн шиг барьж зогсоод

	— Зочин хүн байраа эзэллээ. Маньли! түргэлээрэй! гэв. Шүй Маньли харайна гээгүй боловч өрөөсөн хөл дээр зогсож чадахгүй нь гэсэн шиг инээв. Дөрвөн талд нь хүмүүс зогсоод түүнийг шаардана. Хөлөг онгоц урагшаа хээрийн зэрлэг морь шиг довтолсоор Шүй Маньли дөнгөж өрөөсөн хөл дээрээ зогсоход салхи түүний даашинзыг хийсгэн, хормой нь түүний нүүр толгойг бүтээсэнд Шүй Маньли яаран буухад Сүнь Жижэнь, Хань Мэнсян хоёр өрсөлдөн түүнийг тэвэрч авлаа. 

	— Анхных нь боллоо. Одоо хоёрдугаар нь гарах хэрэгтэй гэж Ван Хэфү хангамжтай хэлээд ха, ха гэж инээн алгаа ташна. Гэнэт онгоцны дохио хангинахад шуугилдаж байсан хүмүүс цөм цочицгоов. Хөлөг онгоц ямар нэг юманд тээглэсэн юм шиг гэнэт зогсоход ширээн дээр байсан сав шалан дээр уналаа. Хань Мэнсян ч арай голын усанд уначихсангүй. Хүмүүс цөм айснаас царай нь хувьсхийв. Онгоц зогсмогц усан цэргүүд урт хулс барин гүйлдэнэ. Усан дээрээс ямар нэг хүн сулхан дуугаар

	— Авраарай, авраарай гэж хашхирна. Нэг хүн завь руу харайлаа. Ингээд Шүй Маньлигийн хоёрдугаар тоглолт болсонгүй. Ү Сүньфү хөмсгөө атируулан хүйтнээр инээмсэглэнэ. Усан цэргүүд завийг татан гаргахад нэг хүн түүнээс зууралдсаар гарч ирсэн нь завиар явж байгаад усанд унасан хүн байжээ. Арваад минутын дараагаар тэдний хөлөг онгоц цааш хөдөлж “Зэс хүн” гэдэг зогсоолыг чиглэлээ. Хөлөг онгоц дээрх хүмүүс хуучнаараа инээлдэн шуугилдаж явна. Тэд чимээгүй болж болохгүй бөгөөд чимээгүй л болох юм бол харанхуй бодолд автагдан тэдний яс нь хүртэл янгинан аюулд учран, бүтэл муутай ирээдүйн тухай болон хувийн үйл ажиллагааны тухай зүрхийг нь чичрүүлсэн хямралд орж мэдэх тавилантай улсаа. 

	 

	* * *

	 

	Шөнийн арван хоёр цаг болжээ. Аж үйлдвэр, санхүүгийн хот шанхайнхан голцуу бөх бат нойрон дундаа хурхирч байгаа ажээ. 

	Үдшийн төв цэнгэлдэхийн гуанзанд мөн л шуугиантай байв. Тэнд халбага, сэрээ, архины шилний хангинах дуу сонсогдсоор байлаа. Ү Сүньфү өрөөсөн гартаа архитай хундага, өрөөсөн гараар толгойгоо түшиж гуанзанд орж гарч байгаа хүмүүсийг дэмий л харж сууна. Вай Хэфүтэй хамт усан үзмийн хар архи нэг шилийг хэдийн хөнтөрчхөөд байгаа боловч царай нь огтхон ч улайсангүй. Тэр архи нь яг ус шиг санагдан тэдний зүрхний гунигийг арилгаж чадахгүй байв. Ийм зузаан гуниг чухам хаанаас бий болсныг тэд өөрсдөө ч мэдэхгүй байлаа. “Зэс хун” гэдэг зогсоолд ирсний дараа Ү Сүньфү, Ван Хэфү хоёр Шүй Маньлигийнд очиж хагас цаг илүү бужигналдаад дараа нь “Нууц шулмын агуй” гэдэг цуутай газрын ерэн дөрөвдүгээр тасалгаанд баахан цаг өнгөрөөж одоо энэ үдшийн төв цэнгэлдэхэд хагас цаг илүү сууж байгаа юм санжээ. Шуналт тоглоомоор тоглосон ч уйтгараас зайлж чадсангүй. Цээжин хөндий дэх зүрх нь каучук шиг, өөрсдөө гарахын аргагүй өтгөн будан дунд орсон шиг санагдана. Тэдний элдвийг бодож чаддаг оюун ухаан нь ямар нэг юмаар балартуулсан юм шиг, нэг үгээр хэлэхэд үхсэн юм шиг болсон ажээ. Зөвхөн хүчит сэтгэлгээ л агшин зуур тэднийг сэргээж чадах байж. 

	— Миний хамаг хүч тамир барагджээ гэж Ү Сүньфү хэлээд хундагатай архийг хөнтөрлөө. Түүний нүд мөн л гуанзанд орж гарч байгаа хүмүүс рүү бэлчин оджээ. 

	— Надад ч гэсэн тамир тэнхээ алгаа. Ийм болоод бараг тав, зургаа хонож байна гэж Ван Хэфү хэлээд эвшээлээ. Тэр хоёр бие биеэ хараад тус тусынхаа хяналтыг үргэлжлүүлэв. Тэр хоёр зөвхөн чимээгүй болчихгүйн тул дэмий юм ярих боловч өөрийн ярьснаа өөрөө мэдээгүй сууна. Тэдний оюун ухааны ертөнц бүр хоосорчээ. Гэнэт дөрвөн хүн дагуулсан нэг өндөр биетэй хүн инээмсэглэн орж ирээд хамгийн захын ширээн дээр сууцгаав. Тэр хоёрын толгой тархи руу зүүгээр хатгах шиг болж бие биеэ хараад гашуунаар инээмсэглэв. 

	— Өнөөх чинь биш үү? Чжао Байтао байх аа! гэж Ү Сүньфү хүнгэнэхэд, — Тийм байна гэж Ван Хэфү хэлээд захын ширээ рүү харснаа, 

	— Наадуул нь хэн бэ? гэж асуув. 

	— Сайн харагдахгүй байна. Шан Жунли лав алга даг. 

	— Дунд нь сууж байгаа нүдний шилтэй чинь... а тийм тийм. Танайд дандаа очдог Ли Юйтин. 

	— Аа тэр чинь үү гэж Ү Сүньфү инээмсэглэн хэлээд бас нэг хундагыг хөнтөрлөө. Гэвч өнөөх нүдэндээ шилт босоод шууд тэднийг чиглэн ирсэн нь үнэхээр Ли Юйтин байв. Тэр, Ү Сүньфү, Ван Хэфү хоёртой ярилцахаар иржээ. Ван Хэфү ха, ха гэж инээн. 

	— Цао Цао5 гуайг санаж байна уу? Цао Цао яг биеэрээ ирэв шив. Их сургуулийн профессор гуай бас үдшийн цэнгэлдэхэд ирэв үү? Маргаашийн сонинд бичнэ дээ. 

	— О! Өмгөөлөгч Чиү л намайг чирч авчирлаа шүү. Түүнийг харж байгаа биз? 

	— Үгүй. Тантай хамт орж ирсэн Чжао Байтаог л харлаа гэж Ү Сүньфү ямар ч далд юм санаагүй хэлэхэд Ли Юйтиний царай, гаднын хүнтэй шалиглаж байгаад нөхөртөө баригдсан эмэгтэй шиг улайж хүчээр инээмсэглэн үгээ олж ядахдаа, 

	— Нийслэл маань Ханжоуд нүүх гэх шив! Гаднын хүмүүсийн тараасан цуурхал ч байж болзошгүй. Та нар юм сонсоогүй биз? гэж асуулаа. Ү Сүньфү, Ван Хэфү хоёр толгой сэгсрэв. Тэдний сэтгэлд уйтгар, баясгалан хоёр зэрэг бий болжээ. Ли Юйтин үргэлжлүүлэн. 

	— Умардад шинэ засгийн газрыг эмхэлж Нанжины засгийн газар Ханжоуд нүүж байгаа нь хоёр этгээд найрамдахыг хүсэхгүй, дайныг ялалтыг нь хүртэл үргэлжлүүлэх гэсэн ёр ажээ. Ү Сүньфү минь, дайн дор хаяхдаа жил хагас үргэлжлэх нь ээ. Бүгд найрамдах улсаас6 хойш ийм ширүүн дайн самуун болоогүй бил ээ. Оролцуулсан хүн, үргэлжилж байгаа хугацаагаараа урьд өмнөхтэй зэрэгцүүлшгүй. Фронтын шугам гэдэг нь ч өргөн, ер нь төвийн хэдэн муж цөм хамрагдаж коммунист дээрэмчид ч энд тэндгүй үймээн үүсгэж, байдал тун түгшүүртэй болоод байна гэж ярилаа. 

	— Өдөр өнгөрч л байвал гүйцлээ гэж Ван Хэфү санаа алдаж хэллээ. Ван Хэфү хэзээ ч ийм хүнд байдалд орж үзээгүй бил ээ. Ли Юйтин мөн санаа алдаж Ү Сүньфүг эргэж харав. Ү Сүньфү ч тун санаашрангуй харагдана. Түүний ийм байхыг Ли Юйтин хэзээ ч үзээгүй бил ээ. Ли Юйтин мөн сүүрс алдаад нөхдийгөө тайтгаруулахаар үг эрж ядан, 

	— Гэвч сүүлийн үед мөнгөн хонжворын газарт төдий л их бууралтгүй тайван байна. Манай нийгмийн хүмүүс цагийн байдлыг найдваргүй боллоо гэж үзээгүй байна тэгэхэд Ү Сүньфү, 

	— Ха, ха! Нээрэн тийм шүү гэж инээн хэлээд Ван Хэфүг харлаа. Ван Хэфү юу ч анзаарсангүйг Ли Юйтин анзаарч эдний зүрхний шархыг эмнэх арга олж баясангуй инээмсэглэн Чиү өмгөөлөгчөөс сонссоныгоо ярьж эхэллээ. 

	— Хотын өмнө захад нэг газар нөөцийн ихэнх болох дөч гаруй мянган юанийн алдагдалд учирчээ. Толгойлогчийг нь шүүхэд өгөөд Чиү өмгөөлөгчөөр өмгөөлүүлэхээр хүсжээ. Таны хамаатан Фан Бовэнь мөн өртөгджээ. Ингээд одоо шүлэг бичихээ болиод иргэний хууль судалж суугаа. Бас мөнгөн хонжворт ялагдсан гэнэлээ. 

	Фан Бовэнь алдагдалд өртөгдөн хууль судлан байгаа нь Ү Сүньфүгийн инээдийг хүргэжээ. 

	— Хүн хоосрохгүйгээр баяждаггүй бил ээ. Нөөцдөө орсон нь хэцүү хэрэг гэж Ван Хэфү хэллээ. 

	— Тийм ээ. Сүүлийн үед Шанхайн санхүүгийнхний толгойгоо өндийлгөж ирсэн нь сайнгүй хэрэг. Үйлдвэр хөгжих нь үндэсний эдийн засгийн гол хууль юм. Гэтэл ойрдоо Шанхайн үйлдвэрүүд сулран доройтсоор байна. Хүний хамгийн нандигнан хэрэглэдэг зүйлийг үйлдвэрлэдэг тамхины үйлдвэрээр жишээлэхэд тун базаахгүй байна. Сүүлийн хоёр гурван жилийн дотор Шанхайд нээгдсэн тамхины үйлдвэр хэдийгээр бага биш ч гэсэн гадаадын худалдаатай зүйрлэхийн арга алга. Тэгвэл бас дайны аюул нөмрөөд байгаа. Хамгийн их хөрөнгөтөн, хамгийн ууган нь болох Хятадын тамхины аж үйлдвэрийн нийгэмлэг ч гэсэн Шанхай дахь үйлдвэрээ түр зогсоогоод байна. Гоёл чимэглэлийн зүйлийг үйлдвэрлэдэг үйлдвэрүүдээс энэ байдал хэдийн хальжээ гэж Ли Юйтин элдвээр нотлон яриад босож явахаар завдсанаа Ү Сүньфү рүү бөхийж Ү Сүньфүгийн чихэнд, 

	— Чжао Байтао их том төлөвлөгөө зохиогоод тантай ярилцъя гэж байна. Очоод ярилцвал тэнд чимээгүй таатай байна шүү гэхэд Ү Сүньфү хирдхийн юу ч гэж хариулсангүй. Ли Юйтин, “өөрөө бодог доо” гэж хэлэх адил инээгээд явчихлаа. Ү Сүньфү түүний хойноос харснаа сэтгэлээ сүрхий үймж байгааг анзаарлаа. Чжао Байтао яагаад надтай ярилцъя гэдэг бил ээ? Ван Хэфүг хөөж явуулъя гэсэн шиг Ли Юйтин яагаад ийм таагдашгүй байдалтай байдаг бил ээ? гэж Ү Сүньфү бодоод Ван Хэфүг харснаа Чжао Байтаогийн юү гэж наргихыг үзье гэж шийдлээ. 

	— Хэфү! Чжао Байтао бидэнтэй ярья гэж байгааг Ли Юйтин сая хэллээ. Бид явж ярилцъя. 

	— Чи л өөрөө оч! Би зөвхөн яаж тоглож байгааг нь үзье. Чжао Байтао чинь Наполеоны аргаар ялалт хийснийхээ дараа дипломат бичгийг дайсандаа явуулдаг болоод байгаа юм. Тэр хоёр өөд өөдөөсөө харж инээлдэхэд тэдний цээжинд хурсан гуниг жаахан дарагдах шиг болжээ. Ингээд Ү Сүньфү явж жижиг дугуй ширээний нөгөө талд очиж Чжао Байтаогийн өөдөөс харж суугаад инээвхийлэв. Тэдний хамтран ажиллаж байснаас хойш сар гаруй хугацаа өнгөрчээ. Энэ хугацаанд эд байн байн уулзаж байсан боловч мэндлэхээс хэтэрч байсангүй. Одоо харин бие биеэ харж суугаад нууц зүйлийг ярилцаж байна. Чжао Байтао үргэлж баяр баясгалантай байдаг заншлаараа эхэлж ярихаасаа аваад зөрөлдөөнөө Ү Сүньфүд ачихын тул их анхаарчээ. . 

	— Сүньфү! Бид илэн далангүй ярилцах ёстой болоод байна. Хуучин бүх маргаанаа мартъя. Гэвч би хэдэн зүйлийг чамд хэлэхгүй бол болохгүй нь. Юуны өмнө бид амандаа орсон бүхнийг залгиад байж болохгүй. Бид чиний эсрэг тэмцэлдье гэж бодоогүй байна. Хэнтэй ч хамтран ажиллахаас татгалзахгүй. Бидэнд торгоны аж ахуй сонирхолтой биш байна. Чи ер нь элдвийг бодож явах хүн юм. 

	Ү Сүньфү инээмсэглээд дал мөрөө хөдөлгөв. Чжао Байтао инээсэн ч үгүй, нүд нь гялалзаж, тамхиа хомхойгоор сороод үргэлжлүүлэн, 

	— Чи итгэхгүй байна уу? Чи л мэдэх хэрэг. Шууд хэлэхэд Жү Иньчиүг түрээсэлсэн чинь зөвхөн инээдэмтэй хэрэг төдий болохоос биш чамайг хавчсаных биш ээ. Хэрэв чи намайг мухардуулах ямар нэг сүрхий төлөвлөгөө зохиолоо гэсэн ч хамаа алга. Хэрэв би чиний оронд ажиллаж байгаа бол бас л түүний чинь хийх байсан. Цаашилбал намайг “Ижун” нийгэмлэгийн эсрэг энд тэндгүй арга хэрэглэж байна гэж та нар сэжиглэдэг. Би арга хэрэглэх нь хэрэглэсэн, гэхдээ даанч яльгүй юм, харин энд тэндгүй арга хэрэглэсэн гэвэл хилс хэрэг. “Эдийн засгийн бүслэлт” хийж байна гэж намайг бас сэжиглэдэг. Би ингэхийг огт хүсэхгүй. Нөхөдтэйгөө тэмцэлдэхийг юунд хүсэх юм бэ? гэж ярив. 

	— Ха, ха. Байтао минь! Бид л элдвийг бодож явдаг хүмүүс болж байна. Бид бие биеэ буруу ойлгож байгаа байх аа? Тийм үү? үгүй юү? гэж Ү Сүньфү хөмсгөө өргөн инээж хэлэв. Чжао Байтао ширүүн байдалтай боловч хүндлэнгүйгээр, 

	— Үгүй, миний саяны хэлсэн маань бидний урьд өмнийн явдлыг цөм буруу ойлголцсоноос болсон гэж байгаа биш. Чи бид хоёрын дунд шийдвэрлэж болохгүй тийм будилаан алга, чи л байж байвал би хэрэггүй гэсэн ч биш, чи бид хоёр, хоёр өөр замаар явах хэрэгтэй гэсэн ч хэрэг биш гэдгийг чи ойлгоосой гэсэн юм. “Ижун” нийгэмлэг хөгжсөн ч намайг амархан түрж шахаж чадахгүй. Ингэхлээр би чамайг эсэргүүцье гэсэн бодлыг хадгалаагүй. Би огт тэгж бодоогүй гэж хариулсан нь ялагч хүний өөртөө итгэсэн бардамнал ажээ. Ү Сүньфү тэсвэрлэж чадахгүй болж хордонгуйгаар, 

	— Байтао! Надтай үүнийг л ярих гээ юү? гэж асуув. 

	— Тийм ээ! Ерөнхийдөө л тэгэх гэсэн юм. Хуучин маргаанаа ярихаа болъё... Уг нь би чамтай бас баахан юм ярилцах гэсэн боловч чи тэсэж сонсож чадахгүй болохоор яриагаа зогсооё. Би санасныгаа шууд хэлдэг хүн. Харин бид эцсийн эцэст хамтран ажиллаж болох байхаа. 

	— Байтао минь! Надтай бас өөр юм ярих гээ юү? Сонсъё л доо гэж Ү Сүньфү хэлээд зориуд инээмсэглэсэн боловч зүрх нь тайван бишээр цохилж байв. Урьд өмнө Чжао Байтаотой тэмцэлдэж эхлэх үед гуравдугаар дайсан Дү Жүзай тэр хоёрыг алах гэж оролджээ. Тэр үед юуны өмнө Чжао Байтаог ялж дахиад ямар нэг олон үггүй болгохын тул гэрээ хийж тулгая гэж Ү Сүньфү бодож байжээ. Ийм бодлогыг баримталж байснаар Дү Жүзайгийн хэлэлцээ хийх гэснийг зөвшөөрөөгүй бил ээ. Гэтэл одоо Чжао Байтао ялагчийн дүрээр хамтран ажиллах саналыг дэвшүүлж байна. Зальтай хүн заримдаа онодог ажээ. Ү Сүньфү өөрийнхөө чихний сонсголд итгэсэнгүй. Чжао Байтао, Ү Сүньфүгийн санааг мэдсэн юм шиг инээж байв. 

	— Үнэхээр ойлголцоогүй хэрэг болжээ. Дү Жүзайд намайг хөтлөгдөн явсан гэж та нар боддог байх. Үнэндээ та нар Хань Мэнсянийг л чулуу хөөлгөжээ. Үүний төлөө би бүхний оюуны чадварыг чинь сайшааж байна. 

	Ү Сүньфү үүнийг сонсоод зүрх нь өөрийн эрхгүй цохилж, царай нь хувьсхийсэн боловч түүнийгээ инээдээр далдалж, 

	— Чи зөвхөн Хань Мэнсянийг мэдсэн хэрэг үү? Би Хань Мэнсянаас илүү чухал хүнийг худалдаж авч дөнгөсөн шүү гэв. 

	— Бодвол эмэгтэй л биз дээ. Хэрэв чамайг эмэгтэй хүн авбал би баярлахаар ч барахгүй түүнээс чинь салахгүй дээ гээд Чжао Байтао ха, ха гэж чанга инээв. 

	Энэ нь Ү Сүньфүд төдий л тааламжтай биш байсан боловч их амжилт олсон мэт санагдахад цог жавхаа, өөрийгөө итгэх хүчин нь аажмаар нэмэгдэн, довтолгоогоо гүнзгийрүүлэв. Түүний санаанд “хамтрах” асуудал орж ирлээ. 

	— Чи их мэргэн таажээ. Бидний худалдан авах бодлого маш амжилттай болж байна. Миний бодоход чи ч худалдаж авсан болох юм. Бид одоо сул үгээ орхиё. Чи урьдаар өөрийнхөө “хамтран” ажиллах боломжийг хэл. Хэрэв тохирвол би чамтай энэ талаар ярилцъя. 

	— Тэгвэл хялбараар хэлэхэд “Ижун” нийгэмлэг мөнгө олгож байх нэг банк би олж өгье. Бүгд гурван сая, анх удаа таван зуун мянгыг өгүүлж “Ижун” нийгэмлэгийн бүх хогшлыг барьцаанд гаргахад болох юм. 

	Ү Сүньфү их л анхааралтай чагнаж түүнийг ширтэн харж суув. Гэнэт түүний царайд инээмсэглэх дүр үзэгдэн, мөрөө хөдөлгөж инээмсэглэв. Чжао Байтао инээх ч үгүй янжуураа татан, Ү Сүньфүгийн хариу хэлэхийг хүлээж чимээгүй сууна. Ү Сүньфү инээмсэглэсэн төв байдлаар, 

	— Чжао Байтао минь! Чи тоглоом хийж байгаа юм биш биз? “Ижун” нийгэмлэгийг аж ахуйжуулахад хэдийгээр нэлээд их хөрөнгө орох төлөвтэй боловч одоогоор гурван саяыг хэрэглэхээргүй байна. “Ижун” нийгэмлэгт одоо байгаа хөрөнгөө гадагш гаргах замгүй түгжигджээ. 

	— Тэгж хэлж байгаа юм биш. Тэр бол тооны хувьд гурван сая боловч анх 500 мянгаа аваад хоёр дахь удаагаа тусгай ярилцах болно. Чи өөрөө аргатай, ухаантай хүн болохоор түүний учрыг ойлгож байгаа биз. Ирээдүйд хэрэв хэрэг тохиолдвол тэр банкнаас 2 сая 500 мянгыг авах эрхтэй. 

	— Үнэндээ “Ижун” нийгэмлэгт 500 мянгыг ч зээлэх хэрэгцээ алга!

	— Нээрэн үү?

	— Нээрэн! гэж Сүньфү шийдэмгий хариулав. 

	Гэвч тэр, энэ үгийг хэлсэн даруй зүрх нь цохилон, үүнээс өмнө Жү Иньчиүгийн толгойд нэг том баг угласан юм сан, одоо Чжао Байтао бидэнд өмсгөх ээлж нь болжээ. Чжао Байтао энэ удаа эдийн засгийн бодлогоор хориг тавих гэж байна гэдгийг ойлгож байсан бөгөөд одоогоор дайн зогсоогүй байхад найман үйлдвэрийн үйлдэхүүн гарах замгүй боогдоно. Энэ бол Чжао Байтаогоос энэ найман үйлдвэр лүү тавьж байгаа анхны нь буу гэдгийг төр мэдэж байлаа. 

	Чжао Байтао инээмсэглэн, амнаасаа тамхины утаа баагиулж. 

	— Тэгвэл, ер нь хамтарч болохгүй нь шив дээ! “Ижун” нийгэмлэг тийм алс холын замтай юм бол түүгээрээ явахаас биш яах вэ. Гэвч чи энэ талаар сайн бодоод надад хариу өгөх биз! Ү Сүньфү минь! “Ижун” нийгэмлэгийн мөнгөний эргэлт тийм сайн биш байгаа гэдгийг би мэднэ. Хэрэв дайн удаанаар үргэлжилж, дайны фронт өргөжвөл “Ижун” нийгэмлэгийн үйлдвэрийн үйлдэхүүн энэ онд худалдагдах замгүй болно. Чи дахиад сайн бод! Тэгээд надад дараа хариу өгөөрэй. 

	— За, за гэж Ү Сүньфү хайнгадуухан дуугаар зөвшөөрөөд гэнэт баахан зөөлөрч эхлэв. Түүний зүрх шимширч, эсэргүүцэх хүчингүй, хүчиндээ итгэх чадалгүй байгаа энэ үед ийм аятай боломж олдож байгаа дээр нь буугаад өгөх үү? гэдэг ганцхан бодлого толгойд нь эргэлдэн байв. Тэгээд гэнэт босон, хүйтнээр инээмсэглэж, бууж өгнө гэдэг хэчнээн жигшүүртэй хэрэг болох бил ээ гэж бодоход түмний биед чадал хүчин цогцолж, Чжао Байтаогийн мөрөн дээр алгадаж чанга дуугаар, 

	— Чжао Байтао минь! Цагийн байдал ямар байгааг хүн бүр өөр өөрөөр үздэг. Цагийн байдал гэнэт хувирахыг яаж мэдэх вэ дээ! “Ижун” нийгэмлэгийн талаар бид төдий л сэтгэл тавиагүй байгаа. Хэрэв түүнийг өргөтгөх боломж олдвол сайн л биз. Маргааш чиний бодлогыг би нөхдөдөө ярья. Дараа бид уулзана байх аа гэж хэлээд Байтаогоос хариу ч сонсолгүй гарч одлоо. 

	Тэр, тэндээс гарч, Ван Хэфүтэй уулзаад, болсон бүх явдлаа ярьсан боловч Ван Хэфү дуугүй байснаа, 

	— Маргааш өглөө би, Сүнь Жижэньтэй хамт танайд очиж ярилцъя гэлээ.

	 

	* * * 

	 

	Ү Сүньфүг гэртээ буцаж харихад шөнийн нэг цаг хагас болж байлаа. Огторгуйн од, саран хар үүлсээр бүрхэгдэж эргэн тойрон нүүгэлтсэн харанхуйд хучигдаад модны навчис салхинд сэрчигнэн шуугина. Линь Пэйяо, бусад хүмүүс цөм гэртээ байсангүй. Эрэгтэй, эмэгтэй зарц нар үүдний өрөөнд хулгайгаар өрөг тоглоом наадаж, жиг жуг инээлдэн байжээ. Ү Сүньфүгийн машин үүдэн дээр ирж хоёр дахин дохио өгөхөд тэд санд мэнд тарж тус тусын байр луу гүйцгээлээ.

	Ү Сүньфү үүнийг таамгаар мэдсэн учир, уур нь хүрч, хүн аймаар ширүүн царайлж машинаас бууж ирлээ. Зарц нараа хулгайгаар өрөг тоглохыг тэр их цээрлэдэг байжээ.

	Линь Пэйяо нар эзгүй байсан тул түүний уур улам хүрч, “ордон ч ордон янзаа алдаж!” адгийн наад зах нь энэ бүтээсэн дэвссэнээ хараач гэж зарц нараа хараан зүхэж эхлэв. 

	Энэ үед зарц Гао Шэн нэг тэвэр цагаан торго “гашуудлын” авч ирэн Сүньфүд үзүүлж зэмлүүлсэндээ, уйлах инээхийн хооронд өмөлзөн зогсоно. Ү эзэн урьд урьдынхаас илүү ууртай байгааг тэр сая мэджээ. 

	Ү Сүньфү өвгөн эцгийнхээ гашуудлын тухай огтхон ч бодсонгүй, тав хоногийн дараа болох эцсийн гашуудлын ёслолыг Фү Фан, Хүй Фан хоёрт гүйцэтгүүлэхээр даалгасан бил ээ. Түүнд өвгөн эцгийн нь гашуудлын ажил санагдахын хамт, түүний сэтгэлд Сүнь Жижэнь тэдэнтэй хамтран “Ижун” нийгэмлэгийг эмхлэх ажил аяндаа орж ирлээ. 

	Иймэрхүү бодлогод автагдан байтал цэнгэлдэх ордны ресторанд Чжао Байтаогийн явуулж байсан сүрдүүлэг санаанд нь орж, зүрхийг нь түгшүүлж эхлэв. Чжао Байтаогийн хэрэглэж байгаа аргыг хэчнээн бодоод ч тааж чадаагүй тул, Чжао Байтаод бууж өгөх үү? эсвэл “Ижун” нийгэмлэгийг нураах уу? гэдэг хоёр асуудал Сүньфүд тулгарч гурав дахь бодлогыг бодох зав чөлөө олдсонгүй. Түүнтэй өрсөлдөх өчүүхэн ч чадал байхгүй юм шиг санагдана. Одоогийн Ү Сүньфү, хоёр сарын өмнө эцгийгээ өнгөрөх үеийн Ү Сүньфү биш болжээ. Үйлдвэр нь уналтад орж, хэрэв “Ижун” нийгэмлэгийг бүх аргаар уналтаас аврахгүй бол хөрөнгө оруулсан хоёр зуу гаруй мянган юаниа хоосон цацсантай тэнцэх байсан тул бүх арга залийг хэрэглэн, энэ хохирлоос гарах хэрэгтэй болоод байжээ. 

	— Хоёр сарын хүч хөдөлмөр ингэж хоосон үрэгдэх гэж үү? гэж Сүньфүгийн амандаа үглэсэн дуу нь анир чимээгүй байсан зочдын том тасалгаа дүүрэн цуурайтан жигтэйхэн сонин чимээ түүний чихэнд сонсогдов. Тэр цочиж, би сая дуугарав уу? өөр хүн дуугарав уу? гэж хэдэн тийш харвал түүнээс өөр хэн ч үгүй, цахилгаан дэнгийн цайвар гэрэл түүний нүүрэн дээр тусч, цонхны цаад талд хоёр зарц ажил хийж байгаа нь сүүмэлзэн харагджээ. Сүньфү хөмсгөө зангидан, гунигтайяа инээмсэглэж зөөлөн сандал дээр хэвтэж байтал хэд хоногийн өмнө “Шанхайн зарим нэг зальтай чөтгөрүүд хуучин байшин авч, засаж будаад өндөр үнээр худалддаг арга гараад байна. Бид, найман үйлдвэрээ засаж сэлбээд худалдахад нөгөө их сүржин Чжао Байтао яасан ч авна” гэж Дү Жүзайг ятгаж байгаад нийгэмлэгтээ оруулснаа санаад инээд нь хүрч, эр хүн аргагүй бол хийж бүтээж болох л ёстой. Дү Жүзай ч бас л хулчгар нөхөр шүү. Түүнээс болж мөн л их яршиг гарсан. За байз. Манай “Ижун” нийгэмлэгт ер нь хэдий хэр үнэтэй хөрөнгө байна вэ? Чжао Байтаотой хэлэлцээ хийхдээ ямар болзол байна гэж хэлдэг юм бил ээ, шууд шийдвэртэй хариу өгөх юм сан гэж хэчнээн бодовч бууж өгөхөөс олигтой зам олдсонгүй. Гэвч энэ нь ямар ч учраа олохгүй, ямар ч замгүй байснаас дээр мэт санагдав. 

	Иймэрхүү гүн бодлогод автагдан байтал Хүй Фан ирж түүний бодлогыг сарниуллаа. Ү Сүньфү тавгүйхэн байртай түүн өөд харж:

	— А, Хүй Фан уу? Чи гадагшаа гараагүй юу? гэж асуув. Хүй Фан хариу дуугаралгүй Сүньфүгийн хажуугийн сандал дээр ирж суугаад санаа алдав. Тэр даруй Сүньфү хөмсгөө атируулан хэдэн ширүүн үг хэлмээр санагдсан боловч биеэ барив. Тэр албан хүчээр инээмсэглээд хэдэн зөөлөн үг хэлэх гэтэл Хүй Фан урьтаж, 

	— Ах аа! Аавын нас барсны цагаалгын хугацаа дууслаа. Би нутагтаа харих бодлоготой байна. 

	— Юу? Нутагтаа харина аа? гэж Ү Сүньфү хэлээд царай нь хувьсхийв. Хүй Фаны юунаас болж гэнэт явах болсныг тэр үнэхээр ойлгосонгүй. Хүй Фаны зэвхий цагаан царай рүү ширтэн харахад Хүй Фан үг дуугүй тонгойн байснаа алгуурхнаар

	— Би угаас аавтай хөдөө сууж сурсан болохоор Шанхайд байж ер дасахгүй юм. 

	— Хоёр сар суучхаад дасахгүй байна гэж үү? ха, ха гэж Ү Сүньфү, Хүй Фаны яриаг таслан, чангаар инээж түүнийг хэтэрхий хүүхдээрээ байна гэж бодов. Гэвч тэр буруу тааварлажээ. 

	Хүй Фан, ах өөдөө эгцлэн ширүүн харав. Сүньфү дүүгийнхээ ийм сүрхий харцтай урьд өмнө тулгарч яваагүй учир дүүгээ өөр шигээ зоримог зантай юм аа гэж бодов. Одоо тэр ийм зоримог зангаар барахгүй нэлээд ууртай:

	— Дасахгүй байна ч гэх үү дээ! Сууж сууж дасахгүй, одоо бүр ч дасахгүй болоод байна. Орон сууц, идэш уушиндаа дасахгүй байгаа биш. Өөр нэг зүйлд дасахгүй байна. Юунд дасахгүй байгаагаа өөрөө ч мэдэхийг болиод байна. Өдөрт зүүдлээд байгаа юм шиг, толгой хачин мансуураад, хийх ч юм олдохгүй, явж гишгэх ч газаргүй мэт байх юм! Би Пэйшань тэднээс асуусан. Тэд ийм байдаггүй гэнэ. Бодоод байвал би хөдөөгийн амьдралд дадчихаад Шанхайд байж чадахгүй нь бололтой! гэж зоримгоор хэлээд хэдэн дусал нулимс унагаав. 

	— Өө, тэгвэл, Хүй Фан минь! Ү Сүньфү гүн бодлогод орж, хэлэх үгээ олж ядан өрөвдөнгүй царайтай боллоо. Хэдийгээр энгийн өдөр тэр, дүү нартаа ширүүн юм шиг байвч үнэндээ дүү нараа тун их халамжилдаг, тэднийхээ төлөө санаа зовж явдаг тул сая Хүй Фаны үгийг сонсоод сэтгэл нь зовсон боловч үйлдвэрийн ажил эрхэлдэг хүн, залуу эмэгтэйн дотоод сэтгэлд болж байгаа түмэн зүйлийн үймээнийг хэрхэн тааж мэдэх бил ээ!

	Хүй Фаны дотор уужирлаа. Учир нь эхийгээ нас нөгчсөнөөс хойш ер үзээгүй энхрийллийн царайг өнөөдөр ахынхаа царайнаас олж харлаа. Энэ нь арван хэдэн жилийн дотор ганцхан удаа тохиолдож байгаа тохиолдол биз ээ? Тэр хэдийгээр эцэгтэйгээ арван хэдэн жил амьдарч байсан боловч огтхон ч энхрийлэн хайрлагдаж яваагүй бил ээ. Өвгөн эцэг нь түүнтэй хэзээ ямагт номлогч багшийн дүрээр харьцдаг байсан тул эцэг, охин хоёрын дотоод сэтгэлгээ маш хол алслагдсан зайтай байжээ. Одоо Хүй фан, ахынхаа царайнаас санаандгүй ийм энхрийллийг олж харсан тул түүний сэтгэл уужрам сэтгэл тэнийжээ. 

	— Ахаа, би анх Шанхайд ирэхдээ мөн ч номой байжээ. Явж ч чадахгүй, хүний царай ч харж чадахгүй айгаад байдаг сан. Одоо бол огт өөр болж. Одоо бол их уйтгартай, хийх юм ч олдохгүй, түрүүчийн хэдэн өдөр бэргэн эгч надад өрөг тоглоом тоглохыг зааж өгсөн. Гэтэл түүнийг тоглоход тээртэй мэт санагдах юм. Миний сэтгэл үргэлж догдлоод, сэтгэлд ямар нэг юм байх шиг. Гэвч чухам юу байгааг би ойлгохгүй байна. Ингээд хийх ч юм олдохгүй, сэтгэл ч тайвшрахгүй сэтгэлийн гүн зовлонд учирчээ. 

	—Тэгвэл чи юү ч хийхгүй, завтай цагаа дэмий өнгөрөөж байгаа байлгүй дээ! Бэргэн эгч тэдэнтэйгээ хамт гадуур зугаалж сэтгэлээ сэргээхгүй яагаа вэ?

	— Сүньфү улам эелдэг зөөлөн царайгаар эдгээрийг хэлсэн боловч үйлдвэрийн эзний сэтгэл аажмаар тавгүй байдалд шилжиж эхэллээ. 

	— Би хаашаа ч явах хүсэлгүй байна... гэж Хүй Фан маш аяархан хариулаад хэлэх гэсэн үгээ эргүүлэн авч гэдсэндээ хураах шиг боллоо. Ямар ч гэсэн ах нь ах хэвээрээ, ширүүн дориун зан нь ч өөрчлөгдөөгүй байхад үймрэн будилсан сэтгэлийн үгийг яаж ахдаа хэлж чадах бил ээ. Түүнийг доош харахад нүд нь нулимсаар дүүрсэн боловч Линь Пэйшань, Дү Шиньдэ хоёр инээлдэн хөгжилдөн баясах зав чөлөө өгөхгүй болж байх шиг байв. Энэ хүчнийг тэр, хэчнээн бухимдавч түүнээс салж чадахгүй болоод ийм уйтгарт байдлаа хэлэх газар олдсонгүй. Тэр, хөмхийгөө зуун дээш хараад, 

	— Ахаа, надад ганцхан хөдөө гарахаас өөр арга алга. Бодвол өөр арга бий л биз. Гэвч надад өөр арга олдохгүй байна. Дахиад энд удаан суувал би галзуурах байх... галзуурах байх гэв. 

	— Яасан хачин юм бэ?

	— Тун хачин гэдгийг би өөрөө ойлгож байгаа боловч юунаас болов, яагаад гэдгийг ойлгохгүй юм. 

	— Зүгээр, дахиад жаахан суувал дасна. Чи А Сюанийг харахгүй юу!

	Ү Сүньфүгийн ярианы өнгө жаахан ширүүсэж эхлэв. Тэр, нэлээд төвөгшөөсөн байртай толгой сэгсрэн А босож яриагаа таслахаар шийджээ. Гэтэл Хүй Фан ер бишийн зоримгоор Сүньфү рүү эгцлэн харж хүйтнээр, 

	— Намайг харихыг зөвшөөрөхгүй бол, намайг эртхэн сэтгэл мэдрэлийн больницод хүргэж өгвөл дээр биз! Энд байвал эрт орой хэдийд ч би заавал галзуурна. 

	— Ай! Ер үг ойлгохгүй юм. Чи өдий том болсон байж яагаад хүний үг ойлгодоггүй юм бэ? Гэхдээ чи хөдөө гараад ганцаараа тэнд суух хэрэг үү?

	— Гэртээ байхад ч бас аятай шүү. 

	— Чи Ганцаараа байхад улам уйтгартай биш үү?

	— Тэгвэл, нагац эгчийндээ байсан ч яах вэ. 

	Ү Сүньфү толгой сэгсрэн ийш тийш алхлав. Дүүгийнхээ энэ байдлыг аргалж чадсангүй, өвгөн эцэгтэй он удаан хамт суугаад түүний хачин зөрүүд зан аашийг залгамжлан үлдээгээд одоо үеийн соёлт хөгжилт, нийслэл хотын амьдралыг өшин занадаг болжээ. Ү Сүньфү түүний энэ зөрүү занд дургүйцэж гэнэт босон, 

	— Тэгвэл, чи үүрд хөдөө тосгонд шигдэх хэрэг үү?

	— Яаж ч мэднэ. Хүн бүхний сэтгэл санаа өөрчлөгдөж байдаг учир Шанхайг бодвол хөдөө байх маань дээр болоод байна.

	Ү Сүньфү тэсэлгүй инээж, хэрэв учрыг нь олбол Хүй Фаны зөрүү занг зөөлрүүлж болох юм гэж ойлголоо. Гэвч түүнийг ам нээж амжаагүй байтал машины дохио дуугарч, хашааны хаалгаар орж ирэхэд зарц Гао Шэн чанга дуугаар, 

	— Хатагтай нар буцаж ирлээ! гэж хашхирав. Тэр даруй шуугилдан ярилцах, хөлийн чимээ сонсогдов. А Сюань хамгийн түрүүн гартаа ший тоглоход хэрэглэдэг илд барьсаар, Сүньфүг тэр өрөөнд байгааг мэдэлгүй их баясгалантай гүйн орж ирлээ. Тэр, Ү Сүньфүг хараад илдээ доош буулгасан боловч, зоригтой байртай инээв. Ү Сүньфү хөмсгөө зангидан, энэ илдийг авахад магад цөөн төгрөг ороогүй. Өдийгөөсөө ингэж дураараа мөнгө зарна аа гэж уур нь хүрч байтал Линь Пэйяо орж ирээд Сүньфүгийн уурласан шалтгааныг тааварлан, 

	— Энэ новшийг өөрөө аваагүй, Дү Шүэши энэнд өгсөн юм. Ойрдоо тэр хутга, буу зэрэг өдий төдий зэвсэг цуглуулдаг болж. 

	— Дүү минь! Жижигхэн сахалт Фэй хөдөөгөөс нэг цахилгаан ирүүлсэн биз дээ? Би чиний цүнхэнд хийлгэсэн гэж А Сюанийг өмгөөлөх зорилгоор Линь Пэйшань хажуугаас нь булзааруулахад Сүньфүгийн бодлого аяндаа өөрчлөгдөв. А Сюань тэр даруй тэндээс зайллаа. 

	Уг цахилгаан утсан дээр Шуанчяо сууринд хэд хэдэн дэлгүүрүүд нэг зэрэг хаагдаж, эзэн нь оргож мөнгөөр дутагдаад байна. Барагцаалбал нийт 300 гаруй мянга хэрэгтэй. Даруйхан тусламж үзүүлнэ үү? гэж гуйсан байхыг хараад Ү Сүньфүгийн царай хувьсхийн, үг дуугүй эргэж их танхимаас гарч бичгийн өрөөнд ороод “мөнгө явуулж чадахгүй, түүгээр өөрөө арга бод!” гэж цөөн хэдэн үгтэй хариу цахилгаан бэлтгээд хэвтлээ. Ү Сүньфү удтал унтаж чадахгүй эргэлдэн хөрвөлдөнө. Нийгмийн дунд ч, гэр бүлийнхээ дотор ч, түүний эрх эвдрэн хутганы ирэн дээр зогсож байгаа шиг санагдан санчгийн нь судас чинэрэн лугшиж байхад Пэйяо мөн олон янзын юм зүүдэнд автагдсан байжээ. Удсангүй өөрөө ч зүүдэлж эхэллээ... Аажмаар алсад усан онгоцны дохио сонсогдон, Хүй Фан нутагтаа харих гээд явлаа. Тэр гэлэн болох гээд үс гэзгээ мөлийтөл авхуулжээ. Түдсэн ч үгүй Фү Фан ирж хоёр дүүгээ өмөөрөн Сүньфүгийн хөрөнгийг тэр хоёрт хуваан өгч байна... Ямар нэг зочид буудалд А Сюань үзлийн муухай хүмүүсийн хамт илдээр тоглож байна... бас өөр нэг зочид буудалд орон дээр Лю Юйинтэй хамт хэвтэж, гал шиг халуун илчтэй түүний булбарай цагаан гар түүний цээжин дээр хөдөлж байснаа доошилсоор, доошилсоор бүр доошоо... Ү Сүньфү чанга инээж хоёр гараар тэр халуун зөөлөн бие тэврэн авахад хажууд нь хүн инээж сонсогдох нь тэр... 

	Ү Сүньфү цочин сэрж, хавь ойроо ажвал наран цонхоор тусч, авгай нь амралтын хувцастай хажууд нь сууж байсан тул түүний царай улайн үсрэн босоход орны хажуугийн жижиг ширээн дээр аягатай халуун сүү, түүний дэргэд Ван Хэфү, Сүнь Жижэнь хоёрын нэрийн хуудас байх нь харагдав. 

	 

	* * *

	 

	Зочдын бага тасалгаанд Сүньфү тэр гурав чухал хурлаа нээлээ. Чжао Байтаогийн зээллэг олгох аргын талаар удтал хэлэлцээд Сүньфү, Чжао Байтаогийн аргыг зөвшөөрч, Ван Хэфү түдгэлзэн, Сүнь Жижэнь хүчтэй эсэргүүцэв. Тэр, нарийн хүзүүн дээрх жижигхэн толгойгоо сэгсрэн хүйтнээр, 

	— Энэ явдлыг олон талаас нарийн бодох хэрэгтэй. Бид “Ижун” нийгэмлэгээ Чжао Байтаод өгчихөд бүтнэ гэж бодож байна уу? Энэ бол нэгдэх нь. Хэлэлцээр хийх үү? үгүй юү? Энэ бол хоёр дахь нь. Сүньфү чи бод! түүний банк гэдэг нь нөгөө эртний цуурхаад байсан нийгэмлэг л биз. Миний бодоход тэр тоглоом хийж байгаа байхаа. Чи түүний аргад автагдаж заавал түүний заасан зам руу орох гээд байна уу? Өөр зам алга гэж үү!

	— Гэвч, тэр нийгэмлэг гэдэг чинь ортой зүйл байх шүү. Одоо манай “Ижун”, нийгэмлэгт хориг болох гээд байна. 

	Үгүй. Тэр бол тэдний сүрдүүлэх арга. Чжао Байтао бүх туслагч нартайгаа мөнгөн хонжвор гаргасан болохоор америкийнхантай яаж нийлэх вэ дээ! Харин өөр гадаадын худалдаачидтай нийлсэн байж мэднэ. Бид гар үйлдвэртэй болохоор түүнийг бариулахад ч бүрэн бололцоо байна. 

	Ван Хэфү, Сүнь Жижэний саналыг зөвшөөрч, Ү Сүньфү ч эсэргүүцэхээ болилоо. Гэвч нэлээд тайван биш байртай, 

	— Бидэнд энд өөр арга олдохгүй бол тэр үед бид Чжао Байтаотой нийлж түүний туслалцааг авах болно. Нийлэхгүй бол бид эдийн засгийн мухардалд орно. Тэгвэл бүр балрах биш үү? Сүнь Жижэнь минь! Чамд өөр зам алга уу?

	— Одоогоор бодсон юм алга. Гэхдээ арга нь олдох биз! Тал бүрээс нь сайн ярилцъя гэсэн, бид гуравдугаар асуудлаа ярилцахад “Ижун” нийгэмлэгийг хэдий хүртэл ажиллуулж чадах вэ?

	Сүнь Жижэний амнаас энэ үг гарахад Ван Хэфү гунигтайгаар толгой сэгсэрч, Ү Сүньфү эрүүгээ илэн сүүрс алдав. Үүнийг ярилцах хэрэггүй, үүнээс тодорхой юмгүй боллоо. Цагийн байдал тайвширна гэх горьдлого алга. Үйлдвэрийн байдал нь хоногоос хоногт илүү хохиролд учрах байсан учир үйлдвэрийн эзэд үйл ажиллагаагаа цааш үргэлжлүүлэх чадалгүй болж. 

	Тэр гурав өөд өөдөөсөө харж инээмсэглэн хоёр сар гаруйн мөрөөдөл нь баларч, үйлдвэрээ барьцаанд өгөх нь яршигтай гэж үзсэн учир худалдахаар шийдэж, Сүнь Жижэнь, Англи, Японы нөгөө хоёр нийгэмлэгийг гэнэт санав. 

	Ү Сүньфү ямар ч утгагүй инээмсэглэн. 

	— Давшиж ч чадаад, ухарч ч чадаад ялагдахгүй бол баатар болох нь тэр. Хэрэв дайн үргэлжилбэл үйлдвэр бидэнд тээр болно. 

	Ван Хэфү минь! Зөв үү? Үгүй юү? ха, ха гэж чанга инээв. Тэр, энэ хэргийн төлөө өчигдөр үдэш баахан зүүдэлсэн тул нойр муутай хоножээ. 

	Сүнь Жижэнь ямар нэг гүн бодлогод автагдан байснаа, гэнэт гуяа алгадан, нөхөд өөдөө баясгалантайгаар

	— Найман үйлдвэрээ худалдвал тоноглол хэрэглэлтэйгээ 600 мянгад хүрнэ. Түүнээс гадна 70 мянга хадгаламжид бий. Ингээд бодоход урьдаар байгаа мөнгөөрөө ажиллаж, дараа бололцоо олдвол үйлдвэрээ ажиллуулъя. Үүний өмнө Тан Эньшань цахилгаан ирүүлж Хонконгт салбар байгуулж болмоор мэдээ өгсөн биз дээ? Энэ талаар анхаар! гэж түүнд цахилгаан явуулъя. Сүньфү минь! цагийн байдал түгшүүртэй учир бид үйлдвэр дээр ажиллаж ашиг олохгүй, харин мөнгөн хонжвор ашигтай байна. Бид үйлдвэр байгуулах мөнгөөрөө хонжвор гаргаж Чжао Байтаотой тэмцлээ үргэлжлүүлье!

	Ү Сүньфү, түүний яриаг толгой дохин чагнаж сууна. Мөнгөн хонжвор дээр эмэгтэй тагнуул худалдан авч ажиллуулж байгаа тул амжилт олох бололцоотой мэт бодогдож, 

	— Тэгвэл бид хурдхан хийе. Ойрдоо бэлэн худалдаа хийгчид хонжворын ханшийг ахиулсан. Бид цэрэг хорогдуулах зэрэг гурван төрлийн хонжворт тус бүрд 13 мянгыг гаргая. 

	— Зүйтэй! Би ч бас ингэж бодож байна гэж Ван Хэфү сахлаа илэн, бүрэн зөвшөөрөв. 

	Үүнээс өмнө тэд үйлдвэр, хонжвор хоёрыг зэрэг гаргаж баахан самгардаж байсан учир одоо нэг мөр болоход ямар ч гэсэн амжилт олно гэж хөх инээд нь хүрчээ. Сүнь Жижэнь хамгийн сүүлд, , 

	— Тэгвэл, одоо би энэ талаар хөөцөлдье. Найман үйлдвэрээс ямар ч гэсэн 520 мянга хүртэл цуглуулах хэрэгтэй. Хэрэв хүрэхгүй бол бас өөр арга бодохоос болохгүй. “Ижун” нийгэмлэгийг хэвээр ажиллуулна. Харин түүнийг дайвар худалдааны газар болгоё. Ван Хэфү минь! Чи хадгалуулсан 100 гаруй мянгаа даруй гаргаж ир! Бид хүү төлнө. Хуан Фэнгийн талаарх мэдээг мөн өөрт чинь даалгая. Үлдэж байгаа нэг чухал ажил болох хонжворын зээл удирдах ажлыг Сүньфүд даатгая. 

	Гурвуул гар барин салснаас хойш Ү Сүньфү хэдэн тийш утасдаж эхлэв. Хамгийн түрүүн зуучлагч Лү Куаньши, дараа нь Хань Мэнсянтай ярив. Тэр, Лю Юйингээс мэдээ сонсохоор шийдэж, хээрийн шувуухай шиг түүнтэй ярьж эхлэхдээ өлсөхөө ч мартлаа. 

	11 цагийн үед Ү Сүньфүгийн машин аажуухан хөдөлснөө хашааны хаалга хүрэлгүй зогслоо. Түүний царай улайсаар тэрэгнээс гарч ирэв. Тэр хонжворын зээл дээр очихоор явж байтал ийм явдал тохиолдсон учир яасан муу ёрын юм бэ! гэж бодов. Түүнийг буцаж байшиндаа орох гэж явтал гаднаас хүн ирсэн нь Дү Жүзай, Фү Фан хоёр ажээ. Эцгийн нас барсны цагаалгын хоног дууссан тул эцгийн хүүр дээр цаас түлэх ажлыг зохион байгуулахаар Фү Фан иржээ. Тэр, машинаас буумагц, 

	— Маргааш “Юй” хийдэд очъё. Одоо аавын нас барсны цагаалгын хугацаа дууслаа. Өнөөдөр тэнд урьдчилан очих хэрэгтэй байна. 

	— Фү Фан минь! Өнөөдөр чи төлөөлөөд явахгүй юу. Надад жаахан ажил гараад байна. Машин эвдрээгүй бол би аль эрт явах байсан юм гэж Ү Сүньфү хөмсгөө зангидан хэлээд, Дү Жүзай руу харахад гэнэт түүнийг энэ удаагийн хонжворт оролцуулъя гэдэг сэтгэгдэл төрлөө. Юу гэж яриагаа эхлэх юм бил ээ? гэж түүний бүх сэтгэл санаа Дү Жүзай дээр шилжлээ. 

	— За тэгвэл би Пэйяотай хамт явъя. Харин маргааш өглөө 9 цагт заавал хамт очиж хүж шатаагаарай. Ер нь маргааш Пэйяо, Хүй Фан, А Сюань бүгд очно. 

	— Хүй Фан гэснээс, цаадах чинь харина гээд болдоггүй гэж түүний чихэнд хэлэв. 

	Фү Фан төдий л гайхсан шинжгүй, 

	— Залуу хүн тэнэж явах дуртай болохоор Шанхайд хэд хоног суугаад нутагтаа очиж зугаалах гэж байгаа биз. 

	— Зугаалахад ч яах вэ. Гэхдээ чи түүнийг ятгаарай. Чиний үгэнд орно. Мөн хачин юм. Яагаад тэгээд байгааг ойлгохгүй юм. Эсвэл сэтгэлийн өвчтэй болоо юм уу?

	Ү Сүньфү, Дү Жүзайг сугадан тэднээс холдоод өөрийн сэтгэлийн ярианд оров. Тэр, дайн удаан үргэлжилж, цэргийн зардал хэрэгтэй болоод байгаа учир мөнгөн хонжворын ханш нэмэгдэж аман хэлэлцээрээр хонжвор гаргахад их ашигтай болоод байна гэж Дү Жүзайг ятгасан боловч Ван Хэфү, Дү Жүзай нартай холбоо байгуулснаа ярьсангүй. 

	Дү Жүзай, түүний яриаг чагнан, тамхины утаа амнаасаа савсуулж инээмсэглэн, толгой дохин зогсоно.

	 

	
АРВАН НАЙМ

	Хүй Фан хоёр өдөр гэрээс гарсангүй. Өвгөн эцгээ нас барсны дараа “нутагтаа буцах” зорилгоо биелүүлж чадахгүй их л бачимдаж байсан тул хэнийг ч ятгасан гэрээс гарахгүй хамгийн сүүлчийн шийдвэртэй эсэргүүцлээ хийж байгаа нь энээ. 

	Өвгөн эзний амин шүтээн болох “Тэнгэр тэтгэх судар” нь одоо Хүй Фаны үргэлж шүтэж явдаг шүтээн нь боллоо. Хоёр сарын өмнө өвгөн эзний авч ирсэн хорин найман боодолтой зүйлийн дотор Сюаньдэгийн үеийн7 сангийн бойпор, үнэрт хүж зэрэг зүйлс байсан бөгөөд эдгээрийг өвгөн эзэн уншлага хийхдээ хэрэглэдэг байжээ. Хүй Фан, эдний нь олж аваад өглөө, өдөр, орой гурван удаа уншлага хийж, үнэрт хүжийг нь шатаадаг болов. Өвгөн эзний уншлага хийхдээ хэрэглэдэг зүйлсээс ганцхан олбог нь олдохгүй байсан тул аргагүй зөөлөн сандал дээр сөхрөн сууж уншлагаа хийдэг байв. 

	Хүй Фан баахан бодлогошрон сууснаа эцгийгээ дагаж уншдаг маягаар уншихаар шийдэв. Хүжийн үнэр өрөө дүүрэн ханхалж, тэнгэр тэтгэх судрыг цээжээр уншиж суухад анхны өдөр их аятай, Шанхай хотод биш, өссөн төрсөн өөрийн нутагтаа байгаа юм шиг бодогдоход түүний эцгийн байх үеийн амьдрал нь санагдаж өөрийн эрхгүй хэдэн дусал нулимс унагаав. Эд бүгдийг бодсоор байтал инээд нь хүрч нөгөө ном уншихаа мартжээ. Хүжийн ариун сайхан үнэрт түүний сэтгэл мэдрэл аажмаар мансууран, зөөлөн сандлын арын түшлэгийг налан зүүрмэглэхэд түүнд бодогдон байсан бүх зүйл цөм мартагдлаа. Ингэж удтал сууснаа, тэр хүжийг шатаж дууссанаас хойш, сая сэрж аливаа бүхэн нь аятай болсон мэт сулхнаар санаа алдаад мушилзан инээмсэглэв. 

	Иймэрхүү сэтгэл үймэрсэн олон санааны дундуур Хүй Фан өөрийн нямбын анхны өдрийг өнгөрүүлж, гэдсээ өлсөхийг ч мэдсэнгүй. 

	Гэтэл хоёрдугаар өдрийн оройн уншлага, хүжийн үнэр зэрэг нь өчигдрийнх шиг тийм сайхан чадалтай биш мэт санагдахад түүний урам баахан хугарч, олон жил уулзаагүй сайн найзтайгаа өчигдөр анх уулзаад сэтгэлийн бүх яриагаа бүгдийг ярьж, өнөөдөр ярих юмгүй болсонтой адил болжээ. Тэр аажуухнаар номоо үглэн уншиж байтал машины пижигнэх, хүний явах хөлийн чимээ, их танхимд байгаа баян хуурын эгшигт аялгуу, эрэгтэй, эмэгтэй хүний хөгжилдөн инээлдэх зэрэг янз бүрийн замбараагүй дуу түүний чихэнд сонсогдов. Хүжээ шатаж дуустал суухад түүний сууж байгаа зөөлөн сандал хатуу болж дороос нь нухах шиг, өрөөний доторх уур амьсгал нь сууж боломгүй бүгчим мэт санагдахад хэдэн удаа гармаар дур хүрсэн боловч гараад ч яах вэ дээ гэж бодлоо. 

	Үдэш унтахаар хэвтэхэд нойр нь хүрэхгүй, эргэлдэн, хөрвөлдсөөр байж арай гэж унтахад өдий төдий зүйлийг зүүдэлнэ. Урьдын адил түүнийг айлгаж цочоож, уйтгарлуулан гашуудуулж, хөгжөөн баясгадаг нөгөө олон янзын зүүд нь дахин буцаж ирэхэд дав, дув цочоод зуны богино шөнө төдий л тааламжтай унтаж чаддаггүй байсан тул маргааш өглөө нь босохдоо зэвхий цагаан царайтай, гар хуруу нь цэв хүйтэн болоод тэнгэр тэтгэх судрын уншлага нь санагдаж, гүнээр сүүрс алддаг байв. 

	Үдээс хойш тэнгэр улам халуун болж, Хүй Фаны өрөөнд байж суух нөхцөлгүй халуун байлаа. Хүй Фан урьдын адил тэнгэр тэтгэх бичгээ тэврэн уншлагадаа орж, хүжээ асаагаад суутал байшингийн гадуур, хашаан дотор, гудамжинд болж байгаа элдэв шуугиан чимээнүүд түүний чихэнд тодорхой сонсогдож, гадуур нь яваа хүмүүсийн хөлийн чимээ түүний анхаарлыг татаж, сэтгэл нь хөдөлнө. Хөлийн чимээ гарч, хаалга нь нээгдэхэд ах буюу эгч нь, эсвэл Линь Пэйшань ирж түүнийг гадуур гараач гэж ятгадаг байжээ. 

	Гэвч тэр, үргэлж татгалздаг байсан учир энэ удаагийн хөлийн чимээнүүд түүний өрөөний үүдэнд зогсохгүй өнгөрч байлаа. Тэр, энэ үед өрөө дүүрэн суунаглаж байгаа хүжийн цэнхэр утаа, барьж байгаа тэнгэр тэтгэх судар, ялангуяа ах, бэргэн эгч, түүнчлэн бялзуухай шиг дэгдэж явдаг Линь Пэйшань нарыг өшин хорсож, хүн бүхэнд зол жаргал, хүн бүхэнд эрх чөлөө байхад ганцхан өөрт нь байхгүй, хүн түүнийг албадаж энд ганцаарыг нямба хийлгэж байгаа юм шиг, ямар нэг хүн түүний эрх чөлөөг зальт аргаар булаагаад байгаа мэт санагдана. 

	Тэр нутагтаа байхдаа нэг гунигт явдлыг сонсжээ. Эрт урьд нэг үзэсгэлэнт эмэгтэйг хүнтэй уулзуулахгүй гэрт нь хорьж, түүнийг гэртээ нямба хийж байгаа гэдэг байжээ. Гэтэл тэр эмэгтэй сүүлдээ бухимдан өөрөө дүүжилж үхсэн гэдэг. Энэ нь түүний амьдралтай адилхан мэг санагдахад хамаг бие нь халуу оргилоо. Энэ үед өчигдөр шөнийн нь зүүдэлсэн зүүд түүний санаанд орж ирлээ. Түүнд хэд хэдэн удаа зүүдлэгдэж байгаа учир энэ зүүд нь зүүд биш, түүнтэй тохиолдсон үнэн явдал мэт санагдах ажээ. Гурван долоо хоногийн өмнөх тэр нэг их дуут борооны өмнөхөн харанхуй бүрэнхий орой Фан Бовэний хамт цэцэрлэгийн доторх загаст цөөрмийн хажуугийн хиймэл уулан дээр сэрүүвч асарт ярилцсаны дараа үдшийн бүрэнхийд далдлагдан, эмэгтэй хүний эрхэм дээжээ алдав аа гэж бодож бил ээ. Тэр амралтын урт сийрсэн сандал дээр залхууран хэвтэж байтал Фан Бовэнь түүний хажууд сууж байснаа алгуурхнаар босож түүнийг чанга тэврэн аваад цээжийг нь... илэхэд бие нь суларч сульдан мансуурч бил ээ... Энэ бүгд санаанд ороод цочихдоо дуу алдан хашхирч босоход, өвөр дээр нь байсан тэнгэр тэтгэх судар пис хийтэл унав. 

	Тэр, сандран ийш тийшээ харахад ойр хавьд нь юу ч байхгүй, харин тэнгэр тэтгэх судар нь түүнийг шоолж байгаа мэт өөд харан хэвтэж байсныг өргөн авахад нүднээс нь нулимс дуслав. Үүнийг олон удаа зүүдэлсэн учир түүндээ итгэж, энэ лав ортой зүйл, энэ бол ах тэдний явуулах гэж байгаа жигшүүрт явдал, би энэ замаар орохгүй дээ. Ах лав намайг энэ зам руу оруулахыг хичээх л байх гэж бодоод шүдээ зууж, “би ер нь яасан заяагүй юм бэ? Тэд Линь Пэйшанийг яагаад дүлий, хэлгүй юм шиг гэж дураар нь байлгадаг юм бэ? Яагаад би ямар ч аргагүй тэдний өмнө сөхөрч байдаг юм бэ? Үхлээс өөр хоёр дахь зам надад алга гэж үү?” гэж бодоод уур нь хүрч босон харайснаа аажуухнаар буцаж суув. Энэ үед хорвоод түүнээс өөр өнчин ганц хүнгүй, түүнд туслах, түүнтэй ярьж зөвлөх ганц ч хүнгүй юм шиг санагдав. 

	Гэнэт түргэн алхаатай хөлийн чимээ сонсогдож хаалган дээр нь хүрч ирээд, хаалгыг тор хийтэл нээв. Хүй Фан ахыгаа ирж байна гэж бодоод буруу харан хэвтэв. 

	— Хүй Фан! чи унтаж байна уу? гэсэн эмэгтэй хүний нарийн дуу чихэнд нь сонсогдоход тэр, цочин түүн тийш харвал үеэл эгч Чжан Сүөсүө хажууд нь зүүд зэрэглээ мэт зогсож байхыг хараад Хуй Фан дахин нүдээ арчиж, түүний гараас барингуут тэсэж чадалгүй уйлав. 

	Энэ үед түүний өрөөнд муур ч, нохой ч орж ирсэн тэр өөрийн төрөл садан мэт үзэж байжээ. 

	Чжан Сүөсүө гайхан инээв. Тэр, орон дээр нь сууж Хүй Фаны мөрийг хөдөлгөн төвөгшөөсөн янзтай, 

	— Хүй Фан минь! чи яав? Уулзангуут л уйлах чинь. Чи жаахан мэдрэлийн өвчтэй болж байгаа байх шүү! Чи яагаад дуугарахгүй байна вэ?

	— Зүгээр, зүгээр гэж нулимсаа барьж ядан толгой сэгсрэв. Түүний сэтгэл жаахан уужирч энэ нь зүүд биш ёстой үнэн явдал, үнэхээр өөрөө, үнэхээр Чжан Сүөсүө байна гэж бодов. 

	— Хүй Фан минь, Би чамайг ер ойлгохгүй юм. Тэд бүгд гадуур гарчхаад байхад чи яагаад гарч сэтгэлээ сэргээдэггүй юм бэ?

	— Би чадахгүй... 

	Хүй Фан үгээ хэлж дуусалгүй, хоолой нь ээдрэн, дахин санаа алдаад Чжан Сүөсүөгийн гарыг чангаар атгав. 

	Чжан Сүөсүө хөмсгөө зангидан, Хүй Фан руу үг дуугүй харав. Ямар ч гэсэн Хүй Фаны байдлыг харахад мэдрэлийн өвчтэй юм биш байна. Гэвч яагаад энэ вэ?Гэрээсээ ганц ч алхам холдохгүй, ямар лам биш гэж бодоход Чжан Сүөсүөгийн уур хүрэв. Гэнэт түүний сэтгэлд өвгөн эзнийг оршуулдаг тэр өдөр Фан Бовэнь, Ү Жишэн нарын мөрийцөж байсан санаанд нь орж, 

	— Хүй Фан минь! Үүнээс өмнө Ү Жишэн, Фан Бовэнь, Дү Шүэши нар чамайг Шанхайд удвал байдал нь хувирах уу? гэж мөрийцөж байсан юм, гэвч чамайг одоогийнх шигээ хувирна гэж бидний хэн нь ч санаагүй. 

	— Та нар миний байдлыг хувирахгүй гэж байсан гэнэ ээ. Хувирвал яана гэж үзэж байв?

	— Түүнийг би санахгүй байна. Гэхдээ чиний байдлыг хувирахгүй гэцгээж байсан. Одоо чиний байдлыг хувирлаа гэхэд хувирсан ч биш, гэхдээ их хачин болжээ. 

	— Хөдөө байсантай адилгүй болсон гэж би өөрийгөө мэдэж байна. 

	— Тийм ээ! чиний хэлдэг үнэн. Анхан нэг хэсэг чи өөр болсон. Гэтэл одоо хуучин замдаа ороод байна гэж Чжан Сүөсүө тавгүй байдалтай хэлээд, Ү Сүньфү тэд, Хүй Фаныг мэдрэлийн өвчтэй болж гэцгээх нь арай хэтрүүлжээ гэж бодлоо. 

	— Ай, би буцаад хуучин замдаа орлоо гэж үү?Хөдөө би аавтай байхдаа одоогийнхтой адилгүй байсан. Миний одоогийн уйтгарлаж байгааг хүн ойлгохгүй байгаа байх. Ойлгохыг ч хүсдэггүй биз гэж Хүй Фан хэлээд зоримог гялалзсан нүдээр харав. Түүний энэ байдлыг Чжан Сүөсүө анх удаа үзсэн тул гайхах сэтгэл төрж аяархан дуугаар, 

	— Миний тухай мөрий тавьж байхад Фан Бовэнь байлцсан гэнэ ээ? Тэр юү гэж байсан бэ? За үүнийг асуугаад ч яах вэ, хэрэг алга. Бид өөр юм ярилцъя. 

	Чжан Сүөсүө гэнэт чанга инээж Хүй Фаны хүзүүгээр тэвэрч, 

	— Яагаад асуудаггүй юм? Яагаад ярихыг больё гэж? Хүй Фан минь! Би мэдэж байна шүү. Эртнээс хойш чиний, Фан Бовэнийг анхаардаг болсныг би мэдэж байна. Гэвч чи яасан зүрх муутай юм бэ? Чамайг Сүньфү хорьж байгаа биз дээ? Чиний хувийн хэргийг тэр мэдэлцэх ёсгүй. Чи л өөрөө мэдэх ёстой. Чи эрх чөлөөтэй байх хэрэгтэй. 

	Энэ үгийг сонсоод Хүй Фаны царай улайв. Түүний сэтгэл ихээр хөдөлж бүх бодсон санаснаа хэлмээр санагдсан боловч хэлж чадсангүй дэмий л Чжан Сүөсүөгийн гарыг чанга атган нулимс унагаах шахав. Чжан Сүөсүө босож зоригтойгоор түүн өөд ширтэн:

	— Чи одоо хаалгаа хааж, тэнгэр тэтгэх судар тэврэн ингэж суугаагаа Ү Сүньфүгийн захиргааг эсэргүүцэж байна гэж бодож байна уу? Энэ чинь ямар ч утгагүй арга. Чиний ингэж эсэргүүцэж байгаа чинь зөв. Гэхдээ арга чинь дорой байна. Би дахин чамд сануулахад, Фан Бовэнь гэдэг тэр залуу чинь баахан зөөлөн ястай эр дээ. Тэр уг нь Линь Пэйшаньд дурлаж өдөржин түүнтэй хамт байдаг байсан. Гэтэл Сүньфү хориглосон учир, тэр ухралт хийсэн байна бил ээ. Чи, Ү Сүньфүгийн захиргааг эсэргүүцэхдээ тийм зөөлөн ястай байж болохгүй. 

	Чжан Сүөсүө чангаар инээн, хоёр гараар мөрөөс нь чангаахад Хүй Фан ч мөн инээв. Гэвч тэр даруй Чжан Сүөсүөгөөс Фан Бовэний тухай асуух гэснээ хүний өмнө хэтэрхий эвгүй юм уу даа гэж бодоод энэ тухай асуусангүй. 

	— Сүөсүө минь Чи миний дотроо бодож байгааг ойлгож байна уу? Ярих хэлэх зүйл надад хэчнээн их байвч түүнийгээ ярьж, зөвлөх хүн алга. Би одоо аль замаар нь явахыг мэдэхгүй, энд их бүгчим, их уйтгартай, нутагтаа харья гэхээр эд зөвшөөрөхгүй юм. Тэгээд би үүдээ хаачхаад тэдэнтэй уулзахгүй байгаа юм. Энэ хоёр өдөр бүгчимдэж үхэх шахлаа. Үүнийг сайн арга биш гэдгийг би мэдэж байна. Сүөсүө минь ямар арга байна, чи надад зааж өгөөч. 

	— Ха, ха-ха гэж Чжан Сүөсүө чанга инээгээд Хүй Фаны өмнө ирж суунгуут түүн өөд ширтэн харав. Түүний нүүр ув улайн, уруул нь цайрч үл мэдэг чичирхийлж байв. Сүөсүө хэсэг харснаа ширүүнээр, 

	— Гэхдээ чи Ү Сүньфүтэй зоригтой сайн ярь! Чи одоо сургуульд ор! Ном сур. Дараачийн хагас жилээс сургуульд оръё гэж Сүньфүд хэл!

	Хүй Фан үг дуугарсангүй, зөвхөн толгой сэгсрэв. Үүнийг хараад Чжан Сүөсүө нүдээ бүлтийлгэн хөмсгөө атируулав. 

	— Чи сургуульд орж суралцах дургүй гэж үү?

	— Үгүй. Надад тэнцэх сургууль олдохгүй. Хятадын эртний бичиг судраас би хэд хэдэн шүүгээг уншсан. Гэвч одоо үеийн шинжлэх ухааны ном уншаад ойлгохгүй. 

	— Зүгээр жаахан давтан суралцаж болно. Хүй Фан минь чи байшиндаа ингэж шигдээд байвал ер өөдлөхгүй. Одоо хоёулаа гадуур явъя гээд Чжан Сүөсүө босож Хүй Фаны гараас чанга татан босгож, нүүрийг нь угаалгахаар явуулав. Хүй Фан нүүрээ угааж байхдаа тэсэлгүй инээд алдаад хулгайгаар хоёр дусал нулимс унагаав. Энэ нь түүний сэтгэл уужирсны нулимс, баярын нулимс ажээ. Хэдийгээр яахаа мэдэхгүй байсан боловч Чжан Сүөсүөгийн үгэнд орохоор шийдлээ.

	 

	* * * 

	 

	Нэг суудлын тэрэг хөлсөлж Сүөсүө, Хүй Фан хоёр салхинд гарлаа. Үд өнгөрч наран хүчтэй шарж байв. Хүй Фан машинд суугаад нүдээ анихад, толгой нь эргэх шиг боллоо. Түүний сэтгэлд мөн л олон янзын юм бодогдон явтал машин хотын зах руу гарч зам нь энхэл тонхол болон, хамраар зэрлэг ногооны үнэр анхилж, замын хоёр талаар зэрлэг ногоо, овгор шар шороо зэрэг үзэгдэж эхэллээ. Машин хүчтэй донслоход цочин харвал хөдөө гарсан мэт харагдаж зүүдэлж байгаа мэт санагдахад Чжан Сүөсүөг нудчин аяархан дуугаар, 

	— Чи хараач! Бид төөрч байгаа юм биш биз? гэж хашхирав. 

	Чжан Сүөсүө үл мэдэг инээмсэглэсэн боловч хариу дуугарсангүй. Энэ үед халуун сэтгэлт, хөгжилт тэр авгай мөн олон янзын бодлогод автагдсан явжээ. 

	Өнөөдөр Хүй Фаныг дагуулан гарч амжсандаа бахархаж, Хүй Фаны амьдралын тухай түүнийг төлөөлөн бодож явлаа. 

	Чжан Сүөсүө хариу дуугарсангүй учир замаа андуураагүй, харин хотын гадна гарах нь гэж ойлгосон тул тэр маш их баярлав. Орчин тойрны юмыг харж явахад нутаг орон нь аяндаа санагдаж эндхийн байдал өөрийн нь нутгаас онц ялгаагүй боловч энд машин олон үзэгдэнэ. Тэдний суусан машин, хөх, ногоон, саарал олон өнгийн машины хойноос тулан очиж зогсоход Хүй Фан дуу алдан Чжан Сүөсүөг түлхэв. Улаан уруултай, урт сормуустай, урт цагаан гар гялалзуулсан хүүхнүүд тэр машинаас бууж эрэгтэйчүүдийг сугадан явж байв. 

	Тэд машинаас бууж хэсэг модны хажуугаар явтал Хүй Фаны айх сүрдэх, цочих улам нэмэгдэж байлаа. Эндхийн байгалийн байдал яг хөдөөтэй адил боловч энд яваа хүмүүсийн хувцасласан маяг, хөдлөл байдал зэрэг нь яг Шанхайн байдалтай адил харагдана. Модны сүүдэрт суугаа эрэгтэй, эмэгтэйчүүдийн хөхрөлдөх, урт цагаан шилбэ гаргаж, туфлийн хурц хошууг тэнгэр өөд харуулан суугаа эмэгтэйчүүд зэргийг хараад Хүй Фаны царай аргагүй улайж явлаа. 

	Нэг том даавуу саравчны дор Хүй Фаны таньдаг хэдэн хүн харагдав. Тэднийг хараагүй мэт хажуугаар нь өнгөрөх гэтэл Сүөсүө түүний гараас татан тэдэн тийш очив. 

	— Хүүе! Чи чинь суухаараа босдоггүй, явахаараа зогсдоггүй хүн юм аа?

	Асар дотор ширээн дээр дүүрэн жимсний ус, пиво, тавагтай боов зэргийг тавьсан байхыг хараад Хүй Фаны царай улайв. Энд Фан Бовэнь байсан тул нөгөө зүүд нь биелэх шиг санагдаж, түүний хөлийг газарт хадсан мэт хөдөлж өгөхгүй болоход тэр хүч гарган Ү Жишэн өөд мэндлэв. 

	— Тэгвэл Фан Бовэнь чи энэ явдлыг дурсаж нэг нэг шүлэг зохио. Сэдэв нь... 

	— Тэр бүтэхгүй. Бусад шүлэгчид “ядуурсны дараа царай алддаг” бол манай Фан Бовэнь чинь “ядуурсны дараа өнгө ордог юм” ингэхлээр энэ яаж бичиж чадах вэ? гэж Ли Юйтинг шүлгийн сэдэв хэлэхээс өмнө Ү Жишэн, Фан Бовэниэр тоглоом хийхэд Фан Бовэнь арга нь барагдаж толгой сэгсрээд, 

	— Шүлгийн сахиус шар алт болохоор тэр чинь сахиусаа дагалгүй яах вэ дээ! Надад ямар ч арга алга гэв. 

	Тэнд байсан Хүй Фан болон бусад хүмүүс бүгд инээлдэхэд ганцхан Чжан Сүөсүө муухан инээмсэглэх дүр үзүүлээд, 

	— Та нар чинь энд сүрэглээд юугаа хийж байгаа хүмүүс вэ?

	— Чи чинь Хүй Фантай сүрэглээд юугаа хийж яваа юм бэ? гэж Ү Жишэн ойрдоо Фан Бовэньтэй нэлээд нийлж байгаа тул түүний илүү үгнээс сайн сурч байгаа бол уу гэмээр янзтай угтан хариуллаа. 

	— Би юү? Би салхинд гарч явна. Би өнөөдөр Хүй Фанд Шанхайн гоё харчууд, хүүхнүүд хөдөө гарч ирээд юү хийж байдгийг нь үзүүлэх гэж явна. 

	— А, Тэгвэл бид ч бас харах гэж явна. Ли Юйтин багш ойрын болж байгаа их хэргүүдийн улмаас хоол нь ч шингэхгүй ядаж байгаа учир өнөөдөр үүнийг дагуулан ирж улсынхаа эрхийг алдсан цагаан оросын язгууртан, хөрөнгөтөн ангийнхны яаж амьдарч байгааг үзүүлэхээр дагуулж яваа юм. 

	— Хүүе, Жишэн, чи ийм аюултай явдлыг тоглоом шиг үзэж байна уу?гэж Ли Юйтин эсэргүүцээд, бөгжтэй хуруугаар толгойгоо маажив. 

	Чжан Сүөсүө энэ бүгдийг харж сонсоод инээд нь хүрсэн боловч инээхээс баахан нэрэлхэв. Тэр, Хүй Фаны гараас хөтлөн явах гэтэл Фан Бовэнь босож тэднийг дуудан, 

	— Та нар тодорхой сонсов уу? Ли багшийн саяын хэлдэг чинь юм бүхнийг урьдаас мэдэж, юм бүхэнд урьдаас бэлтгэлтэй бай гэсэн үг. Энэ чинь ч мөн зүйтэй онол шүү! Та зөөгч хийж байгаа цагааны оросыг хар. Тэр бол дээр үед ноён хэргэмтэй байсан хүн. Одоо эндхийн зөөгч болж хар ажилд чадамгай суралцаж ганц гараар зургаан шил жимсний ус барьж явдаг чадвартай болж шүү дээ. 

	— Үнэндээ тэр үед чинь бид тийм чадвартай байж чадахгүй дээ гэж Ли Юйтин сэтгэл нь тааламжтай янзаар хэлэхэд, Ү Жишэн тэд бүгд инээлдэв. 

	— Арай хэтрүүлж байна. Эрдэнэс болсон гурав минь! гэж Чжан Сүөсүө ёжтой хэлээд Хүй Фаны гараас хөтлөн эргэж явлаа. 

	Тэр хоёр голын эрэг дээрх модны сүүдэрт тавьсан ширээний дэргэд сууж, жимсний ус худалдан авч уулаа. Ганц шил жимсний ус уухын төлөө энд ирдгийн хэрэг юү юм бэ? гэж Хүй Фан бодож суусан бил ээ. 

	Чжан Сүөсүө нэлээд бодлого бодон сууснаа:

	— Бүгд уналтад оржээ. Гэвч үүнийг гайхах юу байх вэ дээ! гэж шивнээд, чанга инээн уснаас нэг балгаснаа суниаж, Хүй Фаны мөрөн дээр тулан, 

	— Хэрэв Сүньфү чиний суралцахыг хоригловол, яах вэ?

	— Тэгвэл яах вэ. Би чамаар заалгана. 

	— Би чамд заахад хүрвэл түүнтэй заргалдана даа

	— Аяа, гэж Хүй Фан цочиж дуу алдан чи тоглоом хийж байна уу? гэсэн байртай Чжан Сүөсүө рүү гайхан харав. Гэвч түүний сэтгэл нэлээд хөдөлж, 

	Сүөсүө минь, Тэр ч арай хэтрэх байх аа. Тэгэхийн оронд түүнтэй эгчийг яриулбал дээр!

	— Тэгсэн ч болно. Энэ бол хамгийн эцсийн авах арга хэмжээг би ярьж байна. 

	— Сүөсүө минь! би гэртээ байхыг хүсэхгүй! Нэг өдөр ч байхыг хүсэхгүй болоод байна. 

	— Аяа гэж Чжан Сүөсүө үнэнээсээ дуу алдахад Хүй Фаны царай улайн хэдэн тийшээ харснаа Сүөсүөгөөс өөр хүн ойр хавьд үгүй байсан тул толгойгоо унжуулан, 

	— Намайг гэртээ хэчнээн уйтгартай байдгийг чи мэдэхгүй байна даа гэж шивнэв. 

	Уйтгартай гэнэ ээ?

	— Тэд бүгд найзуудтай. Би бол ганцаараа, сэтгэл тайван биш, дахиад ингэж амьдарвал галзуурч ч магадгүй болоод байна. 

	Чжан Сүөсүө түүний юунаас болж уйтгарлан байдгийг тааварлан инээжээ. Бодвол гол нь зүрх сэтгэлийн уйтгарлал биз дээ гэж бодоод Хүй Фан руу харж, чангаар инээв. Түрүүн Хүй Фаны зориг байдлыг их үнэлж байсан тул одоогийн байдлыг нь хараад горьдлого нь багасав. Гэвч Сүөсүө түүний энэ байдлыг хараад өрөвдөн, энэ туршлагагүй бяцхан охинд ямар зам зааж өгье дээ гэж бодол болон байтал Хүй Фан маш шийдэмгийгээр. 

	— Надад дахиад гэртээ байх хүсэл алга. Ганцхан ч өдөр байхыг хүсэхгүй. Би чамтай хамт сууж чамаар ном заалгая гэж их л сэтгэл нь хөдөлсөн байртай хэлэхэд ариун цагаан сэтгэлт Сүөсүө аргагүй нэг тодорхой хариулт өгөх хэрэгтэй боллоо. Хэдийгээр өөрийгөө найзуудтай болохоор Хүй Фан мөн л хуучин янзаар уйтгарлах болно гэж бодсон боловч түүний энэ оргилсон халуун сэтгэл дээр хүйтэн ус хийж хөргөх нь зүйгүй юм гэж үзлээ. 

	Наран баруун тийш хэвийж, жижиг голын эргээр сэнгэнэм салхи сэржигнэн сэрүү татуулна. Хүй Фан гол асуудлаа шийдвэрлэлээ гэж маш баяр хөөртэй, ирээдүйгээ бодож суув. 

	Чжан Сүөсүө бол их сургуулийн оюутан бөгөөд одоо сургуулийнхаа амралтаар эмэгтэйчүүдийн холбооны нийтийн байранд сууж байгаа, амьдралаар нэлээд дорой гэдгийг Хүй Фан мэдэхгүй байв. Гэвч Сүөсүө түүнтэй хамтран амьдарч болох юм гэж боджээ. 

	Энэ үед голын усан дээр нэг хүний дуулах сонстов. Энэ дуу нь Хүй Фаны нутгийн дуу байсан тул түүнд аятайхан сонсогдож, Сүөсүө рүү харж инээмсэглэв. Тэр дуу улам ойртон ирэхэд түүний дотроос нэг бадгийн үг түүнд тодорхой санагдав. 

	 

	«Тэнгэр газар явцууран бачимдуулж

	Тэсвэрлэшгүй хавчин зовооно.

	Алтан наран гал шиг төөнөж

	Аливаа бүхнийг зэс шиг давтана». 

	 

	«Хөнөөлт шувууны дуулал” гэдэг энэ дууг Дү Шиньдэ дуулж явна гэдгийг түүний хоолойгоор таниад энэ залуу хөгжилтэй эр шүү гэж бодоход Линь Пэйшань аяндаа санаанд нь орж ирлээ. Сүөсүө мөн түүнийг дуугаар нь таньж инээмсэглэн аяархан гүйж голын эрэг дээр очин нэг модны ард нуугдан зогсов. Хүй Фан инээхээ больж мөн түүний хойноос очив. 

	Нэг завь голын эрэгт ойртсоор Хүй Фан тэдний зогсож байгаа эрэгт тулан ирэв. Дү Шиньдэ сэлүүрдэн түүний хажууд том сийрсэн малгай салхинд дэлбэлзэн байх бөгөөд тэр нь Линь Пэйшаний малгай байхыг тэр танив. Жижиг завь улам ойртож, эргээс нэг тохой хүрэхгүй зайтай ойртов. 

	Чжан Сүөсүө нэг хэсэг шавар авч тэдэн тийш чулуудахад, 

	— Хүүе! гэж Линь Пэйшаний хашхирах дуу сонстов. Нөгөө сийрсэн малгай хөдөлж, жижиг завь зогсов. Сүөсүө модны араас гарч чанга инээн:

	— Та нар чинь их хөгжилтэй, амьхандаа баясдаг хүмүүс вэ? гэхэд тэр хоёр эргэж Сүөсүө рүү харав. Гэвч Хүй Фаныг харсангүй. 

	— Сүөсүө минь! хувьсгалч эмэгтэй та ойрдоо их ажилтай байгаа биз дээ! Чи бидэнтэй зугаалж намайг хэдэн үгээр хараахгүй юу? гэх Линь Пэйшаний цээл нарийн дуу модны ард байгаа Хүй Фанд тодорхой сонсогдов. 

	— Чжан хатагтай минь, чиний саяны чулууддаг чинь сүрхий гранат байна шүү. Их чадамгай шидэж байна. 

	— Энд өөр хэн явна вэ? Та нар таа л даа! Харин тааж чадахгүй бол Линь Пэйшаний чинь олзолно шүү. 

	— Чамтай муурын зулзага юм уу, гөлөг хамт яваа биз дээ гэж мөн Линь Пэйшаний хэлэх сонстов. Одоо Хүй Фан гарч очиход эвгүй болов. Сүөсүө чангаар инээж, гүйж ирээд түүний гараас татан гаргахад Хүй Фан их л зовсон янзтай царай нь улайн:

	— Пэйшань минь! чи энд үргэлж ирдэг биз дээ. Энд чинь олигтой наадах юм алга шив дээ!

	— Хүүе! Хүй Фан минь, хүрээд ирээ юү? Хувьсгалч эмэгтэйн арга гэдэг чинь ширүүн байдаг байна шүү. Өдий төдий хүмүүс ятгаад ятгаад дийлдэггүй юмыг ганцхан очоод л суга татаж шүү!

	Энэ гурвыг ингэж инээлдэн ярилцаж байхад Дү Шиньдэ үг дуугүй инээмсэглэн сууна. Юм бүхэн хувирах ёстой хойно, Хүй Фан аргагүй хувиралгүй яах вэ дээ. Түүний тэнгэр тэтгэх судраа орхиж, энэ цэцэрлэгт ирэх цаг аргагүй болсон гэж бодож суув. 

	Гэнэт цахилгаан цахилж, тэнгэр хар үүлсээр бүрхэн, салхи гарч голын усыг цалгиулан эхлэхэд, 

	— Бороо орох нь! Хүй Фан минь! Хоёулаа харья гэж Сүөсүө тэнгэр өөд харан, баруун гараараа Хүй Фаныг сугадан авахад,

	— Юунаас нь айсан юм. Бороо их орохгүй. Та завин дээр гараад ир. Хамт зугаалъя гэж Линь Пэйшань хэлэхэд, 

	— Яах юм! Хэрэв чиний хөгжил дутмаг байгаа бол Фан Бовэнь тэд тэнд байна. Би чамайг төлөөлж тэднийг дуудаад ирье л дээ гэж Сүөсүө чангаар инээн Линь Пэйшань руу хараад Хүй Фаныг сугадан эргэж явлаа. Дү Шиньдэ тэдний хойноос харж утгагүйгээр инээмсэглээд завиныхаа сэлүүрийг хөдөлгөн голын дунд орлоо. 

	Салхи улам хүчтэй болж Пэйшаний дээлийг дэрвэлзүүлэн хийсгэнэ. Линь Пэйшань толгойгоо унжуулан, усан дотор тусч байгаа модны сүүдрийг харан өрөөсөн гараараа хормойныхоо үзүүрийг ирмэн явснаа Дү Шиньдэ рүү “Одоо яах вэ? Ингээд л дуусах гэж үү?” гэсэн байртай харахад Дү Шиньдэ мөн л инээмсэглэсэн хэвээр явав. 

	Тэд нэг бут бургасыг тойрон, сэлүүрийн дуу аажуухнаар голын усыг хоржигнуулж явахад Линь Пэйшань эрхлэнгүй байдлаар инээн:

	— Гэвч ямар ч гэсэн нэг арга бодох л хэрэгтэй... Ганцхан ямар нэг аргаар Сүньфүг зөвшөөрүүлчихвэл боллоо гэж Пэйшань нарийн дуугаар хэлээд талимаарсан харцаар Дү Шиньдэг харав. 

	— Хүүе! чи яагаад дуугарахгүй байна вэ? Саяын миний хэлснийг сонсов уу? Сүньфүг эсэргүүцэхгүй болгох ямар нэг арга бодох хэрэгтэй гэж би хэлж байна шүү дээ. 

	— Сүньфүтэй ч аятай ярьж болохгүй байхаа!

	— Тэгээд бид яах вэ?

	— Нэг өдөр өнгөрвөл нэг өдөр өнгөрлөө гэж бодож байя гэвэл хэдий хүртэл тэгж явах бил ээ?

	— Тэгж явж байтал чи ёстой өөрийн нөхөртэй болно биз дээ!

	— Юу гэнэ ээ?

	— Пэншань минь! Чи сайн бод. Миний энэ үгэнд төдий л их алдаа гарахгүй байх. Хэрэв чамайг хүнд сүй тавьж өгвөл чи хэчнээн зөрөөд ашиг олохгүй. Хажуугаас чинь би л хий харж суухаас биш яах вэ. 

	— Чи битгий тоглоом хий. Энэ чинь чи бидний хооронд ямар ч хамаагүй хэрэг шиг болох нь ээ!

	— Бидний хооронд хамаатай нь ч хамаатай. Гэвч Пэйшань минь! чи хуучин хэвээр л байна. Чамд дутагдах юу байх вэ? Чиний уруул чинь улаан хэвээр, гар чинь зөөлөн цагаан янзаараа, царай чинь хаврын цэлмэг тэнгэр шиг хэвээр байж ирээдүйнхээ ёстой нөхрийг баясгах тэр үед чи өөрөө ч мөн баясах биз. Тийм үү?

	Линь Пэйшань үүнийг сонсоод тэсгэлгүй инээд алдав. Энэ үг нь ч аргагүй л ортой байв. Пэйшань шиг ийм дурлалын туршлагагүй тогтвор муутай сэргэлэн охинд дайралдаж болох л асуудал ажээ. Нэг урт бургас Пэйшаний нүүр дээр тулж ирэхэд түүнийг таслан авч хэсэг хэсэг хазаж нулиман явснаа, 

	— Тэгээд хэн миний ёстой нөхөр болж байна даа?

	— Үүнийг мэдэхгүй. Фан Бовэнь ч байж мэднэ. 

	— Хэрэв чамайг танай Дү Шүэшид өгвөл яах вэ?

	— Тэр ч онц биш биз дээ. Дү овогт хэдийгээр тэнгэрийн нэгдүгээр зэргийн эрдэнэс гэгддэг гэсэн ч бүтэхгүй. 

	Гэвч бүү мэд дээ. 

	Пэйшань үг дуугүй инээж, усаар Дү Шиньдэгийн нүүр лүү шүршихэд Дү Шиньдэ мөн үг дуугүй инээж сэлүүрээ хурдан сэлж завины толгойг эргүүлэв. 

	 

	* * *

	 

	Таван цагийн үед бороо орж эхэллээ. Энэ нь зүсэн бороо ажээ. Сүньфүгийн ордны эрэгтэй, эмэгтэй зарц нар зүүн талын цонхыг сандран хаацгааж байв. 

	Хүй Фаны суудаг өрөөний цонх мөн зүүн тийш харсан боловч түүний нь хэн ч хаасангүй. Бороо улам ихдэж, зүүн талаас хүчтэй салхилан, борооны ус цонхоор орж байсан тул цонхны хажууд ширээн дээр байсан тэнгэр тэтгэх судрыг норгож муутуу цаасан дээр хар бэхээр бичсэн үсгийг баллан, дэргэд нь байгаа нөгөө үнэрт сайхан хүж нь усанд норон жонхуу шиг боллоо. 

	Бороо орсон тул зугаалж явсан хүмүүс бүгд буцаж ирлээ. Хамгийн түрүүнд Пэйяо орж ирсэн бөгөөд түүний хувцас нимгэн тул дааран хувцсаа солив. Дараа нь Линь Пэйшань буцаж ирлээ. Түүний шаан дээл нэвтэрсэн боловч орж ирэнгүүт хувцсаа солилгүй очиж Хүй Фаны өрөөг шагайн түүнийг байхгүй болохоор эргэн гүйж эгчийнхээ өрөөнд ороод учир дүрсгүй инээв. 

	Пэйяо дүүгийнхээ энэ байдалд дассан тул түүний нь төдий л их гайхсангүй, халуун цай ууж суув. 

	Тэдний өрөө бага зэрэг харанхуй, борооны ус цонхны шилийг гаднаас түжигнүүлэн орж байх үед Сүньфүгийн машины дуу гадаа сонсогдов. Пэйшань эгчийнхээ дэргэд очоод, 

	— Эгчээ, манай энд их сонин явдал болсныг сонсов уу? Хүй Фан хаачсаныг мэдэв үү? гэж асуув. 

	Пэйяо гайхаж түүн тийш харснаа мушилзан инээмсэглэж, дүүгээ худлаа хэлж байна гэж саналаа. 

	— Би сая түүнтэй уулзлаа. Тэр сая Ливади цэцэрлэгт явж байна. Дүүгээ тоглоом хийж байна гэж бодоод инээмсэглэсэн хэвээр аягатай цайгаа ширээн дээр тавив. 

	— Миний үгийг итгэхгүй байна уу? Бороо ороод хүн бүхэн буцаж ирээд байхад тэр одоо хүртэл буцаж ирээгүй, цонх нь онгорхой өрөөгөөр нь дүүрэн ус болж гэж мөн чанга инээхэд түүнийг хэтэрхий худал хэлж байна гэж бодон хөмсгөө зангидаж хэдэн үг хэлэх гэтэл хаалга гэнэт нээгдэж Сүньфү нэлээд ууртай том том алхлан орж ирснээ, 

	— Пэйяо минь! Хүй Фан явчхаад байхад одоо хүртэл чи яагаад мэддэггүй юм бэ? гэж ууртай хэлэв. Пэйшаний хэлсэн үнэн болохыг сая ойлгож Сүньфү рүү хүйтнээр хараад, 

	— Тэр чинь хоригдол биш. Намайг харж бай гэж чи надад тушааж өгөөгүй. Хүн бүр хамт явъя гэж гуйгаад байхад явдаггүй болохоор би түүнийг хамт явъя гэж ер хэлдэггүй. Өнөөдөр тэр ганц удаа Ливади цэцэрлэгт очсоны төлөө чи намайг загнах хэрэг юү байгаа юм бэ?

	Түүний явахыг чи мэдсэн бол яагаад намайг иртэл хүлээлгэж байсангүй вэ?

	— Чи чинь юү гээд байна вэ? Түүний гарч болохгүйг би мэдсэнгүй. Түүнийг явахад би байгаа ч үгүй. Харин сая Пэйшань түүнтэй Ливади цэцэрлэгт дайралдсан гэнэ! Тийм биз дээ Пэйшань?

	— Түүний гарч зугаалахыг хэн хорьсон юм бэ? Тэр чинь оргосон байна. Орголоо гэдгийг ойлгож байна уу? Чи энэ зурвасыг хар л даа! гэж Сүньфү, хуйлаастай жижиг цаас түүн тийш чулуудахад дэргэдэх ширээн дээр нь унаж, хажуу тийш шалан дээр ойчлоо. Пэйяо түүнийг авч үзэлгүй царай нь хувиран, Пэйшань инээгээд байсан тэр цэцэрлэгт ямар хүнтэй хамт явсан юм бол доо гэж бодоод нөгөө зурвасыг авч үзэх гэтэл Пэйшань түүнийг хэдийн аваад үзэж байсан тул түүний нь авч үзвэл энэ хэдэн мөр бичиг нь Хүй Фаны бичиг мөн байлаа. 

	— Сүөсүөг ирэхэд чи байгаагүй юу? Миний бодоход энэ чинь Сүөсүөгийн хийж байгаа хэрэг дээ! гэж Сүньфү нэлээд тайвнаар хэлснээ Пэйяогийн гараас тэр зурвасыг суга татан авч нарийвчлан үзэв. 

	— Пэйяо аажуухнаар зөөлөн сандал дээр сууж, 

	— Чи үүнд ингэж уурлаад яах юм бэ? Тэр, лам болж хаалгаа хаачхаад хэсэг байснаа одоо сургуульд орох гэнэ. Тэгээд гэртээ суухгүй, эмэгтэйчүүдийн холбооны нийтийн байранд суух гэнэ. Тэр бас сонин хүүхдээ!

	— Тийм ээ, сургуульд орох юм бол надад хэлбэл боллоо шүү дээ. Хаанаас түүнийг хорих вэ. Өчүүхэн зурвас орхичхоод оргож байгаа юм шиг ингэж явах хэрэг юү байх вэ. Урьдчилаад давтлага хийе гэвэл гэртээ хийж болох байна. Багш хэрэгтэй бол олоход бэлэн байхад тэр Сүөсүөг дагаад яах вэ дээ. Тэр ямар юм мэдэх биш. 

	— Тэр дураараа болог! Тэнд хэд хонолгүй буцаад ирнэ гэж нөхрийнхөө уурыг намдахаар Пэйяо хэлэхэд, Пэйшань хажуугаас нь, 

	— Намайг тэдэнтэй уулзахад Хүй Фан урьдын адил олон таван үгүй хэвээр явна бил ээ. Сүөсүө энэ тухай надад юу ч яриагүй. Гэхдээ Хүй Фан урьдыг бодвол арай л хөгжилтэй явна бил ээ. 

	Сүньфү уг дуугүй чагнаж толгой дохин, ууцаа үүрэн ийш тийш явснаа Хүй Фаны юунаас болж өөрийн нь ингэж эсэргүүцэх болсон учрыг бүрэн ойлгож “түүний энэ эсэргүүцлийг зүгээр хараад сууж болохгүй” гэж бодов! Ялангуяа Хүй Фаныг их хөгжилтэй явна гэдгийг сая Пэйшаниас сонсоод сэтгэл нь улам ч түгшив. Чжан Сүөсүө бол их саваагүй, янз бүрийн хүнтэй нөхөрлөдөг гэдгийг тэр сайн мэдэх учир өнөөдөр тэр тийм их хөгжилтэй яваа юм. Энэ бол Сүөсүөгөөс болж байгаа хэрэг. Их аюултай юм болох нь. Түүний ах болж байгаа би зүгээр хажуугаас нь хараад сууж болохгүй боллоо гэж бодов. 

	Сүньфү гэнэт зогсож Пэйяо руу харав. Түүний царай бүдэг харанхуй өрөөнд улам ч ширүүн, харц нь улам ч ууртай юм шиг. 

	Тэр, Пэйяо руу хөмсгөө зангидан ойртоход бас яагаад уурлаж эхлэв дээ гэж зүрх нь цохилон, бие нь хүйтэн оргих шиг болов. Гэтэл энэ үед “зочин” ирлээ гэсээр Ван Ма орж ирсэн тул хаалга руу явснаа эргэж, 

	— Пэйяо минь! Чи одоохон эмэгтэйчүүдийн холбооны нийтийн байранд очиж Хүй Фаныг дуудаад ир! Ямар ч гэсэн түүнийг дуудаад ир!

	— Юунд ингэж яарсан юм бэ? Хүй Фан шиг шулуун зантай хүн өнөөдөр яваад өнөөдөр эргэж ирэхгүй байх аа! гэж Пэйяо аяархнаар хэлэв. Гэтэл санамсаргүй Ү Сүньфү улам ихээр уурлан, 

	— Битгий олон юм ярь! Чи одоохон оч. Ямар ч гэсэн одоохон дуудаж ир. Өнөөдөр түүнийг ирүүлэхгүй бол тэр маргааш ер буцаж ирэхгүй!

	Ингэж тушаагаад учрыг нь ч тайлбарлаж өгөлгүй шууд гарч явлаа. 

	Ван Хэфү иржээ. Тэр нэлээд тавгүй байртай зогсож байснаа Ү Сүньфүг гарч ирэхийг хараад сандарсан байртай Сүньфүгийн гараас хөтлөн жижиг танхим руу орж хаалга чанга хааж, маш нам дуугаар, 

	— Би нэг чухал мэдээтэй ирлээ. Биднийг аман хэлэлцээрээр мөнгөн хонжвор худалдсаныг Чжао Байтао мэдээд ямар нэг аргаар хорлох арга сүвэгчилж байна гэж Шүй Маньли сая ирж хэллээ гээд Ван Хэфүгийн сэтгэл нь тайвшран Сүньфү рүү харахад Сүньфү, тэр ямар нэг аргаар хорлох гэж байна гэнэ ээ? Түүний хэрэглэх арга юу болох вэ дээ? Тэр эдийн засгийн талаар сандарч байгаа юм бол уу? Тэгж байгаа бол больжээ. Хэн түүнийг бидэнтэй тэмц гэсэн юм бэ! гэж дотроо бодоод баясгалантай инээмсэглэн, 

	— Чжао Байтао бидэнтэй тэмцэх нь зөв шүү дээ. Ван Хэфү минь! чи бодооч. Бид, тэр найман үйлдвэртэй гэрээ байгуулахдаа Чжао Байтаог бүр амьдаар нь зовоосон биш үү? Тэр үед бид хэсэг хэсгээрээ энд тэнд хэлэлцээр хийгээд Чжао Байтаог бухимдуулж алах шахсан. Тэр удаа Сүнь Жижэнь ёстой нэг болдог аргыг хийсэн. Бид тэр үед, түүнийг тэгж зовоосон юм чинь түүний бидэнд хорсох нь зөв шүү дээ. 

	— Чи урьдаар түүний явуулах гэж байгаа аргыг сонс! Би чамд тодорхой ярьж өгье. Тэр одоо арга явууллагаа ид зохиож байна. “Улсын мөнгөн зээллэгийг хамгаалах комиссын” нэрийн өмнөөс зээллэг, мөнгөн хонжвор амаар худалдаалах явдлыг устгах санал тавьсан гэнэ. Шүүгч Чиүгийн ярьж байгаагаар төв засгийн газраас сангийн яаманд зохих тушаал гаргуулж, дундуур нь янз бүрийн арга хэмжээ аваад сангийн яамнаас хонжворт зээллэгийн газарт тушаал гаргуулж бэлэн мөнгө буюу эдээр барьцуулан батлуулж хоосон амаар худалдаа хийх явдлыг зогсоолгох гэнэ. 

	— Үүнийг тэр ямар ч гэсэн биелүүлж чадахгүй. Энэ бол хонжворт худалдааны ажиллагааг зогсоох гэсэн хэрэг. Миний бодоход тэр өөрийгөө их юмтай, их мөнгөтэй хүн болгох гэж хоосон дүр үзүүлж байгаа хэрэг гэж Ү Сүньфү нэлээд тайвнаар хэллээ. Гэтэл Ван Хэфүгийн хөлс гоожиж сандарч эхэллээ. Ү Сүньфүг ярьж дуустал бүлгийн харж сууснаа Ван Хэфү чанга дуугаар, 

	— Юу гэсэн үг вэ? Тэр чинь хөрөнгөтэй гэвэл хөрөнгөтэй, нүүр талтай гэвэл нүүр талтай, мөнгөн хонжворын газарт очиход ямраар ч аргалж чадна. Тэр бас зээллэг гаргагчийг алтаар барьцаа бариулах тушаал гаргуулах гэж байна гэнэ. Үүнийг засгийн газар яасан ч зөвшөөрнө. 

	— Нээрэн үү? гэж Ү Сүньфү босон харайж царай нь хувьсхийлээ. Түүнийг тэгж хялбараар үзэж болохгүй нь гэдгийг Сүньфү сая ойлголоо. 

	— Тэгэлгүй яах вэ. Энэ бол Хань Мэнсяний мэдээлсэн мэдээ. Хэрэг нэгэнт шийдвэрлэгдэж, маргааш зарлигийг гаргуулах гэнэ гэж Лү Куаньши хэлж байна. 

	— Гэвч энэ бол ёс бус хэрэг. Худалдагч худалдан авагч хоёрыг тэгж доогуур үзэж болохгүй! Ёсгүй хэрэг! Ү Сүньфү толгой сэгсрэн, дахин арьс үрчийсэн боловч духнаас нь хөлс гарсангүй. Ван Хэфү гуяа алгадан гүнээ сүүрс алдаж, 

	— Чи дандаа ёсгүй гээд яах юм бэ? Чжао Байтао чинь газар бүхэнд итгэлээ хүлээлгэж чадах учир хүчээр цохиход мөнгөн хонжворын газар ямар ч аргагүй түүний тушаалыг дагана шүү дээ. 

	— Энэ бол аман хэлэлцээрийн худалдааг залгих гэж байгаа ёстой зүй биш хэрэг дээ гэж Сүньфү шүдээ зуун хэлээд Ван Хэфүгээс илүү сандарсан байдал царайд нь тодров. 

	Тэр хоёр хэсэг зуур чимээгүй сууснаа хоёулаа хөмсгөө зангидан өөд өөдөөсөө харав. Хашаан дотор машины дуу сонстов. Бодвол Пэйяо, Хүй Фаныг авчрахаар явж байгаа юм бол уу? тэр яасан удаан явдаг юм бэ? гэж Сүньфү дотроо бодож байтал Дү Жүзай түүний санаанд орж ирлээ. 

	Манай хүргэн зүрхгүй хүн ээ дээ! Ийм үед түүнийг мөнгөн хонжворт оролцуулахад ашиг олох бол уу гэж бодоход түүний дотор харанхуйлах шиг боллоо. 

	— Би бас энэ тухай Сүнь Жижэньтэй ярилцсан, тэр бараг чамтай адил саналтай байна бил ээ. Урьдаар байгаа хөрөнгөө барьцаанд өгөөд, дараа нь хөрөнгөө худалдвал бүтэмж муутай болно. Харин барьцаанд алт өгвөл хэдэн хувь амжилт олно. Иймэрхүү байдлаар Чжао Байтаогийн тавин мянга бидний арван мянгыг цохих гэж байна. Одоо хонжвор таслах ойртож байхад, тэр улам хүчтэй ажиллаж биднийг сүйрүүлнэ шүү. 

	— Тэгээд бид яавал дээр гэж? Чжао Байтаог зохион байгуулсны дараа заавал хонжвор нэмэгдэнэ дээ!

	— Харин энэ чинь Сүнь Жижэнийн саналтай нийлэхгүй байна. Тэр урагш давшихгүй, араар нь дайн үүсгэнэ гэж байгаа. Энэ чинь ёстой биднийг аврах арга даа! Хэрэв аргагүйдэж золгүй явдал тохиолдоход хүрвэл тэр өөрийнхөө хоёр зуу гаруй мянгыг гээхэд гомдолгүй гэж байна бил ээ. 

	—Миний бодоход энэ зүгээр л юм шиг байна гэж Ван Хэфү шийдэмгий хэлээд Сүньфү рүү нүдээ бүлтийлгэн харав. Иймэрхүү зоримог үг хэрэв хоёр сарын өмнөхөн бол Сүньфүгийн амнаас гарч болох л үгээ! Гэвч түүний одоогийн байдал урьдынхтай адилгүй болсон учир хөмсгөө зангидан, 

	— Бид, араар нь яаж байлдах юм бэ? Бид найман үйлдвэрээс хэлэлцэж авсан таван зуун мянгаа бүгдийг зээллэгт гаргасан. Одоо надад хоёр зуун мянга орчмын үнэ бүхий хүр хорхойн үр, утас зэрэг байгаагаас биш бэлэн мөнгө байхгүй, тэгэхээр яах вэ?

	— Энэ тухай би мөн Сүнь Жижэньтэй ярилцсан. 

	Бид гурав дахиад таван зуун мянгыг цуглуулж, Дү Жүзайгаар зээллэг гаргуулъя. Тэгвэл бидэнд учир нь олдоно. 

	— Дү Жүзай ч одоогоор баримжаа муутай байгаа. Бид аман хэлэлцээрээр зээллэг авъя гэж ярилцсан юм. Гэтэл тэр гурван сая юанийг гаргаж гэнэ. Үүнийг би уржигдар сонслоо. Ийм зүрх муутай хүнтэй нийлэх нөхцөл алга. Тийм биз дээ, Ван Хэфү минь?

	— Сүньфү минь! Чи очоод үз л дээ. Одоо хонжвор таслах ойртож байхад Дү Жүзай оруулснаа буцааж авахгүй биз. Хэрэв тэр зээллэг худалдаж авахгүй төвийг сахивал бидэнд улам ч ашигтай болно гээд Ван Хэфү ха, ха гэж инээн, сахлаа илж амжилттай арга олсон мэт баясгалантай сууна. 

	Сүньфү түүний үгийг дуртай зөвшөөрөв. Тэд яаж таван зуун мянган юанийг гаргах тухай ярилцаж эхэллээ. Ван Хэфү аажуухнаар хуруу даран ярьсан нь, 

	— Одоо хадгаламжийн кассад хоёр зуун мянга орчим юань бий. Үлдэх гурван зуун мянгыг бид зуу зуугаар нь гаргахад юу нь бэрх байх вэ? Хэрэв Юньшань бидэнд тусалж Кантоноос хоёр гурван зуун мянган юанийг цахилгаанаар гуйвуулбал бид улам ч аргатай болно. Ойрдоо Хуанфэний хавиар дайны амжилт гарч мөнгөн зээллэг ихдэж байна гэнэ. Сүньфү минь Чи ойрдоо яагаад хөдлөлгүй суугаад байна вэ?

	Сүньфү, хэсэг зуур үг дуугүй сууснаа, нүүр нь жаахан улайж, нүд нь гялалзаж, зөөлөн сандлынхаа түшлэгийг алгадан чанга дуугаар, 

	— За яах вэ. Сүнь Жижэнь та хоёр ийм яриатай байгаа бол би ч оролцоход бэлэн байна. Гэвч надад одоогоор бэлэн мөнгө алга. Би үйлдвэрээ барьцаалж мөнгө зээлье. Мөн сууж байгаа байраа газраар үнэлэхэд элбэг зуун мянгад хүрнэ. Ингэхэд надад хоёр зуун мянга олдоно. 

	Ван Хэфү ха, ха гэж чанга инээн, эрхий хуруугаа гозойлгон Сүньфүг магтахад Сүньфү цааш ярьсан нь, 

	— Гэвч Ван Хэфү минь! газраар нь бариулахад надад бололцоо байна. Харин үйлдвэрээ барьцаанд өгөх зам алга. Үүндээ Сүнь Жижэнийн туслалцаагүйгээр бүтэхгүй дээ!

	— Болно. Би очоод Сүнь Жижэньтэй ярилцъя. Тэр өөртэй чинь уулзаж ярилцана биз. За тэгвэл ингэж тогтъё. Харин чи Дү Жүзайтай уулзах хэрэгтэй шүү гэж Ван Хэфү маш баясгалантай хэлээд босож явлаа. 

	Тэр, их танхимын үүдэнд очиж машиндаа суух гэснээ эргэж, 

	— Сүньфү минь! нөгөө Лю гэдэг хүүхэн чинь хоёр үзүүртэй зүү шиг нөхөр гэнэ шүү. 

	— Юу? Чжао Байтаод түүний тагнуул хийж өгч байгааг чи яаж мэдээ вэ?

	— Хань Мэнсян хэлж байна. Шүй Маньли ч гэсэн бидэнд сануулж байна бил ээ. Шүй Маньли энэ тухай мөн штабын дарга Лэйд хэлсэн гэнэ лээ. 

	— Тэгвэл би түүнээс чинь сэрэмжилье. Тэр бас яагаад штабын дарга Лэйтэй наалдаж орхив гэж Сүньфүг бодлого болон зогсоход Ван Хэфү чанга инээгээд машиндаа сууж хөдөллөө. 

	Энэ үед бороо зогсож, тэнгэр цэлмэжээ. Агаарт хурган үүлс иржийтэл хөвж, барсын арьс шиг эрээлжлэн байв. Сүньфү их танхимын үүдэн дээр зогсож, мөнгөн хонжворын зээл дээр араар нь явуулах дайны тухай болон үйлдвэр, өөрийн сууж байгаа байшин зэргээ барьцаанд өгөх болсон зэргээ удтал бодож зогсож байтал машины хүржигнэх чимээ сонстон, түүнийг гүн бодлоос ангижруулав. Тэр, одоо Дү Жүзайгийнд очиж түүнийг аргалахаар шийджээ. 

	— Хүй Фан буцаж ирэхгүй нь ээ. Тэнд түүнд аятай байгаа болохоор хэд хоногоос дахин ярилцъя гэж Пэйяо аргадангуй маягаар ярьсаар, Сүньфү одоо юу гэж уурладаг бол доо гэж бодон бууж ирэв. 

	Гэтэл Сүньфү үг дуугүй толгой дохиод Пэйяогийн гараас барин дахин машинд суулгаж жолооч руу хандан, 

	— Хүргэн ахынд очъё, хүргэн ахынх гэж байна, чи сонсож байна уу?

	Пэйяо, Сүньфүгийн хажууд суугаад тэсгэлгүй инээд алдав. Пэйяо түүнийг ахындаа очиж мөнгөн зээллэгийн тухай ярилцана гэж бодсонгүй. Тэднийд очоод эгчийнхээ хамтаар Хүй Фан дээр очиж гэртээ авчрах гэж байна гэж дотроо тааварлав. Энэ тухай төдий л их бодсонгүй. Ер нь Хүй Фаны ингэдэг нь маш зүйтэй юм. үүний тэгж ганцаараа хатаж байдаг нь үнэхээр хүнд хэрэг гэж бодоход түүний царайд инээвхийлэл тодорчээ. 

	Түүний гарыг Ү Сүньфү зөөлнөөр илэн явахыг тэр гэнэт мэдээд аятай царай гаргаж албаар инээхийг оролдож явна. 

	
АРВАН ЕС

	«Дан... Дан...” гэж ханын том цагийн харанга есөн удаа цохилоо. Зэс утас жингэнэхийн адил энэ уянгалсан дуу хажуугийн өрөөнд хар даран зүүдэлж, зүүрмэглэн хэвтсэн Ү Сүньфүгийн чихэнд тод сонсогдоход түүний зовхи үл мэдэг татвалзан хөдөллөө. Түүний хар дарж байгаа зүүдэнд, энэ цагийн харанга нь мөнгөн хонжворын тасалгаанд байдаг цагийн харанга, мөнгөн хонжворын худалдаа нээсэн тухай зарлалын харанга, Ү Сүньфү тэдний “шийдвэрлэх” дайн эхэлсний дохио мэт зүүдлэгдэж байсан тул түүний зовхи тийнхүү татвалзаж байжээ. 

	Мөнгөн хонжвор таслахад дөнгөж гуравхан хоног үлдэж байв. Өчигдөр Ү Сүньфү тэд үлдсэн мөнгөө бүгдийг нь хамж гаргасан боловч тэдгээр мөнгөн хонжвор гаргагчдыг донсолгож чадсангүй. 

	Ү Сүньфүгийн бүх найдлага нь Дү Жүзайгийн цэргийн найзуудыг түргэн хөдөлгөхөд оршиж байжээ. Тэр, энэ тухай өчигдөр шөнийн турш Дү Жүзайтай ярилцжээ. Энэ бол Дү Жүзайтай ярилцсан дөрөв дэх удаагийн их яриа боловч Дү Жүзай түүний зоригийг үргэлж мохоож байсан аж. Гэвч эцэстээ болно биз дээ гэж Сүньфү бодож байжээ. 

	Зүүрмэглэн байсан Ү Сүньфү гэнэт инээмсэглэснээ хөмсгөө зангидан, шүдээ хавирч эргэн хөрвөлдсөнөө сэрж нүдээ нээхэд цус хурсан улаан нүд эргэлдэн, духан дээгүүр нь хөлс бурзайж үзэгдэв. Саяны зүүдэнд үзэгдсэн үзэгдэл нь түүнийг цочоожээ. Алтан шар нарны туяа цонхны цаанаас тусч алсын зөөлөн салхи хотын шуугианы чимээг авчирна. 

	«Яасан муухай зүүд вэ? Үнэн зөгнөл биш, зүүд байсан бол ч яамай” гэж бодон орноос яаран босов. Гэтэл нүүрээ угааж байхад түүний зүүдэнд харагдсан нөгөө Чжао Байтаогийн зальтай маягаар инээж байгаа царай мөн л үзэгдэх шиг болж, толины өмнүүр санамсаргүй өнгөрөхдөө царайгаа харвал, ялагдаж их уруу царайтай болсон мэт санагдав. Зарц нар их танхим, хоолны тасалгаанд бужигналдан, сандал диваны бүрээсийг сольж, дэвсгэр хивснүүдийг гүвнэ. Эд бүгдийг хараад хэрэв байшингаа барьцаанд өгчхөөд хугацаанд нь төлж дийлэхгүй бол  ингээд л санд мэнд нүүх болно доо гэж бодов. Өглөөний 10 цагт Сүнь Жижэньтэй уулзана гэж тогтсон ёсоор машиндаа сууж гарч одлоо. 

	Гудамжны хөдөлгөөн сийрэг байсан тул машин нь мөн л 1930 оны рекорд хурдаар явж байлаа. Гэвч Ү Сүньфүд машин нь ер ахиж өгөхгүй юм шиг. Алтан шар наран хар үүлст хэдийнээ гунигтайяа далдлагдаж, тэнгэр манан татсан мэт нарийн ширхэгтэй бороо чухам хэдийд орж эхэлснийг ч мэдсэнгүй. Гэтэл түүнийг чухал үйл ажлаар хөөцөлдөж явах эрт дээр үед яг ийм нэгэн өдөр тохиолдсон нь санагдав. Хоёр сарын өмнө, Чжао Байтаотой хамтран, мөнгөн хонжвор гаргаж хонжвор таслах тэр нэгэн өглөө бас л яг ийм зүсэрсэн бороотой байж бил ээ. Гэвч одоо Чжао Байтаотой дайсагналцаж, Дү Жүзайгийн байдал хуучнаас шал өөр болжээ. Юм гэдэг мөн сонин оо доо гэж бодоход инээд нь хүрэв. 

	Хонжворын зээл дээр одоо очоод яах ч юм бил ээ дээ? гэж өөрөө өөртөө асуулт тавиад, дийлсэн, дийлэгдсэн ч хурдхан шийдвэрлэгдээд өгөөсэй. Өчигдөр, уржигдар, шийдвэрлэгдсэн бол хаанаас өнөөдөр ингэж сэтгэлийн зовлонд учирч байх вэ дээ? гэж бодно. Гэтэл өчигдөр, уржигдар, уржигдрын цаад өдрүүдэд Сүньфү байгаа бүх аргаа хэрэглэж, хамаг бүхнийг шийдвэрлэх сүүлийн мөчдөө тулж ирээд байгаа тул хэн ч түүнийг хүч гаргаагүй гэж хэлж чадахгүй биз ээ?. 

	Ү Сүньфү хөмсгөө зангидаж, муухан инээмсэглэн “Гэртээ харьж мэдээ хүлээсэн ч дээр юм уу?” ер нь маш “тайван, ялагдсан ч маш тайван” явъя гэж бодов. Үнэндээ түүний сэтгэл ер тайвширч чадсангүй. 

	Ингэж бодол болон явтал хонжворын зээлийн үүдэнд хүрч машин нь зогслоо. Ү Сүньфү машинаас бууж конторын хаалгаар элий балайдуухан орж зуучлагч Лү Куаньшитэй уулзахаар түүний өрөө рүү шууд явав. Хонжвор таслах шахаж, өрөө дүүрэн хүн цугларан шуугилдана. 

	Гэвч олон хүнийг хараагүй, тэр их шуугианыг сонсоогүй мэт Ү Сүньфү ажиг ч үгүй явах бөгөөд түүнд Чжао Байтаогоос өөр юм үл бодогдоно. 

	Харуулын байрнаас томгүй, Лү Куаньшигийн явцуу өрөөнд нэгэн бүдүүн эр утсаар ярьж байв. Тэр Ван Хэфү ажээ. Зуучлагч Лү Куаньши өрөөний гадна зогсож туслагчтайгаа ярилцаж байв. Ү Сүньфүгийн ирж байгааг хэн ч анзаарсангүй, түүнийг шууд явж Ван Хэфүгийн дэргэд очиход тэр ч анхаарсангүй утсаар ярьсаар, А, Сүньфү! Яасан сайн юм, чи яваад ирэв үү? гэж Ван Хэфү түүнийг гэнэт харан босож, Сүньфүгийн гараас татан нөгөө жижиг өрөөнд оруулаад хүн харуузай гэж айсан юм шиг хаалганы арын жижиг ширээний дэргэд суулгав. Ү Сүньфү, хүйтнээр инээмсэглэн, юу ярихаа олж ядан байтал Ван Хэфү ширээн дээр тохойлдон хажуугаараа налж аяархан дуугаар

	— Сүнь Жижэньтэй уулзсангүй юу? Тэр ч мөд энд ирнэ. Дү Жүзай ямар шүү байртай байна. Тэр зөвшөөрч байна уу?

	Тэр ч арваны найман хувь нь баримжаатай болсон. Гэвч тэр, зуун хувь зөвшөөрөөгүй. Хамгийн ихээр нэг саяын туслалцаа үзүүлнэ байх гэж Сүньфү, өөрийн яриаг мөн л дээгүүр байдалтай эхэлснээ эцэстээ аажмаар төв байдалд оров. 

	Ван Хэфү, сахлаа илэн үл мэдэг инээмсэглэнэ. 

	— Тэр, нээрэн нэг саяыг гаргаж чадах юм уу? Тэгвэл сайн байна. Гэвч Сүньфү минь! нэг сүрхий асуудал гараад байна. Чиний утасны үйлдвэрийг барьцаанд гаргах гэснийг Сүнь Жижэнь бид хоёр олон янзаар үзээд ер арга зам олсонгүй. Бид өнөөдөр ганцхан... 

	— Ганцхан юу гэж? Уржигдрын хэлэлцсэн нөгөө зуун мянга бас бүтэхийг болио юу?

	— Завшаан болж тэр бүтсэн. Бид өнөөдөр ганцхан үүндээ л итгэх байна. 

	— Тэгээд зах нээгдэхээр гаргах гэж байна уу? Чи Хань Мэнсянтай ярилцав уу?

	— Чи дахиад битгий Хань Мэнсян гэж дурс! Түүнийг бас итгэж болохгүй гэдгийг би өчигдөр орой мэдлээ. Бид уг нь хүний нүднээс далдуур гүйцэтгэх гээд л аман хэлэлцээр хийж түүгээр зууч хийгээд байсан. Гэхдээ түүнийг Чжао Байтаод нууцаар мэдээ өгдөг гэдгийг хэн мэдэх вэ дээ! Тэр чинь хамаг нууц задалчхаад байна. 

	Ван Хэфү энэ тухай ярихдаа дуу нь нарийсан нарийссаар шумуулын жингэнэх дуутай адил болов. 

	Ү Сүньфү, түүний яриаг бүрэн сонсоогүй боловч бүх учрыг ойлгож, царай нь хувиран, чих нь юм сонсохгүй дүнгэнэж, нүд нь эрээлжиллээ. Энэ нь тэдэнд юунаас ч хүнд хэцүү цохилт байв. Хэсэг зуур үг дуугүй сууснаа. Ү Сүньфү шүдээ зуун чичирхийлсэн дуугаар. 

	— Хүний үнэргүй новш! Тэгвэл өнөөдөр мөнгө гаргахдаа Лү Куаньшигээр зуучлуулбал дээр байх. 

	— Үгүй. Бид өөр нэг зууч олно. Аливаа бүхнийг сайн зохицуулах хэрэгтэй. Хонжворын зээл нээгдэхийн хамт байгаа бүх мөнгөө гаргая. 

	Түүний яриаг дөнгөж дуусаж байх үед гадаа, цагийн харанга цохиж хонжворын зээл нээгдэн, нүсэр их чимээ гарч, байшинг хөдөлгөх шиг болов. Ван Хэфүг үсрэн босож гарч гүйхэд Сүньфү хуучин байрандаа суусан хэвээр үлдэв. Хөдлөх гээд хөдөлж чадахгүй, хоёр хөл нь мэдрэлгүй болсон юм шиг, чих нь юм сонсохгүй дүнгэнэн, нүд нь харанхуйлан балайрна. 

	Ван Хэфү сандран гүйж ирээд

	— Мөнгөн хонжворын үнэ нэмэгдэж хагас юань болно. 

	— Одоохон мөнгө гаргая! Тэр зуун мянгаа бүгдийг нь гаргая гэж Сүньфү чанга хашхираад толгой нь эргэн газарт ухаан алдан унахад түүний царай нь үхсэн мэт зэвхийрэн цайлаа. 

	Ван Хэфү сандран түүнийг түшин авч элдэв янзаар оролдсон боловч сэргэх нөхцөлгүй байтал Сүнь Жижэнь гаднаас орж ирлээ. Тэр хажуугийн ширээн дээр байгаа аягатай уснаас тайван байдалтай балгаад Сүньфүгийн нүүр өөд тургихад Сүньфү сэргэж чичирхийлсэн дорой дуугаар, 

	— Одоохон байгаа мөнгөө бүгдийг нь гаргая гэхэд Хэфү, Жижэнь хоёр гайхан харилцан өөд өөдөөсөө харалцсанаа, Сүнь Жижэнь түүний мөрөн дээр алгадаж, 

	— Сүньфү минь! сэтгэлээ бүү зов! Бид үүгээр аргалъя. Чи гэртээ харь, энд хүн олон болохоор их бүгчим байна. Чи энд байгаад тэсэхгүй. 

	— Зүгээр, сая жаахан дотор муухай боллоо. Нөгөө мөнгөө гаргасан уу? гэж Сүньфү гэнэт босон хэлээд хөлс нь бурзайн, царай нь улайж, бие нь эрүүл саруул болсон шинжтэй байв. Түүнийг ятгаад явуулж чадахгүйг мэдсэн учир гараас нь хөтлөн машинд суулгав. 

	Энэ үед хонжворын зээл дээр урьд өмнө үзэгдээгүй олон хүний тэмцэл болж Сүньфү тэд хамгийн сүүлчийн их буугаа тавиад алджээ. Тэд нэг цэрэг хорогдуулах сая таван зуун мянган юанийн хонжвор гаргасан боловч амжилт олсонгүй. 

	Хэрэв Ү Сүньфү тэдний цэргийн найз Дү Жүзай тэдэнтэй хамт ажилласан бол аман хэлэлцээрээр худалдаа хийгчид амжилт олох байв. Ү Сүньфүг машиндаа сууж хөдлөхөд Дү Жүзай энд хүрэлцэн ирлээ. Хоёр жолооч нь бие биеэ таньж, машины дохио чимээгээр харилцан амраа эрэлцсэн боловч хажууд нь суугаа хоёр эзэн нь бие биесээ анзаарсангүй. 

	Дү Жүзайгийн машиныг ирж зогсоход Сүньфүгийн машин нисэх мэт хурдлан гэрийн зүг одсон бил ээ. 

	 

	* * *

	 

	Хонжворын зээл дээр байсан олон хүний дуу чимээ, хөлсний үнэрт Сүньфүгийн толгой нь эргэж ухаан алдсан бололтой гудамжинд гарч машинд сууснаас хойш бие нь нэлээд аятай болов. Түүний духан дээрх хөлс хатсан боловч сэтгэлд үргэлж хадагдан явсан нөгөө бодлого түүнээс салахгүй бодогдон байхад түүний царай нь цайн, зүрх нь цохилж амьсгаа нь боогдоно. 

	Нарийн ширхэгтэй зүсэргэн бороо хувингаар асгаж байгаа мэт ширүүсэв. Салхи ч гэсэн нэмэгдэж Сүньфү машинаас буухдаа дагжтал чичирхийлэв. А Сюань, Линь Пэйшань хоолны өрөөнд шуугилдан байснаа, А Сюань ном барин зугтааж, Пэйшань хөөсөөр гарч ирлээ. Сүньфү хөмсгөө зангидан тэднийг ширүүн харснаа үг дуугүй хажуугаар нь өнгөрөн явав. Тэр ойроос гэрийн ийм жижиг хэрэг хамаарахыг больсон бөгөөд Хүй Фаны эсэргүүцэл түүний гэрийн доторх эрхийг багасгаж наад зах нь А-сюнь хүртэл өөр болжээ. 

	Ү Сүньфү бичгийн өрөөнд орж “Дин эмчийг дууд!” гэдэг нэгдүгээр тушаал, “Зочид ирвэл намайг ажилтай гэж хэл!” гэж хоёрдугаар тушаалаа зарцад өгөөд гурав дахь тушаалаа өгөх гэтэл ширээн дээр байсан нэг цахилгаан түүний анхаарлыг татаж, зарц руу, яв гэж гараар дохиод нөгөө цахилгааныг авч үзлээ. 

	Энэ нь Хонконгоос Тан Юньшаний ирүүлсэн дөч тавиад үгтэй цахилгаан байв. Цахилгааны кодын дэвтэр авч түүнийг орчуулах завсар гурав дахь тушаалаа өгөхөө мартжээ. Гэтэл тэр нэг зүйлийг санасан бололтой харилцуураа авч Дү Жүзайгийн гэрт залгуулав. Дү Жү-загийн явсныг сонсоод түүний сэтгэл нь жаахан уужирч мушилзан инээмсэглэв. Өглөөгүүр түүний горьдлого түмний нэг хувийг эзэлж байсан бол одоо зууны хорь, гучин хувийг эзлэх болжээ. Түүний горьдлого дээр мөн Тан Юньшаний ирүүлсэн цахилгаан улам нэмэр болов. Уг цахилгаан дээр:

	«Хонконгийн үйлдвэр, худалдааны эзэдтэй хийж байгаа хэлэлцээр амжилттай явагдаж байна. Удахгүй ажлаа дуусгаад Шанхайд буцаж очно” гэжээ. 

	Ү Сүньфү ганцаараа ха ха гэж чанга инээв. Энэ нь ёстой л арга нь барагдсан хүний инээд байхаа. 

	Түдсэн ч үгүй энэ баясал дээр нь ус асгасан мэт аяндаа замхрав. 

	Хонконгийн үйлдвэр худалдааны эзэдтэй харилцаа тогтооно гэдэг бол хоосон ам биз дээ!

	Тан Юньшаниас ийм хоосон ам нэг бус удаа сонссон, ийм хоосон ам одоогийн дүрэлзэж байгаа галд тус болж чадах уу? Одоо нэг л өдөр өнгөрвөл бүх хэрэг явдал өөрөөр хувирлаа шүү дээ! Тан Юньшань мөн тэнэг хүн шүү! Ингэж хоосон цахилгаан-ирүүлэхийн оронд хэдэн мөнгө нааш нь гуйвуулбал хэчнээн ашигтай бил ээ! Энэ хоосон цахилгаанаар ч яах вэ! 18 дугаар зууны үеийн мөнгөн төгрөгийг заавал биедээ авч явахгүй бол болдоггүйн адил мөнгөө өөрийн биеэр авчрахгүй бол болохгүй гэж тэнэглээд байгаа байхдаа! Хүн халуун галд орох гээд байхад, тэр хүйтэн усанд суугаад байдаг мөн таарч дээ гэж бодоход түүний царай дээр тодрон байсан үл мэдэг инээмсэглэл ор сорвигүй алга боллоо. Түр зуурын энэ баяслын дараа уйтгарласан энэ уйтгар нь түүнээс хамаагүй илүү болов. Цахилгаанаа орчуулж дууссаны дараа Сүнь Жижэнь нарт утсаар хэлье гэж бодсоноос энэ хоосон цахилгааныг хэлээд ч яах вэ дээ гэж бодов. Хоёр гараар толгойгоо барихад толгойд нь гал асаж байгаа юм уу гэмээр санагдахад босож ийш тийш хэд алхлахад нуруунаас нь хүйтэн хөлс гарах шиг боллоо. 

	Сүньфү боссоноо сууж, сууснаа босож өндөлзөв. 

	Өөрийнхөө мэдрэл өвчтэй болж байгааг тэр ойлгожээ. Үүнээс өмнө үйлдвэр дээр нь ажил хаялт гарснаас хойш тэр ийм өвчинтэй болсон бөгөөд энэ өвчин түүнээс салахыг больжээ. Түүнчлэн сая хонжворын зээл дээр ухаан алдаж ойчлоо. Энэ бол толгойд цус харвахын анхны алхам биз дээ? Өвгөн эцгийн толгойд цус харваж үхсэн? Өдий болтол Дин эмч яагаад ирдэггүй юм бэ? Би ч үхвэл таарчээ. Яарч тэвдсэн үед ганц ч түшиж тулах хүн олддоггүй байна шүү! гэж бодоход түүний уур улам бадрав. 

	Гэнэт харилцуурын хонх дуугарч түүнийг зарсхийлгэж цочоов. Хонжворын тухай нөхдөө ярих гэж байна гэдгийг Сүньфү тааварласан бөгөөд харилцуурыг авахад гар нь өөрийн эрхгүй салганав. Тэр шүдээ зуун хүч муутайхан “байна уу?” гэж хоёр дахин дуудахад цаанаас нь мөнгөн хонжворын зээлийн байдлыг нарийн илтгэж эхэллээ. Тэр гэнэт хөмсгөө зангидсанаа, царайд нь муухан инээмсэглэх дүр үзэгдэв. 

	— А! Хонжвор нэмэгдсэнээ дахин буурлаа гэнэ ээ? гучин гурваар хорогдсон гэнэ ээ... хайран юм байна даа! Нөгөө бидэнтэй тэмцэгчдийн ходоод нь жаахан зөөлөрч байна уу? Тэгнээ! тэгэх байсан юм юу гэнэ ээ?.. дахиад хоёр саяыг гаргах гэж бодож байна гэнэ ээ. 

	Даалтын мөнгө үү? Надад татгалзах юм алга!.. сая Тан Юньшаниас нэг цахилгаан иржээ. Ажил нь бузгай бүтэж явна гэнэ. 

	— Тийм ээ. Одоо л тэдэнд зав чөлөө өгөхгүйг бодъё. Мөнгө гуйвуулаагүй байна. Тэгвэл манай найз Чжао Байтао баахан ганцаардаж байгаа биз дээ! Муу новшийн Хан Мэньсянтай уулзах вий, гайгүй! Хэрэв тэр новш, бидний нууцыг задлаагүй бол Чжао Байтао аль хэдийн бидний өмнө сөгдөх байсан юм!

	— За яах вэ. Дараа түүнд нэг хариуг нь өгч болно. 

	Дү Жүзай юу? Тэр аль эрт наана чинь очсон гэсэн, та нартай уулзаагүй юу. Түүгээрээ эр!.. Тийм ээ!.. 

	Ү Сүньфү харилцуураа тавихад царай нь барайсан үзэгдлээ. Энэ нь уйтгар биш уур хилэн нь буцалж байгаа юм санж. Хань Мэньсян гэж тэр муу итгэлгүй, хамгийн нүүргүй муу новш, тэр Лю Юйин бас юу ч вэ дээ. Ёстой хоёр үзүүртэй зүү шиг янхан байна даа! Хүн яаж тэгж болдог юм бэ? гэж бодоход Сүньфүгийн хор нь хөдөлж, шүд нь загатнах шиг болов. Тэр бол угийн их ёсорхог бөгөөд хэнд ч мэхлэгдэж яваагүй учир Хань Мэньсян, Лю Юйин нарт мэхлэгдсэнээр барахгүй түүний өөрийн төрсөн дүү Хүй Фан хүртэл захиргаанд нь орохгүй, үгийг нь дагахгүй эсэргүүцэж, одоо хүртэл буцаж ирэхгүй байгаа зэргийг бодоход уур нь улам ч хүрч хамаг бие нь чичирхийлэв. Түүний царай нь төмөр шиг хөхрөн шүдээ зууж, өрөөн дотор хий л нааш цааш дэмий холхино! Тэр ингэж холхиж байхдаа хэрэв энэ удаагийн хонжвороор ашиг олбол ирээдүйд мөн нэлээд юм хийж болох нь гэж нэг нэгээр нь бодож байтал.Харилцуурын хонх мөн л тасхийн дуугарав. 

	Ү Сүньфү түрүүчийнх шиг их сандарсангүй нэлээд баясгалантай, 

	— Хэн бэ? Хэфү юу?.. ?.. чи хэл л дээ!.. зүгээр чи хэл! Байшингийн гадна хүчтэй салхи гарч цонхны шилийг пижигнүүлэн таримал модны навч мөчир сэржигнэн шуугина. 

	Сүньфүгийн царай хувьсхийн, хоолой нь сөөнгөтөж. 

	— Юу гэнэ ээ? Хонжвор нэмэгдлээ? Бас мөнгө оруулчхав уу? Чжао Байтао биш гэнэ ээ? өөр хүн гэнэ ээ? Хэн бэ, хэн бэ? хэн? Дү Жүзай гэнэ ээ? гэснээ Ү Сүньфү харилцуураа чихэндээ барьсаар, ар тийшээ сандал дээр паг хийтэл сууж нүд нь бүлтрэн гарах гэж байгаа мэт томорч, үг дуугүй амьсгаадан суув., 

	Дү Жүзайг ингэнэ гэж даанч санасангүй. Тэр бас ингэдэг байжээ. Өчигдөр шөнө түүнд, байдгаа ярьсан юм сан. Гэтэл дээрэмчинд бүх цоожныхоо түлхүүрийг өгчихдөг байжээ?

	Би түүнтэй төрөл саднаа тасална даа! Би түүнд ямар гэм хийсэн юм бэ? гэх зэрэг бодлого түүний толгойд эрээлжлэн байв. Тэр гэнэт галзуу юм шиг хөхрөн босож, бичгийн ширээний нүдийг нээж, дотроос нь гар буу гарган амыг нь цээж рүүгээ чиглүүлэв. Түүний царай төмөр шиг харлаж, нүд нь хурцаар гялалзана. 

	Байшингийн гадаа хүчтэй салхи болж, зүсэр бороо цонхны шилэн дээр тачигнан орж эхлэв. 

	Гэвч тэр өөрийгөө буудсангүй, уртаар санаа алдаад эргэдэг зөөлөн сандал дээр суухад гар буу нь шалан дээр унав. Энэ үед зарц Гаошэн, эмч Динг дагуулан орж ирлээ. 

	Ү Сүньфү, эмч Дин рүү харж инээмсэглэн, сая баахан ажил гараад өөрийг чинь дуудуулсан юм. Гэвч одоо өнгөрөөд байна. Нэгэнт ирсэн хойно суу л даа!

	Эмч Дин үг дуугүй цээжээ хөдөлгөж, хариу хэлж амжаагүй байтал Сүньфү эргэж дахин харилцуураа авч залгав. Энэ удаа тэр өөрийн үйлдвэр лүү залгажээ. Үйлдвэрийн байдлыг асуухад урьдаас нь Тү Вэйио “Маргааш үйлдвэрийн бүх ажил зогсоно” гэж хариулахад түүний цааш юу ярихыг сонирхсонгүй, харилцуураа тавьж эмч Дин рүү харан инээмсэглэж, 

	— Дин эмч ээ! Ямар зусланд очвол дээр вэ? Би далайн цэвэр агаараар жаахан амьсгалах дур хүрээд байна.

	— Чиндоогийн хагас арал л байх шив дээ. Хол гэхгүй бол Чинхуанда арал ч байна.

	— Гүлин ямар вэ?

	— Гүлин ч зүгээр. Гэхдээ далайн уур амьсгал байхгүй дээ. Түүнээс гадна саяхан улаан цэрэг Жиань руу довтолж, Чаншаг бүслээд Наньчан, Жюжян зэрэг газраар баахан түгшүүртэй байгаа сурагтай гэнэ лээ.

	— Ха, ха зүгээр. Би тэр улаан цэргийн чинь их чадалтайг үзмээр санагдаад байна. Дээрэмчдээс юү нь хэтрээж дээ. Дин эмч ээ! хүлээж байгаарай бид дээшээ гарчхаад ирье гэж Ү Сүньфү ер бишийн баясгалантай инээмсэглэн босож, бичгийн өрөөнөөс гарч шууд дээд давхарт гуйн гарлаа. Бодож байсан бүх зүйлээ тэр мартаж, сэтгэл нь тайвшран аяархан гүйсээр унтлагын өрөөндөө ороход, Линь Пэйяо цонхны дэргэдэх зөөлөн сандал дээр ном уншин хэвтэж байв.

	— Пэйяо минь! Одоохон тэднийг юмаа бэлтгэ гэж хэл. Өнөө орой бид хөлөг онгоцонд сууж зуслан руу явна.

	Пэйяо гайхан босоход түүний өвөр дээр байсан ном шалан дээр ойчиж ном дотроос хатаасан цагаан цэцэг уналаа.

	Энэ ном, энэ хатсан цэцэг хоёрыг Сүньфү, үүнтэй гурав дахь удаагаа харж байгаа боловч урьд хоёр удаагийн адил, түүний бүх сэтгэл санаа нь ажил явдалдаа татагдан өнөөдөр мөн л анзаарсангүй.

	Пэйяогийн царай нь улайн, доош харж, 

	— Энэ чинь хэтэрхий яарч байгаа юм биш үү? Гэвч чи өөрөө мэд л дээ! гэж тэвдэн хэлжээ.

	 

	ТӨГСӨВ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

Заметки

		[←1]
	 “Гурван улсын түүх” гэдэг эртний алдарт зохиолын нэг баатар (ред.).




	[←2]
	 Хятадын эртний заншлаар долоон махбодод; мод, будаа, тос, давс, цай, цуу, буурцаг ордог (ред.).




	[←3]
	 Герман (ЦБ)




	[←4]
	 Сиванму — хятадын олон үлгэр домогт гардаг мөнх залуу дагинын нэр. Энд Шүй Маньлиг хэлж бий.




	[←5]
	 Цао Цао — манай эриний III зууны үеийн Вай гэдэг хаант улсыг үндэслэн байгуулагч эртний хятадын домогт жанжны нэг (ред.).




	[←6]
	 Бүгд найрамдах улс — харагчин гахай жилийн хувьсгал буюу 1914 оны хөрөнгөтний ардчилсан хувьсгалаар бий болсон хөрөнгөтний бүгд найрамдах улс.




	[←7]
	 Сюаньдэгийн үе — Мин угсааны хаанчлалын үе (1426—1436 он)-ийн эзэн хааны төрийн нэр.

